
Eka iyaabho Yëësu(Ruuka 3:23-38)11 Eno hano ne-tongoterano iya amariina agha eka iyaabho Yëësu Kiristo. Yëësu Kiristo
         yaarë uwa eka iya Daudi ono yaarë uwa eka iya Ibhurahimu.2 Ibhurahimu yaaibhööyë Isaaka,Isaaka akeebhora Yaakobho,Yaakobho akeebhora Yuuda na abhamura abhaabho.3 Yuuda akeebhora Përëësi na Zeera ko-Tamaari,Përëësi akeebhora Hëzirööni,Hëzirööni akeebhora Aramu,4 Aramu akeebhora Aminadaabhu,Aminadaabhu akeebhora Naashööni,Naashööni akeebhora Saarimööni,5 Saarimööni akeebhora Bhowazi ko-Rahaabhu,Bhowazi akeebhora Öbhëëdi ku-Ruuti,Öbhëëdi akeebhora Yeese,6 na Yeese akeebhora omokama Daudi.Omokama Daudi akeebhora Seremaani ko mokaa Uria,+7 Seremaani akeebhora Rehobhowaamu,Rehobhowaamu akeebhora Abhiya,Abhiya akeebhora Asafu,8 Asafu akeebhora Yehoshafaati,Yehoshafaati akeebhora Yoraamu,Yoraamu akeebhora Uzia,9 Uzia akeebhora Yotaamu,Yotaamu akeebhora Ahazi,Ahazi akeebhora Hezekia,10 Hezekia akeebhora Manase,Manase akeebhora Amöni,+Amöni akeebhora Yosia,11 Yosia wonswe akeebhora Yëkönia na abhamura abhaabho.Enkaagha iyö, yo Abhaisiraëri bhaarenga haangʼë okongʼaanyibhwa na Abhabhaabhëëri
         bhabhahire Bhaabhëëri.+12 Hano Abhaisiraëri bhaangʼaanyiibhwi bhakahirwa Bhaabhëëri,Yëkönia akeebhora Sheyaritiëri,Sheyaritiëri akeebhora Zerubhabhëëri,13 Zerubhabhëëri akeebhora Abhihudi,Abhihudi akeebhora Eriyakimu,Eriyakimu akeebhora Azööri,14 Azööri akeebhora Zadoki,Zadoki akeebhora Akimu,Akimu akeebhora Eriudi,15 Eriudi akeebhora Eriazari,Eriazari akeebhora Matani,Matani akeebhora Yaakobho,16 Yaakobho akeebhora Yusufu, mushaasha uwa Maryamu.Maryamu uyö, we yaaibhööyë Yëësu ono akobherekerwa igha, Kiristo.+17 Mbe, ukusimirya ku-Ibhurahimu okohekera omokama Daudi, m-makora ikömi na ane. Ghwiki
         ukusimirya ko-Daudi okohekera enkaagha eno Abhabhaabhëëri bhaangʼaanyëri Abhaisiraëri
         bhakabhahira ku-kyaro ikyabho ikya Bhaabhëëri, m-makora ikömi na ane. Na ghwiki m-makora
         ikömi na ane ukusimirya ko-nkaagha iya okongʼaanyibhwa ukwa Abhaisiraëri okohekera
         enkaagha eno Kiristo yaaibhööywë.Ukwebhorwa ukwa Yëësu Kiristo(Ruuka 2:1-7)18 Mbe, ghano hano na-mangʼana ghano ghakoraghërrya kya bhono Yëësu Kiristo yaaibhööywë.
         Maryamu nyakuwaabho Yëësu, yaarenga aghambëëywë öbhökwë na Yusufu. Kasi hano waanyöörrë
         ataraamoteta, akamaahekana aana enda ko obhotoro ubhwa Umwika Ömöhörëëru.+19 Kasi ko bhoora Yusufu m-möntö uwa heene yaarë, tiyaatunirë igha asöökërri Maryamu
         hë, ku bhuyö akaitegherra igha, atighane bhukiri igho na Maryamu uyö yaarenga aghambëëyë
         öbhökwë.+20 Maaha mbe, hano Yusufu yaaitegherranga engʼana iyö, maraika uwa Omonene Waryobha+ akamobhooshokera mo-kerooto, akamötëëbhya igha, “Yusufu umwebhorwa Daudi, otakoobhoha
         okoteta Maryamu, ko bhoora igha, enda iyaaye iyö, n-ko obhotoro ubhwa Umwika Ömöhörëëru.
         21 Nareebhore omoona uwa ikishaasha, omoroke igha Yëësu,+ ko bhoora igha, uyö we araatööri abhantö abhaaye ukurwa mö-bhëbhë ibhyabho.”22 Amangʼana ghayö ghonswe igho ghaabhaayë igho, okore ghahekerane ghaara Omonene Waryobha
         yaaghambirë okohetera kö ömörööti uwaaye Isaaya igha,23 “Tamaaha, omokari intindë narimökya enda,eebhore omoona uwa ikishaasha!Narerokwa iriina igha Emanueri.”+Ensonga iyaako igha, “Waryobha hamwë arë na bhëëtö.”24 Hano Yusufu yaabhöökirë, akakora kya bhoora maraika uwa Omonene Waryobha yaamoraghërrëëyi.
         Akateta Maryamu. 25 Kasi tiyaaraayë na mokaaye uyö hë, okohekera hano Maryamu yaaibhööyë omoona uwa ikishaasha.
         Yusufu akaroka omoona uyö igha, Yëësu.
         
            
               	Mokaa Uria, yaabherekerwanga igha, Bhatisheebha. Maaha mo-ketabho ikya 2 Samwëri 12:24-25.

               	Amöni. Senakara isyëndë syandëkirë igha, Amöösi.

               	Bhaabhëëri. Maaha mo-faharaasa.

               	Kiristo. Uyö we Waryobha yaahööyë igha, atööri abhantö na okobhatonga mo-Bhokama ubhwaye.
                     Maaha mo-faharaasa.

               	Umwika Ömöhörëëru. Maaha mo-faharaasa.

               	Umuyahudi hano yaaghamberanga öbhökwë omokari, uyö yaabharwanga igha m-mokaaye. Kasi
                     omooka ngwaahetanga-ho bhamanya kotetana. Enkaagha yonswe iyö tebhaikaranianga hamwë
                     hë, kasi hano araatune ukumutigha ni-igha amobhorre.

               	Maraika uwa Omonene Waryobha. Maaha mo-faharaasa.

               	Yëësu. Ensonga iyaamo ni-igha, Omonene Waryobha nkutungurya arë.

               	Maaha mo-ketabho ikya Isaaya 7:14.

Abhamanyi abha sinyota bharaghya okosaasaama Yëësu21 Yëësu yaaibhörëëywë mu-mughi ghono ghwaabherekerwanga igha Bhëtërëhëëmu, mo-mokowa
         ughwa Yudea, enkaagha eno omokama Herode+ yaatonganga. Tamaaha mbe, enkaagha iyö, yo abhamanyi abha sinyota bhaarwërëëyë röghörö,
         bhakahika Yërusarëëmu.+ Bhakabhöörya abhantö igha, 2 “Hai arëngë omoona ono aibhööywë igha abhe omokama uwa Abhayahudi? Ko bhoora igha,
         twaarööshë inyota iyaaye iya ekemanyërryö ikya ukwebhorwa ukwaye, ku bhuyö twishirë
         komosaasaama.” 3 Hano omokama Herode yaaighuurë amangʼana ghayö, igha omoona aibhööywë ono araabhe
         omokama, akabha na entarëki. Abhantö bhonswe igho Yërusarëëmu haara bhakoobhoha ko-keno
         Herode akaakörrë. 4 Mbe, Herode akakora ikiikaro na abhanene abha abhasëngëri+ bhonswe igho na abhëëghya abha amaraghërryö agha Mosa.+ Akabhabhöörya igha, “Kiristo hai aryebhorrwa?”5 Bhakamohonshora igha, “Naryebhorrwa mu-mughi ughwa Bhëtërëhëëmu ghono ghörëngë Yudea.
         Ko bhoora ni-igho ömörööti Mika yaandëkirë. Yaandëkirë igha,6 ‘Bhëënyu abhantö abha Bhëtërëhëëmu eno ërëngë ku-kyaro ikya Yuuda,bhëënyu tebhaakoserwa hë,kö-bhötöngi ubhwa mu-kyaro ikya Yuuda hano!Ko bhoora ömwë uwëënyu, narebha ömötöngi omonene,naretonga abhantö abhaane Isiraëri kya hano ömörëësya yarëësya amangʼöndi aghaaye.’+”7 Mbe, hano Herode yaaighuurë amangʼana ghayö, akabherekera abhamanyi abha sinyota bhayö,
         okore aghi nabho righara bhamötëëbhi enkaagha eno bhaasimiri okomaaha inyota iyö.
         8 Ho yaamarrë akabhatoma Bhëtërëhëëmu, akabhatëëbhya igha, “Moghende möbhöörërri bhuuya
         amangʼana agha omoona uyö, na hano moraamomaahe, mondeetere amangʼana, okore öni wonswe
         ngende komosaasaama.”9 Hano bhaamarrë ukwighwa amangʼana agha omokama, bhakatanora. Tamaaha, inyota eera
         bhaarenga bharööshë röghörö, ekabhatangata. Ekaghya igho ekeemerra haara omoona oora
         yaarë. 10 Hano bhaarööshë inyota eera, bhakashomerwa bhököngʼu. 11 Mbe, abhamanyi abha sinyota bhayö bhakasoha mu-nyumba, bhakamaaha omoona na Maryamu
         nyakuwaabho omoona uyö. Bhakatema hansë ibhiru, bhakasengerra omoona uyö. Bhakatashora
         imirigho ighyabho, bhakatuha omoona uyö esahaabhu, ëkörösö na amaghuta ghano ghakurumbaasa.
         12 Mbe, Waryobha akabhakaania mo-kerooto igha, bhatakaakyora ko-mokama Herode. Ku bhuyö
         hano bhaakyörrë mu-kyaro ikya waabho, ne-nshera iyëndë bhaahëtirë.Abhaibhöri abha Yëësu bharangʼosera Miisiri13 Hano abhamanyi abha sinyota bhaara bhaatanööyë, tamaaha, maraika uwa Omonene Waryobha
         akabhooshokera Yusufu mo-kerooto. Maraika akamötëëbhya igha, “Bhooka ogheghe omoona
         na nyakuwaabho ongʼosere mu-kyaro ikya Miisiri bhöngöbhöngö. Wikare iyö okohekera
         hano ndëkötëëbhya igha ukyore, ko bhoora Herode naraatome abhasirikare abhaaye ukutuna
         omoona ono, okore bhamwite.” 14 Mbe, Yusufu akabhooka ubhutikö bhuyöbhuyö, akaghegha mokaaye na omoona, bhakangʼosa
         bhöngöbhöngö ukughya mu-kyaro ikya Miisiri. 15 Bhakahika mu-kyaro ikya Miisiri, bhakaikara iyö okohekera hano omokama Herode yaakuurë.
         Amangʼana ghayö ghaabhaayë igho, okore ehekerane engʼana eera Omonene Waryobha yaaghambirë
         okohetera kö-mörööti uwaaye Hosea igha, “Naabhërëkëëyë omoona uwaane ukurwa Miisiri.”+Abhasirikare abha Herodebharaita abhaana abha ikishaasha Bhëtërëhëëmu16 Hano omokama Herode yaangʼurrë igha abhamanyi abha sinyota bhayö mbaamongʼainirë,
         akarerra bhököngʼu. Ku bhuyö akatoma abhasirikare abhaaye Bhëtërëhëëmu na mu-bhishishi
         bheno bhyaahegheraini na Bhëtërëhëëmu igha bhaite abhaana abha ikishaasha bhonswe
         igho abha imyoka ëbhërë, na bhano bhaatunanga ukuhikya imyoka ëbhërë. Yaakörrë igho,
         okorengʼaana na enkaagha eera yaatëëbhiibhwi na abhamanyi abha sinyota. 17 Ku bhuyö engʼana eera yaaghambirwë na ömörööti Yeremia, ekahekerana. Ömörööti Yeremia
         yaaghambirë igha,18 “Ekerro kyaarwërëëyë Rama,abhantö bhaakuurrë inkuura iya okobhaabhayera bhököngʼu.Raahëëri arakoorra abhaana abhaaye,kora takutuna ököghösörribhwa hë.Ko bhoora abhaana abhaaye tebhaaho hë.”+Abhaibhöri abha Yëësu bhararwa Miisiri19 Hano omokama Herode yaakuurë, tamaaha, maraika uwa Omonene Waryobha akabhooshokera
         Yusufu mo-kerooto Miisiri eera, 20 akamötëëbhya igha, “Bhooka! Ghegha omoona na nyakuwaabho ukyore mu-kyaro ikya Isiraëri,
         ko bhoora abhantö bhano bhaatunanga ukwita omoona, bhakuurë.”21 Mbe, Yusufu akaghegha omoona hamwë na nyakuwaabho, akatanora, akakyora mu-kyaro ikya
         Isiraëri. 22 Kasi Yusufu akaighwa igha, Arikerao, mura uwa omokama Herode, we yaatonganga Yudea.
         Ku bhuyö akoobhoha ukughya-yo. Okanyoora Waryobha amarrë komokaania mo-kerooto igha,
         atakaaghya iyö. Ku bhuyö bhakaghya mo-mokowa ghono ghwaabherekerwanga igha, Ghariraaya.+23 Bhakamenya mu-mughi ghono ghwaabherekerwanga igha Nazarëëti. Engʼana iyö, yaahekeraini
         ghaara abharööti bhaaröötëëyë Yëësu igha, “Mbaremobherekera igha, Omonazarëëti.”
         
            
               	Herode. Maaha mo-faharaasa, Herode Ömökörö.

               	Yërusarëëmu. Maaha mo-faharaasa.

               	Abhasëngëri. Maaha mo-faharaasa.

               	Abhëëghya abha amaraghërryö agha Mosa. Maaha mo-faharaasa.

               	Maaha mo-ketabho ikya Mika 5:2.

               	Maaha mo-ketabho ikya Hosea 11:1.

               	Maaha mo-ketabho ikya Yeremia 31:15.

               	Ghariraaya. Maaha mo-faharaasa.

Emeremo ighya Yohana Omobhatiisya(Maariko 1:1-8; Ruuka 3:1-18; Yohana 1:19-28)31 Ko-nkaagha iyö, yaare-ho ömöntö uwöndë ono yaabherekerwanga igha, Yohana Omobhatiisya.
         Yohana uyö, akabha araraareka ku-riköngö irya mo-mokowa ughwa Yudea. Akaraareka araghamba
         igha, 2 “Bhëënyu, ni-igha mohongore ëbhëbhë ibhyënyu, ko bhoora enkaagha iya Obhokama ubhwa
         Waryobha+ n-haangʼë ërë.” 3 Yohana uyö no-oora yaaröötirwë na ömörööti Isaaya igha,“Ömöntö arakonga ku-riköngö iyö igha,‘Mösëëmëri Omonene Waryobha enshera,mokore bhuuya, ahasë hano araahete.’+”4 Yohana yaatooranga singibho isya amabhuri agha ityënyi eno ekobherekerwa igha, engamia.
         Yaaibhohanga orokobha urwa riseero mo-bhokende.+ Ibhyakorya ibhyaye bheno yaaryanga n-singighë na öbhöökë. 5 Mbe, abhantö bhaarwanga mu-mughi ughwa Yërusarëëmu, na mo-sembaara syonswe igho isya
         Yudea, na mu-bhyaro bhyonswe igho, ibhya mö-sëngëghëni syonswe igho, isya omooro ughwa
         Yorodani, bharaasha ku-Yohana. 6 Yohana akabhabhatiisya mo-mooro ughwa Yorodani, na eno bharaghamba harabhu igho ëbhëbhë
         ibhyabho.7 Kasi hano Yohana yaarööshë Abhafarisaayo+ na Abhasadukaayo+ abhaaru, bharaasha ko-we, okore bhabhatiisibhwi, akabhatëëbhya igha, “Bhëënyu urwebhoro
         urwa inshoka! Kana nawë uyö abharömirë ökötwë, igha mongʼose okorerra ukwa Waryobha
         kono kuriisha? 8 Nyoore m-maheene igha nkutuna mörë mbabhatiisi, ëkëntö ekenene ni-igha, mokorenga
         amangʼana ghano ghakwörökya igha, möhöngööyë ëbhëbhë ibhyënyu. 9 Motakaakanya igha, Waryobha naraabhaikërri ko bhoora mökötëëbhania igha, ‘Bhëëtö m-bantö
         abha heene törë ko bhoora igha, nu-rwebhoro urwa Ibhurahimu+ törë.’ Ndabhatëëbhya igha, Waryobha aratora okokorra Ibhurahimu abhaana, ukurwa ko-maghena
         ghano. 10 Ikisirë haangʼë kërë okogheesha ëmëtë. Na ömötë ghoghonswe ghono ghotaana sehagho
         sinshiiya, ngoraagheeshwe, ghobhotorwe bhotorwe, ghotabhutwe mo-morro.”11 Ghwiki Yohana akabhatëëbhya igha, “Öni na amanshë nkobhabhatiisirya, ukwörökya igha,
         möhöngööyë ëbhëbhë ibhyënyu. Kasi aaho ömöntö ono akuusha nyuma iyaane, ono arebhabhatiisirya
         Umwika Ömöhörëëru na omorro. Ömöntö uyö, naana obhotoro konkera, kora tiningʼarëëyë
         okotashora siinuugha, isya ebheraatö ibhyaye hë. 12 Uyö, naana orohongo mo-kobhoko ukwaye, urwa ukwerorra. Hano aremara, narekomania engano
         aghetoore mo-ketara, kasi umwiruro, nareghosamba mo-morro ghono ghotakurima.”Yohana arabhatiisya Yëësu(Maariko 1:9-11; Ruuka 3:21-22)13 Mbe, enkaagha iyö, Yëësu yaaruurë mo-mokowa ughwa Ghariraaya, akaghya ko-mooro ughwa
         Yorodani ku-Yohana, okore abhatiisibhwi na Yohana. 14 Kasi Yohana akatuna okorebherra Yëësu, ko ökömötëëbhya igha, “Mbe! Uwe wonswe oraasha
         ku-öni nkobhatiisi? Uwe nu-uwe wingʼarëëyë okombatiisya!”15 Yëësu akamohonshora igha, “Kasi bhoono, uwe ikërrya ombaatiisi. Ko bhoora ko okokora
         igho, ho toraahekerani amangʼana agha obhoheene ubhwa Waryobha bhono akutuna.” Mbe,
         hano Yohana yaaighuurë amangʼana ghayö, akaikërrya okomobhatiisya.16 Ku bhuyö Yohana akabhatiisya Yëësu. Mbe, hano Yëësu yaaibhökirë ukurwa mo-manshë,
         tamaaha, mu-ryobha hakahonyoka, hayöhayö igho, Yëësu akamaaha Umwika uwa Waryobha
         araika kya ikighuuti, akamwikarra. 17 Ho Waryobha yaaghambirë ukurwa mu-ryobha igha, “Ono no-Moona uwaane omoghonshe, ono
         aköntëghërya bhököngʼu.”
         
            
               	Obhokama ubhwa Waryobha. Mataayo yaandëkirë hano igha, Obhokama ubhwa mu-ryobha. Hayö nkunyoora örë aana ensonga iya Obhokama ubhwa Waryobha. Nkokora arë igho ko okokangʼasërrya igha, Waryobha nkotonga arë ukurwa mu-ryobha.
                     Abhayahudi abhaaru hano bhaghamba engʼana eno igha mu-ryobha nkunyoora örë ensonga yaamo ni-igha Waryobha. Nkokora bharë igho ko bhoora bhakomosooka
                     bhököngʼu.

               	Maaha mo-ketabho ikya Isaaya 40:3.

               	Yaaibhohanga orokobha urwa riseero mo-bhokende. Singibho isya Yohana Omobhatiisya nsyaarë kya seera Ëriya yaatooranga. Maaha mo-ketabho
                     ikya 2 Abhakama 1:8.

               	Abhafarisaayo. Riyö n-dikomo irya abhatangati abha idiini iya Ikiyahudi ryaarë. Maaha mo-faharaasa.

               	Abhasadukaayo. Riyö n-dikomo irya abhatangati abha idiini iya Ikiyahudi ryaarë. Maaha mo-faharaasa.

               	Ibhurahimu. Maaha mo-faharaasa.

Oghosambwa ghorashaasha Yëësu(Maariko 1:12-13; Ruuka 4:1-13)41 Mbe, Umwika uwa Waryobha akatangata Yëësu ukughya ku-riköngö, okore ashaashwe na Oghosambwa.+2 Yëësu akaisasa ibhyakorya ku-sinsikö merongo ene, ubhutikö na omobhasö, ku bhuyö akaighwa
         umweko bhököngʼu. 3 Oghosambwa ghokaasha, ghokamushaasha. Ghokatëëbhya Yëësu igha, “Nyoore m-Moona uwa
         Waryobha+ örë, tëëbhya amaghena ghano ghaisyöri, ghabhe emekaate.”4 Kasi Yëësu akahonshora Oghosambwa igha, “Ti-igho hë, yandëkirwë mo-Maandeko Amahörëëru
         igha,‘Ti-bhyakorya ibhyene igho, igha mbyo bhekohaana ömöntö öbhöhöru,kasi öbhöhöru ubhwa ömöntö, nkurwa bhörë mo-ngʼana yoyonswe eno Waryobha akoghamba.’+”5 Mbe, Oghosambwa ghokahira Yëësu mu-mughi omonene ömöhörëëru ghono ghokobherekerwa
         igha Yërusarëëmu. Ghokamwimërrya ko-kenono ikya risengerro irya Waryobha.+6 Ghokamötëëbhya igha, “Nyoore m-Moona uwa Waryobha örë, irekera hansë, ko bhoora yandëkirwë
         mo-Maandeko Amahörëëru igha,‘Waryobha naraatome abhamaraika+ abhaayebhakogheghe mo-mabhoko aghaabho,okore otakaashe wituuretuure kwe-ghena.’+”7 Kasi Yëësu akaghohonshora igha, “Tinirekere hansë hë, ko bhoora yandëkirwë mo-Maandeko
         Amahörëëru igha, ‘Otakaashaashya Omonene uwaaho Waryobha.’+”8 Ho ghwiki Oghosambwa ghwaaghëghirë Yëësu, ghokamuhira ku-nguku entambë bhököngʼu.
         Ghokamwörökya ibhyaro bhyonswe igho ibhya ko-kebhara kono, na ubhuuya ubhwabhyo. 9 Ghokamötëëbhya igha, “Nendaakohaane ibhyaro bheno bhyonswe igho obhetonge, hano oraanyaghamere
         onsaasaame.”10 Kasi Yëësu akaghohonshora igha, “Ndwera-ho ghore Ghosambwa. Tenkosaasaame hë, ko bhoora
         yandëkirë mo-Maandeko Amahörëëru igha,‘Ni-igha osaasaame Omonene uwaaho Waryobha,na ukumwighwera umwene igho.’+”11 Mbe, Oghosambwa ghokamutigha ibhagha ike igho. Tamaaha, abhamaraika abha Waryobha
         bhakaasha kutighinkanera Yëësu.Yëësu arasimya okotoora amangʼana aghaaye harabhu igho(Maariko 1:14-15; Ruuka 4:14-15)12 Mbe, hano Yëësu yaaighuurë igha, Yohana Omobhatiisya arëngë mo-kebhohe, akarwa hayö,
         akaghya mo-mokowa ughwa Ghariraaya. 13 Akarwa Nazarëëti hayö, akaghya ukwikara mu-mughi ghono ghwaabherekerwanga igha, Kaperenaumu.
         Kaperenaumu, nu-mughi ghono ghwaarë haangʼë na inyansha iya Ghariraaya, orobhareka
         urwa Abhazabhurööni na Abhanafutaari. 14 Yëësu yaakörrë igho, okore amangʼana agha ömörööti Isaaya ghahekerane ghano yaaghambirë
         igha,15 “Mwitegherre abhantö abha ikyaro ikya Zabhurööni na ikya Nafutaari,ahasë hano harëngë haangʼë na inyansha iya Ghariraaya, humbu iya omooro ughwa Yorodani,mo-mokowa ughwa Ghariraaya iya Abhakyaro.16 Abhantö abha mu-kisuntë,+ bharööshë obhorabhu obhonene,abhantö bhayö abha mu-kiiriiri ikya uruku, bhamörëkirwë emerengaari ighya nyinkyo.”+17 Ko-nkaagha iyö, Yëësu akasimya okoraarekera abhantö arabhatëëbhya igha, “Bhëënyu,
         ni-igha mohongore ëbhëbhë ibhyënyu, ko bhoora enkaagha iya Obhokama ubhwa Waryobha
         n-haangʼë ërë.”Yëësu arashaaghora abhatëghi abhane(Maariko 1:16-20; Ruuka 5:1-11)18 Hano Yëësu yaaghendanga ko-morambo ughwa inyansha iya Ghariraaya, akamaaha abhantö
         abhabhërë, ömöntö na mura uwaabho enda ëmwë. Uwöndë yaabherekerwanga igha Simööni,
         iriina iryaye iryëndë ni-igha Peetero,+ na mura uwaabho enda ëmwë uyö, yaabherekerwanga igha Anderea. Bhaarekeranga omotegho
         mu-nyansha, ko bhoora m-batëghi bhaarë. 19 Yëësu akabhatëëbhya igha, “Monsoorane, mobhe abheegha abhaane. Nendaabhëëghi ököghöötya
         abhantö, kya bhono mwaarë ököghöötyanga sinswë.” 20 Kamwë igho, Anderea na Simööni bhakatigha hayö emetegho ighyabho, bhakasoorana Yëësu.21 Yëësu akaghëndërrya na oroghendo urwaye, hake igho akamaaha ghwiki abhantö bhabhërë,
         ömöntö na mura uwaabho. Uwöndë yaabherekerwanga igha Yaakobho na mura uwaabho yaabherekerwanga
         igha, Yohana, m-bamura abha Zebhedaayo bhaarë. Bhaarenga bhaikaayë mu-bhwato na suwaabho,
         bharatuma emetegho ighyabho. Bhonswe Yëësu akabhabherekera. 22 Kamwë igho, abheene bhonswe bhakatigha hayö ubhwato na suwaabho, bhakasoorana Yëësu.Yëësu arëëghya araraareka na ukuhwënia abhantö(Ruuka 6:17-19)23 Yëësu yaainaarrë ikyaro kyonswe igho ikya mo-mokowa ughwa Ghariraaya, yëëghyanga abhantö
         mu-sinyumba isya esango iya Abhayahudi.+ Akabha araraarekera abhantö Amangʼana Amaiya agha Obhokama ubhwa Waryobha, kora akabha
         arahwënia abharööyë bhonswe igho. 24 Amangʼana ghayö Yëësu yaakoranga, ghakaromaana mu-kyaro kyonswe igho keno kekobherekerwa
         igha Siria. Mbe, bhakamoreetera abharööyë bhonswe igho, bhano bhaarë na amarööyë agha
         teemo nsharu. Abhandë mbaaighwanga öbhörrö bhököngʼu, kora mbaarenga na amasambwa,
         abha ëndööri, na abha amasusu, akabhahwënia bhonswe igho. 25 Ku bhuyö abhantö abhaaru bhakabha bharasoorana Yëësu. Abhandë bhaarwërëëyë mo-mokowa
         ughwa Ghariraaya, Dekapööri,+ Kapadokia, Yërusarëëmu, mo-sembaara isyëndë isya Yudea na humbu ya omooro ughwa Yorodani.
         
            
               	Oghosambwa. Maaha mo-faharaasa.

               	Omoona uwa Waryobha. Maaha mo-faharaasa.

               	Maaha mo-ketabho ikya Eheetoko iya Etoraati 8:3.

               	Risengerro irya Waryobha. Inyumba iyö, yo yaarë ahasë aha okosengerra Waryobha mu-mughi ughwa Yërusarëëmu.
                     Maaha mo-faharaasa.

               	Abhamaraika. Maaha mo-faharaasa.

               	Maaha mo-ketabho ikya Zabhuri 91:11-12.

               	Maaha mo-ketabho ikya Eheetoko iya Etoraati 6:16.

               	Maaha mo-ketabho ikya Eheetoko iya Etoraati 6:13.

               	Abhantö abha mu-kisuntë. Ensonga iyaamo ni-igha, abhantö abha ëbhëbhë.

               	Abhantö bhayö abha mu-kiiriiri ikya uruku, bhamörëkirwë emerengaari ighya nyinkyo. Ensonga iyaamo ni-igha, abhantö bhano bhataana Waryobha, bharööshë obhoheene ubhwa
                     Waryobha. Maaha mo-ketabho ikya Isaaya 9:1-2.

               	Peetero. Ensonga iya iriina riyö ni-igha, ritare.

               	Sinyumba isya esango iya Abhayahudi. Iyö ni-nyumba eno Abhayahudi bhaasikaneranga-mo okore bhasaasaame Waryobha na ukweghera-mo
                     Amaandeko Amahörëëru ekenene, nu-rusikö urwa Obhotooro. Maaha mo-faharaasa Inyumba iya esango iya Abhayahudi, omanyërri bhököngʼu.

               	Dekapööri. Ensonga iyaamo ni-igha, imighi ikömi.

Amëëghyö agha Yëësu mu-nguku(Mataayo 5:1–7:29)Amangʼana agha obhongʼoore na inyaanyi(Ruuka 6:20-23)51 Mbe, hano Yëësu yaarööshë igha rikomo irya abhantö rikomaini haangʼë nawe, akariina
         ku-nguku, akaikara. Abheegha abhaaye bhakaghya ko-we, 2 akabhatëëbhya igha,3 “Nyakara bhano bhaimanyirë igha mbaana obhohabhë na Waryobha,ko bhoora bhayö, na-bhantö bhano bharëngë mo-Bhokama ubhwa Waryobha.4 Nyakara bhano bhakobhaabhayera bhoono igho,ko bhoora Waryobha narebharusirya-ho ekesoma.5 Nyakara abhaihöötu,ko bhoora Waryobha narebhahaana ikyaro kyonswe igho.+6 Nyakara bhano bhaana umweko bheena inyonta iya okokora bhono Waryobha akutuna,ko bhoora Waryobha narebhaighötya.7 Nyakara bhano bhakwabhera abhandë,ko bhoora Waryobha, narebhaabhera.8 Nyakara bhano bhahanshirë Waryobha këmwëkëmwë,+ko bhoora mbaremomaaha.9 Nyakara bhano bhakwighwerrania abhantö,ko bhoora Waryobha narebhabherekera igha, m-baana abhaaye.10 Nyakara bhano bhakoteeswa ko okokora bhono Waryobha akutuna,ko bhoora, m-bantö abha mo-Bhokama ubhwa Waryobha.11 “Nyakara hano abhantö bhaabhatoka, bharabhateesa, na okobhaghamba amangʼana amaghogho
         amaaru agha obhorongo ko okoghera iya öni. 12 Momanye igha ni-igho bhaateesanga abharööti abha kare. Ku bhuyö mushomerwenga bhököngʼu,
         ko bhoora Waryobha yaabhatoorra-ho ituho enene mu-ryobha iyö.”Abheegha abha Yëësu n-kya ömöönyö na obhorabhu(Maariko 9:50; Ruuka 14:34-35)13 Yëësu akaghëndërrya okobhatëëbhya igha, “Bhëënyu n-kya ömöönyö ko-bhantö abha ko-kebhara
         kono. Kasi hano ömöönyö ghoraabhorwe obhosambaaroku, n-kë kekaatoorwa-mo ghosambaaroke?
         Abhantö tebhaghoronge mö-këntö kyokyonswe igho hë. Ku bhuyö ngoraatabhutwe kebhara
         iyö, abhantö bhahetenga bharaghotashatasha.14 “Bhëënyu n-kya obhorabhu ko-bhantö abha ko-kebhara kono. Umughi ghono ghohaghaashirwë
         ku-nguku, tighukwibhisa hë. 15 Kora abhantö tebhaköghöötya etara, bhamare bhaghikundikiri na ribhaköri, kasi nkoghetoora
         bharë ko-katangora, okore ëmërëkëri abhantö bhonswe igho mu-nyumba. 16 Ni-igho ërë na bhëënyu bhonswe, ni-igha obhorabhu ubhwënyu bhomaahekane mo-bhantö,
         mokore amangʼana amaiya, okore hano bharaamaahe amangʼana ghayö mokokora, bhatööni
         Taata uwa mu-ryobha.Amëëghyö agha Yëësu ko-maraghërryö agha Mosa17 “Motakaakanya igha, naasha ko-kebhara kono igha nduusi-ho amaraghërryö agha Mosa,+ handë amëëghyö agha abharööti. Tenaasha igha ngaruusi-ho hë. Kasi naasha, okore nhekerani
         obhoheene ubhwako. 18 No-bhoheene nkobhatëëbhya igha, ko-nkaagha eno ekebhara na mu-ryobha bhekeeho, tekaaho
         akatabhë handë akangʼana kano karirwa-ho, mo-maraghërryö agha Mosa. Teghaaho amaraghërryö
         agha Mosa ghano gharirwa-ho hë, okohekera hano gharehekerania ghaara Waryobha yaatunanga
         igha, ghahekerane. 19 Mbe, hano ömöntö wowonswe araamangararre amangʼana agha umughiro ghwoghwonswe ghoora
         akokanya igha ubhwera ubhwako m-boke, na ukwëghya abhandë obhomangarru bhuyö, Waryobha
         naraaghambe igha, ömöntö uyö, taana ubhwera mo-Bhokama ubhwa Waryobha hë. Kasi hano
         ömöntö wowonswe, araasooke imighiro gheno, na ukwëghya abhandë bhaghesooke, Waryobha
         naraaghambe igha, ömöntö uyö, naana ubhwera mo-Bhokama ubhwa Waryobha. 20 No-bhoheene nkobhatëëbhya igha, hano obhoheene ubhwënyu bhotaakere ubhwa Abhafarisaayo
         na abhëëghya abha amaraghërryö agha Mosa, temoobhe mo-Bhokama ubhwa Waryobha hë.Amangʼana agha okorerra(Ruuka 12:57-59)21 “Mwaighwa umughiro ghono abhakörö abhëëtö bhaaghambirë kare haara igha, ‘Otakaita
         ömöntö.’+ Ömöntö wowonswe ono araaite ömöntö, ni-igha ahirwe mo-bharasa abhotorrwe ikiina.+22 Kasi bhoono öni nkobhatëëbhya ndë igha, motakaarererra ömöntö wowonswe oora. Hano
         moraarererre ömöntö wowonswe oora, ni-igha mushibhibhwi mo-bharasa. Na hano mwatoka
         ömöntö igha m-mushiimushiimu, na okomoroka amariina amaghogho, ni-igha mushibhibhwi
         mo-bharasa enene. Na hano moraareghe ömöntö wowonswe igho, na ökömötëëbhya igha, Waryobha
         amwihiime, hayö ni-igha motabhutwe mo-morro ghotakurima.23 “Hano oraanyoore öghëëyë mwi-sengerro ukumwensa, omare uhiite igha, waasarrya murikyaho,
         24 tigha hayö ikimwenso ikyaho ku-rimwensero, oghende kö-möntö uyö wighwerrane nawe.
         Ho bhoono omanye ukukyora ukumwensa.25 “Hano ömöntö araaghambe igha omosarëëyi ku bhuyö aratuna akuhire mo-bharasa, ighwerrana
         na ukwikererrania nawe bhöngö mökërëngë ko-nshera, ataraakuhira mo-bharasa. Hano otaakore
         igho, naraakuhire ku-mwahokania. Na umwahokania, naraatëëbhi umusirikare akotoore
         mo-kebhohe. 26 No-bhoheene nkökötëëbhya igha, tuurwe mo-kebhohe muyö hë, okohekera hano oremara okohaka
         isiirë yonswe igho.”Amangʼana agha obhosooraare27 Ghwiki Yëësu akaghëndërrya ukwëghya igha, “Mwaighwa umughiro ghono igha, ‘Otakaabha
         omosooraare.’+28 Kasi öni ndabhatëëbhya igha, umushaasha atakaighomba okotaara na omokari ono atarëngë
         mokaaye. Hano araakore igho, noraanyoore mo-maitegherro aghaaye, amarrë okotaara nawe.
         29 Hano iriiso iryaho irya bhoryo reraakokorerre okore ëbhëbhë, resomore oretabhute iyö.
         Nyakara obhorwe iriiso ko-kebhara kono, okore ömöbhërë ughwaho ghwonswe igho, ghotakaasha
         okotabhutwa mo-morro ghotakurima. 30 Hano okobhoko ukwaho ukwa bhoryo koraakokorerre okore ëbhëbhë, kokenge okotabhute
         iyö. Nyakara obhorwe okobhoko, okore ömöbhërë ughwaho ghwonswe igho, ghotakaasha kusikibhwa
         mo-morro ghotakurima.”Amangʼana agha ëmböröri(Mataayo 19:9; Maariko 10:11-12; Ruuka 16:18)31 Yëësu akaghëndërrya ököbhëëghya igha, “Mwaighwa umughiro ghono igha, ‘Hano ömöntö
         wowonswe oora yabhorra mokaaye, ni-igha amohaane ritashandighi irya ëmböröri.’+32 Kasi bhoono öni ndabhatëëbhya igha, ömöntö wowonswe ono araabhorre mokaaye, etarëngë
         igha m-mosooraare, nkunyoora örë amökörrë igha m-mosooraare. Ghwiki ni-igha, ömöntö
         wowonswe ono araatete omokari ono yaabhorrwa, uyö wonswe no-bhosooraare akokora.”Amangʼana agha ukutyana33 Ghwiki Yëësu akaghëndërrya ököbhëëghya igha, “Mwaighwa umughiro ughwöndë ukurwa ko-bhakörö
         abhëëtö igha, ‘Otakaatigha okokora ëkëntö keno utyanirë igha, oreekekora. Ni-igha
         ohekerani ekeraghanio keno waaraghania Omonene Waryobha igha, oreekora.’+34 Kasi öni ndabhatëëbhya igha, motakaatyananga mu-ryobha, ko bhoora mu-ryobha ho ikitumbë
         ikya ekekama ikya Waryobha kërë. 35 Motakaatyananga ekebhara, ko bhoora ho ahasë hano Waryobha akotoora amaghörö aghaaye.
         Handë ukutyana Yërusarëëmu, ko bhoora nu-mughi omonene ughwa Waryobha Omokama Omonene.
         36 Ghwiki ni-igha, motakaatyananga emetwe ighyënyu, ko bhoora temokotora ukusyörya urutuukya
         robhe ororabhu handë urumwamu. 37 Hano mwikërëëyi engʼana, mughikërri këmwë. Na hano mwangirë engʼana, mughyanga këmwë.
         Moghambenga obhoheene. Aghandë ghonswe igho ghano ghakoheteera hayö, nko-Ghosambwa
         ghakurwera.”Amangʼana agha okokora ikisiiyomba(Ruuka 6:29-30)38 Yëësu akaghëndërrya ököbhëëghya igha, “Mwaighwa umughiro ghono igha, ‘Hano ömöntö
         araanyahaare murikyaye iriiso, ni-riiso araamohake. Hano oraanyoore ni-riino, ni-riino
         araamohake.’+39 Kasi öni ndabhatëëbhya igha, motakaakorra ömöntö bhoghogho ko bhoora igha yaabhakorra
         obhoghogho. Ndabharëngërya igha, hano ömöntö akötëmirë öröhë ko-mboto iya bhoryo,
         musyörri na emboto iya bhömösi yonswe ateme. 40 Hano ömöntö araakushongere okore akuruusi ishaati iyaaho, uwe moteghere kora ëkööti
         yonswe agheghe.+41 Hano ömöntö araakusingʼirri omogheghere umurigho ughwaye ko-roghendo urwa ikiromiita
         ëmwë, uwe kaghi nawe sikiromiita ibhërë. 42 Hano ömöntö omohabhë akosabhirë ëkëntö, mohaane. Hano ömöntö araashe igha omohaane
         isiirë, otakaamwima.”Amangʼana agha okohansha abhabhisa(Ruuka 6:27-28, 6:32-36)43 Ghwiki Yëësu akabhëëghya igha, “Mwaighwa umughiro ghono igha, ‘Ohanshe murikyaho,+ kasi oreghe umubhisa uwaaho.’ 44 Kasi öni ndabhatëëbhya igha, mohanshenga abhabhisa abhëënyu, kora mosabherenga bhaara
         bhonswe igho, bhakobhateesa. 45 Mbe, hano moraakore igho, neraamahekane igha, m-maheene na-bhaana abha Waryobha Taata
         uwëëtö uwa mu-ryobha mörë. Ko bhoora omobhasö ughwa Waryobha, nkobharra ghörë abhantö
         abhaghogho, na abhantö abha heene. Na imbura iyaaye, nkutwera ërë abhantö bhonswe
         igho, mbakaabha abhaghogho handë abha heene. 46 Hano moraahanshe bhaara bhabhahanshirë abheene igho, Waryobha tabhatuhe hë. Ko bhoora
         kora abhaghööti abha righööti+ nkohansha bharë bhaara bhabhahanshirë. 47 Ghwiki hano moraakëëringa bhahiiri abhëënyu abheene igho, ne-ngʼana kë inshiiya eno
         oraanyoore mökörrë okokera abhandë? Ko bhoora kora abhantö bhano bhatamanyirë Waryobha
         bhonswe, nkökëërya bharë bharikyabho. 48 Mbe, mobhe abharöngë kya Suwëënyu uwa mu-ryobha bhono arëngë uwa heene.”
         
            
               	Maaha mo-ketabho ikya Zabhuri 37:11.

               	Nyakara bhano bhahanshirë Waryobha këmwëkëmwë. Senakara isyëndë syandëkirë igha, Nyakara bhano bhaana enkoro inshiiya.

               	Mosa. Maaha mo-faharaasa.

               	Maaha mo-ketabho ikya Ukurishoka 20:13.

               	Maaha mo-ketabho ikya Eheetoko iya Etoraati 17:8-9.

               	Maaha mo-ketabho ikya Ukurishoka 20:14.

               	Maaha mo-ketabho ikya Eheetoko iya Etoraati 24:1.

               	Maaha mo-ketabho ikya Amangʼana agha Abharaawi 19:12; Okobhara 30:2; Eheetoko iya Etoraati 23:21.

               	Maaha mo-ketabho ikya Ukurishoka 21:24; Amangʼana agha Abharaawi 24:20; Eheetoko iya Etoraati 19:21.

               	Maaha mo-ketabho ikya Ukurishoka 22:26-27; Eheetoko iya Etoraati 24:12-13.

               	Maaha mo-ketabho ikya Amangʼana agha Abharaawi 19:18.

               	Abhaghööti abha righööti. Maaha mo-faharaasa.

Amangʼana agha okohaana abhatöbhu ëbhëntö61 Yëësu akaghëndërrya ukwëghya abheegha abhaaye igha, “Mwiyangarre, motakaakora amangʼana
         aghëënyu, okore momaahwe na ukukumibhwa na abhantö. Ko bhoora hano moraakore igho,
         Taata uwëëtö uwa mu-ryobha tabhatuhe hë.2 “Mbe, hano mohaayë ömötöbhu ëkëntö, motakairaarekanga ko-bhantö, kya bhono abhaiköri
         bhakokoranga mu-sinyumba isya esango iya Abhayahudi na ko-senshera, okore abhantö
         bhabhakumi. No-bhoheene nkobhatëëbhya igha, bhaamara kutuhwa na abhantö, ku bhuyö
         Waryobha tabhatuhe ëkëntö hë. 3 Kasi hano ohaayë ömötöbhu ëkëntö, okobhoko ukwaho ukwa bhömösi, kotakaamanya keno
         këkörrwë na okobhoko ukwaho ukwa bhoryo, 4 engʼana iyö, otakaagherekera kebhara. Hayö ho Taata uwëëtö uwa mu-ryobha ono akomaaha
         imbumbure iya ömöntö, araakutuhe.”Amangʼana agha okosaasaama Waryobha(Ruuka 11:2-4)5 Yëësu akabhatëëbhya igha, “Hano mwasaasaama Waryobha, motakaasaasaama kya abhaiköri.
         Bhahanshirë okosaasaama bhaimërëëyë mu-sinyumba isya esango iya Abhayahudi, na ko-senshera
         isya imyahokano. Nkosaasaama bharë mo-bhantö, okore bhakumibhwi. No-bhoheene nkobhatëëbhya
         igha, bhaamara ukutuhwa na abhantö, ku bhuyö Waryobha tabhatuhe ëkëntö hë. 6 Kasi hano uwe wasaasaama, ni-igha osohe mu-kinyumba ikyaho, usiike-ho ekesaku. Saasaama
         ku-Waryobha Taata uwëëtö, ono atakomaahekana. Ho bhoono Taata uwëëtö uyö akomaaha
         imbumbure iya ömöntö, araakutuhe.”7 Yëësu akaghamba igha, “Hano mwasaasaama Waryobha, motakaasherrasherra igho, kya abhantö
         bhano bhatamanyirë Waryobha. Bho nkokanya bharë igha, ubhwaru ubhwa amangʼana aghaabho,
         mboraaghere bhaitegherrwe. 8 Motakaabha na eteemo iyö, ko bhoora Waryobha Taata uwëëtö, namanyirë keno mukutuna,
         kora motaraamosabha.” 9 Yëësu akabhatëëbhya igha, “Mwighwe kya bhono moraasaasaamenga,‘Taata uwëëtö uwa mu-ryobha,iriina iryaho rëhörëëribhwi.Obhokama ubhwaho bhuushe.10 Righonshe iryaho rehekerane,ko-kebhara kono, kya igho ërë mu-ryobha iyö.11 Tohaane ibhyakorya ibhyëtö, ibhya urusikö urwa reero.12 Utwabhere obhosarya ubhwëtö,kya bhono bhëëtö tukwabhera bhano bhakotosarrya.13 Otakaatohatërrya mo-mashaashyo.Kasi ötötöörri, ko-mashaashyo agha Omoghogho oora,[ko bhoora obhokama, obhotoro na ubhuhika ni-bhyaho amakora ghonswe igho! Amina.]+’”14 Yëësu akaghëndërrya okoghamba igha, “Hano moraabhere abhantö bhano bhakobhasarrya,
         ho kora na Suwëënyu uwa mu-ryobha, araabhaabhere hano moraamosarri. 15 Kasi hano moraange ukwabhera abhantö bhano bhakobhasarrya, na Suwëënyu uwa mu-ryobha
         wonswe, tabhaabhere hano moraamosarri.”Amangʼana agha ukwisasa ibhyakorya16 Yëësu akabhatëëbhya igha, “Hano mwaisasa ibhyakorya, motakaabhaabhayera kya abhaiköri.
         Nkokora bharë ubhusyö ubhwabho bhobha bhöndë bhöndë igho, kya ömöntö ono abhaabhayëëyë
         bhököngʼu. Nkokora bharë igho, okore abhantö bhabhakumi ko okobhamaaha igha, bhaisasirë
         ibhyakorya. No-bhoheene nkobhatëëbhya igha, bhaamara ukutuhwa na abhantö, ku bhuyö
         Waryobha tabhatuhe ëkëntö hë. 17 Kasi hano waisasa ibhyakorya, wisaabhe ubhusyö, ohake amaghuta ko-motwe, 18 okore abhantö bhatakaamanya igha, wisasirë ibhyakorya. Hayö bhoono, ho Taata uwëëtö
         uwa mu-ryobha, ono atakomaahwa araakutuhe.”Amangʼana agha ubhwamë(Ruuka 12:33-34, 11:34-36, 16:13)19 Ghwiki Yëësu akëëghya igha, “Otakaibheekera ëbhëntö ibhya ubhwera ko-kebhara kono.
         Amakonde na ikutu mberaasari ëbhëntö bheno ukwibheekera ko-kebhara kono. Nkaagha isyëndë
         abhaibhi bharatora okotaabhora inyumba, bhaibhe kiyö öbhëëkirë. 20 Kasi ibheekera ëbhëntö ibhyaho ibhya ubhwera mu-ryobha, ahasë hano amakonde na ikutu
         bhetaasari, handë umwibhi ukwibha. 21 Ahasë hano emongo iyaaho ërë, ho ubhweseghe ubhwa enkoro iyaaho bhörë.”22 Yëësu akaghamba igha, “Kya bhoora etara ëkömërëkya, amaiso aghaaho ghonswe kö-möbhërë,
         n-kya etara. Hano waanyoora amaiso m-mahöru, nkomaaha örë bhuuya igho. 23 Kasi hano oraanyoore igha, amaiso aghaaho m-marööyë, ömöbhërë ughwaho ghwonswe igho
         nkobha ghörë ikisuntë, ikisuntë keno kikurrë.”24 Yëësu akaghëndërrya okoghamba igha, “Taaho ömöntö ono akotora okokorra emeremo abhanene
         bhabhërë ko-nkaagha ëmwë. Hano araakore igho, naraareghe ömwë, ahanshe uwöndë. Handë
         aghootane na ömwë, asere uwöndë. Ighoigho na kö-bhëënyu bhonswe, timwikarre ubhutuni
         ubhwa ëbhëntö, na eno moratuna okokorra Waryobha emeremo.”Amangʼana agha entarëki(Ruuka 12:22-31)25 Ku bhuyö Yëësu akabhatëëbhya igha, “Motakaahaha na ukwibhöörya igha, ‘Hai toraanyoore
         ibhyakorya na amanshë, handë igha nkë toraatoorenga?’ Kana mwëbhirë igha, öbhöhöru
         ubhwënyu mbökërrë ibhyakorya, na ömöbhërë ngökërrë singibho?” 26 Momaahere ku-bhinyönyi. Tibhikwëmya handë okoghesa hë, tebheena eketara hë. Kasi Waryobha
         Taata uwëëtö uwa mu-ryobha, nkobhehaana arë ibhyakorya. Na bhëënyu mmoona ubhwera
         ku-Waryobha okokera ibhinyönyi. 27 Taaho ömöntö mö-bhëënyu muyö, ono ehaho iyaaye, araamötöörri iyëngëri ribhagha irya
         esa ëmwë iyeene igho, kö-bhöhöru ubhwaye.28 Yëësu akaghëndërrya okoghamba igha, “Motakaahaha igha, hai moraanyoore singibho. Momaahere
         kö-bhëmörë ibhya mwi-sisi, kya bhono bhikukiina. Tebhekokora emeremo handë ukwishonera
         singibho hë. 29 Kasi ndatuna momanye igha, kora omokama Seremaani ko obhonene na ubhwamë ubhwaye,
         tiyaarë na singibho sinshiiya, kya ëkëmörë ëkëmwë ikya ëbhëmörë ibhya mwi-sisi. 30 Mbe, oraanyoore igha ni-igho Waryobha akwibhöhya amanyanki agha kö-möghöndö, ghano
         igha reero ho gharë, kasi isho ngaretabhutwa mo-morro, bhoono tabhaibhöhi bhököngʼu
         bhëënyu bhanyamukumo omoke?31 “Ku bhuyö motakaahaha ku ukwibhöörya igha, ‘Bhoono hai toraanyoore ibhyakorya na amanshë?’
         Motakaibhöörya igha, ‘Hai tokaanyoora singibho?’ 32 Motakaabha kya abhantö bhano bhatamanyirë Waryobha. Ko bhoora abhantö bhano bhatamanyirë
         Waryobha, ghayö ngo ghakobhahahya, kasi bhëënyu momanye igha, Suwëënyu uwa mu-ryobha,
         namanyirë bhuuya igha, bhëënyu bhonswe ghayö nkoghatuna mörë. 33 Kasi bhëënyu keno nkobhatëëbhya ni-igha, mwighombenga bhököngʼu, Waryobha abhe Omokama
         uwëënyu na mobhe abhantö abha heene kya bhono akutuna. Mbe, hayö ho moraahaanwe na
         ibhyëndë bhyonswe igho bheno mukutuna. 34 Motakaahaha ko okoghera iya isho, ko bhoora igha, isho ni-yeene irinyankera.”
         
            
               	Amangʼana ghano gharëngë mo-bhebhandërryö kya bheno […] ni-igha tegharëngë mo-senakara
                     isyëndë isya Ikiyunaani.

Amangʼana agha okobhotora ibhiina(Maariko 4:24; Ruuka 6:37-38, 6:41-42)71 Yëësu akaghëndërrya ukwëghya abheegha abhaaye, akabhatëëbhya igha, “Motakaabhotorra
         abhantö ibhiina, okore na bhëënyu motakaasha kobhotorrwa ikiina na Waryobha. 2 Kya bhono mokobhotorra abhandë ibhiina, ni-igho na bhëënyu bhonswe morebhotorrwa ikiina
         na Waryobha. Ekerengere keno mokorengera-mo bharikyënyu, nkyo na bhëënyu bhonswe morerengerwa-mo
         na Waryobha.3 “Motakaabha kya ömöntö ono akomaaha ekesaara mu-riiso irya murikyaye, kasi takomaaha
         oromambo rono rörëngë mu-riiso iryaye hë. 4 Iyakë oraakore ötëëbhi murikyaho igha, ‘Tigha nkuruusi ekesaara mu-riiso iryaho,’
         na enkaagha iyö, uwe noona oromambo mu-riiso iryaho? 5 Uwe örë mwiköri, ruusya tangata oromambo mu-riiso iryaho, ho oraatore okomaaha bhuuya
         kya bhono oraaruusi ekesaara keno kërëngë mu-riiso irya murikyaho.6 “Motakaahaana sësëësë ëbhëntö ëbhëhörëëru, ko bhoora nseraaisyöri sebharööni. Kora
         ghwiki motakaarekerra sëmbëëshë ëbhëntö ibhya öbhöghöri ubhurito, ko bhoora nseraatasheretashere
         hansë.”Amangʼana agha okosaasaama Waryobha(Ruuka 11:9-13)7 Yëësu akaghëndërrya okoghamba igha, “Mosabhenga Waryobha keno mukutuna, naraabhahaane.
         Mutunenga, Waryobha naraabhatöörri munyoore kiyö mukutuna. Mokongʼontenga ko-kesaku,
         Waryobha naraabheghorre-ho. 8 Ko bhoora ömöntö wowonswe ono akosabha Waryobha keno akutuna, Waryobha nkomohaana
         arë. Ömöntö ono akutuna ëkëntö ku-Waryobha, nkunyoora arë. Na ömököngʼönti uwa ekesaku,
         Waryobha nkumweghorra arë-ho.9 “Ndabhabhöörya igha, aaho ömöntö mö-bhëënyu, ono omoona uwaaye araamosabhe omokaate
         igha araaghere, amohaane reghena? 10 Handë igha akosabhe inswë nomohaana inshoka? 11 Nokaanyoora igha bhëënyu abhantö m-baghogho mörë, kasi momanyirë okohaana abhaana
         abhëënyu ëbhëntö ibhiiya. Mbe, Taata uwa mu-ryobha nu-uwa heene, nahanshirë bhököngʼu
         okohaana abhantö ëbhëntö ibhiiya, bhano bhakomosabha.12 “Mokorrenga abhantö kya bhono mukutuna bhabhakorrenga. Ko bhoora ghayö, ngo Waryobha
         yaaraghërrëëyi mo-Maandeko Amahörëëru na ko-bharööti.”Amangʼana agha okosoha mo-Bhokama ubhwa Waryobha(Ruuka 13:24)13 Yëësu akaghëndërrya okoghamba igha, “Mohetere mu-kihiita ikinyintu ukughya mo-Bhokama
         ubhwa Waryobha. Ikihiita ëkëgharë na enshera engarë, bhiyö nkuhira bhërë ömöntö ukusikibhwa,
         na abhahëti abha hayö, m-baaru. 14 Kasi ikihiita ikya ukughya mö-bhöhöru, n-kinyintu na enshera ni-nyerre, ku bhuyö abhantö
         m-bake bhano bhakungʼura engʼana iya öbhöhöru iyö.”Amangʼana agha okomanya abharööti abharongo na abha heene(Ruuka 6:43-44)15 Yëësu akaghamba igha, “Mwiyangarre ko-mangʼana agha abharööti abha obhorongo. Nkuusha
         bharë kö-bhëënyu bhahaabhuhirë kya amangʼöndi. Kasi obhoheene ni-igha, mbanga sishuushë
         sëmbë. 16 Mmoraabhamanyërri bhuuya eteemo iyaabho kya bhono ërë, ko-mangʼana amaghogho ghano
         bhakokora. Ko bhoora abhantö tebhakutwa sezabhibhu kö-mëtë ighya amahwa hë, handë
         sitiini ku-mushongoma.17 Ömötë umuuya, nkwama ghörë sehagho sinshiiya. Na ömötë omoghogho, nkwama ghörë sehagho
         sengogho. 18 Ömötë umuuya tighukwama sehagho sengogho hë. Na ömötë omoghogho tighukwama sehagho
         sinshiiya hë. 19 Abhantö nkogheesha bharë kera ömötë ghono ghotakwama sehagho sinshiiya, bhaghotabhuta
         mo-morro. 20 Ku bhuyö abharööti abharongo bhayö, moraabhamanye ko-mangʼana amaghogho ghano bhakokora.”Amangʼana agha abheegha abha heene na abharongo(Ruuka 13:25-27)21 Yëësu akaghëndërrya okoghamba igha, “Bhaaho abhantö abhandë bhano bhakomberekera igha,
         ‘Omonene uwëëtö, Omonene uwëëtö,’ kasi tebharesoha mo-Bhokama ubhwa Waryobha hë. Kasi
         ömöntö ono akokora bhono Taata uwa mu-ryobha akutuna, uyö we aresoha-mo. 22 Urusikö urwa okobhotorrwa ikiina hano rurihika, abhantö abhaaru mbarëntëëbhyanga igha,
         ‘Omonene uwëëtö! Omonene uwëëtö! Kasi tomanyirë igha bhëëtö ntwaaruusiri öbhörööti,
         tokaata na amasambwa ku iriina iryaho, kora tokakora amakono amaaru?’ 23 Hayö ho ndebhatëëbhya harabhu igho igha, ‘Tembamanyirë hë. Mundwere-ho, bhëënyu abhakora
         maghogho.’”Amangʼana agha abhahaghaashi abha teemo ibhërë(Ruuka 6:47-49)24 Mbe, Yëësu akabharëngërya ëkërëngyö igha, “Ömöntö wowonswe ono akwighwa amangʼana
         aghaane, na akore kya bhono nkwëghya, uyö n-kya ömöntö omongʼaini ono yaahaghaashirë
         inyumba iyaaye ku-ritare. 25 Mbe, imbura ekatwa, emeghera ghekeeshora, rikama rirörö rekahuusha inyumba ënköngʼu
         iyö. Kasi inyumba tiyaaghööyë hë, ko bhoora mwene nyumba yaarenga aghehaghaashirë
         ku-ritare. 26 Kasi ömöntö ono akwitegherra amangʼana aghaane ghano nkwëghya, na aranga okokora bhono
         nkoghamba igha akore, uyö n-kya ömöntö omokangi ono yaahaghaashirë inyumba iyaaye
         ku-risense. 27 Mbe, imbura insharu ekatwa, na emeghera ghekeeshora, rikama rekahuusha bhököngʼu,
         inyumba iyö ekaihöngörrya hansë yonswe igho.”28 Hano Yëësu yaamarrë okobharëngërya ëkërëngyö kiyö, abhantö abhaaru bhano bhaamwitegherranga,
         bhakaroghoora kya bhono yëëghyanga. 29 Keno kyaaghërrë bhakaroghoora, m-boora Yëësu atëghyanga kya abhëëghya abha amaraghërryö
         agha Mosa. We yëëghyanga kya ömöntö ono aana obhotoro ukurwa ku-Waryobha.

Yëësu arahwënia omoghenge(Maariko 1:40-45; Ruuka 5:12-16)81 Hano Yëësu yaangʼaararrë ukurwa ku-nguku koora, abhantö abhaaru bhakamosoorana. 2 Tamaaha, omoghenge akaasha akamotemera hansë ibhiru. Akamötëëbhya igha, “Omonene,
         hano oraahanshe oratora ukunhwënia mbe na esaabhuuro iya ikidiini.”3 Yëësu akarambora okobhoko ukwaye, akakunia omoghenge uyö. Akamötëëbhya igha, “Ni-igho
         nkutuna igha uhwene, obhe na esaabhuuro iya ikidiini.” Kamwë igho omoghenge uyö akahwena.
         4 Yëësu akamötëëbhya igha, “Otakaatëëbhya ömöntö wowonswe oora keno kebhaayë, kasi kaghi
         kö-mösëngëri uruusi ikimwenso ikya okorama ukwaho. Ku bhuyö kaghi umwensere Waryobha
         kya bhoora Mosa yaaraghërrëëyi.”+Umukumo ughwa omonene uwa abhasirikare(Ruuka 7:1-10; Yohana 4:43-54)5 Hano Yëësu yaasöhirë mu-mughi ughwa Kaperenaumu, omonene nyabhorebhe uwa abhasirikare
         akaasha ku-Yëësu, 6 akamötëëbhya igha, “Omonene, neena omoghorwa uwaane, waane ka, m-mörööyë bhököngʼu
         uwa risusu. Nkö-bhörrë arë naraayë, takotora ukwemoka hë, nkwighwa arë öbhörrö bhököngʼu.”7 Yëësu akamötëëbhya igha, “Nendaaghi mmuhwëni.”8 Omonene uwa abhasirikare akatëëbhya Yëësu igha, “Tiningʼarëëyë uwe osohe waane ka.
         Kasi ghamba engʼana ëmwë iyeene igho, omoghorwa uwaane naraahwene. 9 Ko bhoora kora öni wonswe, n-hansë ndë iya ubhwera ubhwa uwöndë. Ghwiki bhaaho abhasirikare
         abhandë bhano neena ubhwera ko-obho. Hano naatëëbhya umusirikare nyabhorebhe igha,
         ‘Kaghi,’ nkughya arë. Na hano naatëëbhya uwöndë igha, ‘Nshö,’ nkuusha arë. Hano naatëëbhya
         omoghorwa uwaane igha, ‘Kora omoremo ghono,’ nkokora arë.”10 Hano Yëësu yaaighuurë amangʼana ghayö, akaroghoora bhököngʼu. Akatëëbhya bhano bhaamosoorananga
         igha, “No-bhoheene nkobhatëëbhya igha, tenakasikaini na ömöntö uwa umukumo kya ghono
         Isiraëri hano. 11 Ndabhatëëbhya igha, abhantö abhaaru bhano bhatarëngë Abhayahudi mbariisha ko-Bhokama
         ubhwa Waryobha, ukurwa mbaara syonswe igho. Mbariikara ku-nyangi hamwë na abhakörö
         abhëëtö Ibhurahimu, Isaaka na Yaakobho. 12 Kasi Waryobha naretabhuta mu-kisuntë abhantö bhano bhaaitengʼerwanga igha, mbo bhakaabhaaye
         abhantö abhaaye. Iyö yo bharikuura bhököngʼu, na okokaaraatya amaino.”13 Mbe, Yëësu akatëëbhya omonene uwa abhasirikare uyö igha, “Kaghi ka. Ömököri uwaaho
         uwa emeremo naraahwene kya bhono umukumo ughwaho ghörë.” Ömököri uwaaye uwa emeremo,
         akahwena enkaagha iyöiyö.Yëësu arahwënia abhantö abhaaru(Maariko 1:29-34; Ruuka 4:38-41)14 Mbe, Yëësu akahika wa Peetero ka, akasoha mu-nyumba. Hano yaasöhirë mu-nyumba, akanyoora
         nyakubhyara uwaabho Peetero aana ehooma ëndörö, nkö-bhörrë arë naraayë. 15 Yëësu akamukunia okobhoko, akahwena, akeemoka, akatighinkanera Yëësu.16 Mbe, hano yaahikirë omoghoroobha, Yëësu akareeterwa abhantö bhano bhaarenga na amasambwa.
         Yëësu akaghaata ko okoghahamera kamwë igho. Kora akahwënia na abharööyë. 17 Ghayö ngaakörrwë, okore ehekerane engʼana eera ömörööti Isaaya yaaghambirë igha,“Yaaghëghirë amarööyë aghëëtö, akatuhwënia.”+Ubhurito ubhwa okosoorana Yëësu(Ruuka 9:57-62)18 Mbe, hano Yëësu yaarööshë igha abhantö m-baaru bhaamwinarrë, akatëëbhya abheegha abhaaye
         igha, “Twamboke toghende humbu iya inyansha.” 19 Ho umwëghya uwa amaraghërryö agha Mosa yaaishirë akatëëbhya Yëësu igha, “Umwëghya,
         nendaakosooranenga, hasë honswe igho, hano ukughya.”20 Kasi Yëësu akamohonshora igha, “Nyamobhwe mbaana amaina aghaabho agha okoraara-mo,
         na ibhinyönyi mbeena amasu. Kasi öni Omoona uwa Ömöntö,+ teneena ahasë aha okotoora orobharu urwane hë.”21 Mbe, umwegha ömwë uwa Yëësu akatëëbhya Yëësu igha, “Omonene, tigha kanga ngende mbeeke
         taata, mmare niishe.”22 Yëësu akamohonshora igha, “Uwe nsoorana. Tigha abhantö bhano bhatakwighwera Waryobha,+ bhabheekane abheene ko abheene.”Yëësu arahamera rikama(Maariko 4:35-41; Ruuka 8:22-25)23 Mbe, Yëësu akariina mu-bhwato na abheegha abhaaye. 24 Kamwë igho rikama rirörö kai, rekahuuta ku-nyansha kuyö, kora ubhwato bhokakerwa na
         amayengo. Kasi Yëësu umwene yaarenga araayë. 25 Abheegha abhaaye bhakaghya ukumutura. Bhakamötëëbhya igha, “Omonene otatötöörya! Hake
         törë kukwererra!”26 Umwene akabhahonshora igha, “Motakoobhoha! Umukumo ughwënyu m-moke.” Ho yaamarrë akemerra,
         akahamera rikama na amayengo. Inyansha ekatendeera. 27 Abheegha bhayö bhakaroghoora. Bhakatëëbhania igha, “Kana! Ömöntö ono n-wa teemo kë,
         ono akohamera rikama na amayengo bheramwighwera?”Yëësu araata amasambwa ko-bhantö abhabhërë(Maariko 5:1-20; Ruuka 8:26-39)28 Hano Yëësu yaambökirë inyansha iya Ghariraaya, akahika humbu ku-kyaro ikya Abhaghadara.
         Mbe, akasikana-ho na abhantö abhabhërë, bhano bhaarë na amasambwa. Bhaarwërëëyë mo-sembeehera+ mono bhaamënyirë. Abhantö bhayö, bhaarë na singuru, na m-babhë bhaarë. Kora abhantö
         mboobhohanga okoheta ko-nshera kuyö.29 Mbe, amasambwa ghayö ghakakongera Yëësu igha, “Ë Omoona uwa Waryobha, iyakë ukutuna
         okotokora? Kasi wishirë ukutusikya, kora enkaagha eno Waryobha yaatoora-ho iya ukutusikya
         etaraahika?” 30 Mbe, ahasë hayö, ryaare-ho rihisho rinene irya sëmbëëshë serarëësya. 31 Mbe, amasambwa ghaara ghakasaasaama Yëësu igha, “Hano oraatwate ukurwa mo-bhantö bhano,
         utwikërri toghende mwi-hisho irya sëmbëëshë moora.”32 Yëësu akatëëbhya amasambwa ghayö igha, “Moghende!” Mbe, amasambwa ghayö ghakarwa mo-bhantö
         bhayö, ghakaghya mwi-hisho irya sëmbëëshë. Rihisho irya sëmbëëshë rekahiringita këmwë
         ku-kihiringityö ëkërörö, ukughya ku-nyansha, rekakwererra mu-nyansha.33 Hano abharëësya abha sëmbëëshë bhaarööshë ghayö, bhakakenya ukughya ka. Bhakatëëbhya
         abhantö keno kyaabhaayë. Kora bhakabhatëëbhya kya igho abha amasambwa bhaahwëniibhwi.
         34 Abhantö bhonswe igho mu-mughi ghuyö, bhakakenya ukughya okomaaha Yëësu. Bhakasaasaama
         Yëësu igha arwe mu-kyaro ikyabho muyö.
         
            
               	Maaha mo-ketabho ikya Amangʼana agha Abharaawi 13:45-46, 14:1-32.

               	Maaha mo-ketabho ikya Isaaya 53:4.

               	Omoona uwa Ömöntö. Maaha mo-faharaasa.

               	Abhantö bhano bhatakwighwera Waryobha. Senakara isyëndë syandëkirë igha, Abhaku. Ko-ngʼana iya abhaku, maaha mo-ketabho ikya Ruuka 15:24, 15:32; Abhaëfësö 2:1.

               	Mo-sembeehera. Abhayahudi bhaabheekanga abhaku mo-semenga handë mu-bhwina bhono bhwaatukwa ku-ritare
                     irya ku-nguku.

Yëësu arahwënia ömörööyë uwa risusu(Maariko 2:1-12; Ruuka 5:17-26)91 Mbe, Yëësu akariina mu-bhwato akaamboka ukughya humbu iya inyansha iya Ghariraaya,
         akahika Kaperenaumu, umughi ghono yaamënyirë-mo. 2 Abhantö abhandë bhakareetera Yëësu ömörööyë uwa risusu bhamösëngʼënsirë kwi-shambi.
         Hano Yëësu yaarööshë engʼana iyö abhantö bhayö bhaakörrë, akamanya igha mbaana umukumo.
         Akatëëbhya ömörööyë uyö igha, “Moona uwaane iköngʼërrya, otakoobhoha, nkwabhëëyë ëbhëbhë
         ibhyaho!”3 Hano abhëëghya nyabhorebhe abha amaraghërryö agha Mosa bhaaighuurë amangʼana ghayö,
         bhakaighambera mo-metwe ighyabho igha, “Ömöntö ono nkotoka arë Waryobha.” 4 Kasi Yëësu yaamanyirë keno bhaaitegherranga, ku bhuyö akabhatëëbhya igha, “Motakaabha
         na amaitegherro amaghogho kya ghayö mo-metwe ighyënyu. 5 Ne-ngʼana kë ëntöbhu iya okoghamba, ‘Wabhëëywë ëbhëbhë ibhyaho,’ kasi nö-kömötëëbhya
         igha, ‘Emoka oghende?’ 6 Keno nkutuna momanye ni-igha, öni Omoona uwa Ömöntö, neena obhotoro ubhwa ukwabhera
         abhantö ëbhëbhë ibhyabho ko-kebhara kono.” Ho Yëësu yaamarrë akatëëbhya ömörööyë uwa
         risusu uyö igha, “Emoka, ogheghe rishambi iryaho oghende yeeka waaho.” 7 Ömöntö uyö akahwena, akeemoka, akaghya ka. 8 Hano rikomo irya abhantö ryaarööshë ghayö, rekaroghoora bhököngʼu kora rekoobhoha.
         Rekatöönia Waryobha ono yaahaayë abhantö ubhwera kya bhuyö.Yëësu arabherekera Mataayo amosoorane(Maariko 2:13-17; Ruuka 5:27-32)9 Hano Yëësu yaaruurë hayö, akasikana na ömöghööti uwa righööti ono yaabherekerwanga
         igha, Mataayo. Mataayo uyö, yaarenga aikaayë mo-kaghutu akaaye aka righööti. Yëësu
         akamötëëbhya igha, “Nshö onsoorane.” Mataayo akeemoka, akamosoorana.10 Mbe, Yëësu akaghya wa Mataayo. Hano Yëësu yaarenga ko-meeza ararya ibhyakorya wa Mataayo
         hayö, tamaaha, abhaghööti abha righööti abhaaru na abhantö abhandë bhano bhaamanyekaini
         igha, m-ba ëbhëbhë, bhonswe bhakaasha bhakarya hamwë na Yëësu na abheegha abhaaye.
         11 Hano Abhafarisaayo bhaarööshë amangʼana ghayö, bhakatëëbhya abheegha abha Yëësu igha,
         “Umwëghya uwëënyu uyö, taingʼarëëyë okorya hamwë na abhaghööti abha righööti na abha
         ëbhëbhë+ abhandë!” 12 Hano Yëësu yaangʼurrë amangʼana ghayö, akaghamba igha, “Ömörööyë we akutuna ömörëri,
         tö-möhöru hë! 13 Mbe, moghende mutune ensonga iya amangʼana agha Waryobha hano yaaghambirë igha, ‘Engʼana
         eno nkutuna, na-bhantö ukwabherana, ko bhoora ukwabherana nkökërrë ikimwenso keno
         abhantö bhakummwensera.’+” Yëësu akabhatëëbhya igha, “Öni tenaasha okobherekera bhano bhakwimaaha igha, m-ba
         heene ku-Waryobha, a a! Kasi naasha igha, mberekere abha ëbhëbhë.”Amëëghyö amahya nkutuna gharë amaitegherro amahya(Maariko 2:18-22; Ruuka 5:33-39)14 Mbe, ho abheegha nyabhorebhe abha Yohana Omobhatiisya bhaaishirë ku-Yëësu, bhakamöbhöörya
         igha, “Bhëëtö hamwë na Abhafarisaayo, nkwisasanga törë ibhyakorya. Kasi n-kwakë abheegha
         abhaaho bho bhatakwisasa ibhyakorya?” 15 Yëësu akabhahonshora igha, “Abhaghëndësya abha ömötëti,+ tebhakobhaabhayera enkaagha eno ukunyoora bharëngë hamwë na ömötëti. Kasi hano ömötëti
         ariruusibhwa mo-bhasaani abhaaye muyö, hayö bhoono ho abhasaani abhaaye bhareebhabhayera
         na ukwisasa ibhyakorya.16 “Taaho ömöntö ono akoghegha ekeraka ekehya, aketomere ku-ngibho ëngötu hë. Hano araakore
         igho, ekeraka ekehya kiyö, nkeraatandore bhököngʼu ingibho ëngötu iyö. 17 Ghwiki ni-igha, abhantö tebhakohoma idivai+ eehya mo-bheghansha ëbhëkörö+ ibhya amaseero. Ko bhoora hano bharaakore igho, nkwateka bhërë, bhesareka, na idivai
         yeteka. Abhantö nkotoora bharë idivai eehya mo-bheghansha ebhehya. Hayö ho idivai
         na bheghansha bhetaasareke.” Yëësu araryökya umwisëkëna ukuhwënia omokari ono yaanyankuha(Maariko 5:21-43; Ruuka 8:40-56)18 Enkaagha eera waanyöörrë Yëësu akishumaasha ghayö, tamaaha, omotangati uwöndë uwa
         inyumba iya esango iya Abhayahudi, akaasha ku-Yëësu, akamotemera hansë ibhiru, akamötëëbhya
         igha, “Umwisëkë uwaane m-boono yaakwa. Kasi toghende omosambekere amabhoko, anyoore
         öbhöhöru.” 19 Yëësu akeemoka, akahinana na abheegha abhaaye, hamwë na suwaabho omohara uyö.20 Tamaaha, omokari ono yaatemoranga amaanyinga imyoka ikömi na ibhërë, akarwa nyuma
         Yëësu, akakunia ku-ripindo irya ingibho iya Yëësu. 21 Yaakörrë igho, ko bhoora yaaighambëëyë mo-motwe ughwaye igha, “Hano ndaashe nkuni
         ripindo irya ingibho iyaaye igho, nendaahwene.” Ku bhuyö akakunia ripindo irya ingibho
         iya Yëësu. 22 Yëësu akaisyörya akamomaaha, akamötëëbhya igha, “Ghömërrya mwisëkë uwaane. Keno këghërrë
         uhwënirë, nu-mukumo ughwaho.” Hayö na hayö igho, omokari uyö akahwena.23 Mbe, hano Yëësu yaaghyanga mu-nyumba iya omotangati uwa esango iya Abhayahudi, akamaaha
         abhantö abhaaru bhaikomaini mu-ruku hayö, abhandë bharahuuta ebherongwe, na abhandë
         bharakuura bhököngʼu bhabhaabhayëëyë. 24 Yëësu akabhatëëbhya igha, “Murwe hano. Omohara ono takuurë hë naraayë.” Hano abhantö
         bhaaighuurë amangʼana ghayö, bhakamosekerra. 25 Hano rikomo irya abhantö ryaaruusiibhwi mu-nyumba, Yëësu akasoha mu-kinyumba ikya
         omohara uyö. Akaghoota okobhoko omohara uyö, akeemoka ahwënirë. 26 Amangʼana ghayö ghakaromaana ikyaro kiyö kyonswe igho.Yëësu arahwënia abhahukuru na rimuumu27 Hano yaarwanga hayö, abhahukuru abhabhërë bhakamurwa nyuma bharakonga igha, “Umwebhorwa
         Daudi,+ otatwabhera!” 28 Hano Yëësu yaasöhirë mu-nyumba, abhahukuru bhayö bhakaghya ko-we. Akabhabhöörya igha,
         “Morakumya igha, ndatora okobhahwënia?” Bhakamohonshora igha, “Yëë Omonene, nkukumya
         törë.” 29 Ho bhoono Yëësu yaakuniri amaiso aghaabho, na eno arabhatëëbhya igha, “Nkobhahwënia
         ndë, ko bhoora mukukumya igha ndatora okobhahwënia.” 30 Kamwë igho, bhakamaaha. Yëësu akabhakangʼasërrya igha, bhatakaatëëbhya ömöntö wowonswe
         oora amangʼana ghayö. 31 Kasi hano bhaaruurë hayö, bhakaraarekera abhantö bhonswe igho abha ikyaro kiyö.32 Hano abhahukuru bhayö bhaarwanga hayö, tamaaha, abhantö abhandë bhakareetera Yëësu
         ömöntö ono yaarenga na risambwa reno ryaamökörrë abhe rimuumu. 33 Yëësu akaata risambwa ukurwa kö-möntö uyö. Rimuumu riyö rekasimya ukushumaasha. Abhantö
         bhano bhaarë hayö, bhakaroghoora bhököngʼu, kora bhakaghamba igha, “Engʼana kya eno
         tiyaakakörrwë Isiraëri hano hë.” 34 Kasi Abhafarisaayo bhakaghamba igha, “Oghosambwa, oghonene ughwa amasambwa ghoora,
         ngwo ghokomohaana obhotoro ubhwa ukwata amasambwa ukurwa ko-bhantö.”Yëësu aramaahera abhantö amaabhë35 Mbe, Yëësu akabha arainaaranaara mu-mighi ghyonswe igho na mu-bhishishi. Ahasë honswe
         hano yaahetanga, yëëghyanga abhantö mu-sinyumba isya esango iya Abhayahudi. Yaaraarekanga
         Amangʼana Amaiya agha Obhokama ubhwa Waryobha, na ukuhwënia abhantö amarööyë ghonswe
         igho. 36 Hano yaarööshë abhantö abhaaru bharösirë, tebhaana uwa okobhatöörrya hë, akabhaabhera.
         Mbaarë kya amangʼöndi ghano ghataana ömörëësya uwa okoghangarra. 37 Hayö ho Yëësu yaatëëbhëri abheegha abhaaye igha, “Ibhyakorya m-byaru kö-möghöndö,
         kasi abhaghësi m-bake igho.+38 Ku bhuyö mosaasaame mwene ömöghöndö, ahire abhaghësi kö-möghöndö bhaghese.”
         
            
               	Abha ëbhëbhë. Maaha mo-faharaasa engʼana, Abhantö abha ëbhëbhë.

               	Maaha mo-ketabho ikya Hosea 6:6.

               	Abhaghëndësya abha ömötëti. Ensonga iyaamo ni-igha, Yëësu n-kya ömötëti, ghano ghakwikora kö-möntö ono akoteta, ngo ghakwikora na ku-mwene
                     wonswe.

               	Idivai. Maaha mo-faharaasa.

               	Ebheghansha ëbhëkörö. Yëësu yaaghambirë ghayö ukwörökya igha, amëëghyö agha kare agha Abhayahudi teghaishooghanibhwi
                     na amëëghyö agha Amangʼana Amaiya agha Yëësu Kiristo hë.

               	Umwebhorwa Daudi. Bhamöbhërëkëëyë igho ko bhoora nu-uwa eka iya Daudi yaarë, na bhaaitengʼeranga igha
                     we Mesiya ono araabhahwëni amarööyë aghaabho. Maaha mo-faharaasa. Maaha mo-ketabho
                     ikya Zabhuri 89:3-37; Isaaya 29:18-19, 35:5-6; Yeremia 23:5-6; Ezekieri 34:23-24.

               	Ibhyakorya m-byaru kö-möghöndö, kasi abhaghësi m-bake igho. Ensonga iyaamo ni-igha, abhantö m-baaru bhano bhakutuna ukukumya Yëësu, kasi abhantö abha okobharaarekera
                     okore bhakumi Yëësu, te-bhaaru hë.

Yëësu aratoma abhatomwa abhaaye ikömi na bhabhërë(Maariko 3:13-19, 6:7-13; Ruuka 6:12-16, 9:1-6)101 Yëësu yaabhërëkëëyë abheegha abhaaye ikömi na bhabhërë, akabhahaana obhotoro ubhwa
         ukwata amasambwa ko-bhantö, na ukuhwënia abharööyë bhonswe igho. 2 Mbe, ghano hano na-mariina agha abhatomwa+ ikömi na bhabhërë bhayö yaatömirë,Simööni ono yaabherekerwanga igha Peetero, Anderea, mura uwaabho Peetero enda ëmwë,
         Yaakobho na Yohana bhamura abha Zebhedaayo, 3 Firipö, Bhatoromaayo, Toomasi, Mataayo ömöghööti uwa righööti, Yaakobho mura uwa Arufaayo,
         Tadaayo, 4 Simööni Omozerote+ na Yuuda Isikariyote ono yaanyëërëëyë Yëësu inikö.5 Mbe, Yëësu akatoma abhatomwa ikömi na bhabhërë bhayö, akabharaghërrya igha, “Motakaaghya
         ko-Bhakyaro, handë ku-mughi ghoghonswe ghoora ughwa Samaaria. 6 Kasi moghende ko-Bhaisiraëri, bhayö, n-kya amangʼöndi ghano ghasira. 7 Moghende mobharaarekerenga igha, ‘Enkaagha iya Obhokama ubhwa Waryobha n-haangʼë ërë.’
         8 Muhwëni abharööyë, muryöki abhaku, mosaabhuure abhaghenge, mwate amasambwa ko-bhantö.
         Mbahaayë bhosa obhotoro bhuyö, ku bhuyö na bhëënyu bhonswe mötörri abhantö bhosa.
         9 Motakaaghya na esahaabhu, handë seehera mu-bhighushi ibhyënyu. 10 Motakaaghya na amabhëëghi agha oroghendo, handë sengansho ibhërë, ebheraatö handë
         inyimbo. Ko bhoora ömököri uwa emeremo, naingʼarëëyi okohaanwa keno aingʼarëëyë.”11 Yëësu akaghëndërrya okobhatëëbhya igha, “Hano mwasoha mu-mughi ghwoghwonswe ghoora,
         handë ikishishi kyokyonswe keera, mutune ömöntö ono araabhasërëëni waaye ka. Mwikare
         waaye hayö, okohekera hano murirwa ahasë hayö. 12 Hano mwasoha mu-mughi ughwa ömöntö, mobhakëëri igha, ‘M-morembe bhamurë.’ 13 Hano abhantö abha ku-mughi kuyö bharaabhaikërri, obhongʼoore ubhwa omorembe mboraabhaikarre.
         Kasi hano bharaange okobhaikërrya, Waryobha tangʼoore abhantö abha ku-mughi kuyö hë.
         14 Hano ömöntö wowonswe ono araabhange, handë ange ukwikërrya amangʼana aghëënyu, mokongʼonte
         urutu urwa ko-maghörö aghëënyu+ hano mwarwa mu-nyumba handë mu-mughi muyö. 15 No-bhoheene nkobhatëëbhya igha, hano Waryobha arebhotorra abhantö bhonswe igho ibhiina
         ibhyabho, narishibhya bhököngʼu abhantö abha mu-mughi muyö okokera bhono arishibhya
         abhantö abha Sodoma na Ghomora.”+Inyaanyi eno ikuusha(Maariko 13:9-13; Ruuka 21:12-17)16 Yëësu akaghëndërrya ukushumaasha na abheegha abhaaye, akabhatëëbhya igha, “Mwangarre,
         okobhatoma kono nkobhatoma mo-bhantö, n-kya hano amangʼöndi ghaahirwa mu-sishuushë
         ghatë. Ku bhuyö ni-igha mongʼainihe kya inshoka. Ghwiki ni-igha mobhe abhahaabhu kya
         ibhighuuti. 17 Mwiyangarre, ko bhoora abhantö abhandë mbaraabhaghoote bhabhahire mo-sebharasa, kora
         mbarebhatemanga na imishariti mu-sinyumba isya esango iya Abhayahudi. 18 Mbarebhahiranga ko-bhatöngi na ko-bhakama ko bhoora igha m-bantö abhaane mörë. Na
         hayö ho morebhatëëbhyanga amangʼana aghaane agha ukunyimererra ko-Bhayahudi na ko-Bhakyaro.
         19 Kasi hano bharebhaghoota, motakaasha kohaha igha n-kë moreghamba handë igha iyakë
         moreghamba. Ko bhoora Waryobha narebhahaana amangʼana agha okoghamba ko-nkaagha iyöiyö.
         20 Ko bhoora ti-igha m-bëënyu moreghamba hë, kasi nu-Mwika uwa Taata uwëëtö we areghera
         moghambe keno akutuna moghambe.21 “Ömöntö narinyeera inikö mura uwaabho okore aitwe, na umwibhöri uwa ikishaasha narinyeera
         inikö omoona uwaaye, na abhaana mbarinyeera inikö abhaibhöri abhaabho, na okobhaita.
         22 Abhantö mbarebharegha hasë honswe igho, ko bhoora igha, m-beegha abhaane mörë. Kasi
         ono arëghömërrya okohekera ku-muhiko, Waryobha narëmötöörya. 23 Hano bhabhakorra obhoghogho ahasë nyabhorebhe, mokenyerre ahasë ahandë. No-bhoheene
         nkobhatëëbhya igha, temoremara okokora emeremo mu-mighi ghyonswe igho ighya Isiraëri,
         öni Omoona uwa Ömöntö ntaraakyora.24 “Umwegha takokera umwëghya uwaaye hë, na omoghorwa takokera omonene uwaaye hë. 25 Bhëënyu abheegha abhaane ni-igha mobhe kya öni. Mwitengʼere igha abhantö mbarebhakorra
         obhoghogho kya bhono bhakonkorra obhoghogho. Öni m-motangati uwëënyu ndë, hano okomaaha
         bharamberekera igha n-Gosambwa+ ndë, na bhëënyu bhonswe mbarebharoka amariina amaghogho bhököngʼu.”Waryobha umwene igho we uwa ukwobhohwa(Ruuka 12:2-9)26 Mbe, Yëësu akabhatëëbhya igha, “Motakoobhoha abhantö, ko bhoora ëkëntö kyokyonswe
         igho keno kikundikiriibhwi, nkerekondokorwa, na kyokyonswe keno kibhisirwë, nkeremaahwa.
         27 Amangʼana ghonswe igho ghano nkobhatëëbhya mu-kisuntë, moghaghambe harabhu igho. Kora
         amangʼana agha Obhokama ubhwa Waryobha ghano mukwighwa mwighara, mogharaareke harabhu
         igho. 28 Motakoobhoha abhantö. Keno bhakotora ukwita, nö-möbhërë ughwënyu ughwene igho, kasi
         tebhakotora ukwita öbhöhöru ubhwa umwika ughwënyu hë. Waryobha we uwa ukwobhoha, ko
         bhoora umwene aratora ukusikya ömöbhërë na umwika ughwa ömöntö mo-morro ghotakurima.29 “Moratora okoghora ibhitintighiri ebheke bhibhërë kwa hera nke igho. Kasi tekeeho
         ikinyönyi kora ëkëmwë keno kikukwa ikyene igho, Taata uwëëtö uwa mu-ryobha atahanshirë.
         30 Kö-bhëënyu ni-igha, Waryobha namanyirë ekerengere ikya situukya isyënyu ko-metwe ighyënyu,
         31 ku bhuyö motakoobhoha. Ko bhoora bhëënyu mmoona ubhwera bhököngʼu ku-Waryobha okokera
         ibhinyönyi ibhyaru.32 “Ömöntö wowonswe ono arinyikërrya mo-bhantö igha nu-uwaane, öni wonswe nindimwikërrya
         ko-Taata uwa mu-ryobha. 33 Kasi hano ömöntö arinyikaana mo-bhantö igha, tu-waane hë, öni wonswe nindimwikaana
         ko-Taata uwa mu-ryobha.”Yëësu araghera abhantö bharaahokana(Ruuka 12:51-53, 14:26-27)34 Yëësu akaghëndërrya okoghamba igha, “Motakaakanya igha naasha ko-kebhara kono okohaana
         abhantö omorembe. Ti-igho hë! Kasi ni-rinyaraghania naareeta ko-kebhara kono. 35 Ndabharëngërya igha, umumura naryanga ukwighwerrana na suwaabho, umwisëkë naryanga
         ukwighwerrana na nyakuwaabho, omokaamoona wonswe naryanga ukwighwerrana na nyakubhyara
         uwaabho. 36 Abhabhisa abha ömöntö, m-baara abha mu-nyumba iyaaye.+37 Ömöntö wowonswe ono araahanshe suwaabho, handë nyakuwaabho konkera, uyö taingʼarëëyë
         okobha umwegha uwaane hë. Ömöntö wowonswe ono araahanshe mura uwaaye, handë mohara
         uwaaye konkera öni, uyö taingʼarëëyë okobha umwegha uwaane hë. 38 Ömöntö wowonswe ono ataikërri ukunyoora inyanko+ iya okonsoorana, uyö taingʼarëëyë okobha umwegha uwaane hë. 39 Ömöntö wowonswe ono araaronerre öbhöhöru ubhwaye ubhwa ko-kebhara kono, uyö narisirya
         öbhöhöru ubhwaye ubhwa mu-ryobha. Kasi ömöntö wowonswe ono araaruusi öbhöhöru ubhwaye
         ubhwa ko-kebhara kono, uyö narinyoora öbhöhöru ubhwaye ubhwa amakora ghonswe igho.”Ukwikërrya abheegha abha Yëësu n-kya hano waikërrya Yëësu(Maariko 9:41; Ruuka 10:16)40 Yëësu akaghëndërrya okobhatëëbhya igha, “Ömöntö wowonswe ono akobhasërëënia, nö-öni
         ukunyoora asërëënëri. Ömöntö wowonswe ono akönsërëënia, n-Waryobha ono yaantoma we
         ukunyoora asërëënëri. 41 Ömöntö wowonswe ono akösërëënia ömörööti, ko bhoora igha ömörööti uyö, m-moraarëki
         uwa amangʼana agha Waryobha, Waryobha narimutuha kya bhono arituha ömörööti. Ömöntö
         wowonswe ono akösërëënia ömöntö uwa heene ko bhoora igha wa heene, Waryobha narimutuha
         kya bhono arituha omoheene. 42 Ömöntö wowonswe ono akohaana ömöntö uwa inyonta amanshë amamititu agha ukunywa mo-kekombe
         ko bhoora igha ömöntö uyö m-mosoorani uwaane, no-bhoheene nkobhatëëbhya igha, wonswe
         Waryobha narimutuha.”
         
            
               	Abhatomwa. Maaha mo-faharaasa.

               	Simööni Omozerote. Simööni yaabherekerwanga igha, Simööni Omozerote, handë igha, Simööni Omokananaayo. Amariina ghayö ngo bhaabherekeranga abhantö bhano bhaitaneranga öbhötöönööni ubhwa
                     ikyaryo ikyabho ukurwa ko-Bharuumi. Maaha mo-ketabho ikya Maariko 3:18; Ruuka 6:15.

               	Mokongʼonte urutu urwa ko-maghörö aghëënyu. Ensonga iyaamo nu-kwöryökya igha, Waryobha angirë abhantö abha hayö, ko bhoora bhaangirë
                     abhatomwa abhaaye.

               	Maaha mo-ketabho ikya Okosemoka 19:24-29.

               	Oghosambwa. Senakara isyëndë syandëkirë igha, Bhërizëbhuri, ensonga yaamo igha, Oghosambwa, omonene uwa amasambwa.

               	Maaha mo-ketabho ikya Mika 7:6.

               	Ukunyoora inyanko. Ikiyunaani keraghamba igha, ukweteeka omosarabha.

111 Hano Yëësu yaamarrë okoraghërrya abheegha abhaaye ikömi na bhabhërë, akarwa hayö,
         akaghya mu-mighi ighyëndë ighya mo-mokowa ughwa Ghariraaya, ukwëghya-yo na okoraareka
         engʼana iya Waryobha.Yohana Omobhatiisya aratoma abheegha abhaaye ku-Yëësu(Ruuka 7:18-35)2 Enkaagha eno Yohana Omobhatiisya yaarë mo-kebhohe, yaaighuurë amangʼana ghano Kiristo
         yaakoranga. Ku bhuyö akatomana-yo abheegha abhaaye 3 bhabhööri Yëësu igha, “Nu-uwe Mesiya+ ono abharööti bhaaghambirë igha ariisha, kasi nu-wöndë tokaitengʼera?”4 Mbe, Yëësu akabhahonshora igha, “Moghende mötëëbhi Yohana ghano mörööshë hano, na
         ghano mwighuurë. 5 Igha, abhahukuru nkomaaha bharë, amatengʼo nkoghenda gharë, abhaghenge nkosaabhuurwa
         bharë, abhakirö nkwighwa bharë, abhaku nkuryökibhwa bharë, kora abhatöbhu nkoraarekerwa
         bharë Amangʼana Amaiya.+6 Nyakara ömöntö ono aköghëndërrya ukunkumya.”7 Hano abheegha abha Yohana bhaatanoranga, Yëësu akabhöörya rikomo irya abhantö bhayö
         amangʼana agha Yohana igha, “Hano mwaaghëëyë ku-riköngö okomaaha Yohana, m-möntö kë
         mwaaitengʼeranga okomaaha? Mwaaitengʼeranga okomaaha ömöntö ono akwikërrya amangʼana
         ghonswe igho kya umunyaamunsi ghono ghukuhuushwa na rikama hasë honswe igho hano rikama
         rekobhata? Ti-igho hë. 8 Nyoore motaarë möghëëyë okomaaha ömöntö ono anga kya umunyaamunsi, bhoono nkë mwaarë
         möghëëyë okomaaha? Mwaarë kwitengʼera okomaaha ömöntö ono aibhöhirë singibho isya
         öbhöghöri? Ti-igho hë. Abhantö bhano bhakwibhoha singibho isya öbhöghöri, bhayö mmu-sinyumba
         isya ekekama bharë. 9 Bhoono n-kë mwaarë möghëëyë okomaaha? Nö-mörööti? M-maheene, tigha mbatëëbhi! Yohana
         uyö, nakërrë ömörööti. 10 Yohana uyö we Amaandeko Amahörëëru ghakoghamba igha,‘Tamaaha, nendaatome umuhiri uwaane uwa amangʼana,ono araakösëëmëri enshera.’+11 “No-bhoheene nkobhatëëbhya igha, abhantö bhonswe igho bhano bheebhorwa ko-kebhara
         kono, taaho omonene okokera Yohana Omobhatiisya hë. Nokaanyoora ni-igho ërë, kasi
         omoke, mo-Bhokama ubhwa Waryobha, m-monene ku-Yohana uyö. 12 Ukurwa haara Yohana Omobhatiisya yaasimiiyi emeremo ighyaye okohekera bhoono igho,
         abhantö nkwiköngʼërrya bharë, okore bhasohe mo-Bhokama ubhwa Waryobha. Kasi abhantö
         abha singuru, nköbhöröönia bharë. 13 Ko bhoora amangʼana agha Obhokama ubhwa Waryobha, na amaraghërryö agha Mosa, ngaaraarëkirwë
         na abharööti okohekera ko-nkaagha iya Yohana Omobhatiisya. 14 Mbe, nyoore nkutuna mörë mwikërri, momanye igha, Yohana Omobhatiisya, we Ëriya ono
         Waryobha yaaghambirë igha, nakaamötömirë.+15 Ömöntö wowonswe ono aighuurë ghayö ngambirë, aghaitegherre bhuuya!”16 Yëësu akaghëndërrya okoghamba igha, “Kana abhantö abha rekora reno n-kë nkabhatuubhania
         nakyo? Mbarëngë kya abhaana abhake bhano bhaikaayë bharahooya mo-moteera, bharakongera
         bharikyabho igha, 17 ‘Tobhahöötëëyë ekerongwe, kasi timubhinirë hë. Tokarëëtya amarëëtyö agha amaashishi,
         kasi temobhaabhayëëyë hë.’ 18 Nembatuubhaini igho, ko bhoora hano Yohana Omobhatiisya yaaishirë, tiyaaryanga emekaate
         handë ukunywa idivai hë. Kasi bhëënyu mokaghamba igha, ‘Aana risambwa.’ 19 Mbe, bhoono öni Omoona uwa Ömöntö nishirë, nkorya ndë na ukunywa idivai, kasi nkoghamba
         bharë igha, ‘Tamaaha uyö, m-mohobhaaru, m-mörëëbhi, na kora m-mosaani uwa abhaghööti
         abha righööti na abha ëbhëbhë abhandë.’ Kasi obhongʼaini ubhwa Waryobha nkwörökya
         bhörë igha, m-boheene ko enshera iya öbhömënyi ubhwa abhantö abha Waryobha.”Abhantö bhano bhaanga okohongora ëbhëbhë(Ruuka 10:13-15)20 Ho Yëësu yaahamëëyë abhantö abha mu-mighi gheera yaakörrë-mo amakono amaaru, ko bhoora
         bhaangirë okohongora ëbhëbhë ibhyabho. Akabhahamera igha, 21 “Haahö bhëënyu abhantö abha Korazini, Waryobha narebhashibhya. Haahö abhantö abha
         Bhëtisaida, Waryobha narebhashibhya. Singa amakono ghano naakora kö-bhëënyu ngo naakora
         mu-mighi ighya Tiiro na Siidööni, singa abhantö abha Tiiro na Siidööni+ mbakaatöörrë singibho isya amaghonera na ukwihaka riibhu ukwörökya igha, bhahöngööyë
         ëbhëbhë ibhyabho. 22 Kasi nkobhatëëbhya ndë igha, hano Waryobha arebhotorra abhantö ibhiina ibhyabho, narebhashibhya
         bhököngʼu okokera bhono arishibhya abhantö abha Tiiro na Siidööni.+23 Bhëënyu abhantö abha Kaperenaumu, nkokanya mörë igha Waryobha narebhaghegha abhahire
         mu-ryobha, tarebhaghegha hë. Kasi narebhatabhuta mu-kyaro ikya abhaku. Singa amakono
         ghano naakora kö-bhëënyu hano ngo naakora Sodoma,+ singa umughi ghuyö ho ghökërë. 24 Kasi nkobhatëëbhya ndë igha, hano Waryobha arebhotora ibhiina, bhëënyu narebhashibhya
         bhököngʼu okokera bhono arishibhya abhantö abha mu-mughi ughwa Sodoma.”Yëësu we ahasë aha okomoonyera(Ruuka 10:21-22)25 Ko-nkaagha iyöiyö, Yëësu akaghamba igha, “Uwe Taata, nu-uwe nkukumya Omonene uwa kera
         ëkëntö mu-ryobha iyö na ko-kebhara kono. Ko bhoora amangʼana aghaaho ghano, waabhisa
         abhantö abhangʼaini na bhano bhaasoma, kasi okahonyorra abhantö bhano bhaana umukumo
         ku-uwe kya abhaana abhake. 26 M-maheene Taata waakörrë igho ko bhoora ni-igho waatunirë igha ebhe.”27 Hano Yëësu yaamarrë okosaasaama Waryobha, akasimya ukushumaasha na abhantö. Akabhatëëbhya
         igha, “Taata Waryobha angʼaayë bhyonswe igho. Taaho ömöntö ono amanyirë Omoona uwa
         Waryobha, kasi Taata Waryobha we amomanyirë. Na taaho ömöntö ono amanyirë Taata Waryobha,
         kasi no-Moona uwaaye umwene we amomanyirë, na bhaara öni Omoona uwa Waryobha nkutuna
         igha mbahonyorre.28 “Muushe ku-öni bhëënyu bhonswe igho bhano mukunyankibhwa na ukuritoherwa na imirigho
         imirito, mbamuunyi. 29 Öni m-mohaabhu ndë, na ubhwihöötu nu-bhwane. Ku bhuyö mwibhohere ijööki iyaane, mweghe
         ku-öni, ho ndaabhahaane omorembe mo-senkoro isyënyu. 30 Ijööki iyaane në-höhö na umurigho ughwane ghwonswe m-möhöhö.”
         
            
               	Mesiya. Maaha mo-faharaasa.

               	Maaha mo-ketabho ikya Isaaya 35:5-6, 61:1.

               	Maaha mo-ketabho ikya Maraaki 3:1.

               	Maaha mo-ketabho ikya Maraaki 4:5.

               	Abhantö abha Tiiro na Siidööni na-Bhakyaro bhaarë, mbaamanyekaini ko-Bhayahudi igha, m-baghogho bhaarë bhököngʼu
                     ko öbhököri ubhwa ëbhëbhë.

               	Maaha mo-ketabho ikya Amöösi 1:9-10; Yöëri 3:4.

               	Maaha mo-ketabho ikya Okosemoka 19:24-29.

Yëësu we Omonene uwa urusikö urwa Obhotooro(Maariko 2:23-28; Ruuka 6:1-5)121 Mbe, enkaagha iyëndë Yëësu yaahëtirë mö-mëghöndö ighya engano aana abheegha abhaaye
         urusikö urwa Obhotooro.+ Abheegha abhaaye bhakaighwa umweko, bhakatabhora ebheghara ibhya engano bhakarya.
         2 Kasi hano Abhafarisaayo abhandë bhaarööshë keno abheegha abha Yëësu bhaakoranga, bhakatëëbhya
         Yëësu igha, “Tamaaha! Abheegha abhaaho bharakora amangʼana ghano ghatakokorwa urusikö
         urwa Obhotooro.”+3 Yëësu akabhahonshora igha, “Temwakasömirë mo-Maandeko Amahörëëru, kya bhono Daudi
         yaakörrë hano umwene na bharikyaye bhaarenga bhasëngëëyë?+4 Yaasöhirë mu-righutu irya Waryobha, akaghegha emekaate ëmëhörëëru, akarya na bharikyaye.
         Amaraghërryö agha Mosa ghaaikërërryanga abhasëngëri abheene igho, igha mbo abha okorya
         emekaate ghiyö, uwöndë hë. 5 Ghwiki temwakasömirë mo-maraghërryö agha Mosa, ko-keera abhasëngëri bhakokora mu-risengerro
         irya Waryobha urusikö urwa Obhotooro?+ Nkunyankuhya bharë urusikö urwa Obhotooro, ku ukumwensa kono bhakumwensa urusikö
         ruyö, kasi tebhakobha na isoro hë. 6 Keno nkobhatëëbhya ni-igha, aahano omonene okokera risengerro irya Waryobha. 7 Obhoheene temomanyirë ensonga iya amangʼana ghano Waryobha yaaghambirë igha, ‘Engʼana
         eno nkutuna, na-bhantö ukwabherana, ko bhoora ukwabherana nkökërrë ikimwenso+ keno abhantö bhakummwensera.’ Singa momanyirë ensonga iya amangʼana ghayö, singa
         temoghambirë igha abheegha abhaane bhasarri. 8 Ko bhoora öni Omoona uwa Ömöntö neena ubhwera ko-mangʼana agha urusikö urwa Obhotooro.”Yëësu arahwënia ömöntö urusikö urwa Obhotooro(Maariko 3:1-6; Ruuka 6:6-11)9 Mbe, Yëësu akarwa hayö, akasoha mu-nyumba iya esango iya Abhayahudi. 10 Ömöntö yaarë mu-nyumba iya esango muyö, ono yaarë na risusu ko-kobhoko. Abhafarisaayo
         bhaatunanga enshera iya okoghashania Yëësu, okore bhamushongere ku ukwanga okosooka
         amaraghërryö agha Mosa, ku bhuyö bhakamöbhöörya igha, “Amaraghërryö agha Mosa gharaikërrya
         igha ömöntö ahwënibhwi urusikö urwa Obhotooro?”11 Yëësu akabhahonshora igha, “Iyakë mokokora hano ringʼöndi irya ömöntö ryaghwa mu-bhwina
         urusikö urwa Obhotooro, takuriruusya-mo hë? Nkuriruusya arë-mo. 12 Ömöntö nakërrë ringʼöndi. Ku bhuyö okokora engʼana inshiiya urusikö urwa Obhotooro
         tekosarya amaraghërryö agha Mosa hë.”13 Ho Yëësu yaamarrë akatëëbhya ömörööyë uwa risusu uyö igha, “Rambora okobhoko ukwaho
         kuyö.” Ömörööyë uyö akarambora okobhoko ukwaye ukwa risusu, kamwë igho okobhoko kokahwena,
         kokabha kya ukwöndë koora. 14 Kasi Abhafarisaayo bhayö, bhakarishoka, bhakasëëmya ësëëmyö iya ukwita Yëësu.Yëësu we yaahorwa na Waryobha15 Yëësu yaamanyirë ësëëmyö iya Abhafarisaayo iya ukumwita, ku bhuyö akarwa hayö. Mbe,
         abhantö abhaaru bhakamosoorana. Akahwënia abharööyë bhonswe igho mo-bhantö bhayö.
         16 Kasi akabhakaania bhatakaatëëbhya ömöntö wowonswe igho amangʼana aghaaye. 17 Yaaghambirë igho, okore ahekerani amangʼana ghano Waryobha yaaghambirë okohetera kö-mörööti
         Isaaya igha,18 “Tamaaha, ono we ömököri uwaane uwa emeremo ono naahööyë,omoghonshe uwaane ono aköntëghërya.Nendaamohaane Umwika uwaane,okore araareke amangʼana aghaane agha obhoheene ko-Bhakyaro.19 Tarinyeerana senkaani na abhantö, handë okokorrana nabho ikituri.Kora tarekonganga ko-nshera harabhu igho mo-bhantö.20 Tarinyahaara ömöntö wowonswe ono anga kya umunyaamunsi ghono ghwikumbirë.Taririmya orotambë rono rukwighunda iryöki,okohekera hano amangʼana agha heene gharebhaaha.21 Ghwiki we Abhakyaro bharyesegha.”+Yëësu araghambwa igha obhotoro ubhwayenku-Bhërizëbhuri bhukurwa(Maariko 3:20-30; Ruuka 11:14-23)22 Mbe, abhantö nyabhorebhe bhakareetera Yëësu ömöntö ono yaarenga na risambwa. Ömöntö
         uyö, m-muhukuru yaarë kora ni-muumu ryaarë, tiyaatoranga okoghamba hë. Yëësu akamuhwënia,
         ku bhuyö ömöntö uyö akatora okoghamba na okomaaha. 23 Rikomo irya abhantö bhayö, rekaroghoora, rekabhöörania igha, “Kasi ömöntö ono, tu
         umwebhorwa Daudi?”24 Hano Abhafarisaayo bhaaighuurë amangʼana ghayö, bhakaghamba igha, “Ömöntö ono keno
         kekoghera araata amasambwa, n-ko bhoora Bhërizëbhuri, oghonene ughwa amasambwa, ghwaamohaana
         obhotoro ubhwa okokora igho.”25 Yëësu yaamanyirë amaitegherro aghaabho, ku bhuyö akabhatëëbhya igha, “Hano abhantö
         abha obhokama öbhömwë bhaitana, obhokama bhuyö nkusika bhörë. Na hano abhantö abha
         mu-mughi nyabhorebhe handë abha mu-mughi ughwa ömöntö bhaahokana, bhaitane abheene
         ko abheene, nkusika bharë. 26 Kora Oghosambwa ghwonswe ni-ighoigho. Hano Oghosambwa ghoraate Oghosambwa ukurwa kö-möntö,
         hayö nkwisikya ghörë ughwene. Ku bhuyö, obhokama ubhwagho mboraasike. 27 Kasi nyoore öni nkwata ndë risambwa ko obhotoro ubhwa Bhërizëbhuri, abheegha abhëënyu
         bhonswe nkwata bharë amasambwa ko obhotoro ubhwa Bhërizëbhuri? Ku bhuyö abheegha abhëënyu
         nkwörökya bharë igha, ghayö mokoghamba te-maheene hë. 28 Kasi Umwika uwa Waryobha, we akoghera ndaata amasambwa. Ku bhuyö hayö nkwörökya ërë
         igha, Obhokama ubhwa Waryobha bhobhahëkërëëyë. 29 Engamba iyëndë ni-igha, taaho ömöntö ono akosoha mu-nyumba iya ömöntö uwa singuru
         amuruusi ëbhëntö ibhyaye, kasi tangata amobhohe bhuuyabhuuya. Hano araamare komobhoha
         bhuuya, hayö bhoono ho araatore kumuruusya ëbhëntö ibhyaye mu-nyumba muyö.30 “Mbe, momanye igha, ömöntö ono atarëngë mosaani uwaane, uyö nu-mubhisa uwaane. Na
         ömöntö ono atakokomania hamwë na öni abhantö abha Waryobha, uyö m-nyaraghania uwa
         abhantö abha Waryobha. 31 Ku bhuyö mwitegherre mbatëëbhi, Waryobha naryabhera abhantö bhano bhakosarrya bharikyabho,
         handë okobhatoka. Kasi Waryobha, taryabhera abhantö bhano bhakotoka Umwika uwa Waryobha.
         32 Hano ömöntö araangambe bhoghogho öni Omoona uwa Ömöntö, Waryobha nkumwabhera arë.
         Kasi ömöntö ono araaghambe bhoghogho Umwika Ömöhörëëru, Waryobha tamwabhere ko-nkaagha
         eno, handë iyö ikuusha.”Ömötë nkomanyerwa ghörë ko-sehagho isyako(Ruuka 6:43-45)33 Yëësu akaghëndërrya okoghamba igha, “Ömötë umuuya, sehagho isyako syonswe ni-nshiiya.
         Kasi ömötë omoghogho, sehagho isyako syonswe ne-ngogho. Ku bhuyö ömötë umuuya handë
         omoghogho, nkoghomanyera örë ko-sehagho isyako. 34 Bhëënyu m-baghogho mörë kya sinshoka, iyakë moraakore moghambe amangʼana amaiya? Ko
         bhoora ni-igha, keno ömöntö akoghamba, m-monkoro iyaaye kikurwa. 35 Ömöntö uwa heene, nkoghamba arë amangʼana amaiya ghano gharëngë mo-nkoro iyaaye. Kasi
         ömöntö omoghogho, nkoghamba arë amangʼana amaghogho ko bhoora ngo gharëngë mo-nkoro
         iyaaye. 36 No-bhoheene nkobhatëëbhya igha, rono Waryobha arebhotorra abhantö ibhiina ibhyabho,
         abhantö mbariruusya amasaabhu agha amangʼana ghano bhaaghamba, ghano ghataana ubhwera.
         37 Ko bhoora Waryobha narekobhotorra ikiina okorengʼaana na amangʼana ghano waaghamba.
         Hano oraanyoore igha amangʼana m-maiya waaghamba, m-buuya arekobhotorra ikiina. Kasi
         hano oraanyoore igha na-mangʼana amaghogho waaghambanga, m-boghogho arekobhotorra
         ikiina.”Yëësu arahamera bhano bhakutuna ekemanyërryö(Maariko 8:11-12; Ruuka 11:29-32)38 Mbe, Abhafarisaayo nyabhorebhe na abhëëghya abha amaraghërryö agha Mosa bhaatëëbhëri
         Yëësu igha, “Umwëghya, toratuna okore ekemanyërryö ikya rikono, keno keraaghere tomanye
         igha, Waryobha we yaakotoma.”39 Yëësu akabhahonshora igha, “Bhëënyu, nu-rwebhoro oroghogho mörë, kora temoona umukumo
         hë, nkyo kekoghera moratuna rikono irya ekemanyërryö irya ököbhöörökya igha, nku-Waryobha
         naarwa. Kasi tenkore ekemanyërryö kyokyonswe keera hë. Ekemanyërryö ikya rikono keno
         moraamaahe, n-kya keera kyaaikörrë ku-Yoona ömörööti uwa Waryobha. 40 Kya bhoora Yoona yaabhaayë mo-nda iya ughuswë ku-sinsikö isatö, omobhasö na ubhutikö,+ ni-igho öni Omoona uwa Ömöntö ndebha mo-mbeehera sinsikö isatö, omobhasö na ubhutikö.41 “Rono Waryobha arebhotorra abhantö ibhiina ibhyabho, abhantö abha Ninaawi mbaryemerra
         hamwë na abhantö abha rekora reno. Abhantö abha Ninaawi, mbarebhotorra ikiina abhantö
         abha rekora reno igha, m-basarya. Nerebha igho, ko bhoora abhantö abha Ninaawi, mbaahöngööyë
         ëbhëbhë ibhyabho hano Yoona yaabharaarëkëëyë engʼana iya Waryobha.+ Na bhoono igho aahano ömöntö omonene okokera Yoona, kasi bhëënyu temwahöngööyë ëbhëbhë
         ibhyënyu hano yaabharaarëkëëyë engʼana iya Waryobha. 42 Omokama omokari uwa ikyaro ikya Shebha, wonswe naryemerra hamwë na abhantö abha rekora
         reno, rono Waryobha arebhotorra abhantö ibhiina ibhyabho. Narebhotorra abhantö abha
         rekora reno igha m-basarya. Ko bhoora umwene yaaruurë ikyaro ikya hare, akaitegherra
         na okosooka amangʼana agha obhongʼaini agha omokama Seremaani.+ Ndabhatëëbhya igha, aahano ömöntö omonene okokera Seremaani, kasi bhëënyu timukwighwa
         hë.”Hano risambwa ryarwa kö-möntö(Ruuka 11:24-26)43 Yëësu akaghëndërrya okoghamba igha, “Hano risambwa ryarwa kö-möntö, nkughya rërë ku-riköngö,
         ahasë hano amanshë ghatarë, reratuna ahasë aha ukumuunya. Kasi hano ryabhorwa, 44 ho bhoono rikwighambera igha, ‘Nendaakyore kö-möntö oora.’ Hano risambwa riyö ryakyora,
         rinyoore igha ömöntö uyö n-kya inyumba eno yëëyirwë na ökösëëmibhwa bhuuya. 45 Mbe, hayö ho bhoono risambwa riyö rikughya ukutuna amasambwa aghandë muhungatë amaghogho
         bhököngʼu koreheteera. Na amasambwa ghayö, ghonswe igho nkuusha gharë ghamenya kö-möntö
         uyö. Ku bhuyö ömöntö uyö, nkobha arë omoghogho okokera mbere haara. Na ni-igho erebha
         kö-bhëënyu abhantö abha rekora righogho reno.”Bhawamwabho Yëësu(Maariko 3:31-35; Ruuka 8:19-21)46 Enkaagha eno waanyöörrë Yëësu akishumaasha na rikomo irya abhantö, tamaaha, nyakuwaabho
         Yëësu aana bhawamwabho Yëësu bhakatora. Bhakeemerra kebhara. Bhaatunanga bhashumaashe
         nawe. 47 Ömöntö uwöndë akatëëbhya Yëësu igha, “Nyakuwëënyu na abhamura abhëënyu, n-kebhara
         hayö bhaimërëëyë bharatuna bhashumaashe na uwe.”48 Yëësu akamohonshora igha, “Maayö na abhamura abhëëtö m-bano bhanga iyakë?” 49 Akasömösya abheegha abhaaye, akaghamba igha, “Abhantö kya bhano, mbo bha maayö na
         abhamura abhëëtö. 50 Ko bhoora ömöntö wowonswe ono akokora bhoora Taata Waryobha uwa mu-ryobha akutuna,
         uyö n-kya mura uwëëtö, mohara uwëëtö, na n-kya maayö.”
         
            
               	Obhotooro. Maaha mo-faharaasa.

               	Maaha mo-ketabho ikya Ukurishoka 20:8-11, 34:21; Eheetoko iya Etoraati 5:12-15, 23:25.

               	Maaha mo-ketabho ikya 1 Samwëri 21:1-6.

               	Maaha mo-ketabho ikya Okobhara 28:9-10.

               	Maaha mo-ketabho ikya Hosea 6:6.

               	Maaha mo-ketabho ikya Isaaya 42:1-4.

               	Maaha mo-ketabho ikya Yoona 1:17.

               	Maaha mo-ketabho ikya Yoona 3:1-10.

               	Maaha mo-ketabho ikya 1 Abhakama 10:1-13; 2 Amangʼana agha Senkaagha 9:1-12.

Ëkërëngyö ikya umubhusuri(Maariko 4:1-9; Ruuka 8:4-8)131 Urusikö ruyöruyö, Yëësu yaaruurë mu-nyumba eera, akaghya akaikara ko-morambo. 2 Rikomo irya abhantö rekaasha, rekaikomania ku-Yëësu hayö. Mbe, umwene akariina mu-bhwato,
         akaikara. Rikomo riyö, nko-morambo hayö ryaarë. 3 Yëësu akabharëngërya ëbhërëngyö ibhyaru igha, “Yaare-ho umubhusuri ono yaaghëëyë ukubhusura
         kö-möghöndö ughwaye. 4 Hano yaabhusuranga, seheke isyëndë isya imbusiro, sekaghwa ko-nshera. Ibhinyönyi bhekaasha
         bhekaserya. 5 Isyëndë sekaghwa ku-rirobha irya ku-ritare, reno ryaarë na amarobha make igho. Seheke
         siyö sekakiina bhöngöbhöngö. 6 Kasi hano omobhasö ghwaabharrë, sekooma ko bhoora setaarenga sihirrë bhököngʼu imiri.
         7 Seheke isyëndë sekaghwa mo-maanyamahwa. Sekakeenera mo-maanyamahwa muyö, ghakasetokera.
         8 Kasi seheke isyëndë sekaghwa mu-rirobha iriiya. Sekakiina, sekahera, sekaama, sekagheswa.
         Eheke ëmwë yaagheswanga-ko righana, isyëndë merongo esansabha na isyëndë merongo etatö.
         9 Ömöntö wowonswe ono aighuurë ghayö ngambirë, aghaitegherre bhuuya!”Keno kyaagheranga Yëësu ararëngya ëbhërëngyö(Maariko 4:10-12; Ruuka 8:9-10)10 Mbe, abheegha abha Yëësu bhaaishirë ku-Yëësu, bhakamöbhöörya igha, “N-kwakë ökörëngërya
         abhantö ëbhërëngyö hano washumaasha nabho?” 11 Akabhahonshora igha, “Amangʼana agha Obhokama ubhwa Waryobha ngaibhisirë. Nyakara
         bhëënyu, ko bhoora Waryobha abhahönyörrëëyë amangʼana ghayö, okore moghamanye. 12 Waryobha nareghera bhamanye bhököngʼu abhantö bhaara bhamanyirë engʼana nyabhorebhe,
         ko amangʼana agha Obhokama ubhwa Waryobha. Kasi ono atamanyërrëëyi bhuuya, Waryobha
         narimuruusya kora keera akokanya igha namanyirë. 13 Ndabharëngërya ëbhërëngyö hano nashumaasha nabho, ko bhoora igha, nokaanyoora bharamaaha
         keno nkokora, tebhakomanyërrya bhuuya ensonga yaamo hë. Kasi abhandë në-bhërëngyö
         nkobharëngërya, ko bhoora igha, ‘Hano bhamaaha, n-kya hano bhatarööshë. Nokaanyoora
         bhaana amatwë bharaighwa, kasi n-kya bhano bhatakwighwa, tebhakomanyërrya hë.’ 14 Ghayö ngaaikörrë okore ghahekerane ghaara ömörööti Isaaya yaaghambirë igha,‘Ukwighwa mmoraaighwe, kasi temomanye hë.Okomaaha mmomaaha, kasi temomanye hë.15 Ni-igho erebha ko bhoora bhaana emetwe ëmëköngʼu,amatwë aghaabho m-maribhu,mbahundirriyi,tebhakutuna okoramökya amaiso aghaabho hë,handë igha amatwë aghaabho ghaighwe,handë igha senkoro isyabho semanye,bhatakaanyisyörrya mbatööri.’+”16 Yëësu akatëëbhya abheegha abhaaye igha, “Kasi nyakara bhëënyu, ko bhoora Waryobha
         abhangʼöörrë, ku bhuyö nkomaaha mörë amakono ghano nkokora, na ukwighwa ghano nkoghamba.
         17 No-bhoheene nkobhatëëbhya igha, abharööti abhaaru na abhantö abha heene abha kare,
         bhaaighombanga bhamaahe ghano bhëënyu mokomaaha ndakora, kasi tebhagharööshë hë. Bhaaighombanga
         bhaighwe ghano bhëënyu mukwighwa ndaghamba, kasi tebhaghaighuurë hë.”Ensonga iya ëkërëngyö ikya umubhusuri(Maariko 4:13-20; Ruuka 8:11-15)18 Mbe, Yëësu akabhatëëbhya igha, “Mwitegherre ensonga iya ëkërëngyö ikya umubhusuri.
         19 Hano ömöntö yaighwa engʼana iya Obhokama ubhwa Waryobha, ange okomanyërrya ensonga
         yaamo, nkunyoora örë Oghosambwa ghwishirë, ghomosakirë ghaara Waryobha yëëmya mo-nkoro
         iya ömöntö uyö. Uyö we eheke iya imbusiro eera yaaghööyë ko-nshera. 20 Ëkërëngyö ikya seheke seera syaaghööyë ku-ritare, siyö nö-möntö oora akwikërrya engʼana
         iya Obhokama ubhwa Waryobha, na ukushomerwa bhöngöbhöngö. 21 Kasi nkukumya arë engʼana iya Obhokama ubhwa Waryobha iyö ibhagha ike igho, ko bhoora
         umukumo ughwaye ghotahirrë imiri bhököngʼu. Mbe, hano amangʼana ghamokongʼera handë
         amateeso ghaashe ko okoghera iya engʼana iyö, n-kamwë igho akutigha ukukumya Waryobha.
         22 Ëkërëngyö ikya seheke isya imbusiro seera syaaghööyë mo-maanyamahwa, siyö no-oora
         akwighwa engʼana iya Obhokama ubhwa Waryobha, kasi abha na ehaho iya amangʼana amaaru
         na ukutuna ukwaye ubhwamë, komongʼaina. Ku bhuyö takukumya bhököngʼu engʼana iya Obhokama
         ubhwa Waryobha hë. 23 Kasi ëkërëngyö ikya seheke isya imbusiro seera syaaghööyë mu-rirobha iriiya, siyö
         m-baara bhakwighwa engʼana iya Obhokama ubhwa Waryobha, bhaghemanya. Bhayö mbo bhakwama
         righana, merongo esansabha, na merongo etatö.”Ëkërëngyö ikya ëntöki24 Ghwiki Yëësu akarëngërya abhantö igha, “Obhokama ubhwa Waryobha, mbonga kya ömörëmi
         ono abhaköri abhaaye abha emeremo, bhëëmëri imbusiro inshiiya, kö-möghöndö ughwaye.
         25 Kasi umubhisa akaasha ubhutikö bharaayë, akëëmya ëntöki mö-möghöndö muyö bhaarenga
         bhëëmëri engano. Hano umubhisa uyö yaamarrë ukwëmya-mo ëntöki, akarwa-mo. 26 Hano engano eera yaamërrë, ekakiina, ekasimya kosamunsa, ëntöki eno yaatuubhaini kya
         engano yonswe ekasamunsa.27 “Abhaghorwa bhakaghya ko-monene uwaabho bhakamötëëbhya igha, ‘Omonene, ne-ngano iyeene
         yo twëëmëri kö-möghöndö kya bhoora waatoraghërrëëyi igha tokore. Kasi bhoono tetomanyirë
         hano ëntöki irwërëëyë eno ituubhaini kya engano.’28 “Omonene uwaabho akabhahonshora igha, ‘Uyö nu-mubhisa we akörrë ghayö.’“Abhaghorwa bhakamöbhöörya igha, ‘Ni-igha toghende twihe-mo ëntöki eera?’29 “Omonene uwaabho akabhahonshora igha, ‘A a, ko bhoora hano moraaihe ëntöki, moratora
         kwiha na engano. 30 Kasi mutighe bhikiine bhyonswe igho, okohekera enkaagha iya okoghesa. Hayö ho ndëtëëbhya
         abhaghësi bhatangate kwiha ëntöki, bhaghebhohe amaghanda, okore bhaghesambe. Ho bhoono
         bhaghese engano na okoghetoora mo-ketara.’”Ëkërëngyö ikya orotetere oroke(Maariko 4:30-32; Ruuka 13:18-19)31 Mbe, ghwiki Yëësu akarëngërya abhantö ëkërëngyö ikyëndë igha, “Obhokama ubhwa Waryobha,
         mbonga kya ukukiina ukwa akatetere akake aka omoharadaari, kano ömöntö yëëmëri kö-möghöndö
         ughwaye. 32 Akatetere kayö n-kake hano wakarengʼaania na simbusuro isyëndë. Kasi hano kaamera,
         nkukiina karë kaneneha, okokera bheno bhyonswe igho bhikwëmibhwa mu-bhusitaani. Nkobha
         karë kya ömötë, kora ibhinyönyi nkuusha bhërë bhehaghaasha-ko amasu.” Ëkërëngyö ikya ehamiira(Ruuka 13:20-21)33 Yëësu akabharëngërya ghwiki igha, “Obhokama ubhwa Waryobha n-kya ehamiira. Omokari
         nkoghegha arë ehamiira aghishooghania mo-bhose ubhwa engano ubhwa ebherengo bhitatö.
         Ehamiira iyö, nkoghera ërë obhose ubhwa engano bhuyö bhubhimba, bhwebhokerra.”Keno kyaagheranga Yëësu ararëngya ëbhërëngyö(Maariko 4:33-34)34 Yëësu yaarëngëryanga abhantö ëbhërëngyö hano yaashumaashanga nabho. Tekeeho keno yaashumaashanga
         atarëngëri hë. 35 Yaakörrë igho, ko okohekerania amangʼana ghaara ömörööti yaaghambirë igha,“Nindishumaasha na abhantö, ndabharëngërya ëbhërëngyö.Nendebhatëëbhyanga amangʼana ghano ntakaaghahönyööyë kerenga naabhomba ekebhara.”+Ensonga iya ëkërëngyö ikya ëntöki36 Mbe, Yëësu akaragha rikomo irya abhantö, akasoha mu-nyumba mono yaaikaranga. Abheegha
         abhaaye bhakaasha bhakamötëëbhya igha, “Tötëëbhi ensonga iya ëkërëngyö keera ikya
         ëntöki kö-möghöndö.”37 Yëësu akabhahonshora igha, “Ömörëmi ono yaabhusurrë imbusiro inshiiya, uyö nö-öni
         Omoona uwa Ömöntö. 38 Ömöghöndö, bhayö na-bhantö bhano bharëngë ko-kebhara kono. Na imbusiro inshiiya, bhayö
         na-bhantö bhano bhakotongwa na Waryobha. Ëntöki, iyö na-bhantö abha Oghosambwa. 39 Umubhisa uyö yëëmëri ëntöki, ghuyö no-Ghosambwa. Enkaagha iya okoghesa, iyö ne-nkaagha
         iya umuhiko ughwa ekebhara keno. Abhantö bhano bhaaghësirë engano, bhayö na-bhamaraika
         abha Waryobha.40 “Kya bhoora abhaköri abha emeremo bhaaihirë ëntöki na okoghesamba mo-morro, ni-igho
         erebha ku-muhiko ughwa ekebhara keno. 41 Öni Omoona uwa Ömöntö, nendetoma abhamaraika ko-kebhara kono, mbariruusya abhantö
         bhonswe igho mo-Bhokama ubhwa Waryobha bhano bhaakora ëbhëbhë, na bhano bhaaghera
         bharikyabho bhakakora amaghogho. 42 Abhamaraika bhayö, mbaretabhuta abhantö abhaghogho mu-ribhëri irya omorro. Muyö mo
         bharikuuranga bhököngʼu bharakaaraatya amaino. 43 Mbe, ho abhantö bhano bhaakorwa abha heene na Waryobha, bharemekamekanga kya iryobha
         mo-Bhokama ubhwa Suwaabho. Ömöntö wowonswe ono aighuurë ghayö ngambirë, aghaitegherre
         bhuuya.”Ëkërëngyö ikya ëkëntö ikya öbhöghöri na ikya ebheghera ibhya iruuru inshiiya44 Yëësu akaghëndërrya ukwëghya. Akabhatëëbhya igha, “Obhokama ubhwa Waryobha, mbonga
         ëkëntö ikya öbhöghöri keno kyaabhisirwë kö-möghöndö. Hano ömöntö uwöndë yaakërööshë,
         akakibhisa ghwiki. Akashomerwa, akakora omotono ughwa ököghörya ëbhëntö ibhyaye bhyonswe
         igho, akaghoghora.”45 Ghwiki Yëësu akabhatëëbhya igha, “Obhokama ubhwa Waryobha, mbonga ömököri uwa ibhyashara
         ono yaatunanga aghore ebheghera ibhya iruuru inshiiya. 46 Hano yaaghërööshë, akaghörya ëbhëntö ibhyaye bhyonswe igho bheno yaarë nabhyo, akaghora
         iruuru iyö.”Ëkërëngyö ikya righokooro47 Yëësu akabharëngërya ëkërëngyö ikyëndë igha, “Ghwiki Obhokama ubhwa Waryobha mbonga
         righokooro. Abhantö nkotegha bharë mo-manshë bhaghöötya sinswë isya teemo nsharu.
         48 Kasi hano ryaghöötya sinswë, abhatëghi nkuriruta bharë rihika ko-morambo. Mbe, bhoono
         bhashaaghora sinswë sinshiiya, bhasetoora mo-kekapo, na sinswë sengogho bhasetabhuta.
         49 Engʼana kya iyö, yo erebha urusikö roora urwa umuhiko ughwa ekebhara. Abhamaraika
         mbariisha ko-kebhara kono, bhaahore abhantö abha heene na abhantö abhaghogho. 50 Abhamaraika bhayö, mbaretabhuta abhantö abhaghogho mu-ribhëri irya omorro. Muyö mo
         bharikuuranga bhököngʼu bharakaaraatya amaino.”Amëëghyö amahya na agha kare51 Yëësu akabhöörya abheegha abhaaye igha, “Momanyërrëëyi bhuuya ghayö ghonswe igho ngambirë?”Bhakamohonshora igha, “Yëë, ntomanyërrëëyi bhuuya.”52 Ku bhuyö akabhatëëbhya igha, “Umwëghya wowonswe ono amanyirë amaraghërryö agha Waryobha
         na Obhokama ubhwa Waryobha, uyö n-kya ömöntö ono aana inyumba, eno akuruusya-mo ëbhëntö
         ibhya kare na ebhehya.”Yëësu araserwa waabho(Maariko 6:1-6; Ruuka 4:16-30)53 Hano Yëësu yaamarrë ökörëngya ëbhërëngyö bhiyö, akarwa hayö. 54 Hano yaahikirë Nazarëëti mu-mughi ughwa waabho, akasoha ukwëghya abhantö mu-nyumba
         iya esango iya Abhayahudi. Abhantö bhakaroghoora bhököngʼu, bhakabhoorania igha, “Ömöntö
         ono hai yeeghera obhongʼaini bhono? Hai yaaruusya obhotoro ubhwa okokora amakono ghano?
         55 Bhamurë, ono to omoona uwa omoseremara oora? Na nyakuwaabho to-oora akobherekerwa
         igha Maryamu? Bhamura abhaabho abhake te-bhaabho Yaakobho, Yusufu, Simööni na Yuuda?
         56 Na bhahara abhaabho bhonswe igho te-bho tömënyirë nabho hano? Bhoono hai yaanyoora
         obhotoro ubhwa okoghamba na okokora amangʼana ghano agha ököröghöörya?” 57 Bhakamorererra, bhakaanga ukumukumya.Kasi Yëësu akabhatëëbhya igha, “Ömörööti nkosookwa arë ahasë honswe igho. Kasi ahasë
         hano atakosookwa, mu-kyaro ikyabho, na mo-bhantö abhaaye umwene.”58 Yëësu tiyaakörrë amakono amaaru waabho hayö hë, ko bhoora bhaangirë ukumukumya.
         
            
               	Maaha mo-ketabho ikya Isaaya 6:9-10.

               	Maaha mo-ketabho ikya Zabhuri 78:2.

Ukwitwa ukwa Yohana Omobhatiisya(Maariko 6:14-29; Ruuka 9:7-9)141 Mbe, enkaagha eno omokama Herode Antipa+ yaatonganga omokowa ughwa Ghariraaya, yaaighuurë abhantö bharaghamba amangʼana ghano
         Yëësu yaakoranga. Hano yaaighuurë amangʼana ghayö, 2 akatëëbhya abhaköri abhaaye abha emeremo igha, “Ömöntö uyö aratora okobha Yohana Omobhatiisya!
         Nokaanyoora yaakwa, eratora kobha igha, we aryökirë ukurwa mo-bhaku. Ku bhuyö, nkyo
         kekoghera aana obhotoro ubhwa okokora amakono.”3 Herode yaaghambirë igho, ko bhoora yaaghöötirë Yohana, akamotoora mo-kebhohe. Yaamöbhöhirë
         ko okoghera iya amangʼana ghano Yohana yaaghambirë, agha Herode okoteta Herodia, na
         mbe kare hayö, Herodia m-mokwe uwa Herode yaarë, ko bhoora yaarenga atëtirwë na Firipö
         mura uwaabho Herode uyö. 4 Ko okoghera iya engʼana iyö, Yohana akatëëbhya Herode igha, “M-mughiro ku-Waryobha.”+5 Mbe, Herode akatuna aite Yohana, kasi akoobhoha Abhayahudi, ko bhoora bhaakumiri igha,
         Yohana m-mörööti uwa Waryobha yaarë.6 Enkaagha iya inyangi iya ukwebhorwa ukwa Herode, mohara uwa Herodia akabhina akatëghërya
         Herode na abhaghëni abhaaye bhayö yaaraarëkirë. 7 Ku bhuyö Herode akaraghania okohaana omohara uyö kyokyonswe keera araatune, kora akatyana
         igha, naraakore. 8 Herodia akasëëghërrya mohara uwaaye ëkëntö ikya okosabha Herode. Mbe, omohara uyö
         akatëëbhya Herode igha, “Ngʼaana hano omotwe ughwa Yohana Omobhatiisya ghörëngë ku-sinia.”
         9 Omokama akabhaabhayera bhököngʼu, kasi ko bhoora waanyöörrë amarrë ukutyana mbere
         iya abhaghëni abhaaye, akahamera abhasirikare bhakore keera omohara uyö yaamosabhirë.
         10 Abhasirikare bhakaghya mu-nyumba iya abhabhohe, bhakakenga Yohana righöti. 11 Bhakatoora omotwe ughwa Yohana ku-sinia, bhakareetera omohara uyö. Omohara uyö wonswe
         akaghegha omotwe ghuyö, akaherra nyakuwaabho. 12 Hano abheegha abha Yohana bhaaighuurë amangʼana ghayö, bhakaghya bhakaghegha ikihundughu
         ikya Yohana, bhakaghya okobheeka. Hano bhaamarrë okobheeka, bhakaghya ku-Yëësu, bhakamötëëbhya
         kya igho Yohana yaaitirwë.Abhantö okoheteera ëbhëkwë bhitaanobharahaanwa ibhyakorya na Yëësu(Maariko 6:30-44; Ruuka 9:10-17; Yohana 6:1-14)13 Hano Yëësu yaaighuurë igha, Yohana aitirwë, akariina mu-bhwato akarwa hayö, akaghya
         ahasë hano abhantö bhatarë. Hano rikomo irya abhantö ryaangʼurrë hano akughya, rekarwa
         mu-mighi ghiyö, rekamosoorana rwa maghörö. 14 Mbe, hano Yëësu yaaikirë mu-bhwato, akamaaha rikomo irya abhantö remosooraini, akabhaabhera,
         akahwënia abharööyë bhano bhaarë mu-rikomo muyö.15 Hano omoghoroobha ghwaahikirë, abheegha abha Yëësu bhakaasha ku-Yëësu, bhakamötëëbhya
         igha, “Hano mwi-sisi törë. Kora iryobha reratuna okoghwa, ku bhuyö ragha abhantö bhano,
         bhaghende mu-bhishishi bhaitonere ibhyakorya.”16 Yëësu akabhahonshora igha, “Bhatakaarwa hano. Kasi bhëënyu, mobhahaane ibhyakorya.”17 Bhakatëëbhya Yëësu igha, “Tetoona ibhyakorya hë. Ne-mekaate itaano na sinswë ibhërë
         igho, mbyo ibhyakorya bheno toonabhyo.”18 Yëësu akabhatëëbhya igha, “Mondeetere hano emekaate na sinswë siyö.” 19 Mbe, akatëëbhya abhantö bhaara bhaikare hansë ko-manyanki, bhakaikara. Mbe, Yëësu
         akaghegha emekaate etaano ghiyö na sinswë ibhërë, akagharamera mu-ryobha, akakumya
         Waryobha, akabhotorabhotora emekaate na sinswë siyö, akahërrya abheegha abhaaye, okore
         bhatwenere abhantö bhayö. 20 Abhantö bhonswe igho bhakarya, bhakeeghota. Abheegha abha Yëësu bhakakomania ebhesansa
         ibhya ibhyakorya bheno bhyaatamirë, bhakanyoora ebhekapo ikömi na bhibhërë. 21 Abhantö bhano bhaarëëyë ibhyakorya bhiyö, abhashaasha abheene igho, mbaarë kya ëbhëkwë
         bhitaano, ukutigha abhakari na abhaana.Yëësu araghenda ku-nyansha kighörö(Maariko 6:45-52; Yohana 6:16-21)22 Hano ghayö ghaahööyë, Yëësu akaraghërrya abheegha abhaaye igha, bhariine mu-bhwato,
         bhatangate ukughya humbu iya inyansha iya Ghariraaya, enkaagha eno umwene akeeraghana
         na rikomo irya abhantö reera. 23 Hano Yëësu yaamarrë okoraghana na rikomo riyö, akaghya umwene igho ku-nguku asaasaame
         Waryobha. Ikisuntë kekakura akërëngë ku-nguku kuyö umwene igho. 24 Kasi ubhwato bhoora abheegha abha Yëësu bhaare-mo, waanyöörrë bhuhikirë hare. Amayengo
         ghaabhunyankyanga, ko bhoora rikama ryaabhahuushanga ku-nyansha kuyö. 25 Mbe, mö-röghörö, Yëësu akahekeera abheegha abhaaye, na eno araghenda ku-nyansha kighörö.
         26 Hano bhaamörööshë araghenda ku-nyansha kighörö, bhakoobhoha bhököngʼu, bhakasherra.
         Bhakaghamba igha, “Kiyö në-këhwë!”27 Yëësu akabhatëëbhya kamwë igho igha, “Motereme, motakoobhoha nö-öni.”28 Peetero akaghamba igha, “Omonene, nyoore m-maheene igha nu-uwe, ngʼaana obhotoro na
         öni wonswe ngende ko-manshë niishe ku-uwe hayö.”29 Yëësu akamötëëbhya igha, “Nshö.”Peetero akarwa mu-bhwato, akasimya okoghenda ku-nyansha kighörö, araghya ku-Yëësu.
         30 Kasi hano Peetero yaarööshë rikama reraasha, akoobhoha. Akasimya ukughwererra mo-manshë,
         akasherra igha, “Omonene ntöörya ntakaasika!”31 Kamwë igho, Yëësu akarambeka okobhoko, akaghoota Peetero. Akamötëëbhya igha, “Uwe
         nyamukumo mötëntëëru, n-kwakë ohahirë igho?” 32 Mbe, Yëësu na Peetero bhakariina mu-bhwato bhonswe igho, rikama rekatendeera. 33 Abheegha abha Yëësu bhaara bhaatighaayë mu-bhwato, abheene bhonswe bhakasengerra Yëësu.
         Bhakaghamba igha, “M-maheene m-Moona uwa Waryobha örë.”Yëësu arahwënia abharööyë Ghenesareeti(Maariko 6:53-56)34 Ho bhaamarrë, bhakaghya humbu iya inyansha, bhakaghya ahasë hano haabherekerwanga
         igha, Ghenesareeti. 35 Hano abhantö abha Ghenesareeti hayö bhaamanyirë igha Yëësu hayö arë, bhakatomana amangʼana
         Ghenesareeti yonswe igho igha, Yëësu hayö arë. Abhantö bhakareetera Yëësu abharööyë.
         36 Abhantö bhayö bhakasaasaama Yëësu igha aikërri, abharööyë bhakuni ripindo irya ingibho
         iyaaye iryene igho. Abharööyë bhonswe igho bhano bhaakuniri ripindo irya Yëësu, bhakahwena.
         
            
               	Herode Antipa. Maaha mo-faharaasa.

               	Maaha mo-ketabho ikya Amangʼana agha Abharaawi 18:16, 20:21.

Yëësu aranga amëëghyö agha Abhafarisaayo(Maariko 7:1-13)151 Mbe, Abhafarisaayo bhandë na abhëëghya abha amaraghërryö agha Mosa, bhaaruurë Yërusarëëmu
         bhakaasha ku-Yëësu, bhakamöbhöörya igha, 2 “N-kwakë abheegha abhaaho bhatakoghoota amaraghërryö agha abhakörö abhëëtö? Ko bhoora
         hano bhangʼata okorya, tebhakwisaabha amabhoko kya bhono twaaraghërribhwa!”3 Yëësu akabhahonshora igha, “N-kwakë na bhëënyu bhonswe motakoghoota imighiro ighya
         Waryobha ko okoghera iya amaraghërryö agha abhakörö bhëënyu bhayö? 4 Ko bhoora Waryobha yaaghambirë igha, ‘Osooke suwëënyu na nyakuwëënyu.’+ Ghwiki akaghamba igha, ‘Ömöntö wowonswe igho ono akotoka suwaabho handë nyakuwaabho,
         ni-igha aitwe.’+5 Kasi bhëënyu mwaasyörya igha, te-bhoghogho ömöntö ökötëëbhya suwaabho handë nyakuwaabho
         igha, ‘Ëbhëntö bheno nkaakohaayë, naamara kohaana Waryobha.’ 6 Ho bhoono bhëënyu mokoghamba igha, ömöntö takusingʼirribhwa ukwighwera suwaabho handë
         nyakuwaabho. Kuyö nkwo okogharanshora engʼana iya Waryobha ebhorwa ubhwera ubhwako,
         ko okoghoota amaraghërryö agha abhakörö abhëënyu. 7 Bhëënyu bhare bhaiköri! M-maheene bhoora Isaaya yaaröötirë igha,8 ‘Abhantö bhano nu-munywa ughwene igho bhakonsookera,kasi senkoro isyabho, hare sërë na öni.9 Okosaasaama ukwabho kono bhakonsaasaama, n-kwa bhosa,ko bhoora na-maraghërryö ghano ghaasemorwa na abhantö,ngo bhakwëghya, bharakanya igha ngo aghaane.’+”Ubhunyanku ubhwa ömöntö, mo-nkoro bhukurwa(Maariko 7:14-23)10 Yëësu akabherekera rikomo irya abhantö, akabhatëëbhya igha, “Mwitegherre bhuuya okore
         momanyërri engʼana eno. 11 Ubhunyanku+ ubhwa ömöntö, tëbhörëngë kö-bhëntö bheno akorya hë. Kasi na-mangʼana ghano akoghamba,
         ghayö ngo ghakumunyankuhya.”12 Mbe, abheegha abha Yëësu, bhakaghya bhakabhöörya Yëësu igha, “Kasi okaamanya igha
         hano Abhafarisaayo bhaaighuurë amangʼana aghaaho ghaara mbaakörërërrëëyë bhököngʼu?”13 Yëësu akabhahonshora igha, “Ëkëntö kyokyonswe keno Taata uwa mu-ryobha atëëmya, narikiiha.
         14 Mutighe, bhayö n-kya abhahukuru bhano bhakoraahuna abhahukuru bharikyabho. Umuhukuru
         hano yaraahuuna umuhukuru murikyaye, m-bonswe igho bhakoghwa mu-bhwina.”15 Peetero akatëëbhya Yëësu igha, “Torahorre bhuuya ëkërëngyö kiyö.”16 Yëësu akabhahonshora igha, “Kora na bhëënyu bhonswe temoraamanyërrya engʼana iyö hë!
         17 Temomanyirë igha, ëkëntö kyokyonswe keno ömöntö akorya, mo-nda kikughya, kemara kirwa-mo?
         18 Kasi ëkëntö kyokyonswe keera kikurwa mu-munywa ughwa ömöntö, m-monkoro iyaaye kikurwa.
         Kiyö nkyo kikunyankuhya ömöntö. 19 Ko bhoora mo-nkoro iya ömöntö, mo ghakurwa amaitegherro amaghogho, ubhwiti ubhwa abhantö,
         obhosooraare, ubhwibhi, ubhwimërërri ubhwa obhorongo, na amatöki. 20 Bhiyö mbyo bhikunyankuhya ömöntö. Kasi igha, ömöntö arëëyë ataisaabhirë bhuuya amabhoko
         aghaaye kya bhono amaraghërryö agha abhakörö ghakoraghërrya, takunyankuha hë!”Umukumo ughwa omokari ono atarë Umuyahudi(Maariko 7:24-30)21 Mbe, Yëësu akarwa hayö, akaghya mo-sembareka isya imighi ighya Tiiro na Siidööni.
         22 Ho omokari Omokananaayo uwa iyö, akaasha ku-Yëësu akabherekera bhököngʼu igha, “Omonene,
         umwebhorwa Daudi, otanyabhera taata. Mohara uwaane aranyankibhwanga bhököngʼu na risambwa.”23 Kasi Yëësu tiyaamöhönshööyë engʼana yoyonswe eera hë. Mbe, abheegha abhaaye, bhakaasha
         bhakamosaasaama igha, “Mötëëbhi aghende, aratokorra ikituri na eno araturwa nyuma.”24 Yëësu akaghamba igha, “Waryobha yaantoma ntööri Abhaisiraëri, ko bhoora bhaabha kya
         amangʼöndi ghano ghasirrë.”25 Omokari uyö akasuntarra Yëësu, akatema hansë ibhiru, akasaasaama Yëësu igha, “Omonene,
         nkaakosaasaama, otantöörrya-ko!”26 Yëësu akamohonshora igha, “Ti-bhuuya ömöntö aruusi abhaana ibhyakorya, arekerre sësëësë.+ Kasi ekenene ni-igha, abhaana bharaaghere bheghote.”27 Omokari uyö akahonshora Yëësu igha, “Omonene, m-maheene okoghamba, kasi kora sësëësë
         syonswe, nkorya sërë ebhesansa bheno bhekoghwa hansë, ukurwa ko-meeza iya omonene
         uwaabho.”28 Mbe, Yëësu akamohonshora igha, “Omokari ono, umukumo ughwaho m-monene. Waryobha akokorre
         bhuyö ukutuna.” Kamwë igho, mohara uwaaye akahwena.Yëësu arahwënia abharööyë abhaaru29 Mbe, Yëësu akarwa hayö, akaheta mbareka iya inyansha iya Ghariraaya. Akariina ku-nguku,
         akaikara. 30 Abhantö abhaaru këmwëkëmwë, bhakaghya haara yaarë. Bhakaherra Yëësu amatengʼo, abhahukuru,
         abhabhëëru, amamuumu, na abharööyë abhandë abhaaru bhököngʼu. Bhakatoora abharööyë
         bhayö haangʼë na amaghörö agha Yëësu, akabhahwënia. 31 Abhantö bhayö, bhakaroghoora bhököngʼu, hano bhaarööshë amamuumu gharashumaasha, amatengʼo
         gharaghenda, na abhabhëëru bhahwënirë, na abhahukuru bharamaaha. Ku bhuyö bhakatöönia
         Waryobha uwa Abhaisiraëri.Abhantö okoheteera ëbhëkwë bhinebharahaanwa ibhyakorya na Yëësu(Maariko 8:1-10)32 Ho Yëësu yaamarrë, akabherekera abheegha abhaaye, akabhatëëbhya igha, “Urusikö rono,
         nu-urwa katatö, abhantö bhano bharëngë hamwë na bhëëtö, bhoono tebhaana ibhyakorya
         bhyobhyonswe igho hë, nkobhaabhera ndë. Tinkutuna okoraghana nabho bhaghende waabho
         bhasëngëëyë igho, ko bhoora bharatora okoghwa ko-nshera.”33 Abheegha abhaaye bhayö bhakabhöörya Yëësu igha, “Bhoono uwe nkokanya örë igha, ntunyoora
         emekaate ighya ukwisa abhantö bhangʼana hano bhonswe igho mwi-sisi mono?”34 Yëësu akabhabhöörya igha, “Emekaate ne-renga moonaghyo?”Bhakamohonshora igha, “Toona emekaate muhungatë na ibhiswë ebheke igho.”35 Mbe, Yëësu akaraghërrya abhantö bhonswe igho bhaikare hansë ko-marobha. 36 Akaghegha emekaate muhungatë ghiyö, na sinswë nke igho seno bhaarë nasyo. Akakumya
         Waryobha. Akabhotorabhotora emekaate gheera na sinswë seera, akahaana abheegha abhaaye
         bhatwenere abhantö bhayö. 37 Abhantö bhonswe igho bhayö, bhakarya, bhakeeghota. Abheegha abha Yëësu bhakakomania
         ebhesansa ibhya ibhyakorya bheno bhyaatamirë, bhakaishörya ebhekapo muhungatë. 38 Abhantö bhano bhaarëëyë ibhyakorya bheera, abhashaasha abheene igho, bhaarë kya ëbhëkwë
         bhine, ukutigha abhakari na abhaana. 39 Hano Yëësu yaamarrë okoraghana na abhantö bhaara, akariina mu-bhwato akaghya ahasë
         handë, hano haabherekerwanga igha, Maghadani.
         
            
               	Maaha mo-ketabho ikya Ukurishoka 20:12; Eheetoko iya Etoraati 5:16.

               	Maaha mo-ketabho ikya Ukurishoka 21:17; Amangʼana agha Abharaawi 20:9.

               	Maaha mo-ketabho ikya Isaaya 29:13.

               	Ubhunyanku. Maaha mo-faharaasa engʼana, Ubhwikööni na ubhunyanku.

               	Ti-bhuuya ömöntö aruusi abhaana ibhyakorya, arekerre sësëësë. Engamba iyö ni-iya Abhayahudi yaarë. Ensonga iya engamba iyö ni-igha, emeremo ighya
                     Yëësu nko-Bhayahudi ghikusimirya, ghemanya bhoono kughya ko-Bhakyaro.

Yëësu arahamera bhano bhakutuna ekemanyërryö(Maariko 8:11-13; Ruuka 12:54-56)161 Mbe, ho Abhafarisaayo na Abhasadukaayo nyabhorebhe bhaaishirë ku-Yëësu, bhakashaasha
         Yëësu igha abhakorre ekemanyërryö ikya rikono, keno keraabhööröki igha, Waryobha we
         yaamotoma. 2 Yëësu akabhahonshora igha, [“Hano yahika omoghoroobha, nkoghamba mörë igha, ‘Urusikö
         urwa isho m-buuya rorebha, ko bhoora kighörö iyö, amasaarö teghaako hë.’ 3 Kasi nyinkyo hano mwamaaha amasaarö ghaishööyë, na kighörö iyö hamwamirë, nkoghamba
         mörë igha, ‘Reero imbura iya rikama, neraatwe.’ Bhëënyu bhano momanyirë okomaaha amangʼana
         agha kighörö ku-risaarö iyö, n-kwakë bhoono motakotora okomaaha ebhemanyërryö ibhya
         senkaagha seno?]+4 Bhëënyu nu-rwebhoro oroghogho mörë, kora temoona umukumo hë. Kiyö nkyo kekoghera moratuna
         rikono irya ekemanyërryö irya ököbhöörökya igha, nku-Waryobha naarwa. Tëmbööröki ekemanyërryö
         kyokyonswe keera hë, kasi ni-ikya ömörööti Yoona ikyene igho.” Mbe, Yëësu akatanora,
         akabhatigha hayö.Amëëghyö amaghogho agha Abhafarisaayo na Abhasadukaayo(Maariko 8:14-21)5 Mbe, abheegha abha Yëësu bhakaamboka inyansha ukughya humbu, kasi okanyoora bhëëbhirë
         okoghegha emekaate. 6 Yëësu akabhatëëbhya igha, “Mwiyangarre na ehamiira+ iya Abhafarisaayo na Abhasadukaayo.”7 Hano abheegha bhayö bhaaighuurë amangʼana ghayö, bhakashumaasha abheene ko abheene
         igha, “Hayö Yëësu nkoghamba arë igha, tëtöghëghirë emekaate hë.”8 Yëësu akamanya ghayö bhaashumaasheranga, ku bhuyö akabhatëëbhya igha, “Bhëënyu umukumo
         ughwënyu m-moke. N-kwakë mokoghamba igha temoona emekaate hë? 9 Nanyabhoono temoraamanya hë? Mwëbhirë kya igho abhantö ëbhëkwë bhitaano bhaaighötirë
         emekaate etaano gheera? Hano mwaakomaini ebhesansa m-bekapo bherenga mwaanyöörrë?
         10 Handë emekaate muhungatë gheera, gheno ghyaarëëywë na abhantö ëbhëkwë bhine, m-bekapo
         bherenga ibhya ebhesansa mwaakomaini? 11 N-kwakë motakomanya igha, te-mekaate nkushumaashera hë? Mbe, keno nkoghamba ni-igha,
         mwiyangarre na ehamiira iya Abhafarisaayo na Abhasadukaayo.” 12 Hayö bhoono ho abheegha bhaamanyërrëëyi igha, te-hamiira iya okotoora mo-mekaate yaashumaasheranga,
         kasi na-mëëghyö agha obhorongo agha Abhafarisaayo na Abhasadukaayo.Peetero araghamba igha Yëësu n-Kiristo(Maariko 8:27-30; Ruuka 9:18-21)13 Hano Yëësu yaahikirë ahasë hano haabherekerwanga igha Kaisaaria Firipi, akabhöörya
         abheegha abhaaye igha, “Iyakë abhantö bhakongamba öni Omoona uwa Ömöntö?”14 Bho bhakamohonshora igha, “Abhandë bharaghamba igha, nu-uwe Yohana Omobhatiisya, abhandë
         igha, ömörööti Ëriya, abhandë igha, ömörööti Yeremia, handë igha, nö-mörööti nyabhorebhe
         mo-bharööti abha Waryobha abha kare.”15 Ghwiki Yëësu akabhabhöörya igha, “Bhoono bhëënyu bho, iyakë mokoghamba?”16 Simööni Peetero akamohonshora igha, “Nu-uwe Kiristo,+ Omoona uwa Waryobha ömöhöru.”17 Yëësu akatëëbhya Peetero igha, “Uwe Simööni mura uwa Yoona, wangʼoorwa, ko bhoora
         taaho ömöntö ono aköhönyörrëëyë ghayö, kasi n-Taata uwa mu-ryobha, we aköhönyörrëëyë.
         18 Ndakötëëbhya igha nu-uwe ritare,+ na ku-ritare kono, nko ndaahaghaashe ekanisa iyaane, na singuru isya uruku, tesebhaahe
         ekanisa iyaane hë. 19 Nendaakohaane sefongoro isya Obhokama ubhwa Waryobha, okore ghonswe igho ghano oraange
         ko-kebhara kono, noraanyoore Waryobha we aghangirë ukurwa mu-ryobha. Ghwiki ghonswe
         igho ghano oraaikërri ko-kebhara kono, noraanyoore Waryobha we aghaikërëëyi ukurwa
         mu-ryobha.” 20 Ho bhoono Yëësu yaakaanëri abheegha abhaaye bhayö igha, bhatakaatobhora kö-möntö wowonswe
         oora igha, we Kiristo.Yëësu arashumaashera urwa mbere engʼana iya ukukwa na ukuryoka ukwaye(Maariko 8:31–9:1; Ruuka 9:22-27)21 Ukusimirya enkaagha iyö, Yëësu akasimya ökötëëbhya abheegha abhaaye harabhu igho igha,
         ni-igha aghende Yërusarëëmu. Yërusarëëmu hayö, ho abhaghaaka abha Ikiyahudi, abhanene
         abha abhasëngëri, na abhëëghya abha amaraghërryö agha Mosa, bharemoteesa bhököngʼu,
         kora bhamwite. Kasi nariryoka urusikö urwa katatö. 22 Mbe, Peetero akahira Yëësu mbareka, akamokaania aramötëëbhya igha, “Ore Omonene, Waryobha
         taatighe ghayö ghakunyoore hë!”23 Kasi Yëësu akaisyörrya Peetero, akamohonshora igha, “Ndwera-ho ghore Oghosambwa! Nkushaashya
         örë okondebherra, okore ntakaakora bhono Waryobha akutuna. Amaitegherro aghaaho ghayö,
         n-ga kinyabhantö, tegharëngë agha Waryobha hë.”24 Ho Yëësu yaamarrë akatëëbhya abheegha abhaaye igha, “Ömöntö wowonswe ono akutuna igha
         ansoorane, ni-igha aikaane umwene, aiteeke omosarabha ughwaye, ansoorane. 25 Ko bhoora ömöntö ono akutuna aitööri öbhöhöru ubhwaye umwene, uyö nkwimara arë-ho
         umwene amakora ghonswe igho. Kasi ömöntö ono akuruusya öbhöhöru ubhwaye ko okoghera
         iya öni, uyö narinyoora öbhöhöru ubhwa amakora ghonswe igho. 26 Bhoono ömöntö n-hoorohooro kë araanyoore, hano akaanyoora ëbhëntö bhyonswe igho ibhya
         ko-kebhara kono, kasi asiri öbhöhöru ubhwaye? Handë n-kë ömöntö akaaruusya, okore
         anyoore öbhöhöru ubhwa amakora ghonswe igho? 27 Öni Omoona uwa Ömöntö nindiisha na abhamaraika ko-merengaari ighya Taata. Hayö ho
         ndehaka abhantö bhonswe igho okorengʼaana na emeremo gheno bhaakora. 28 No-bhoheene nkobhatëëbhya igha, mo-bhantö bhano bhaimërëëyë hano, bhaamo abhandë bhano
         bhatarikwa igho, bhatandööshë öni Omoona uwa Ömöntö, ndaasha ko-Bhokama ubhwane.”
         
            
               	Amangʼana ghano gharëngë mo-bhebhandërryö kya bheno […] ni-igha, tegharëngë mo-senakara
                     isyëndë isya Ikiyunaani.

               	Ehamiira. Yëësu ararengʼania ehamiira iyö, na öbhösëëghërrya obhoghogho bhono Abhafarisaayo
                     bhaana Herode Antipa bhaakoranga ko-bhantö. Öbhösëëghërrya ubhwa Abhafarisaayo bhwaarenga
                     ubhwa amëëghyö agha obhorongo. Herode Antipa yaarë ömösëëghërrya uwa enshera engogho.

               	Kiristo handë Mesiya. Ensonga iyaamo ni-igha, Omohakwa maghuta. Ömöntö yaahakwanga amaghuta, okore atoorwe ko-meremo ughya okotangata abhantö. Maaha
                     mo-faharaasa engʼana, Mesiya.

               	Ritare. Ikiyunaani kyandëkirë igha Peetero, na ensonga iya iriina riyö ni-igha ritare.

Yëësu araisyörya ekesosa(Maariko 9:2-13; Ruuka 9:28-36)171 Hano syaahëtirë sinsikö isansabha, Yëësu yaaghëghirë Peetero, Yaakobho, na mura uwaabho
         Yaakobho ono yaabherekerwanga igha Yohana. Akariina nabho ku-nguku entambë, okore
         aikare nabho righara. 2 Hano waanyöörrë bhakëërëngë ku-nguku kuyö, Yëësu akaisyörya ekesosa ikyaye. Ubhusyö
         ubhwaye, bhokarabherra kya iryobha, na singibho isyaye, sekamekameka kya emerengaari
         ighya iryobha. 3 Kamwë igho, bhakamaaha Mosa bhaana Ëriya, bharashumaasha nawe.4 Peetero akatëëbhya Yëësu igha, “Omonene, ahasë hano n-haiya. Hano oraaikërri, nendaahaghaashe
         hano ibhighutu bhitatö. Ëkëmwë ikyaho, ikyëndë ikya Mosa, na ikyëndë ikya Ëriya.”5 Enkaagha eno waanyöörrë Peetero akishumaasha, tamaaha, risaarö reno ryaamekamekanga,
         rekabhakundikirya. Bhakaighwa engamba erarwera mu-risaarö eraghamba igha, “Ono no-Moona
         uwaane omoghonshe we aköntëghërya bhököngʼu, mumwitegherrenga.”6 Hano abheegha abhaaye bhaaighuurë amangʼana ghayö, bhakoobhoha bhököngʼu, bhakaghwa
         hansë bhubhuumaayë. 7 Yëësu akabhasuntarra, akabhakunia, akabhatëëbhya igha, “Mwemerre, motakoobhoha!” 8 Hano bhaaramökëri, bhakamaaha Yëësu atighaayë umwene.9 Hano bhaangʼararanga ukurwa ku-nguku koora, Yëësu akabharaghërrya igha, “Motakaashe
         mötëëbhi ömöntö wowonswe oora ghano mörööshë eno, okohekera enkaagha eno öni Omoona
         uwa Ömöntö ndiryoka ukurwa mo-bhaku.”10 Abheegha abhaaye bhakamöbhöörya igha, “N-kwakë abhëëghya abha amaraghërryö agha Mosa
         bhakoghamba igha, ni-igha Ëriya aashe mbere, Kiristo ataraasha?”11 Yëësu akabhahonshora igha, “Ni-igho gharë igha, Ëriya atangate aashe, okore asëëmi
         bhuuya amangʼana ghonswe igho. 12 Keno nkobhatëëbhya ni-igha, Ëriya yaamara kuusha, kasi abhantö tebhaamomanyërrëëyi
         hë, bhakamokorra obhoghogho. Ighoigho na öni Omoona uwa Ömöntö, mbaraanteese.” 13 Ku bhuyö abheegha bhaara bhakamanya igha, yaashumaasheranga Yohana Omobhatiisya.Yëësu araata risambwa irya ëndööri(Maariko 9:14-29; Ruuka 9:37-43)14 Hano bhaakyörrë, bhakahika ku-rikomo irya abhantö reera. Ömöntö uwöndë akaasha ku-Yëësu
         akamotemera hansë ibhiru. 15 Akamötëëbhya igha, “Omonene ndakosaasaama, otaabhera mura uwaane, nkoghwa arë ëndööri.
         Öbhörööyë bhuyö nkumunyankya bhorenga bhököngʼu, n-kaaru bhukumughwësyanga mo-manshë,
         na mo-morro. 16 Naamoreeta ko-bheegha abhaaho igha bhamuhwëni, kasi bhakakerwa.”17 Yëësu akabhahonshora igha, “Bhëënyu nde-kora reno ryatimbooshoka, kora temoona umukumo
         hë! Nendaaikare na bhëënyu ndabhaghömërrya okohekera rööhë? Momondeetere hano.” 18 Enkaagha eno bhaamuhiranga, Yëësu akahamera risambwa riyö, rekamurwa-ko kamwë igho,
         omoona uwa ikishaasha uyö, akahwena.19 Mbe, abheegha abha Yëësu bhakakora righara na Yëësu, bhakamöbhöörya igha, “N-kwakë
         bhëëtö totaatörrë ukwata risambwa reera?”20 Umwene akabhahonshora igha, “Umukumo ughwënyu m-moke, ngo ghöghërrë mwakerwa ukwata
         risambwa. Kasi hano mokaabhaayë na umukumo ghongʼana kya akabhusiro aka omoharadaari,+ mokaatëëbhëri inguku eno igha, ‘Eheka urwe hano oghende haara,’ nekaaruurë-ho. Tekaabhaayë-ho
         engʼana nköngʼu kö-bhëënyu hë. [21 Hamwë na ghayö ghonswe igho, momanye igha temotore ukwata risambwa kya riyö, kasi
         n-ko enshera iya okosaasaama Waryobha, na ukwisasa ibhyakorya.]+”Yëësu arashumaashera urwa kabhërëengʼana iya ukukwa na ukuryoka ukwaye(Maariko 9:30-32; Ruuka 9:43-45)22 Hano Yëësu yaarë na abheegha abhaaye Ghariraaya haara, yaabhatëëbhëri igha, “Öni Omoona
         uwa Ömöntö, nendaatoorwe mu-bhitaano na abhantö, 23 kora bhaanyite. Ho Waryobha arindyökya urusikö urwa katatö.” Hano abheegha abhaaye
         bhaaighuurë amangʼana ghayö, bhakabhaabhayera bhököngʼu.Okohaka righööti irya risengerro irya Waryobha24 Hano Yëësu na abheegha abhaaye bhaahikirë Kaperenaumu, abhaghööti abha righööti irya
         risengerro irya Waryobha,+ bhakaasha ko-Peetero, bhakamöbhöörya igha, “Umwëghya uwëënyu wonswe araruusyanga
         righööti irya risengerro?”25 Peetero akabhahonshora igha, “Ni-igho ërë, nkuruusya arë.”Hano Peetero yaasöhirë mu-nyumba, Yëësu akamöbhöörya igha, “Simööni, uwe iyakë okomaaha,
         abhakama abha ko-kebhara kono, nkoghoota bharë righööti ko-bhaana abhaabho, kasi nko-bhandë
         igho?”26 Peetero akamohonshora igha, “Nko-bhandë igho bhakoghoota righööti.”Yëësu akamötëëbhya igha, “Nyoore ni-igho ërë, abhaana abhaabho bhaabherwa, tebhakuruusya
         righööti hë. 27 Kasi bhoono totakaaghera abhantö bhano bharerre, uwe kaghi ku-nyansha öröbhi. Inswë
         iya mbere eno oraaröbhi, ughyasami umunywa, noraanyoore-mo ehera, ogheghe, oghende
         oghoote righööti, iryane bheena iryaho.”
         
            
               	Omoharadaari. Ni-mbusuro enke igho kya iya omokaratuusi.

               	Amangʼana ghano gharëngë mo-bhebhandërryö kya bheno […] ni-igha, tegharëngë mo-senakara
                     isyëndë isya Ikiyunaani.

               	Righööti irya risengerro irya Waryobha. Umushaasha uwa Ikiyahudi ono yaarë na imyoka ukusimirya merongo ëbhërë, yaaruusyanga
                     righööti kera omooka, ko okoghera iya emeremo ighya mu-risengerro irya Waryobha. Ekerengere
                     ikyako kyaarë kya ehoorohooro iya sinsikö ibhërë. Maaha mo-ketabho ikya Ukurishoka 30:13-16; 2 Amangʼana agha Senkaagha 24:9-14; Nëhëmia 10:32.

N-nawë omonene mo-Bhokama ubhwa Waryobha?(Maariko 9:33-37; Ruuka 9:46-48)181 Yaare-ho enkaagha eno abheegha abha Yëësu bhaaghëëyë ku-Yëësu, bhakamöbhöörya igha,
         2 “Nawë omonene bhököngʼu mo-Bhokama ubhwa Waryobha?”Yëësu akabherekera omoona omoke, akamwimërrya ghatë yaabho hayö. 3 Akabhatëëbhya igha, “No-bhoheene nkobhatëëbhya igha, hano motaabhe kya abhaana abhake,
         temosohe mo-Bhokama ubhwa Waryobha hë. 4 Ku bhuyö, ömöntö wowonswe igho ono akwihoota kya omoona omoke ono, uyö we arebha omonene
         mo-Bhokama ubhwa Waryobha. 5 Ghwiki ni-igha, ömöntö wowonswe ono akösërëënia omoona umutuuya kya ono ku iriina
         iryane, uyö nö-öni ukunyoora asërëënëri.Ukushaashwa okokora ëbhëbhë(Maariko 9:42-48; Ruuka 17:1-2)6 “Kasi hano ömöntö araakore omoona ömwë mo-bhaana abhake bhano bhakunkumya asire, kora
         akore ëbhëbhë, nyakara ömöntö kya uyö, abhoherwe mö-bhëghöti oroghena oronene urwa
         okoseera, atabhutwe mu-bhuribha ghatë. 7 Haahö, bhëënyu abhantö abha ko-kebhara kono, ko bhoora amangʼana agha ukutimba, ngariisha.
         Amangʼana agha ukutimba ghayö, ni-igha ghaashe, kasi haahö, kö-möntö ono arereeta
         amangʼana agha ukutimba ghayö. 8 Hano oraanyoore igha no-kobhoko ukwaho, handë igha ököghörö ukwaho nko kokoghera orakora
         ëbhëbhë, kobhotore, okotabhute iyö. Nyakara osohe mö-bhöhöru ubhwa amakora ghonswe
         igho oona ekebheera, kuyö tekokorengʼaana na okobha na amabhoko aghaaho abhërë ghonswe
         igho, handë amaghörö aghaaho ghonswe igho, kasi orekerwe mo-morro ghotakurima amakora
         ghonswe igho. 9 Hano iriiso iryaho reraaghere okore ëbhëbhë, ni-igha uriihe, oretabhute iyö. Nyakara
         osohe mö-bhöhöru ubhwa amakora ghonswe igho, oona eketongʼo, kuyö tekokorengʼaana
         na okobha na amaiso ghonswe igho abhërë, kasi orekerwe mo-morro ghotakurima amakora
         ghonswe igho.”Ëkërëngyö ikya ringʼöndi reno ryaasirrë(Ruuka 15:3-7)10 Yëësu akaghëndërrya okobhatëëbhya igha, “Mwangarre, motakaasera ömöntö omoke igha
         taana ubhwera hë. Ko bhoora igha, abhamaraika abhaaye mu-ryobha iyö, nkunyoora örë
         nkaagha syonswe igho bharëngë mbere ya Taata uwa mu-ryobha. [11 Ko bhoora öni Omoona uwa Ömöntö, naasha ko-kebhara kono ökötöörya bhano bhaasira.]+12 Iyakë bhëënyu mokomaaha, hano oraanyoore ömöntö aana amangʼöndi righana, rimwë risire,
         iyakë araakore? Taatighe hayö amangʼöndi merongo kenda na kenda ghayö ku-singuku,
         aghi ukutuna rimwë reno risirrë? 13 No-bhoheene nkobhatëëbhya igha, hano araarinyoore, nkushomerwa arë bhököngʼu okokera
         ukushomerwa ukwaye ko-mangʼöndi merongo kenda na kenda ghaara ghatasirrë. 14 Ni-ighoigho kora na Taata uwa mu-ryobha wonswe, takutuna ömöntö omoke kora ömwë igha
         asire.Okokaania ono akusira15 “Hano umukumya murikyaho akosarëëyi engʼana, kaghi omokaani. Hano araakwighwere, omanye
         igha unyöörrë umukumya murikyaho. 16 Kasi hano araange kukwighwera, ghegha ömöntö uwöndë, mobhe bhabhërë handë bhatatö,
         okore ebhe kya bhono Amaandeko ghakoghamba igha, ‘Kera engʼana iya obhosarya, ni-igha
         yemererrwe na abhantö abhabhërë handë abhatatö, abha ukwitegherra ikiina kiyö.’+17 Hano araange ukwighwera na bhayö bhonswe, kaghi bhoono ötëëbhi ekanisa. Hano araange
         kwighwera kora ekanisa, bhoono uyö momaahe igha, të-möntö ono amanyirë Waryobha hë,
         handë omobhare igha, n-kya ömöghööti uwa righööti.18 “No-bhoheene nkobhatëëbhya igha, ghonswe igho ghano moraange ko-kebhara kono, noraanyoore
         Waryobha we aghangirë ukurwa mu-ryobha. Ghwiki ni-igha, ghonswe igho ghano moraaikërri
         ko-kebhara kono, noraanyoore Waryobha we aghaikërëëyi ukurwa mu-ryobha.+19 No-bhoheene nkobhatëëbhya igha, abhantö abhabhërë mö-bhëënyu hano bharaaighwerrane
         ko-kebhara kono, ko-keno bharaasabhe Taata uwa mu-ryobha, naraabhahaane. 20 Ko bhoora igha, hano bhasikana hamwë abhantö bhabhërë handë bhatatö ku iriina iryane,
         öni wonswe kunyoora örë hamwë ndë nabho.”Ëkërëngyö ikya ömöntö ono ataana amaabhë21 Mbe, Peetero akaghya ku-Yëësu, akamöbhöörya igha, “Omonene hano umukumya murikyane
         araansarri engʼana, mmwabhere karenga? Mwabhere hare muhungatë?”22 Yëësu akamohonshora igha, “Tënköghötëëbhya hare muhungatë akeene igho hë, kasi abhera
         murikyaho nkaagha syonswe igho, otakaaghera igha n-karenga waamwabhera.+23 “Ku bhuyö Obhokama ubhwa Waryobha, mbutuubhaini kya ëkërëngyö ikya omokama uwöndë,
         ono yaatunanga akore amasaabhu na abhaköri abha emeremo abha eserekaare iyaaye. 24 Hano yaasimiri okokora nabho amasaabhu, abhasirikare abhaaye bhakamoreetera ömököri
         uwa emeremo, ono yaarenga na isiirë iyaaye iya seehera sinsharu bhököngʼu, kya setaranta+ ëbhëkwë ikömi. 25 Ömököri uwa emeremo uyö, tiyaatörrë okohaka isiirë iyaaye eera hë. Ku bhuyö omokama
         akaraghërrya igha, ömököri uwa emeremo uyö aghöribhwi umwene, mokaaye, abhaana abhaaye,
         na ëbhëntö bheno yaarë nabhyo, okore ahake isiirë eera yaarë nayo.26 “Mbe, ömököri uwa emeremo uyö, akatemera hansë ibhiru omonene uwaaye, akamosaasaama
         igha, ‘Nkaakosaasaama, tangömërrya nendaakohake isiirë iyaaho yonswe igho.’ 27 Omonene uyö akaabhera ömököri uwa emeremo uyö yaarë na isiirë iyaaye. Akamutigha aghende
         atakaamohaka isiirë iyö.28 “Hano ömököri uwa emeremo uyö yaarishökirë kebhara haara, akasikana-ho na ömököri
         uwa emeremo murikyaye, ono yaarenga na isiirë iyaaye iya sidinaari+ ighana imwë. Akamoghoota mö-bhëghöti, akamötëëbhya igha, ‘Nhaka isiirë iyaane!’ 29 Mbe, ömököri uwa emeremo murikyaye uyö, akamotemera hansë ibhiru, akamosaasaama igha,
         ‘Ndakosaasaama ngömërrya, nendaakohake isiirë iyaaho yonswe igho!’ 30 Kasi omosabhi uwa isiirë uyö akaanga, akamuhira mo-kebhohe okohekera hano arehaka.31 “Hano abhaköri abha emeremo bharikyaye bhaarööshë engʼana iyö, bhakaroghoora bhököngʼu,
         kora bhakanyahaareka mo-senkoro isyabho. Ku bhuyö bhakaghya ko-monene, bhakamötëëbhya
         ghonswe igho, ghano ömököri uwa emeremo murikyabho yaakörrë. 32 Mbe, omonene uyö, akabherekera ömököri uwa emeremo ono yaabhëëyë isiirë, akamötëëbhya
         igha, ‘Uwe m-möntö moghogho örë. Maaha, hano waansaasaamirë, naakwabhëëyë isiirë yonswe
         igho. 33 Bhoono uwe wonswe tiyaarë igha waabhere ömököri uwa emeremo murikyaho kya bhono öni
         naakwabhëëyë?’34 “Mbe, omonene uyö akarerra bhököngʼu, akaraghërrya abhasirikare abhaaye igha, bhamoghoote,
         bhamuhire mo-kebhohe, okohekera hano arehaka isiirë yonswe igho.”35 Ho bhoono Yëësu yaamarërrëëyi ko okobhatëëbhya igha, “Taata uwa mu-ryobha wonswe,
         ni-igho arebhakorra hano moraange ukwabhera bharikyënyu.”
         
            
               	Amangʼana ghano gharëngë mo-bhebhandërryö kya bheno […] ni-igha, tegharëngë mo-senakara
                     isyëndë isya Ikiyunaani.

               	Maaha mo-ketabho ikya Eheetoko iya Etoraati 19:15.

               	Maaha mo-ketabho ikya Mataayo 16:19.

               	Kasi abhera murikyaho nkaagha syonswe igho, otakaaghera igha n-karenga waamwabhera. Senakara isyëndë syandëkirë igha, mwabhere merongo muhungatë mara muhungatë, kasi ensonga yaamo ni-igha, nkaagha syonswe igho.

               	Setaranta. Etaranta ëmwë yaatooranga okohaka ehoorohooro iya ömöntö ömwë koheteera imyoka ikömi
                     na isaano.

               	Sidinaari. Idinaari ëmwë yaisanga okohaka ehoorohooro iya ömöntö ömwë ku-rusikö. Maaha mo-faharaasa
                     engʼana, Idinaari.

Amangʼana agha öbhötëti na ëmböröri(Maariko 10:1-12)191 Hano Yëësu yaamarrë ukushumaasha amangʼana ghayö, akarwa Ghariraaya haara, akaghya
         mo-mokowa ughwa Yudea, humbu iya omooro ughwa Yorodani. 2 Mbe, abhantö abhaaru bhakamosoorana. Yëësu akahwënia-yo abharööyë.3 Mbe, Abhafarisaayo abhandë bhaaishirë kushaasha Yëësu. Bhakamötëëbhya igha, “Amaraghërryö
         aghëëtö gharaikërrya ömöntö okobhorra mokaaye ko engʼana yoyonswe eera?”4 Yëësu akabhahonshora igha, “Kana, temwakasömirë kya bhono Amaandeko Amahörëëru ghakoghamba
         igha, ukurwa kare ‘Waryobha yaabhömbirë omokari na umushaasha’?+5 Ho Waryobha yaamarrë ghwiki akaghamba igha, ‘Ku bhuyö umushaasha naraatighe suwaabho
         na nyakuwaabho, aghootane na mokaaye, abhantö abhabhërë bhayö, nkobha bharë kya ömöbhërë
         öghömwë.’+6 Tebhaköghëndërrya ghwiki okobha abhantö abhabhërë hë, kasi nkobha bharë kya ömöntö
         ömwë. Abhantö bhano Waryobha yaatoora hamwë, ömöntö atakaasha okokora bhaahokane.”7 Abhafarisaayo bhayö bhakamöbhöörya ghwiki igha, “Nyoore amangʼana ni-igho gharë, n-kwakë
         Mosa yaaikërëëyi igha umushaasha ahaane mokaaye ritashandighi irya ëmböröri?”8 Yëësu akabhahonshora igha, “Mosa yaaikërëëyi igha mobhorre bhakëënyu, ko bhoora moona
         emetwe ëmëköngʼu, kasi keno Waryobha yaatunanga ukurwa okosemoka, ti-kiyö kyaarë hë.
         9 Keno nkobhatëëbhya ni-igha, umushaasha wowonswe ono akobhorra mokaaye etarëngë igha
         m-mosooraare, amare atete uwöndë, uyö no-bhosooraare akokora.”10 Mbe, abheegha abha Yëësu bhakaghamba igha, “Nyoore amangʼana agha omokari na umushaasha
         ni-igho gharë, nyakara ömöntö atakaateta.”11 Yëësu akabhahonshora igha, “Engʼana kya iyö, te-bhantö bhonswe igho bhakoghetora hë.
         Kasi m-baara Waryobha yaahaana obhotoro ubhwa ukwanga okoteta. 12 Ko bhoora bhaaho abhandë bhano bhatakoteta, ko bhoora igha, tebhaana singuru isya
         ikishaasha hë. Abhandë tebhakoteta hë, ko bhoora bhaihwa kya sengʼombe. Na ghwiki
         bhaaho abhandë bhano bhatakoteta, ko okoghera iya Obhokama ubhwa Waryobha. Ömöntö
         wowonswe ono akotora okokora igho, akore.”Yëësu arangʼoora abhaana abhake(Maariko 10:13-16; Ruuka 18:15-17)13 Mbe, abhantö nyabhorebhe bhakahira abhaana abhake ku-Yëësu, okore abhatoorre amabhoko,
         na okobhasabhera. Kasi abheegha abhaaye bhakahamera abhantö bhayö.14 Kasi Yëësu akabhatëëbhya igha, “Mutighe abhaana abhake bhayö, bhaashenga ku-öni, motakaabhakaanianga.
         Ko bhoora Obhokama ubhwa Waryobha nu-bhwa abhantö bhano bharëngë kya abhaana bhano.”
         15 Mbe, Yëësu akangʼoora abhaana bhayö. Hano yaamarrë, akatanora ukurwa hayö.Umumura umwamë aratuna öbhöhöru ubhwa amakora ghonswe igho(Maariko 10:17-31; Ruuka 18:18-30)16 Tamaaha, umumura uwöndë yaaghëëyë ku-Yëësu, akamöbhöörya igha, “Umwëghya uwa heene,
         ne-ngʼana kë inshiiya eno nkaakora nnyoore öbhöhöru ubhwa amakora ghonswe igho?”17 Yëësu akamohonshora igha, “N-kwakë ökömböörya engʼana iya öbhöntö ubhwa heene? Tamaaha,
         Waryobha umwene igho we uwa heene. Kasi nyoore heene nkutuna örë osohe mö-bhöhöru
         ubhwa amakora ghonswe igho, ghoota imighiro ighya Waryobha.”18 Umumura uyö akabhöörya Yëësu igha, “Mighiro kë?”Yëësu akamohonshora igha, “Otakaita ömöntö, otakaabha omosooraare, otakaibha, otakaimererra
         amangʼana agha obhorongo, 19 osooke suwëënyu na nyakuwëënyu, ghwiki ni-igha ohanshe murikyaho kya bhono wihanshirë
         uwe umwene.”+20 Umumura uyö akaghamba igha, “Imighiro ghyonswe igho ghiyö, nagheghoota. Ne-ngʼana
         iyëndë kë ghwiki?”21 Yëësu akamötëëbhya igha, “Nyoore nkutuna örë obhe ömöntö uwa heene, kaghi öghöri ëbhëntö
         bhyonswe igho bheno onabhyo, seehera seno oraanyoore-mo, ohaane abhatöbhu. Hayö ho
         oraabhe na emongo iyaaho mu-ryobha. Bhoono hayö omanye kuusha konsoorana.”22 Hano umumura uyö yaaighuurë amangʼana ghayö, akarwa hayö abhaabhayëëyë, ko bhoora
         m-mwamë bhököngʼu yaarë.23 Ho Yëësu yaamarrë akatëëbhya abheegha abhaaye igha, “No-bhoheene nkobhatëëbhya igha,
         n-këköngʼu umwamë okosoha mo-Bhokama ubhwa Waryobha. 24 Ëkërëngyö ikyëndë ni-igha, ne-ngʼana ntöbhu bhököngʼu, engamia okoheta mu-ribhanga
         irya insindani, okokera umwamë okosoha mo-Bhokama ubhwa Waryobha.”25 Hano abheegha abhaaye bhaaighuurë amangʼana ghayö, bhakaroghoora bhököngʼu, bhakamöbhöörya
         igha, “Bhoono nyoore amangʼana ni-igho gharë, nawë araatore ökötööribhwa?”26 Yëësu akabhamoghorra, akamara akabhatëëbhya igha, “Amangʼana ghano abhantö bhatakotora
         okokora, Waryobha nkoghatora arë, ko bhoora Waryobha nkotora arë ghonswe igho.”27 Mbe, Peetero akabhöörya Yëësu igha, “Maaha bhëëtö twatigha bhyonswe igho twakosoorana,
         n-kë toraanyoore?”28 Yëësu akabhahonshora igha, “No-bhoheene nkobhatëëbhya igha, hano öni Omoona uwa Ömöntö
         ndikara ku-kitumbë ikyane ikya ubhuhika ko-nkaagha iya ekebhara ekehya,+ mbe, na bhëënyu bhano mokonsooraana, muriikara ku-bhitumbë ikömi na ibhërë ibhya
         ekekama morabhotorra ibhiina amakabhira ikömi na abhërë agha Isiraëri. 29 Mbe, wowonswe ono yaatigha inyumba, handë mura uwaabho, mohara uwaabho, handë suwaabho,
         nyakuwaabho, abhaana abhaaye, handë igha ëmëghöndö ighyaye, ko okoghera iya öni, naraanyoore
         amaghana agha ëbhëntö bhiyö. Kora narinyoora öbhöhöru ubhwa amakora ghonswe igho.
         30 Kasi abhantö abhaaru mo-bhano bhakwimaaha igha bhaana ubhwera bhoono igho, tebharebha
         na ubhwera hë. Na abhantö abhaaru bhano bhataana ubhwera bhoono igho, mbo bharebha
         na ubhwera.”
         
            
               	Maaha mo-ketabho ikya Okosemoka 1:27.

               	Maaha mo-ketabho ikya Okosemoka 2:24.

               	Maaha mo-ketabho ikya Ukurishoka 20:12-16; Eheetoko iya Etoraati 5:16-20; Amangʼana agha Abharaawi 19:18.

               	Maaha mo-ketabho ikya Daniëri 7:9-14.

Okohaka abhaköri abha emeremo201 Yëësu yaarëngëri ëkërëngyö keno igha, “Obhokama ubhwa Waryobha, mbonga kya ömöntö
         ono yaarë na ömöghöndö, akamuta nyinkyo shiri, ukughya kutuna abhantö abha okomokorra
         emeremo kö-möghöndö ughwaye ughwa emezabhibhu. 2 Hano yaabhanyöörrë, akaighwerrana nabho igha, abhahake kera ömöntö idinaari ëmwë.+ Hano yaamarrë ukwighwerrana nabho, akabhatëëbhya bhaghende kö-möghöndö.3 “Hano yaahikirë saa taatu, akaghya mo-moteera. Hano yaahikirë-yo, akanyoora abhantö
         abhandë bhaimërëëyë, tebhaana omoremo hë. 4 Akabhatëëbhya igha, ‘Na bhëënyu bhonswe, moghende mokore emeremo kö-möghöndö ughwane
         ughwa emezabhibhu. Nendaabhahake ekerengere ikya ukwisa.’ 5 Abheene bhonswe bhakaghya.“Hano iryobha ryaahikirë ko-motwe, akaghya ghwiki ko-moteera haara, na hano yaahikirë
         omoghoroobha, akaghya-yo ghwiki ukutuna abhantö abhandë abhahire kö-möghöndö ughwaye.
         6 Hano yaahikirë seesa ikömi na ëmwë, akaghya ghwiki mo-moteera, akamaaha abhantö abhandë
         bhaimërëëyë mo-moteera hayö. Akabhabhöörya igha, ‘N-kwakë mwimërëëyë hano ukurwa nyinkyo,
         temoona omoremo ughwa okokora hë?’7 “Bho bhakamohonshora igha, ‘Taaho ömöntö ono atohaayë omoremo tokore.’“Akabhatëëbhya igha, ‘Na bhëënyu bhonswe, moghende mokore emeremo kö-möghöndö ughwane
         ughwa emezabhibhu.’8 “Mbe, hano iryobha ryaaghööyë, mwene möghöndö uyö, akabherekera umwimërërri uwa emeremo
         ighyaye, akamötëëbhya igha, ‘Bherekera abhaköri abha emeremo bhonswe igho, obhahake
         ehoorohooro iyaabho. Usimiri ko bhano ndëëtirë bhöngö hano, omarërri ko bhaara bhaasimiri
         emeremo ukurwa nyinkyo.’9 “Mbe, ho abhaköri abha emeremo bhano bhaaishirë saa ikömi na ëmwë, bhakaasha, bhakahaanwa
         ehoorohooro iyaabho iya urusikö urughima, idinaari ëmwë. 10 Hano bhaaishirë abhaköri abha emeremo bhano bhaasimiri emeremo ukurwa nyinkyo, bhaakanyanga
         igha, abheene mbakaanyöörrë ehoorohooro iya okokera bharikyabho bhaara. Kasi bhakahakwa
         kya bhoora bharikyabho bhaahakirwë. 11 Hano bhaahaaywë ehoorohooro iyaabho eno bhataatemeranga omotwe, bhakaibhëmbëërya ku
         umwene möghöndö, bhakamötëëbhya igha, 12 ‘Abhantö bhaara ne-esa ëmwë iyeene igho yo bhakörrë emeremo. Bhoono n-kwakë obharengʼaini
         ehoorohooro na bhëëtö bhano tökörrë emeremo ëmëköngʼu ukurwa nyinkyo, na omobhasö
         nkö-bhëëtö ghuhwërëëyë?’13 “Mwene ömöghöndö uyö, akahonshora ömököri uwa emeremo ömwë mo-bhaköri abha emeremo
         bhayö igha, ‘Mosaani uwaane, öni tënkökörëëyë obhongʼaini hë. Nenkohakirë ehoorohooro
         iya urusikö urughima, idinaari ëmwë, kasi ti-igho twaarë twighwerraini? 14 Ghegha ehera iyaaho eno, oghende waaho. Nëndööshë igha nhake bhayö ehoorohooro iya
         urusikö urughima, kya bhono nkohakirë na uwe wonswe. 15 Öni neena ubhwera ubhwa okokora keno nkutuna ko seehera isyane seno. Kasi n-dikenge
         onaryo ko okomaaha ndasërëënia abhantö?’”16 Yëësu akamarërrya ko okoghamba igha, “Abhantö abhaaru mo-bhano bhakwimaaha igha tebhaana
         ubhwera bhoono igho, mbo bharebha na ubhwera.”Yëësu arashumaashera urwa katatöengʼana iya ukukwa na ukuryoka ukwaye(Maariko 10:32-34; Ruuka 18:31-34)17 Mbe, Yëësu akakora righara na abheegha abhaaye ikömi na bhabhërë, enkaagha eno yaatiiranga
         ukughya Yërusarëëmu. Hano bhaaghendanga ko-nshera kuyö, akabhatëëbhya igha, 18 “Tamaaha, bhoono hano, n-Yërusarëëmu tukughya. Yërusarëëmu iyö, yo öni Omoona uwa
         Ömöntö, ndaatoorwe mu-bhitaano ibhya abhanene abha abhasëngëri, na mu-bhitaano ibhya
         abhëëghya abha amaraghërryö agha Mosa. Abhantö bhayö, mbarembotorra ikiina igha niitwe.
         19 Ho bharemara bhanhire ko-Bhakyaro bhanshabhure, bhanteme imishariti, na okohaneka
         ko-mosarabha, kasi Waryobha narindyökya urusikö urwa katatö.”Omotangati atighinkanere bhano akotangata(Maariko 10:35-45)20 Mbe, mokaa Zebhedaayo akaghya ku-Yëësu na abhamura abhaaye abhabhërë, akamotemera
         hansë ibhiru, akamosaasaama. 21 Yëësu akamöbhöörya igha, “Ne-ngʼana kë ukutuna nkokorre?”Mokaa Zebhedaayo akamohonshora igha, “Nkokosabha ndë igha, otoore abhaana abhaane
         abhabhërë bhano ko-Bhokama ubhwaho, uwöndë orobhareka rwaaho urwa bhoryo, na uwöndë
         urwa bhömösi.”22 Yëësu akahonshora igha, “Kora temomanyirë keno mokosabha hë. Motora okoteeseka kya
         bhono öni ndaateeseke?”+Bhakahonshora igha, “Nkotora törë.”23 Mbe, Yëësu akabhatëëbhya igha, “M-maheene mmoteeseka kya bhono öni ndaateeseke, kasi
         okobhatoora orobhareka urwane urwa bhoryo, na uwöndë bhömösi, ghuyö te-moremo ughwane
         hë. Imyeya ghiyö ni-ighya bhano bhaasëëmibhwa na Taata.”24 Hano abheegha abhandë ikömi bhaara bhaangʼurrë engʼana iyö, bhakarererra abhamura
         abhabhërë bhayö abha Zebhedaayo. 25 Mbe, Yëësu akabhabherekera bhonswe igho hamwë, akabhatëëbhya igha, “Mmomanyirë bhuuya
         igha abhatöngi Abhakyaro, mbaana ubhwera ko-bhantö abhaabho, kora nkobhabhandërrya
         bharë. 26 Kasi, kö-bhëënyu tinkutuna ebhe igho hë. Ömöntö wowonswe ono akutuna igha abhe omonene
         mö-bhëënyu, ni-igha abhatighinkanere. 27 Na ömöntö wowonswe ono akutuna abhe uwa mbere mö-bhëënyu, ni-igha abhe omoghorwa uwëënyu.+28 N-kya bhoora öni Omoona uwa Ömöntö, tenaasha igha abhantö bhantighinkanere hë, kasi
         naasha igha, ntighinkanere abhantö, na ukwiruusya öbhöhöru ubhwane, okore ntunguri
         abhantö abhaaru.”Yëësu arahwënia abhahukuru abhabhërë(Maariko 10:46-52; Ruuka 18:35-43)29 Hano Yëësu na abheegha abhaaye bhaaruurë mu-mughi ghono ghwaabherekerwanga igha Yërikö,
         rikomo irya abhantö abhaaru rekamosoorana. 30 Bhaare-ho abhahukuru abhabhërë, bhano bhaarenga bhaikaayë haangʼë na enshera. Hano
         abhahukuru bhayö bhaaighuurë igha Yëësu araheta ko-nshera hayö, bhakakonga bhököngʼu
         igha, “Omonene umwebhorwa Daudi, otatwabhera.”31 Rikomo irya abhantö rekabhahamera igha bhakire, kasi abheene bhakaghëndërrya kokonga
         bhököngʼu igha, “Omonene umwebhorwa Daudi otatwabhera.”32 Mbe, Yëësu akemerra, akabhabherekera, akabhabhöörya igha, “N-kë mukutuna mbakorre?”33 Abhahukuru bhayö bhakamohonshora igha, “Omonene, keno tukutuna, no-komaaha.”34 Yëësu akabhaabhera, akabhakunia ko-maiso aghaabho. Kamwë igho, amaiso aghaabho ghakaramökya,
         bhakahwena, bhakasoorana Yëësu.
         
            
               	Idinaari ëmwë. Iyö yo yaarë ehoorohooro iya urusikö urughima.

               	Motora okoteeseka kya bhono öni ndaateeseke. Senakara isyëndë syandëkirë igha, ukunywera mo-kekombe keno ndaanywere-mo.

               	Maaha mo-ketabho ikya Mataayo 10:40, 22:37-40; Yohana 13:12-17, 15:9-17.

Yëësu araturungʼanwa Yërusarëëmu kya omokama(Maariko 11:1-11; Ruuka 19:28-40; Yohana 12:12-19)211 Mbe, Yëësu yaaghëëyë na abheegha abhaaye akahika haangʼë na Yërusarëëmu. Hano yaahikirë
         ku-nguku iya Ëmëzëituuni iya mu-mughi ughwa Bhetifaghe, akatoma abheegha abhaaye bhabhërë.
         Akabhatëëbhya igha, 2 “Moghende mu-kishishi kiyö kërëngë mbere hayö. Hano moraasohe-mo, moraamaahe itikërë
         ëbhöhirwë hayö eena ëkëmööri. Moghetashore, mondeetere. 3 Hano ömöntö wowonswe igho araabhabhööri igha, ‘Hai mukuhira sitikërë siyö?’ Bhëënyu
         momohonshore igha, ‘Omonene we akusituna.’ Hano moraamohonshore igho, naraaikërri
         muushe nasyo.”4 Amangʼana ghayö ghaabhaayë igho, okore ghahekerane ghaara Waryobha yaaghambirë okohetera
         kö ömörööti uwaaye igha,5 “Tëëbhya abhantö bhano bhamënyirë Sayuuni hayö igha,‘Tamaaha, omokama uwëënyu araasha, m-mohaabhu,nkuusha arë arëngë ku-tikërëna ëkëmööri ikyako.’”+6 Mbe, abheegha abhaaye bhakaghya bhakakora kya bhono yaabhatëëbhëri. 7 Hano bhaarëëtëëyë Yëësu itikërë eera na ëkëmööri ikyako, bhakatandeka-ko singibho
         isyabho. Yëësu akariina, akaikarra singibho siyö. 8 Rikomo rinene irya abhantö rekatandeka singibho isyabho ko-nshera, na abhantö abhandë
         bhakagheesha amasagharya agha ëmëtë, bharaghatoora ko-nshera ukwörökya igha, mbamösöökirë.
         9 Rikomo irya abhantö reno ryaarë mbere iya Yëësu, na reno ryaamurwanga nyuma, ghonswe
         igho ghakakonga bhököngʼu igha,“Ukumibhwi, uwe umwebhorwa Daudi!Waryobha akongʼoore ono ukuusha ko okohetera iriina irya Omonene Waryobha,+Waryobha ono arëngë ighörö iyö, akumibhwi.”10 Hano Yëësu yaasöhirë Yërusarëëmu, umughi ghwonswe igho ghokaroghoora. Abhantö bhakabhoorania
         igha, “Kana uyö nawë?”11 Rikomo reera rekabhahonshora igha, “Ono nö-mörööti Yëësu, uwa Nazarëëti iya mo-mokowa
         ughwa Ghariraaya.”Yëësu ararughya abhaköri abha ibhyasharamo-bhogho ubhwa risengerro(Maariko 11:15-19; Ruuka 19:45-48; Yohana 2:13-22)12 Mbe, Yëësu akasoha mo-bhogho ubhwa risengerro irya Waryobha. Hano yaasöhirë-mo, akasimya
         ökökënyia abhantö bhano bhaaghöryanga, na bhano bhaaghoranga muyö ëbhëntö. Akahenora
         semeeza isya bhano bhaaswënianga seehera. Akahenora na ibhitumbë ibhya bhano bhaaghöryanga
         ibhighuuti. 13 Yëësu akabhatëëbhya igha, “Yandëkirwë mo-Maandeko Amahörëëru igha, ‘Risengerro iryane
         nderaabhe ahasë aha amasabhi.’+ Kasi bhoono bhëënyu mörëkörrë kya ‘risana irya abhasaki!’+”14 Enkaagha eno waanyöörrë Yëësu akërëngë mu-risengerro irya Waryobha hayö, abhahukuru
         na amatengʼo, bhakaghya ku-Yëësu, akabhahwënia. 15 Abhanene abha abhasëngëri, na abhëëghya abha amaraghërryö agha Mosa, mbaarööshë amakono
         ghano Yëësu yaakoranga. Kora bhakaighwa abhaana mo-bhogho ubhwa risengerro irya Waryobha
         hayö bharaghamba igha, “Akumibhwi umwebhorwa Daudi.” Ku bhuyö bhakarerra bhököngʼu.
         16 Bhakabhöörya Yëësu igha, “Oraighwa kiyö abhaana bhayö bhakoghamba?”Yëësu akabhahonshora igha, “Nkwighwa ndë. Kanaa, temwakasömirë amangʼana ghano gharëngë
         mo-Maandeko Amahörëëru igha,‘Wisëëmëëyi ukukumibhwa ukwahookohetera mu-minywa ighya abhaana abhake, na ebhengʼerre’+?”17 Yëësu akabhatigha hayö, akarwa mu-mughi ughwa Yërusarëëmu, akaghya okoraara Bhetania.Yëësu araihiima umutiini ghono ghotakwama(Maariko 11:12-14, 11:20-24)18 Nyinkyo iyaako hano Yëësu yaakyoranga Yërusarëëmu, akaighwa asëngëëyë. 19 Akamaaha ömötë ghono ghokobherekerwa igha umutiini, ghörëngë haangʼë na enshera. Akaghusuntarra,
         kasi ehagho tiyaare-ko hë, na-matö agheene igho yaarööshë-ko. Akaihiima ömötë ghuyö
         igha, “Turyama röndë sehagho hë.” Kamwë igho, ömötë ghuyö ghokooma.20 Hano abheegha abha Yëësu bhaarööshë ghayö, bhakaroghoora. Bhakabhöörya igha, “N-kwakë
         umutiini ghono ghwömirë kamwë igho?”21 Yëësu akabhahonshora igha, “No-bhoheene nkobhatëëbhya igha, hano moraabhe na umukumo
         ghono ghotaana entarëki, te-ghayö agheene igho moraakore hë. Kasi moratora ökötëëbhya
         inguku eno igha, ‘Iheka wirekere mu-nyansha,’ na ni-igho eraabhe. 22 Hano moraabhe na umukumo, kyokyonswe keera moraasabhenga ku-Waryobha, moraanyoorenga.”Yëësu arabhööribhwa hano yaaruusya ubhwera ubhwaye(Maariko 11:27-33; Ruuka 20:1-8)23 Yëësu akasoha ghwiki mo-bhogho ubhwa risengerro irya Waryobha. Hano yëëghyanga-mo,
         abhanene abha abhasëngëri na abhaghaaka abha Ikiyahudi bhakaghya ku-Yëësu, bhakamöbhöörya
         igha, “M-bwera kë bhokoghera orakora amangʼana ghayö? N-nawë yaakohaana ubhwera bhuyö?”24 Yëësu akabhahonshora igha, “Tigha öni wonswe mbabhööri-ko engʼana. Hano moraahonshore
         engʼana iyö, öni wonswe nendaabhatëëbhi hano naaruusya ubhwera bhono. 25 Ubhwera ubhwa Yohana ubhwa okobhatiisya abhantö, hai yaabhuruusiri? Nku-Waryobha,
         kasi nko-bhantö?”Mbe, bhakashamerrana igha, “Hano toraaghambe igha nku-Waryobha bhwaaruurë, naraatöbhööri
         igha, ‘Ndarra mbe temwamukumiri hë?’ 26 Na hano toraaghambe igha nko-bhantö bhwaaruurë, toroobhoha abhantö, ko bhoora mbaana
         obhoheene igha, Yohana Omobhatiisya m-mörööti yaarë.” 27 Mbe, bhakamohonshora igha, “Tetomanyirë hano bhwaarwërëëyë hë.”Yëësu wonswe akabhatëëbhya igha, “Kora öni wonswe tembatëëbhi hano naaruusya ubhwera
         ubhwa okokora amangʼana ghano.”Ëkërëngyö ikya omoona umwighwa na omoona omomangarru28 Mbe, Yëësu ghwiki akabhatëëbhya igha, “Bhoono bhëënyu iyakë mukwitegherra ëkërëngyö
         keno igha, yaare-ho ömöntö uwöndë ono yaarë na abhamura bhabhërë. Akaghya ku-mumura
         uwaaye uwa mbere, akamötëëbhya igha, ‘Moona uwaane, kaghi reero onkorre emeremo kö-möghöndö
         ughwane ughwa emezabhibhu.’29 “Mura uwaaye uyö akamohonshora igha, ‘Tinkughya iyö hë.’ Kasi hano yaaighambëëyë,
         akaghya okokora emeremo kö-möghöndö ughwa suwaabho.30 “Ho ömöntö uyö ghwiki yaaghëëyë ku-mumura uwaaye uwa kabhërë, akamötëëbhya kya bhono
         yaatëëbhëri uwa mbere oora. Mura uwaaye uyö akamohonshora igha, ‘Nendaaghi taata.’
         Kasi tiyaghëëyë hë. 31 Bhoono ko bhonswe igho bhabhërë bhayö, nawë yaakörrë bhono suwaabho yaatunanga?”Bhakamohonshora igha, “Uwa mbere oora.”Ho Yëësu yaamarrë akabhatëëbhya igha, “No-bhoheene nkobhatëëbhya igha, abhaghööti
         abha righööti na abhasooraare, nkobhatangatera bharë okosoha mo-Bhokama ubhwa Waryobha.
         32 Yohana yaaishirë kö-bhëënyu, okore abhöörökërri enshera iya heene, bhëënyu temwamukumiri
         hë. Kasi abhaghööti abha righööti, na abhasooraare, bho bhakamukumya. Nokaanyoora
         mwaarööshë ghonswe ghayö, kasi emetwe ighyënyu, teghyaisyörya, kora temwamukumiri
         hë.”Abhatangati abha Ikiyahudi n-kya abharëmi abhaghogho(Maariko 12:1-12; Ruuka 20:9-19)33 Mbe, Yëësu akaghëndërrya okobharëngërya ëkërëngyö ikyëndë, akabhatëëbhya igha, “Mwitegherre
         ëkërëngyö ikyëndë keno. Yaare-ho ömöntö uwöndë, ono yaarë na ömöghöndö ughwaye ghono
         yëëmëri-mo emezabhibhu. Akaghoghetera righöri, akatuka-mo ubhwina ubhwa okometera-mo
         sezabhibhu. Akahaghaasha-mo obhotaro ubhwa abharëndi. Hano yaamarrë akakodishirya
         abhantö, umwene akeemoka, akaghya ikyaro ikyëndë ikya hare. 34 “Hano enkaagha iya okoghesa yaahikirë, akatoma abhaghorwa abhaaye bhaghende ko-bhantö
         bhaara, okore abhantö bhayö, bhabhahaane keno bhaarenga bhaikererraini na mwene möghöndö
         uyö. 35 Kasi abhantö bhayö bhaakodishiribhwa ömöghöndö, bhakaghoota abhaghorwa bhaara bhaatömirwë,
         ömwë bhakamotema, uwöndë bhakaita, na uwöndë bhakamotema na amaghena. 36 Mwene möghöndö oora, akatoma abhaghorwa abhandë abhaaru, okokera abha mbere bhaara.
         Abhantö bhayö, bhakabhakorra bhoghogho kya bhono bhaakörëëyë abha mbere bhaara. 37 Mbe, akamaaha igha, tigha atome omoona uwaaye. Akaighambera mo-motwe ughwaye igha,
         ‘Ono no-moona uwaane, ku bhuyö mbaraamosooke.’ 38 Kasi bhuyö bhaarööshë umumura uyö, bhakakora ikiina, bhakaghamba igha, ‘Ono we arerya
         umwandö ughwa suwaabho. Ku bhuyö ni-igha tumwite, umwandö ghobhe ughwëtö.’ 39 Mbe, bhakamoghoota, bhakamuhira kebhara iya righöri irya ömöghöndö ghuyö, bhakamwita.”40 Mbe, Yëësu akabhabhöörya igha, “Bhoono hano mwene ömöghöndö ghoora araashe, iyakë
         araakore abhantö bhayö?”41 Bhakamohonshora igha, “Naraasiki abhantö abhaghogho bhayö, kora ömöghöndö, na-bhantö
         abhandë araakodishiri, okore bhamohaanenga keera bharaaighwerrane.”42 Ho Yëësu yaamarrë akabhatëëbhya igha, “Temwakasömirë kya bhono Amaandeko Amahörëëru
         ghandëkirwë hë? Ghandëkirwë igha,‘Reghena reno abhahaghaashi bhaangirë,ndyo rebhaayë reghena rinene irya ko-koona iya umusingi ughwa inyumba.Omonene Waryobha we akörrë engʼana iyö,engʼana iyö, nkötöröghöörya ërë.’+”43 Yëësu akëngërya-ko igha, “Ku bhuyö ndabhatëëbhya igha, Waryobha naraabharuusi Obhokama
         ubhwaye, ahaane abhantö bhano bharaamwighwere. 44 Mbe, ömöntö wowonswe ono araaghwere reghena riyö, uyö naraabhonekebhoneke. Na ömöntö
         ono reghena riyö reraaghwere, nderaamoghoshe anyike.”45 Hano Abhafarisaayo na abhanene abha abhasëngëri bhaaighuurë ëbhërëngyö ibhya Yëësu,
         bhakamanya bhuuya igha mbo akushumaashera. 46 Ku bhuyö bhakatuna enshera iya okomoghoota, kasi bhakoobhoha rikomo irya abhantö,
         ko bhoora rikomo riyö ndyaamanyirë igha, Yëësu m-mörööti yaarë.
         
            
               	Maaha mo-ketabho ikya Zakaria 9:9.

               	Maaha mo-ketabho ikya Zabhuri 118:25-26.

               	Maaha mo-ketabho ikya Isaaya 56:7.

Ëkërëngyö ikya ubhwenga(Ruuka 14:15-24)221 Mbe, ghwiki Yëësu akëëghya Abhafarisaayo na abhanene abha abhasëngëri, kö okobharëngërya
         ëbhërëngyö. Akabharëngërya igha, 2 “Obhokama ubhwa Waryobha, mbonga kya omokama uwöndë ono yaakörrë inyangi iya ubhwenga
         ubhwa mura uwaaye. 3 Omokama uyö, akatoma abhaghorwa abhaaye bhaghende okobherekera bhaara bhaaraarëkirwë
         mu-bhwenga. Kasi bhakaanga ukuusha mu-bhwenga.4 “Mbe, omokama uyö akatoma ghwiki abhaghorwa abhaaye abhandë, akabhatëëbhya igha, ‘Moghende
         mötëëbhi bhaara naaraarëkirë ubhwenga igha, “Mmarrë ökösëëmya ëbhëntö bhyonswe igho
         ibhya ubhwenga. Nshinshirë eghaini iyaane na situgho isyëndë sënöru, ku bhuyö muushe
         mu-bhwenga.”’ 5 Kasi abharaarekwa bhaara, bhakasera. Bhakaghya ko-meremo ighyabho. Uwöndë akaghya
         kö-möghöndö ughwaye, uwöndë ku-bhyashara ibhyaye. 6 Na abhandë bhakaghoota abhaghorwa bhaara, bhakabhatema kora bhakabhaita. 7 Mbe, hano omokama uyö yaaighuurë ghaara abhaghorwa abhaaye bhaakörëëywë, akarerra
         bhököngʼu. Akatoma abhasirikare abhaaye bhaghende bhaite abhaiti bhaara, kora bhasambe
         umughi ghuyö.8 “Mbe, omokama uyö akatëëbhya abhaghorwa abhaaye igha, ‘Ëbhëntö ibhya ubhwenga bhësëëmiibhwi,
         kasi abhantö bhaara bhaaraarëkirwë, tebhaingʼarëëyë ukuusha mu-bhwenga hë. 9 Bhoono ni-igha, moghende ko-nshera iya imyahokano, mötëëbhi bhonswe igho bhano moraasikane
         nabho hayö igha, bhaashe mu-bhwenga.’ 10 Mbe, abhaghorwa bhayö, bhakaghya ko-senshera isya imyahokano, bhakakomania abhantö
         bhonswe igho bhano bhaasikaini nabho haara, mbakaabha abhaghogho handë abha heene,
         bhakaasha nabho mu-bhwenga. Abhaghëni bhakeeshora mu-righari irya ubhwenga, ko-meeza
         haara.11 “Ekahika-ho enkaagha omokama akasoha mu-nyumba moora, amaahe abhaghëni abhaaye bhano
         bhaarenga ko-meeza haara. Akamaaha-mo ömöntö ömwë ono ataarenga ibhöhirë ingibho iya
         bhwenga. 12 Omokama akamöbhöörya igha, ‘Kana uwe mosaani uwaane, iyakë ösöhirë mono otaana ingibho
         iya ubhwenga?’ Ömöntö uyö akabhorwa keno araaghambe. 13 Omokama uyö akatëëbhya abhaköri abhaaye abha emeremo igha, ‘Mobhohe ömöntö ono amaghörö
         na amabhoko, momorekere mu-kisuntë kebhara iyö. Iyö yo abhantö bhakukuura na okokaaraatya
         amaino.’”14 Mbe, Yëësu akamarërrya ko okoghamba igha, “Abhantö m-baaru këmwë bhano Waryobha akobherekera
         igha bhasohe mo-Bhokama ubhwaye, kasi abhaahorwa m-bake.”Yëësu arabhööribhwa engʼana iya righööti(Maariko 12:13-17; Ruuka 20:20-26)15 Mbe, Abhafarisaayo bhakarwa hayö, bhakaghya okokora ikiina, okore bhaghashani Yëësu
         ko bhoghambi ubhwaye. 16 Ku bhuyö Abhafarisaayo bhayö, bhakatoma ku-Yëësu abheegha abhaabho, hamwë na abhasoorani
         abha rikomo irya omokama Herode. Hano bhaahikirë ku-Yëësu, bhakamöbhöörya igha, “Umwëghya,
         bhëëtö ntomanyirë igha, uwe m-möntö uwa heene örë, nkwëghya örë abhantö obhoheene
         ubhwa engʼana iya Waryobha. Kora tokoobhoha ömöntö wowonswe oora hë. Nakaabha na ikyeo
         ekenene iyakë, uwe tokomoobhoha hë. 17 Bhoono mbe tötëëbhi, bhono uwe okomaaha, amaraghërryö aghëëtö gharaikërrya igha tohakenga
         Kaisaari+ righööti, kasi nkwanga gharë?”18 Kasi Yëësu yaamanyirë ësëëmyö iyaabho engogho eno bhaamutunanga-ko. Ku bhuyö akabhahonshora
         igha, “Bhëënyu bhare bhaiköri, n-kwakë mukutuna igha mongashani? 19 Munyöröki ehera iyö mokoghoota righööti ngemaahe kya igho ërë.” Bhakamohaana idinaari
         ëmwë. 20 Yëësu akabhabhöörya igha, “Ekesosa keno ni-kyawë, na amaandeko ghano ghandëkirwë ku-dinaari
         kono na aghawë?”21 Bhakamohonshora igha, “Ni-ibhya Kaisaari.”Yëësu akabhatëëbhya igha, “Mbe, nyoore ni-igho, ibhya Kaisaari, mohaanenga Kaisaari
         umwene. Na ibhya Waryobha, mohaanenga Waryobha.”22 Hano bhaaighuurë kya igho Yëësu yaabhahönshööyë, bhakaroghoora bhököngʼu. Bhakamutigha
         hayö, bhakaghya ubhwabho.Yëësu arashumaashera amangʼana agha ukuryoka ukwa abhaku(Maariko 12:18-27; Ruuka 20:27-40)23 Abhasadukaayo nyabhorebhe bhakaghya ku-Yëësu urusikö rooraroora. Abhasadukaayo tebhakwikërrya
         igha ukuryoka kooho hë. Ku bhuyö abhandë bhakabhöörya Yëësu igha, 24 “Umwëghya, omanyirë Mosa yaatoraghërrëëyi mo-maraghërryö igha, hano umushaasha akuurë
         atighirë mokaaye, kasi tiyebhora-ko omoona kora ömwë hë, ni-igha mura uwaabho atwenerwe
         omokari uyö, okore akorre mura uwaabho uyö yaakwa umughi.+25 Mbe, bhaare-ho abhamura muhungatë. Uwa mbere akateta omokari, kasi akakwa igho ataibhööyë
         na omokari uyö. Mbe, mura uwaabho uwa kabhërë, akatwenerwa omokari uyö. 26 Uwa kabhërë uyö wonswe, akakwa ataibhööyë omoona wowonswe ko-mokari uyö. Amangʼana
         ni-ighoigho ghaabhaayë okohekera hano bhonswe igho muhungatë bhaaromaini. Na bhonswe
         igho, tebhaibhööyë nawe omoona wowonswe oora hë. 27 Mbe, omokari umusinö uyö wonswe akakwa. 28 Bhoono mbe tötëëbhi, nyoore m-maheene igha ukuryoka kooho, m-mokaa wë arebha urusikö
         urwa ukuryoka roora? Ko bhoora yaatëtirwë na abhashaasha muhungatë bhonswe igho.”29 Yëësu akabhahonshora igha, “Nkusira mörë ko bhoora motamanyirë keno Amaandeko Amahörëëru
         ghakoghamba, na kya igho obhotoro ubhwa Waryobha bhörë. 30 Ko bhoora ni-igha, hano abhantö bhariryoka, tebhareteta handë igha bharatetwa hë.
         Mbarebha kya bhono abhamaraika abha Waryobha bharë. 31 Kasi ko engʼana iya ukuryoka mo-bhaku, temwakasömirë mo-Maandeko Amahörëëru kya bhono
         Waryobha yaabhatëëbhëri? Yaabhatëëri igha, 32 ‘Nö-öni Waryobha uwa Ibhurahimu, Isaaka na Yaakobho.’+” Mbe, Yëësu akaghëndërrya okobhatëëbhya igha, “Waryobha tu-wa abhaku hë, kasi nu-uwa
         abhahöru.”+33 Hano amakomo agha abhantö ghaaighuurë amëëghyö ghayö, ghakaroghoora bhököngʼu.Umughiro umurito okokera ghyonswe igho(Maariko 12:28-34; Ruuka 10:25-28)34 Hano Abhafarisaayo bhaaighuurë igha, Abhasadukaayo bhaabhörrwë engʼana iya okoghamba
         ku-Yëësu, bhakaikomania hamwë, bhakaghya ku-Yëësu. 35 Omofarisaayo ömwë, umwëghya uwa amaraghërryö agha Mosa, akashaasha okoghashania Yëësu
         ko ökömöbhöörya igha, 36 “Umwëghya, m-mughiro kë omonene ku-mighiro ghyonswe igho ighya Waryobha?”37 Yëësu akamohonshora igha, “ ‘Ohanshe Omonene Waryobha uwaaho kwa enkoro iyaaho yonswe
         igho, ko amaitegherro aghaaho ghonswe igho, na ko sehakëri isyaho syonswe igho.’+38 Umughiro ghuyö, ngwo omonene okokera ghyonswe igho. Na ngwo ghoona ubhwera ubhurito.
         39 Umughiro ughwa kabhërë ghwonswe, nkutuubhana ghörë na ghuyö. Umughiro ghuyö ghwonswe
         nkoghamba ghörë igha, ‘Ohanshe murikyaho kya bhono wihanshirë uwe umwene.’+” 40 Yëësu akamarërrya igha, “Amaraghërryö agha Mosa, na amëëghyö ghonswe igho agha abharööti,
         nku-mighiro ëbhërë ghiyö ghaisëghëkirë.”Yëësu we umwebhorwa Daudi ghwiki m-Monene uwa bhonswe igho(Maariko 12:35-37; Ruuka 20:41-44)41 Enkaagha eno waanyöörrë Abhafarisaayo bhayö bhakiikomaini hamwë hayö, Yëësu akabhabhöörya
         igha, 42 “Nkë bhëënyu mukwitegherra ko engʼana eno igha Kiristo, ubhuhiiri ubhwaye mokaabhomanya?”Bhakamohonshora igha, “M-muhiiri Daudi.” 43 Ghwiki Yëësu akabhabhöörya-ho engʼana iyëndë igha, “Nyoore ghayö m-maheene, n-kwakë
         Umwika Ömöhörëëru yaatangatirë Daudi akabherekera Kiristo igha, ‘Omonene’ uwaaye?
         Ko bhoora Daudi yaaghambirë igha,44 ‘Omonene Waryobha yaatëëbhëri Omonene uwaane igha,“Ikara bhoryo ubhwane hano, ahasë hano hakosookwa bhököngʼu,okohekera hano ndekokora otashere hansë abhabhisa abhaaho.”’+45 “Hano Daudi akobherekera Kiristo igha m-Monene uwaaye, bhoono iyakë araakore ghwiki
         Kiristo abhe omoona uwaaye?”46 Taaho ömöntö ono yaamurri Yëësu ko engʼana iyö hë. Ghwiki kerengera hayö, taaho ömöntö
         ono yaatarrë ököbhöörya Yëësu engʼana yoyonswe eera hë.
         
            
               	Kaisaari no-mokama uwa Abharuumi yaarë, kora we yaatonganga na Isiraëri yonswe ko-nkaagha iyö.
                     Maaha mo-faharaasa.

               	Maaha mo-ketabho ikya Eheetoko iya Etoraati 25:5-6.

               	Maaha mo-ketabho ikya Ukurishoka 3:6.

               	Waryobha tu-wa abhaku hë, kasi nu-uwa abhahöru. Ensonga iyaamo ni-igha, hayö Waryobha nkwörökya arë igha, abhaku bhayö ko-we, m-bahöru
                     nkoheeshera bharë. Ku bhuyö bhëënyu nkusira mörë ko okoghamba igha ukuryoka ukwa abhaku
                     tekooho hë.

               	Maaha mo-ketabho ikya Eheetoko iya Etoraati 6:5.

Yëësu arahamera Abhafarisaayo na abhëëghya abha amaraghërryö agha Mosa(Maariko 12:38-40; Ruuka 11:37-52, 20:45-47)231 Mbe, Yëësu akatëëbhya amakomo agha abhantö na abheegha abhaaye igha, 2 “Abhëëghya abha amaraghërryö agha Mosa na Abhafarisaayo, bhaana ubhwera ubhwa ukwëghya
         abhantö amaraghërryö agha Mosa. 3 Moghoote bhuuya ghano bhakwëghya, na okokora kya bhoora bhakobhatëëbhya. Kasi motakaakora
         ghano bhakokora. Ko bhoora abheene tebhakokora na okoghoota ghaara bhakwëghya hë.
         4 Bho ni-mirigho imirito+ ighya amaraghërryö bhakobhoha, bhaitëëkya abhandë ko-mareko, kasi abheene, tebhakughikunia-ko
         hë. 5 Amangʼana ghonswe igho ghano bhakokora, nkokora bharë, okore bhamaahwe na abhantö.
         Ko bhoora nkotoora bharë ku-bhusyö na ko-mabhoko aghaabho, ibhighushi+ ebhenene ibhya amaseero bheno bhyandëkirwë-mo amaraghërryö nyabhorebhe. Nkwëngërya
         bharë obhonene ubhwa amapindo agha singibho isya okosaasaamera Waryobha.+6 Hano bhaaghya ku-nyangi, ni-bhitumbë ibhya abhantö abharito bhakutuna igha bhaikarre.
         Kora mu-sinyumba isya esango iya Abhayahudi, ni-bhitumbë ibhya mbere mbyo bhakutuna
         bhaikarre. 7 Ghwiki nkutuna bharë bhököngʼu bhasookwenga na abhantö ko okobhakëërya mo-meteera,
         na ökötöönibhwa igha ‘Raabhi.’8 “Kasi bhëënyu motakaikërrya abhantö bhabhabherekere igha, ‘Raabhi.’ Ko bhoora Umwëghya
         uwëënyu nö-ömwë, na bhëënyu bhonswe igho m-bamwë mörë. 9 Motakaasha okobherekera ömöntö wowonswe oora ko-kebhara kono, igha ‘Taata,’ ono atarëngë
         suwëënyu, ko bhoora Suwëënyu nö-ömwë igho, ono arëngë mu-ryobha. 10 Motakaikërrya abhantö bhabhabherekere igha, ‘Umwëghya’ ko bhoora umwëghya uwëënyu
         nö-ömwë umwene igho, Kiristo. 11 Ömöntö wowonswe ono akutuna igha abhe omonene mö-bhëënyu muyö, ni-igha akorre abhantö
         abhandë emeremo. 12 Ömöntö wowonswe ono akwinënëhya, Waryobha nkumusuuhya arë. Kasi ömöntö ono akwisuuhya,
         Waryobha nkömönënëhya arë.13 “Haahö, bhare abhëëghya abha amaraghërryö agha Mosa, na bhëënyu Abhafarisaayo, bhëënyu
         m-baiköri mörë, ko bhoora igha, nkorebherra mörë abhantö okosoha mo-Bhokama ubhwa
         Waryobha kö amëëghyö aghëënyu. Bhëënyu abheene bhonswe temokosoha-mo hë. Kora mbe
         bhano bhakutuna okosoha, timukutigha bhasohe hë.[14 “Haahö, bhare abhëëghya abha amaraghërryö agha Mosa na Abhafarisaayo, bhëënyu na-bhaikörya
         mörë. Ko bhoora mokosaasaama Waryobha ku-ribhagha ritambë bhököngʼu okore momaahwe
         na abhantö, na eno mbe nkuruusya mörë abhasinö ëbhëntö ibhyabho. Ko okoghera iya amangʼana
         ghayö, murishibhibhwa bhököngʼu na Waryobha.]+15 “Haahö, bhare abhëëghya abha amaraghërryö agha Mosa na Abhafarisaayo, bhëënyu moraikörya.
         Ko bhoora nkwinaaranaara mörë ku-riköngö na kora moraamboka ukughya humbu, okore munyoore
         ömöntö ono araabhasoorane. Kasi hano mwamunyoora, nkomokora mörë abha omoona uwa mo-morro
         ghotakurima okokera bhëënyu abheene.16 “Haahö, bhare abhatangati bhano mörëngë abhahukuru. Ko bhoora nkwëghya mörë abhantö
         igha, ‘Te-bhoghogho hë, ömöntö ukutyana inyumba iya Waryobha. Kasi obhoghogho, hano
         araatyane esahaabhu eno iruusiibhwi esadaaka mu-nyumba iya Waryobha, hayö bhoono ni-igha
         ömöntö uyö, akore kya bhuyö atyanirë.’ 17 Bhëënyu m-bakangi mörë, kora monga kya abhahukuru. N-këëhë ikya ubhwera okokera ikyëndë?
         Esahaabhu eno iruusiibhwi esadaaka mu-nyumba iya Waryobha, kasi ni-nyumba iya Waryobha
         eno ekoghesaabhuura? 18 Ghwiki nkwëghya mörë abhantö igha, ‘Te-bhoghogho ömöntö ukutyana rimwensero irya mwi-sengerro
         irya Waryobha. Kasi obhoghogho, hano araatyane ikimwenso keno kërëngë ku-rimwensero.
         Hayö bhoono ni-igha ömöntö uyö, akore kya bhuyö atyanirë.’ 19 Bhëënyu m-maheene igha, monga abhahukuru. N-këëhë ikya ubhwera okokera ikyëndë? Ni-kimwenso,
         kasi n-dimwensero reno rekosaabhuura ikimwenso kiyö? 20 Mbe, hano ömöntö yatyana rimwensero irya mwi-sengerro irya Waryobha, nkunyoora örë
         atyanirë ikimwenso keno kërëngë ku-rimwensero. 21 Hano ömöntö yatyana inyumba iya Waryobha,+ uyö nkunyoora örë atyanirë na ku-Waryobha ono amuyö. 22 Na ömöntö ono atyanirë mu-ryobha, uyö nkunyoora örë atyanirë ikitumbë ikya ekekama
         ikya Waryobha na ku-Waryobha ono akwikara ku-kitumbë ikya ekekama kiyö.23 “Haahö, bhare abhëëghya abha amaraghërryö agha Mosa na Abhafarisaayo, bhëënyu moraikörya.
         Ko bhoora nkuruusya mörë ikitweno ikya ikömi ikya ëbhëntö ibhya ubhwera obhoke kya
         imyöngö, ibhinshaari, na amaghuta. Kasi moranga amangʼana agha ubhwera ubhurito ubhwa
         amaraghërryö agha Mosa, kya ghaara agha okokora amangʼana agha heene, ikyabhera, na
         okobha ömöntö uwa heene ku-Waryobha na ko-bhantö. Kasi ni-igha mokore ghonswe igho,
         amake na amarito ghayö. 24 M-batangati bhahukuru mörë, ko bhoora nkokenena mörë ensona, kasi moramera engamia.25 “Haahö, bhare abhëëghya abha amaraghërryö agha Mosa na Abhafarisaayo, bhëënyu moraikörya.
         Ko bhoora nkwikora mörë ko-bhantö igha m-bahörëëru mörë, mörööghya kebhara iya ekekombe
         na esahaani, kasi timukwöghya mönsë hë. Mönsë muyö haishööyë ubhwibhi na obhohoobhaaru.
         26 Bhëënyu Abhafarisaayo, monga kya abhahukuru, mutighe ëbhëbhë ibhyënyu bheno bhenga
         ubhunyanku bhono bhörëngë mo-kekombe. Hayö ho na emeremo ighyënyu ghyonswe, gheraashome
         kya hano ekekombe kyarabha hano kyöghibhwa kebhara.27 “Haahö, bhare abhëëghya abha amaraghërryö agha Mosa na Abhafarisaayo, bhëënyu na-bhaikörya
         mörë. Ko bhoora monga sembeehera seno sehakirwë ishokaa. Kighörö eno, nkunyoora örë
         sishömirë, kasi mönsë, na-maghuha agha abhaku agheene ghaamo, na ubhunyanku ubhwöndë
         bhwöndë igho bhishööyë-mo. 28 Na bhëënyu bhonswe ni-igho mörë. Ko-bhantö moramaahekana igha, m-bantö abha heene
         mörë ku-Waryobha, kasi obhoheene ni-igha, mo-senkoro isyënyu, nu-bhwikörya ubhwenebhwene
         na öbhötëëyu mbo bhwishööyë-mo.Yëësu ararootera ukushibhibhwa ukwa abhëëghya na Abhafarisaayo(Ruuka 11:47-51)29 “Haahö bhare abhëëghya abha amaraghërryö agha Mosa na Abhafarisaayo, bhëënyu moraikörya.
         Ko bhoora nkohaghaasha mörë sembeehera isya abharööti abha Waryobha, na okosekona
         bhuuya sembeehera isya abhantö abha heene ku-Waryobha. 30 Ho bhoono bhëënyu mukwighambera igha, ‘Singa twaare-ho ko-nkaagha eera iya abhakörö
         abhëëtö, tetokaaikererraini handë okobhatöörrya ukwita abharööti abha Waryobha.’ 31 Nkwörökya mörë igha, bhëënyu bhonswe m-baghogho mörë kya abhakörö abhëënyu bhano bhaaitirë
         abharööti. 32 Bhoono mbe momarërri ghaara abhakörö abhëënyu bhaatangirë kokora. 33 Bhëënyu n-sinshoka, urwebhoro urwa sinshoka. Iyakë moraaibhashe ubhushibhu ubhwa Waryobha
         ubhwa okobharekera mo-morro ghotakurima?34 “Ko okoghera iya amangʼana ghayö, tamaaha, nendaatome abharööti, abhantö abhangʼaini
         na abhëëghya abha amaraghërryö agha Mosa. Abhandë moraabhaite, na okobhahaneka ko-mesarabha.
         Abhandë moraabhateme imishariti mu-sinyumba isya esango iyëënyu. Abhandë moraabhashobherenga
         kera umughi ghono bhakughya, okore mobhateese. 35 Kiyö nkyo kereghera Waryobha abhashibhi, ko bhoora mukwita abhantö abha heene. Mwaakörrë
         igho, ukusimirya haara Kaini yaaitirë Abhëëri ono ataarenga na obhosarya bhwobhwonswe
         bhoora, okohekera ukwitwa ukwa Zakaria omoona uwa Bharakia. Zakaria uyö, yaakwërëëyë
         mwi-sengerro irya Waryobha, ghatë iya inyumba iya Waryobha na rimwensero.+36 No-bhoheene nkobhatëëbhya igha, Waryobha narishibhya abhantö abha rekora reno ko amaghogho
         ghonswe igho ghano bhakokora.”Righonshe irya Yëësu ku-mughi ughwa Yërusarëëmu(Ruuka 13:34-35)37 Mbe, Yëësu akaghamba igha, “Bhëënyu abhantö abha Yërusarëëmu, bhëënyu! Moraita abharööti,
         na okotema na amaghena abhantö bhano Waryobha yaatoma. N-kaaru naakora omotono ughwa
         okobhakomania, kya hano engoko yakomania ibhishuushu mo-mabhabha aghaayo, kasi mokaanga.
         38 Ku bhuyö m-maheene igha, inyumba iyëënyu+ neraabhe na ekesoma. 39 Ndabhatëëbhya igha, temoremmaaha ghwiki hë, okohekera hano moreghamba igha, ‘Waryobha
         akongʼoore ono akuusha ko okohetera iriina irya Omonene Waryobha.’”+
            
               	Imirigho imirito. Ensonga iyaamo ni-igha, amaraghërryö agha abhëëghya m-maköngʼu ghaarë kya umurigho umurito ghono ömöntö ataatore
                     ukughweteeka.

               	Ibhighushi. Bhaabhibhohanga ku-bhusyö na ko-kobhoko ukwa bhömösi ko-nkaagha yonswe igho iya
                     okosaasaama ku-Waryobha. Ghano ngo amaandeko ghano ghaatorwanga mu-bhighushi muyö.
                     Maaha mo-ketabho ikya Ukurishoka 13:1-16; Eheetoko iya Etoraati 6:4-9, 11:13-21.

               	Obhonene ubhwa amapindo agha singibho isya okosaasaamera Waryobha. Abhëëghya abha amaraghërryö agha Mosa hamwë na Abhafarisaayo, bhaashonanga amapindo
                     amanene agha singibho isyabho isya okosaasaamera, okore abhantö bhabhamaahe igha mbaingʼarëëyë
                     ku-Waryobha. Kasi ti-igho Waryobha yaarenga abharaghërrëëyi mo-maraghërryö igha bhakore.
                     Maaha mo-ketabho ikya Okobhara 15:37-41; Eheetoko iya Etoraati 22:12. 

               	Amangʼana ghano gharëngë mo-bhebhandërryö kya bheno […] ni-igha, tegharëngë mo-senakara
                     isyëndë isya Ikiyunaani.

               	Inyumba iya Waryobha. Maaha mo-faharaasa.

               	Maaha mo-ketabho ikya Okosemoka 4:8; 2 Amangʼana agha Senkaagha 24:20-22.

               	Inyumba iyëënyu. Ensonga iyaamo eratora okobha igha, risengerro irya Yërusarëëmu haara, umughi ughwa
                     Yërusarëëmu, handë ikyaro ikya Abhayahudi kyonswe igho. Maaha mo-ketabho ikya Mataayo 12:4, 21:23.

               	Maaha mo-ketabho ikya Zabhuri 118:26.

Yëësu arashumaashera okotemorwaukwa risengerro irya Waryobha(Maariko 13:1-2; Ruuka 21:5-6)241 Hano Yëësu yaarishökirë kebhara iya risengerro, abheegha abhaaye bhakamoseeta, bhakamwörökya
         kya igho sinyumba isya risengerro irya Waryobha syaahaghaashwa. 2 Kasi Yëësu akabhatëëbhya igha, “No-bhoheene nkobhatëëbhya igha, ghayö ghonswe igho
         mokomaaha hayö, tereeho reghena reno riritighara ku-ryëndë hë. Amaghena ghonswe igho
         ghayö, ngaretemorwa.”Yëësu arashumaashera inyaanyi enene eno ikuusha(Maariko 13:3-13; Ruuka 21:7-19)3 Mbe, Yëësu akaghya mu-nguku iya Ëmëzëituuni, akaikara. Abheegha abhaaye bhonswe bhakaghya-yo.
         Bhakamöbhöörya igha, “Tötëëbhi amangʼana ghonswe igho ghayö n-dööhë gharebha. Na ekemanyërryö
         ikya ukuusha ukwaho, na ikya umuhiko ughwa ekebhara n-dööhë?”4 Yëësu akabhahonshora igha, “Mwiyangarre, motakaasha okongʼainwa. 5 Ko bhoora abhantö m-baaru bhariisha bharaikora igha, mbo Kiristo. Na abhantö bhayö,
         bhareengʼaina abhantö abhaaru.6 “Ko-nkaagha iyö, muriighwanga amangʼana agha riihë na singʼurusa isya riihë. Motakaasha
         okoroghoora hano moremaahanga amangʼana ghayö, ni-igha ghabhe, kasi umuhiko ughwa
         ekebhara, turinyoora ghoraahika hë. 7 Ko bhoora ibhyaro mbiriitana riihë, obhokama mburiitana na obhokama ubhwöndë. Inshara
         na ibhirighiti, mbiryaruha hasë honswe igho. 8 Ghonswe igho ghayö, ngarebha kya hano omokari uwa enda yasimya okoromwa ebhesa. 9 Ko-nkaagha iyö, abhantö mbarebhaghoota, bhabhateese na okobhaita, na abhantö abha
         ibhyaro bhyonswe igho, mbarebharegha ko okoghera igha, m-basoorani abhaane mörë. 10 Hayö bhoono ho abhantö abhaaru bharyanga kunkumya. Mbarekorrananga sinikö, na okoreghana
         abheene ko abheene.11 “Ko-nkaagha iyö, mbariisha abharööti abha obhorongo abhaaru, bhangʼaine abhantö abhaaru.
         12 Ghwiki ko okoghera iya okoromaana ukwa öbhötëëyu, abhantö abhaaru tebharehanshananga
         hë. 13 Kasi ömöntö ono arëghömërrya okohekera ku-muhiko, uyö we Waryobha arëtöörya. 14 Kora ghwiki ni-igha, Amangʼana Amaiya agha Obhokama ubhwa Waryobha, ngareraarekwa
         ko-kebhara kyonswe igho, okore ghabhe kya ubhwimërërri ku-bhyaro bhyonswe igho. Hayö
         bhoono, ho urusikö urwa umuhiko rurihika.Sinsikö isya inyaanyi mo-mokowa ughwa Yudea(Maariko 13:14-23; Ruuka 21:20-24)15 “Ko-nkaagha iyö, moremaaha amanyënyëëri kya bhoora Daniëri yaaghambirë.+ Moremaaha ghaimërëëyë Ahasë Ahahörëëru mwi-sengerro irya Waryobha. Ömösömi wowonswe
         igho uwa amangʼana ghano, amanyërri bhuuya ensonga yaamo. 16 Mbe, hayö bhoono ho abhantö abha Yudea, bhangʼosere mu-singuku. 17 Ömöntö ono urinyoora arëngë kwi-rongo, atakaika hansë igha asohe mu-nyumba, okoghegha
         ëkëntö kyokyonswe keera, kasi angʼose bhöngöbhöngö, atakaategheta. 18 Ömöntö ono urinyoora arëngë kö-möghöndö, atakaasha okohonshoka okoghegha ingibho iyaaye.
         19 Toraabhera abhakari bhano urinyoora bharaghönkya, na bhano urinyoora bharëngë enda
         ku-sinsikö siyö. 20 Ku bhuyö mosabhe Waryobha igha, okongʼosa ukwënyu, kotakaasha kobha ko-nkaagha iya
         embeho, handë urusikö urwa Obhotooro. 21 Ko bhoora ko-nkaagha iyö, abhantö mbarinyoora inyaanyi indito bhököngʼu, eno etakaabhaayë
         ko-kebhara kono kerenga kyaabhombwa. Inyaanyi kya iyö, terebha-ho ghwiki hë. 22 Singa Waryobha ataasuuhya sinsikö siyö isya inyaanyi iyö, taaho ömöntö ono akaahönirë
         hë. Kasi Waryobha yaasuuhya sinsikö siyö, ko okoghera iya abhaahorwa abhaaye.23 “Mbe, ko-nkaagha iyö hano ömöntö arebhatëëbhyanga igha, ‘Maaha Kiristo n-goono ne-eno
         arë,’ handë igha ‘Ne-eera arë,’ motakaikërrya. 24 Ko bhoora mbariisha abhantö abharongo bhano bharibherekeranga igha, mbo Kiristo, hamwë
         na bharööti abha obhorongo. Abhantö bhayö, mbarekora ebhemanyërryö ibhyaru ibhya amakono
         agha ököröghöörya. Mbarekoranga igho, okore bhangʼaine abhantö, kehane, bhangʼaine
         kora abhaahorwa abha Waryobha. 25 Mwiyangarre, ko bhoora mmarrë okobharoma ökötwë, amangʼana ghayö ghataraabha ghaikore.
         26 Mbe, hano bhoono abhantö bharaabhatëëbhi igha, ‘Maaha, Kiristo n-goora ku-riköngö
         eera,’ motakaaghya-yo. Handë igha, ‘N-goono hano mu-kinyumba mono aibhisirë,’ motakaikërrya.
         27 Ko bhoora ukuusha ukwane öni Omoona uwa Ömöntö, nkoretakya abhantö kya hano ëkëmësyö
         kyamësya röghörö, kemaahwa kora nyansha. 28 Amangʼana ngarebha harabhu igho kya ëkërëngyö keera igha, ahasë hano ikihundughu kërë,
         ho amatöönyi ghakwikomanërya.Ukuusha ukwa Omoona uwa Ömöntö(Maariko 13:24-31; Ruuka 21:25-33)29 “Mbe, hano sinsikö isya inyaanyi serehwa,Iryobha ndirisyöribhwa rebhe ikisuntë,umwëri teghorebha na emerengaari ghwiki hë,na sinyota nsereghwa ukurwa ighörö iyö.Waryobha narisingisya singuru isya mu-ryobha.+30 “Ko-nkaagha iyö, ekemanyërryö ikya öni Omoona uwa Ömöntö, nkeremaahekana ighörö iyö,
         na abhantö abha mu-bhyaro bhyonswe igho, mbarikuura igho, bhashaashaane. Mbaremmaaha
         öni Omoona uwa Ömöntö ndaasha ndëngë ko-masaarö, neena obhotoro na ubhuhika.+31 Ho ndetoma abhamaraika abhaane na eno bharahuuta sentera bhököngʼu, okore bhakomani
         abhaahorwa abhaane bhonswe igho. Mbarebhakomania ukurwa mbaara syonswe igho isya ekebhara
         keno, ukurwa ku-muhiko ughwa orobhareka örömwë, okohekera ku-muhiko ughwa orobhareka
         urwöndë.”32 Yëësu akaghëndërrya okobharëngërya igha, “Momaahere kö-mötë ughwa umutiini. Ko bhoora
         hano amatö agha-ko ghasebhoka, ghabhe na umunyeenye, hayö ho mokomanya igha, enkaagha
         iya emaaho n-haangʼë ërë. 33 Ni-ighoigho na bhëënyu bhonswe, hano moremaaha ghonswe igho ghayö gharaikora, momanye
         igha, n-haangʼë ndë ukuusha. 34 No-bhoheene nkobhatëëbhya igha, rekora reno, terehete ghayö ghonswe igho ngambirë
         ghataraaikora. 35 Ekebhara na ighörö iyö, mbereheta, kasi amangʼana aghaane, ngarëghëndërrya okobha-ho
         igho kughya iyö.”Taaho ömöntö ono amanyirë urusikö handë esa iya umuhiko(Maariko 13:32-37; Ruuka 12:35-40, 17:26-36)36 Yëësu akaghëndërrya okobhatëëbhya, akaghamba igha, “Kasi urusikö ruyö na enkaagha
         iyaako, taaho ömöntö amanyirë hë, mbakaabha abhamaraika abha mu-ryobha, handë Omoona
         uwa Waryobha, kasi Taata Waryobha, we umwene igho amanyirë. 37 Ko bhoora ukuusha ukwane öni Omoona uwa Ömöntö, nkorebha kya enkaagha eera iya Nuhu.
         38 Ko bhoora ko-nkaagha iyö waanyöörrë ëhöörö etaraasha, abhantö mbaaryanga na ukunywa,
         bharateta na okotetwa okohekera urusikö rono Nuhu yaasöhirë mo-safina. 39 Tebhaamanyirë n-kë kekaabhaayë hë, okohekera hano ëhöörö yaabhamërri bhonswe igho.
         Ni-igho erebha hano öni Omoona uwa Ömöntö ndiisha. 40 Enkaagha iyö nyoore urinyoora abhantö abhabhërë bharëngë kö-möghöndö, öni Omoona uwa
         Ömöntö, nendeghegha ömwë, ntighe-ho uwöndë. 41 Na ghwiki hano urinyoora abhakari abhabhërë bharasya, öni Omoona uwa Ömöntö, nendeghegha
         ömwë, ntighe-ho uwöndë. 42 Ku bhuyö mwiyangarre, ko bhoora motamanyirë urusikö urwa ukukyora ukwane öni Omonene
         uwëënyu.43 “Kasi momanye engʼana eno igha, singa mwene inyumba akaamanyërrëëyi enkaagha eno umwibhi
         akaaishirë, nakaaisëëmëri akore öbhörëndi, takaaraayë atighe umwibhi atemore inyumba
         iyaaye. 44 Ku bhuyö na bhëënyu bhonswe mwisëëmi, ko bhoora öni Omoona uwa Ömöntö, nindiisha enkaagha
         eno motakotemera omotwe.”Ëkërëngyö ikya omoghorwa uwa heene(Ruuka 12:41-48)45 Mbe, Yëësu akabhöörya abheegha bhaaye igha, “Kasi mokaamanya omoghorwa omoheene uwa
         obhongʼaini? No-moghorwa ono omonene uwaaye araamötëëbhi aimererre abhaghorwa bharikyaye,
         okore abhahaanenga ibhyakorya ko-nkaagha iyaako. 46 Nyakara omoghorwa ono omonene uwaaye hano araashe, amunyoore arakora kya bhoora yaamoraghërrëëyi.
         47 No-bhoheene nkobhatëëbhya igha, naremohaana ikyeo abhe umwimërërri uwa ëbhëntö ibhyaye
         bhyonswe igho.48 “Kasi hano oraanyoore igha omoghorwa uyö m-moghogho, naraaitegherre mo-nkoro iyaaye
         igha, ‘Omonene uwaane naretegheta ukukyora.’ 49 Bhoono, aikare okotema abhaghorwa bharikyaye bhaara, abhe uwa okorya na ukunywa amarwa.
         50 Mbe, omonene uwaaye narikyora urusikö na enkaagha eno omoghorwa uyö atakotemera omotwe.
         51 Ho bhoono omonene uwaaye uyö araamushibhi bhököngʼu, amare amotoore hamwë na abhaikörya.
         Iyö yo abhantö bhakukuura na okokaaraatya amaino.”
         
            
               	Maaha mo-ketabho ikya Daniëri 9:27, 11:31, 12:11.

               	Maaha mo-ketabho ikya Isaaya 13:10, 34:4; Yöëri 2:10.

               	Maaha mo-ketabho ikya Daniëri 7:13-14.

Ëkërëngyö ikya abhahara ikömi251 Mbe, Yëësu akarëngërya abheegha abhaaye ëkërëngyö igha, “Ko-nkaagha iyö Obhokama ubhwa
         Waryobha, nerebha kya ëkërëngyö ikya abhahara ikömi bhano bhaaghëghirë setara isyabho
         bhakaghya kuturungʼana ömötëti. 2 Abhataano mu-ikömi muyö, bho m-bangʼaini bhaarë. Kasi abhataano abhandë, m-bakangi
         bhaarë. 3 Ko bhoora abhahara abhakangi bhaara, abheene mbaaghëghirë setara isyene, tebhaaghëghirë
         na amaghuta agha ukwëngërya-mo hë. 4 Kasi abhangʼaini bhaara, bho mbaaghëghirë setara na amaghuta agha ukwëngërya-mo. 5 Hano ömötëti yaatëghëtirë, abhahara bhaara bhonswe igho bhakasundaghera, ekahekera-ho
         bhakaraara, bhakaihiribhwa. 6 Kasi mu-bhutikö ghatë, abhantö bhakakora ikituri bharaghamba igha, ‘Tamaaha bhamurë,
         ömötëti n-guyö araasha. Muushe toghende tumuturungʼane.’ 7 Mbe, abhahara bhaara bhonswe igho bhakabhooka, bhakasëëmya setara isyabho.8 “Abhahara abhataano abhakangi bhaara, bhakatëëbhya abhangʼaini bhaara igha, ‘Motohaane-ko
         amaghuta make igho, ko bhoora setara isyëtö nkurima sërë.’ 9 Kasi abhahara abhangʼaini bhaara bhakabhahonshora igha, ‘A a. Tetobhahaane hë, ko
         bhoora amaghuta ghano toonagho, teghaise ukutwenana na bhëënyu hë. Ekaabhaayë bhuuya,
         hano mokaaghëëyë moghore.’10 “Mbe, abhahara abhakangi bhaara, bhakaghya okoghora amaghuta. Enkaagha eno bhaaghyanga,
         ömötëti akasoha. Abhahara abhangʼaini bhaara waanyöörrë bhaisëëmëri, bhakasoha mu-nyumba
         eno inyangi iya ubhwenga yaakorrwanga-mo. Ekesaku kekasiikwa. 11 Mbe, hano abhakangi bhaara bhaakyörrë, bhakanyoora ekesaku kisiikirwë. Bhakeemerra
         kebhara hayö bharabherekera igha, ‘Omonene uwëëtö, Omonene uwëëtö, otatweghorra-ho!
         Tokaakosaasaama, otatweghorra-ho.’ 12 Kasi ömötëti uyö akabhahonshora igha, ‘No-bhoheene nkobhatëëbhya igha, tembamanyirë
         hë.’”13 Yëësu akaghëndërrya ökötëëbhya abheegha abhaaye igha, “Mbe, ku bhuyö ni-igha mwiyangarre,
         ko bhoora motamanyirë urusikö, handë enkaagha iya ukukyora ukwane öni Omoona uwa Ömöntö.”Ëkërëngyö ikya abhaghorwa bhano bhaatëghëëywë setaranta(Ruuka 19:11-27)14 Yëësu akaghëndërrya ukushumaasha na abheegha abhaaye, akabharëngërya ëkërëngyö ikyëndë
         igha, “Obhokama ubhwa Waryobha, mbonga ëkërëngyö ikya ömöntö ono yaarë na oroghendo.
         Ömöntö uyö enkaagha eno waanyöörrë ataraasimya oroghendo urwaye, akabherekera abhaghorwa
         abhaaye, akabhatwenera ëbhëntö ibhyaye bhyonswe igho bhabhimererre. 15 Akahaana kera ömöntö okorengʼaana na obhotoro ubhwaye. Omoghorwa uwa mbere, akamohaana
         setaranta+ isaano. Uwa kabhërë, akamohaana setaranta ibhërë, na uwa katatö, akamohaana etaranta
         ëmwë, bhoono akatanora.16 “Omoghorwa oora yaahaaywë setaranta isaano, akasekorra ibhyashara, akaibhörya-mo isaano
         isyëndë. 17 Ighoigho na uwa kabhërë oora yaahaaywë setaranta ibhërë, wonswe akakora ibhyashara,
         akanyoora-mo ibhërë isyëndë. 18 Kasi omoghorwa oora yaahaaywë etaranta ëmwë, umwene yaaghëëyë akaghibhumbura hansë.19 “Hano ribhagha ritambë ryaahëtirë, omonene uwaabho oora akakyora. Mbe, akabherekera
         abhaghorwa abhaaye, okore bhamötëëbhi kya igho bhaimërërra ëbhëntö ibhyaye bheera.
         20 Omoghorwa oora yaahaaywë setaranta isaano, akareeta setaranta isaano seera, na isaano
         isyëndë isya ehoorohooro iyaako. Akatëëbhya omonene uwaaye igha, ‘Omonene, waantëghëëyë
         setaranta isaano, okore nsekorre emeremo, tamaaha, naanyoora-mo setaranta isaano isyëndë,
         isya ehoorohooro iyaako.’21 “Omonene uwaaye akamötëëbhya igha, ‘Ökörrë bhuuya. Uwe omoghorwa, m-möntö uwa heene
         örë, kora m-moheene örë. Ko bhoora obhaayë omoheene kö-bhëntö ebheke bheno naakötëghëëyë,
         bhoono nendaakokore obhe umwimërërri uwa ëbhëntö ibhyane ibhyaru. Nshö hano ushomerwe
         hamwë na öni.’22 “Omoghorwa oora yaahaaywë setaranta ibhërë, wonswe akareeta setaranta ibhërë seera,
         na ibhërë isyëndë isya ehoorohooro iyaako. Akatëëbhya omonene uwaaye igha, ‘Omonene,
         waantëghëëyë setaranta ibhërë, okore nsekorre emeremo, tamaaha naanyoora-mo setaranta
         ibhërë isyëndë ehoorohooro iyaako.’23 “Omonene uwaaye akamötëëbhya igha, ‘Ökörrë bhuuya. Uwe omoghorwa, m-möntö uwa heene
         örë, kora m-moheene örë. Ko bhoora obhaayë omoheene kö-bhëntö ebheke bheno naakötëghëëyë,
         bhoono nendaakokore obhe umwimërërri uwa ëbhëntö ibhyane ibhyaru. Nshö hano ushomerwe
         hamwë na öni.’24 “Mbe, omoghorwa oora yaahaaywë etaranta ëmwë, akaasha. Akatëëbhya omonene uwaaye igha,
         ‘Omonene, naamanyirë igha, uwe m-möntö mököngʼu örë, uwe onga ömöntö ono akoghesa
         keno atëëmëri, ono akokomania keno atabhusurrë. 25 Nööbhöhirë ukusirya etaranta iyaaho, ku bhuyö nkaghibhumbura hansë. Bhoono mbe ghegha
         etaranta iyaaho n-geeno.’26 “Omonene uwaaye akamohonshora igha, ‘Uwe no-moghorwa omoghogho örë, kora m-mörösu
         örë. Nyoore waamanyirë igha öni nkoghesa ndë keno ntëëmëri, nkokomania ndë keno ntabhusurrë,
         27 n-kwakë otaahirrë etaranta iyaane mö-bhënki, okore hano nkaakyörrë, nyoore na ehoorohooro
         iyaako?’ 28 Mbe, omonene uwaaye akaraghërrya igha, ‘Mumuruusi etaranta iyö mohaane uyö aana ikömi.
         29 Ko bhoora ömöntö ono akokora omoremo ghono mmohaayë, nkumwëngërya ndë ughwöndë. Kasi
         ömöntö ono atakokora omoremo omoke ghono ukunyoora mmohaayë, kora ekeke keera ukunyoora
         aanakyo, nkumuruusya ndë. 30 Omoghorwa uyö taana ubhwera hë. Momorekere mu-kisuntë iyö. Iyö yo abhantö bhakukuura
         na okokaaraatya amaino.’”Öbhöbhötöri ubhwa ibhiina urusikö urwa muhiko31 Ghwiki Yëësu akaghëndërrya ukushumaasha na abheegha abhaaye, akabhatëëbhya igha, “Hano
         ndiisha öni Omoona uwa Ömöntö neena ubhuhika ubhwane, hamwë na abhamaraika bhonswe
         igho, hayö bhoono ho ndikara ku-kitumbë ikya ekekama. 32 Abhantö abha ibhyaro bhyonswe igho, mbarikomania ahasë hano ndë.+ Nendebhaahora kya hano ömörëësya yahora sëmböri na amangʼöndi. 33 Kya bhono ömöntö akwahora amangʼöndi, aghatoora bhoryo, na sëmböri bhömösi, ni-ighoigho
         na öni wonswe nindyahora, nendetoora abhantö abhandë bhoryo ubhwane, na abhandë bhömösi
         ubhwane.34 “Ho bhoono öni Omokama ndëtëëbhya bhaara urinyoora bharëngë bhoryo bhwane igha, ‘Bhëënyu,
         muushe hano, ko bhoora mwangʼoorwa na Taata. Mosohe mo-Bhokama bhono Waryobha yaabhasëëmërya,
         ukurwa haara yaabhömbirë ekebhara keno. 35 Ko bhoora hano naarë na umweko, mwaangʼaayë ibhyakorya. Hano naarë na inyonta, mokangʼaana
         amanshë agha ukunywa. Hano naaishirë öbhöghëni kö-bhëënyu, mokaansërëënia. 36 Enkaagha eno naarë kengʼaabhi, mwaanyibhöhëri singibho. Hano naarë ömörööyë, mokaandöörya.
         Hano naarë mo-kebhohe, mokaasha okommaaha.’37 “Hayö ho abhantö abha heene bhayö bharehonshora igha, ‘Omonene, hai twaakomaaha ösëngëëyë
         tokakohaana ibhyakorya? Handë igha oona inyonta tokakohaana amanshë agha ukunywa?
         38 Na ghwiki n-dööhë waabha ömöghëni uwëëtö, tokakösërëënia mu-mighi ighyëtö? Handë igha,
         örëngë kengʼaabhi, tokakwibhöhya singibho? 39 Na ghwiki hai twaakomaaha öröörrë, tokaköröörya? Handë igha örëngë mo-kebhohe, tokaasha
         kokomaaha?’ 40 Ho bhoono öni Omokama ndebhahonshora igha, ‘No-bhoheene nkobhatëëbhya igha, kyokyonswe
         keno mwaakorra umukumya wowonswe ono mokomaaha igha taana ubhwera hë, nö-öni mwaakorranga.’41 “Ho ndemara ntëëbhi bhaara urinyoora bharëngë bhömösi ubhwane igha, ‘Murwe hano, ko
         bhoora bhëënyu, mwaihiimwa na Waryobha. Moghende mo-morro ghotakurima amakora ghonswe
         igho, ahasë hano Waryobha yaasëëmëërya Oghosambwa na abhamaraika abha Oghosambwa ghuyö.
         42 Ko bhoora hano naarë na umweko, mwaanyimirë ibhyakorya. Hano naarë na inyonta, mwaanyimirë
         amanshë agha ukunywa. 43 Hano naaishirë öbhöghëni mu-mighi ighyënyu, mokaanga könsërëënia. Hano naarë kengʼaabhi,
         mwaanyimirë singibho. Ghwiki hano naarë ömörööyë, mokaanga köndöörya. Na hano naarë
         mo-kebhohe, mokaanga ukuusha okomaaha.’44 “Ho bhoono bhaara urinyoora bharëngë bhömösi ubhwane bharehonshora igha, ‘Mbe! Omonene,
         hai twaakomaaha ösëngëëyë, oona inyonta, örëngë ömöghëni handë örëngë kengʼaabhi,
         öröörrë, handë igha örëngë mo-kebhohe, tokanga ökökötöörrya?’ 45 Ho na öni wonswe nendebhahonshora igha, ‘No-bhoheene nkobhatëëbhya igha, kyokyonswe
         keno mwaanga okokorra umukumya wowonswe ono mokomaaha igha taana ubhwera hë, nö-öni
         mwaanganga okokorra.’46 “Ho bhoono abha ëbhëbhë bhayö, bharyemoka bhaghende mu-bhushibhu ubhwa amakora ghonswe
         igho. Kasi abhantö abha heene bhaara, bho mbaresoha mö-bhöhöru ubhwa amakora ghonswe
         igho.”
         
            
               	Setaranta. Etaranta ëmwë yaarë kya ehoorohooro iya ömöntö uwa ekerengere ekeke eno akaanyöörrë
                     ku imyoka merongo ëbhërë na këntö.

               	Maaha mo-ketabho ikya Isaaya 66:18; Yöëri 3:2.

Ësëëmyö iya ukwita Yëësu(Maariko 14:1-2; Ruuka 22:1-2; Yohana 11:45-53)261 Hano Yëësu yaamarrë ukwëghya amangʼana ghayö ghonswe igho, akatëëbhya abheegha abhaaye
         igha, 2 “Kya bhono bhëënyu bhonswe momanyirë igha, syaatighaayë sinsikö ibhërë igho, inyangi
         iya Epasaka+ ebhe. Ho bhoono öni Omoona uwa Ömöntö, ndaatoorwe mu-bhitaano ibhya abhabhisa abhaane,
         mbarinnyeera inikö, okore nhanekwe ko-mosarabha.”3 Mbe, ko-nkaagha iyö, abhanene abha abhasëngëri+ na abhaghaaka abha Ikiyahudi, bhakaikomania mu-nyumba iya omonene uwa abhasëngëri,
         ono yaabherekerwanga igha Kayafa. 4 Bhakashumaashera bhono bharaaghoote Yëësu këngʼaini, bhamwite. 5 Ku bhuyö bhakaghamba igha, “Totakaasha okomoghoota urusikö urwa inyangi iya Epasaka,
         ko bhoora, abhantö bharatora okokora riihë.”Omokari ono yaahakirë Yëësu amaghuta(Maariko 14:3-9; Yohana 12:1-8)6 Mbe, Yëësu akaghya mu-kishishi ikya Bhetania, akaikara wa Simööni. Simööni uyö kare,
         m-moghenge yaarë. 7 Mbe, hano Yëësu yaaikaayë ko-meeza haara ararya, akaasha-ho omokari nyabhorebhe aana
         inshubha iya arabhaasita,+ eno yaaghëghëëyë-mo amaghuta ghano ghakurumbaasa bhuuya, agha öbhöghöri obhonene.
         Omokari uyö, akahomerra Yëësu amaghuta ghayö ko-motwe.8 Hano abheegha abha Yëësu bhaarööshë ghayö, bhakarerra. Bhakaghamba igha, “N-kwakë
         omokari ono asarri amaghuta agha bhöghöri ghano? 9 Singa amaghuta ghano ngakaaghöriibhwi seehera sinsharu, seno sekaatöörri abhatöbhu.”10 Yëësu akamanya keno bhaaghambanga, ku bhuyö akabhabhöörya igha, “N-kwakë mukunyankya
         omokari ono? Engʼana eno ankörëëyë, ni-nshiiya. 11 Ko bhoora abhatöbhu, mmoonabho sinsikö syonswe igho, kasi öni tëngëndërri okobha na
         bhëënyu nsikö syonswe igho hë. 12 Omokari ono keno akörrë, nö-kösëëmya ömöbhërë ughwane ko okoghohaka amaghuta agha
         ikirumba ikiiya ntaraabha kobheekwa. 13 No-bhoheene nkobhatëëbhya igha, ahasë honswe igho hano Amangʼana Amaiya ghararaarekwenga
         ko-kebhara kono, engʼana eno omokari ono ankörëëyë, yonswe neraghambwenga, ko okomoheetoka.”Yuuda Isikariyote araikërrya ukunyeera Yëësu inikö(Maariko 14:10-11; Ruuka 22:3-6)14 Mbe, Yuuda Isikariyote ömwë mo-bheegha abha Yëësu ikömi na abhabhërë bhaara, akaghya
         ko-bhanene abha abhasëngëri. 15 Hano yaahikirë, akabhabhöörya igha, “N-kë moraangʼaane hano ndaabhaghööti Yëësu?”
         Bhakamohaana seehera merongo etatö.+16 Ukusimirya hayö, Yuuda akatuna enshera iya okobhaghöötya Yëësu.Yëësu ararya ibhyakorya ibhya Epasakahamwë na abheegha abhaaye(Maariko 14:12-26; Ruuka 22:7-23; Yohana 13:21-30; 1 Abhakörintö 11:23-25)17 Urusikö urwa mbere urwa inyangi iya emekaate gheno ghetatöörrwë-mo ehamiira, abheegha
         abha Yëësu bhakaasha, bhakabhöörya Yëësu igha, “Hai ukutuna toghende kökösëëmërya
         ibhyakorya ibhya Epasaka?”18 Yëësu akabhahonshora igha, “Moghende mu-mughi ghuyö, mötëëbhi rebhe igha, ‘Umwëghya
         atötömirë. Araghamba igha, “Enkaagha iyaane haangʼë ërë. Öni ndatuna nnyeere ibhyakorya
         ibhya Epasaka mu-nyumba iyaaho hamwë na abheegha abhaane.”’” 19 Abheegha bhayö bhakaghya, bhakakora kya bhoora Yëësu yaabharaghërrëëyi, bhakasëëmya
         ibhyakorya ibhya Epasaka.20 Hano yaahikirë omoghoroobha, Yëësu na abheegha abhaaye ikömi na abhabhërë, bhakaikara
         okorya ibhyakorya ibhya Epasaka. 21 Enkaagha eno bhaaryanga, Yëësu akabhatëëbhya igha, “No-bhoheene nkobhatëëbhya igha,
         ömwë uwëënyu naraannyeere inikö.”22 Abheegha abhaaye bhakabhaabhayera bhököngʼu, kera ömwë uwaabho akabhöörya Yëësu igha,
         “M-maheene Omonene igha nö-öni?”23 Yëësu akabhahonshora igha, “Nu-uyö atöngëëyi hamwë na öni mo-kebhaköri, uyö we araashe
         annyeere inikö. 24 Öni Omoona uwa Ömöntö, nendaaitwe kya igho yandëkirwë mo-Maandeko Amahörëëru. Kasi
         haahö, ömöntö ono araannyeere inikö. Ömöntö uyö, nyakara atakaaibhööywë.”25 Mbe, Yuuda oora yaanyëërëëyë Yëësu inikö wonswe akaghamba igha, “M-maheene Raabhi
         igha nö-öni?”Yëësu akamohonshora igha, “Oghamarrë.”26 Yëësu akaghegha omokaate, akakumya Waryobha, akaghobhotora, akahaana abheegha abhaaye.
         Akabhatëëbhya igha, “Mogheghe moraaghere, ghono ngo ömöbhërë ughwane.” 27 Akaghegha ghwiki ekekombe keno kyaarë na idivai. Akakumya Waryobha, akahaana abheegha
         abhaaye. Akabhatëëbhya igha, “Mogheghe idivai eno, munywe bhonswe igho. 28 Ko bhoora ghano ngo amaanyinga aghaane agha Imuuma,+ ghano ghareeteke ko okoghera iya ukwabhera abhantö ëbhëbhë ibhyabho. 29 Keno nkobhatëëbhya ni-igha, tindinywa ghwiki idivai okohekera urusikö rono ndinywa
         idivai eehya hamwë na bhëënyu ko-Bhokama ubhwa Taata.”30 Ho bhaamarrë, bhakarëëtya rirëëtyö irya ukukumya Waryobha. Bhakeemoka ukurwa hayö,
         bhakaghya mu-nguku iya Ëmëzëituuni.Yëësu ararootera Peetero igha naraamwikaane(Maariko 14:27-31; Ruuka 22:31-34; Yohana 13:36-38)31 Mbe, ho Yëësu yaamarrë, akatëëbhya abheegha abhaaye igha, “Bhëënyu bhonswe igho, moraashe
         mongʼose muntighe öni umwene ubhutikö ubhwa reero. Neraabhe kya bhoora Waryobha yaaghambirë
         mo-Maandeko Amahörëëru igha,‘Nendaateme omonaghya,amangʼöndi ghanyaraghane.’+”32 Yëësu akaghëndërrya okoghamba igha, “Kasi hano ndiryoka, nendebhatangatera ukughya
         mo-mokowa ughwa Ghariraaya.”33 Amangʼana ghayö ghakaghera Peetero akatëëbhya Yëësu igha, “Mbakaangʼosa bhonswe igho,
         kasi öni tinkutighe hë.”34 Yëësu akamohonshora igha, “No-bhoheene nkökötëëbhya igha, noraashe unyikaane katatö
         setaraaraghora.”35 Peetero akamohonshora igha, “Nokaanyoora nkukwa, tigha nkwe hamwë na uwe, kasi tinkwikaane
         hë.” Abheegha abhandë bhaara bhonswe bhakaghamba ighoigho.Yëësu arasaasaama Waryobha Ghetisemane(Maariko 14:32-42; Ruuka 22:39-46)36 Ho Yëësu yaamarrë, akaghya ahasë hano haabherekerwanga igha, Ghetisemane. Akatëëbhya
         abheegha abhaaye igha, “Mwikare hano, öni nsuntare haara nsaasaame Waryobha.” 37 Akahinana na Peetero na abhamura abhabhërë bhaara abha Zebhedaayo. Akabhaabhayera,
         akanyanka bhököngʼu mo-nkoro iyaaye. 38 Ho yaamarrë, akabhatëëbhya igha, “Enkoro iyaane ebhaabhayëëyë bhököngʼu, kya hano
         nkaakwa. Mwikare hano, mwiraarerre hamwë na öni.”39 Akasuntara mbere hake igho, akairekera hansë bhubhuumaayë, akasaasaama Waryobha igha,
         “Taata, hano oraanyoore obhotoro bhooho, unduusiri-ho engʼana eno,+ kasi otakaakora kya bhono öni nkutuna, okore bhono uwe ukutuna.”40 Mbe, hano Yëësu yaakyörrë, akanyoora abheegha abhaaye bharaayë. Akabhöörya Peetero
         igha, “Mökërrwë ukwiraarerra kora esa ëmwë iyeene igho? 41 Mwiyangarre, na mosaasaame Waryobha, okore motakaashe mushaashwe. Enkoro eratora ököghömërrya
         ukushaashwa, kasi inyanko, nö-möbhërë.”42 Mbe, ghwiki Yëësu akabhatigha hayö, akaghya-yo ghwiki urwa kabhërë, akasaasaama Waryobha
         igha, “Taata, nyoore n-këköngʼu ukunduusirya-ho engʼana eno, kora bhono ukutuna.”43 Mbe, hano yaakyörrë ko-bheegha abhaaye bhaara, akanyoora ghwiki bharaayë, ko bhoora
         seetero ni-nsharu bhaarë nasyo. 44 Yëësu ghwiki akabhatigha hayö, akaghya okosaasaama urwa katatö, arakyorra amangʼana
         ghaaraghaara.45 Mbe, ho yaamarrë, akakyora ko-bheegha abhaaye, akabhabhöörya igha, “Nanyabhoono mokeraayë
         moramuunya? Bhoono haisirë. Enkaagha iya inyaanyi iyaane n-haangʼë ërë. Bhoono mwitegherre
         mbatëëbhi, öni Omoona uwa Ömöntö nendaaghootwe ntoorwe mu-bhitaano ibhya abha ëbhëbhë.
         46 Mobhooke toghende. Tamaaha, ömöntö ono anyërëëyë inikö haangʼë arë.”Yëësu araghootwa(Maariko 14:43-50; Ruuka 22:47-53; Yohana 18:3-12)47 Enkaagha eno waanyöörrë Yëësu akishumaasha, tamaaha, Yuuda ömwë uwa bheegha abhaaye
         ikömi na bhabhërë bhaara, akatora aana rikomo rinene irya abhantö. Rikomo riyö, ryaaruurë
         ko-bhanene abha abhasëngëri na abhaghaaka abha Ikiyahudi, bhamanööyë imishonge na
         sirungu. 48 Yuuda ono yaanyëërëëyë Yëësu inikö, we yaarenga atangatirë, okore abhakorre ekemanyërryö.
         Waanyöörrë amarrë okobhatëëbhya igha, “Ömöntö ono ndaakëëri ku ukumwibhaara, momanye
         igha we. Muushe momoghoote.” 49 Hake igho, Yuuda akaghya ku-Yëësu akamobherekera igha, “Raabhi!” Akamwibhaara.50 Kasi Yëësu akamohonshora igha, “Mosaani uwaane, kora ghano ghakörëëtirë.”Mbe, abhantö bhayö bhakaghoota Yëësu. 51 Tamaaha, ömwë mo-bhaara bhaarenga na Yëësu, akasomora umushonge ughwaye, akagheesha
         omoghorwa uwa omonene uwa abhasëngëri, akamobhotora ökötwë ukwa bhoryo.52 Kasi Yëësu akamötëëbhya igha, “Kyörya umushonge ghuyö mu-kishööghö, ko bhoora abhantö
         bhonswe igho bhano bhakokenyerra imishonge, ni-mishonge gherebhaita. 53 Kasi tomanyirë igha, ndatora okosabha Taata andetere kamwë igho, abhamaraika abhasirikare
         okoheteera amajeeshi ikömi na abhërë? 54 Bhoono hano ndaakore igho, ghaara ghaandekwa mo-Maandeko Amahörëëru, iyakë gharaahekerane?”55 Mbe, Yëësu akatëëbhya rikomo irya abhantö riyö igha, “Bhoono mwishirë okongoota moona
         imishonge na sirungu okanya igha m-mogharanshöri uwa eserekaare ndë? Ndarra sinsikö
         syonswe igho naaikaranga hamwë na bhëënyu, ndëëghya abhantö mo-bhogho ubhwa risengerro
         irya Waryobha temwakaangöötirë hë. 56 Kasi bhoono ghano ghonswe igho ghabhaayë, okore amangʼana agha ömörööti ghaara gharëngë
         mo-Maandeko Amahörëëru ghahekerane.” Mbe, abheegha abhaaye bhonswe igho bhakangʼosa.Yëësu araimërribhwa mo-bharasa(Maariko 14:53-65; Ruuka 22:54-55, 22:63-71; Yohana 18:13-14, 18:19-24)57 Mbe, abhantö bhaara bhaaghöötirë Yëësu, bhakamuhira ko-Kayafa omonene uwa abhasëngëri.
         Bhakaikomania-ho abhëëghya abha amaraghërryö agha Mosa na abhaghaaka abha Ikiyahudi.
         58 Peetero yaarwanga nyuma Yëësu kwa hare, okohekera mu-righari irya omonene uwa abhasëngëri.
         Akasoha mu-righari muyö, akaikara kö-bhööri hamwë na abharëndi, okore amaahe keno
         keraabhe.59 Abhanene abha abhasëngëri na ribharasa ryonswe igho irya Abhayahudi,+ bhaatunanga ubhwimërërri ubhwa obhorongo, okore bhanyoore enshera iya ukwita Yëësu.
         60 Kasi tebhaanyöörrë ubhwimërërri ubhwa obhorongo ubhwa okobhatöörrya, nokaanyoora bhaaishirë
         abhaimërërri abhaaru abha obhorongo. Mbe, abhantö abhabhërë bhakaimerra, 61 bhakaghamba igha, “Ömöntö ono yaaghambirë igha, ‘Ndatora okotemora inyumba iya Waryobha
         mmare ngehaghaashe ku-sinsikö isatö igho.’”62 Mbe, omonene uwa abhasëngëri akemerra, akabhöörya Yëësu igha, “Kanaa, tokohonshora
         engʼana yoyonswe eera ko ghano bhano bhakukushongera hë?” 63 Yëësu tiyaamumurri hë.Mbe, omonene uwa abhasëngëri uyö akatëëbhya ghwiki Yëësu igha, “Ndakötëëbhya ku iriina
         irya Waryobha ömöhöru igha, tutyanere nyoore nu-uwe Kiristo, Omoona uwa Waryobha.”64 Yëësu akamohonshora igha, “Nu-uwe oghambirë igho. Kasi nkobhatëëbhya ndë bhonswe igho
         igha, ukusimirya reero, moraamaahe öni Omoona uwa Ömöntö nikaayë bhoryo ubhwa Waryobha
         uwa obhotoro.+ Ghwiki moreemmaaha ndaasha ndëngë ko-masaarö.”+65 Mbe, hano omonene uwa abhasëngëri yaaighuurë amangʼana ghayö, akatandora singibho
         isyaye. Akaghamba igha, “Mwighuurë bhëënyu abheene kya bhono atökirë Waryobha, m-bwimërërri
         öbhöndë kë ghwiki tukutuna? 66 Bhoono bhëënyu bho iyakë mokoghamba?”Bhakamohonshora igha, “Ni-igha aitwe.”67 Mbe, bhakasimya ukutwera Yëësu amate mu-bhusyö, bhakamotema sinkundi, abhandë bhakamotema
         amakööfi. 68 Bhakamötëëbhya igha, “Uwe Kiristo, rëngërrya, nawë akötëmirë?”Peetero araikaana Yëësu(Maariko 14:66-72; Ruuka 22:56-62; Yohana 18:15-18, 18:25-27)69 Mbe, ko-nkaagha iyöiyö, waanyöörrë Peetero aikaayë kö-bhööri kebhara hayö, akaasha
         ömököri uwa emeremo uwa ekekari, akasuntarra Peetero, akamötëëbhya igha, “Na uwe wonswe
         hamwë waarë na Yëësu Omoghariraaya.”70 Peetero akaikaana mbere ya abhantö bhonswe igho igha, “Temanyirë kora kiyö okoghamba
         hë.”71 Mbe, Peetero akarwa hayö, akaghya ku-kihiita. Ömököri uwöndë uwa emeremo uwa ekekari
         akamaaha Peetero, akatëëbhya abhantö bhano bhaarë hayö igha “Ömöntö ono hamwë yaarë
         na Yëësu uwa Nazarëëti.”72 Ghwiki Peetero akaikaana ku ukutyana igha, “Ömöntö uyö temomanyirë hë bhamurë mbe.”73 Hake igho abhantö bhano bhaarenga bhaimërëëyë hayö, bhakaghya haangʼë na Peetero.
         Bhakamötëëbhya igha, “M-maheene igha uwe wonswe, nö-ömwë uwa abhantö bhayö, ko bhoora
         obhoghambi ubhwaho umwene nkwörökya bhörë bhuuya igha, m-Moghariraaya örë.”74 Peetero akaanga bhörrö, akaihiimirrya na ukutyana igha, “M-maheene ömöntö uyö temomanyirë
         hë.” Hake igho, sekaraghora.75 Mbe, Peetero akahiita amangʼana ghaara Yëësu yaamötëëbhëri igha, “Noraashe unyikaane
         katatö setaraaraghora.” Akarishoka kebhara, akakuura bhököngʼu.
         
            
               	Epasaka. Iyö ni-nyangi ya Abhaisiraëri yaarë eno yaabhahitokyanga kya igho Waryobha yaatöörri
                     abhakörö abhaabho ukurwa mo-bhoghorwa ubhwa mu-kyaro ikya Miisiri. Waryobha yaabhatunguyi
                     ko-nkaagha iya Mosa. Maaha mo-faharaasa.

               	Abhasëngëri. Maaha mo-faharaasa.

               	Arabhaasita n-kya ritare reno rëköhëtya emerengaari. Riyö ndyo bhaabhaashanga bhatoora-mo ikirumba
                     ikiiya. Inshubha na amaghuta ghano ghaare-mo, mbyaarë na öbhöghöri öbhököngʼu.

               	Seehera merongo etatö. Ekerengere kiyö nkyo kyaarë ikya ömöntö okohaka hano eghaini iyaaye yaita omoghorwa.
                     Maaha mo-ketabho ikya Ukurishoka 21:12; Zakaria 11:12.

               	Imuuma. Maaha mo-faharaasa.

               	Maaha mo-ketabho ikya Zakaria 13:7.

               	Unduusiri-ho engʼana eno. Iyö yo ensonga iya amangʼana ghaara igha, ndusirya-ho ekekombe.

               	Ribharasa ryonswe igho irya Abhayahudi. Maaha mo-faharaasa engʼana, Ribharasa.

               	Maaha mo-ketabho ikya Zabhuri 110:1.

               	Maaha mo-ketabho ikya Daniëri 7:13.

Yëësu arahirwa ku-Piraato(Maariko 15:1; Ruuka 23:1-2; Yohana 18:28-32)271 Hano bhwaakëëyë, abhanene abha abhasëngëri bhonswe igho, hamwë na abhaghaaka abha
         Ikiyahudi, bhakamaaha igha, bhaite Yëësu. 2 Bhakamobhoha, bhakamuhira kö-mötöngi uwa Ikiruumi ono yaabherekerwanga igha Piraato.Yuuda araingʼenta(Amangʼana agha Abhatomwa 1:18-19)3 Yuuda oora yaanyëërëëyë Yëësu inikö hano yaarööshë igha Yëësu abhötörëëywë ikiina
         igha aitwe, akaighwa bhoghogho mo-nkoro iyaaye. Akaghegha seehera merongo etatö seera,
         akakyörrya abhanene abha abhasëngëri na abhaghaaka abha Ikiyahudi. 4 Akabhatëëbhya igha, “Nkörrë ëkëbhë ikya ukunyeera inikö ömöntö ono ataana risoro.”Kasi abheene bhakamohonshora igha, “Ghayö teghatötönëri hë, nu-uwe umwene ghatönëri.”5 Mbe, Yuuda akarekera seehera seera mu-nyumba iya Waryobha. Akarwa hayö, akaghya kwingʼenta.6 Abhanene abha abhasëngëri bhakabhoosha seehera seera. Bhakaghamba igha, “Ti-bhuuya
         ukwishooghania seehera seno na emongo ëhörëëru iya mwi-sengerro mono, ko bhoora n-seehera
         isya amaanyinga.” 7 Mbe, bhakashumaasha engʼana iyö, bhakaghamba igha, bhaghore righöri irya ikiribhö,
         irya okobheekera-mo abhaghëni. 8 Ku bhuyö ahasë hayö nanyabhoono, nkobherekerwa harë igha, Ahasë aha Amaanyinga.9 Ni-igho engʼana iya ömörööti Yeremia yaahekeraini. Yeremia yaaghambirë igha, “Bhaaghëghirë
         seehera merongo etatö, ekerengere keno Abhaisiraëri nyabhorebhe bhaaikererraini. 10 Bhakaghora ömöghöndö ughwa mu-kiribhö, kya bhono Omonene yaandaghërrëëyi.”+Yëësu arashongerwa ku-Piraato(Maariko 15:2-15; Ruuka 23:2-3, 23:18-25; Yohana 18:29–19:16)11 Mbe, Yëësu akaimerra mbere iya ömötöngi uwa Ikiruumi. Ömötöngi uyö akamöbhöörya igha,
         “Uwe no-mokama uwa Abhayahudi örë?”Yëësu akamohonshora igha, “Uwe, oghamarrë.”12 Mbe, abhanene abha abhasëngëri na abhaghaaka abha Ikiyahudi, bhakasimya kushongera
         Yëësu. Kasi umwene tiyaamurri engʼana hë. 13 Piraato akamöbhöörya igha, “Kana tukwighwa amangʼana ghayö ghonswe igho bhakukushongera
         hano hë?” 14 Kasi Yëësu tiyaamumurri hë. Piraato akaroghoora bhököngʼu.15 Mbe hano inyangi iya Epasaka yaahikanga, ömötöngi uyö, yaabhatashorranga omobhohe
         ömwë, ono abhantö bhaatunanga. 16 Mbe, ko-nkaagha iyö, yaare-ho omobhohe ömwë ono yaabherekerwanga igha, Bharaabha.
         Omobhohe uyö, yaamanyekaini bhököngʼu ko okoghera iya amangʼana aghaaye amaghogho
         ghano yaakoranga. 17 Ku bhuyö hano abhantö bhaaikomaini, Piraato akabhabhöörya igha, “N-nawë mukutuna mbatashorre
         ko bhabhohe abhabhërë bhano? Mbatashorre Bharaabha, kasi Yëësu ono akobherekerwa igha
         Kiristo?” 18 Keno kyaaghërrë Piraato akabhabhöörya igho, n-ko bhoora yaamanyirë igha, abhatangati
         abha Abhayahudi, mbaaghöötirë Yëësu ko okoghera iya rikenge.19 Mbe, hano Piraato yaaikaayë ku-kitumbë ikyaye ikya okobhotorra ibhiina, mokaaye akatomana
         amangʼana ku-Piraato igha, “Otakaashe okore ëkëntö kyokyonswe keera ekeghogho kö-möntö
         uyö ataana risoro, ko bhoora, nyankibhwi bhököngʼu mo-kerooto ko okoghera iya we.”20 Kasi abhanene abha abhasëngëri na abhaghaaka abha Ikiyahudi, bhakangʼënërrya abhantö
         igha bhasabhe Piraato, abhatashorre Bharaabha, kasi Yëësu, aitwe.21 Piraato akabhabhöörya ghwiki igha, “N-nawë mukutuna mbatashorre ko abhabhohe abhabhërë
         bhano?”Bhakamohonshora igha, “Toratuna ototashorre Bharaabha!” 22 Ghwiki Piraato akabhabhöörya igha, “Bhoono iyakë nkaakora Yëësu ono akobherekerwa
         igha Kiristo?”Abhantö bhonswe igho bhakakora ikituri bharaghamba igha, “Mohaneke ko-mosarabha!”
         23 Ghwiki Piraato akakyorra okobhabhöörya igha, “M-bosarya kë akörrë?”Kasi abheene bhakakora ikituri bharaghamba igha, “Uwe otamohaneka ko-mosarabha!”24 Hano Piraato yaangʼurrë igha takaatörrë ukusyörya emetwe ighya abhantö bhayö, ko bhoora
         waanyöörrë bhasimiri riihë, ku bhuyö akaghegha amanshë, akaisaabha amabhoko mo-bhantö
         hayö. Yaakörrë igho, ukwörökya igha, taana risoro ryoryonswe reera ko engʼana iyö.
         Ho yaamarrë, akabhatëëbhya igha, “Teneena risoro ku ukwitwa ukwa ömöntö ono ataana
         risoro. Ku bhuyö ghayö, moghakore bhëënyu abheene.” 25 Abhantö bhonswe igho bhakamohonshora igha, “Risoro riyö irya ukwita Yëësu, tigha rebhe
         kö-bhëëtö, na ko-bhaana abhëëtö.”26 Mbe, Piraato akabhatashorra Bharaabha. Akaraghërrya abhasirikare abhaaye igha bheeghose
         Yëësu imishariti, bhamare bhamohaneke ko-mosarabha.Abhasirikare bharashabhura Yëësu(Maariko 15:16-20; Yohana 19:2-3)27 Mbe, abhasirikare abha ömötöngi uwa Ikiruumi oora, bhakaghegha Yëësu, bhakamuhira
         mu-ghunyumba oghonene ghono ömötöngi yaaikaranga-mo. Bhakaikomania muyö abhasirikare
         bhonswe igho bhainaarrë Yëësu. 28 Bhakaruusya Yëësu singibho, bhakamötöörya engansho enkangaaru. 29 Bhakakora ikirighi ikya amahwa, bhakamötöörya ko-motwe. Bhakamohaana na umunyaamunsi
         mo-kobhoko ukwa bhoryo, okore abhe kya omokama. Bhakamotemera hansë ibhiru kya bhano
         bhakomosaasaama. Bhakasimya ukumushabhura na okomosera. Bhakabha bharamökëërya igha,
         “Ore Omokama Uwa Abhayahudi, waraayë.” 30 Bhakamutwera amate. Bhakaghegha umunyaamunsi mo-kobhoko ukwaye, bhakamotemera ko-motwe.
         31 Hano abhasirikare bhayö bhaamarrë ukumushabhura, bhakamongʼaabhora engansho eera,
         bhakamötöörya ghwiki singibho isyaye. Ho bhaamarrë, bhakaghya okomohaneka ko-mosarabha.Yëësu arahanekwa ko-mosarabha(Maariko 15:21-32; Ruuka 23:26-43; Yohana 19:17-27)32 Hano Yëësu na abhasirikare bhayö bhaarwanga mu-mughi ughwa Yërusarëëmu, bhakasikana
         na ömöntö uwöndë ko-nshera. Ömöntö uyö, yaabherekerwanga igha Simööni. Simööni uyö,
         yaarwërëëyë mu-mughi ughwa Kirene. Mbe, abhasirikare bhayö bhakamusingʼirrya aiteeke
         omosarabha ughwa Yëësu. 33 Bhakahika ahasë hano haabherekerwanga igha Ghorighoota. Ensonga iyaamo ni-igha, ëkëhöörë
         ikya ömöntö. 34 Mbe, bhakahaana Yëësu idivai eno bhaishooghaini-mo endorwe.+ Hano yaaghusiibhwi, akaghyanga. 35 Bhakamohaneka ko-mosarabha, hano bhaamarrë, bhakatwenana singibho isyaye ko okosekorra
         ekekoobhwe.+ [Ho engʼana eno yaaghambirwë na ömörööti ko amangʼana agha Yëësu yaahekeraini, ömörööti
         yaaghambirë igha, “Bhaatwenaini singibho isyane, na engansho iyaane bhakaghekorra
         ekekoobhwe.”]+36 Mbe, bhakaikara hayöhayö bharamorenda. 37 Kighörö iya omotwe ughwa Yëësu, bhaamaamëkirë-ko ekebhaau keno kyandëkirwë-ko igha,
         ono n-yëësu, omokama uwa abhayahudi.38 Ahasë hayöhayö, bhaare-ho abhantö abhabhërë, abhasaki abha ëbhëntö ibhya abhantö.
         Abhantö bhayö, bhakahanekwa ko-mesarabha, uwöndë bhoryo ubhwa Yëësu, na uwöndë bhömösi.
         39 Abhantö bhano bhaahetanga hayö, mbaasingisyanga emetwe ighyabho na okotoka Yëësu.
         40 Bhaamötëëbhyanga igha, “Kanaa, tu-uwe waaihashanga igha nokaatëmööyë inyumba iya Waryobha,
         omare oghehaghaashe ku-sinsikö isatö igho? Mbe, nyoore m-Moona uwa Waryobha örë, itöörya
         umwene, iika urwe ko-mosarabha kuyö.”41 Abhanene abha abhasëngëri, na abhëëghya abha amaraghërryö agha Mosa, hamwë na abhaghaaka
         abha Ikiyahudi, bhakamushabhura ighoigho. Bhakaghamba igha, “Yaatööryanga abhandë,
         kasi taatore ukwitöörya hë. 42 Nyoore m-maheene igha we Omokama uwa Isiraëri, aike ko-mosarabha kuyö ho na bhëëtö
         bhonswe toraamukumi. 43 Araitengʼeranga Waryobha, amötööri mbe tomaahe nyoore amohanshirë, ko bhoora yaaghambanga
         igha, ‘Öni m-Moona uwa Waryobha ndë.’” 44 Kora abhasaki bhaara bhaahanëkirwë hamwë na Yëësu, bhonswe bhakamotoka kya bhono abhandë
         bhayö bhamotokanga.Yëësu arakwa(Maariko 15:33-41; Ruuka 23:44-49; Yohana 19:28-30)45 Hano iryobha ryaahikirë ko-motwe bhöröngë, bhokabha ubhwira kabhërë ku-kyaro, okohekera
         saa kenda. 46 Ko-nkaagha iya saa kenda, Yëësu akakuura bhököngʼu igha, “Ëröi! Ëröi! Rama sabhakitani?” Ensonga iyaamo ni-igha, “Waryobha uwaane, Waryobha uwaane, n-kwakë ukuntigha?”+47 Mo-bhantö bhano bhaarë hayö, hano bhaaighuurë Yëësu araghamba igho, bhakaghamba igha,
         “Ono nö-mörööti Ëriya akobherekera.”+48 Kamwë igho, ömwë mo-bhantö bhayö, akakenya bhöngöbhöngö, akaasha na ëkëntö kenga isipönji,
         akaketobheka mu-divai ëndörö, akatoora isipönji iyö ku-munyaamunsi, akahaana Yëësu
         igha anywe. 49 Kasi abhandë bhakaghamba igha, “Tigha tomaahe nyoore Ëriya uyö naasha kömötöörya.”
         50 Mbe, Yëësu akakuura bhököngʼu, akamara akakwa.51 Tamaaha, kamwë igho ripazia reno ryaarebherranga ku-nyumba iya Waryobha haara, rekatandoka
         mabhaara abhërë ukurwa kighörö rekahekera hansë. Kekabha-ho ikirighiti ekenene, kora
         amatare ghakabhaaroka. 52 Sembeehera sekarebhoka. Abhantö abhaaru abha Waryobha bhakaryoka. 53 Mbaaryökirë, kasi tebhaasöhirë mu-mughi ömöhörëëru okohekera hano Yëësu wonswe yaaryökirë,
         ho bhaasöhirë mu-mughi ömöhörëëru ughwa Yërusarëëmu. Kora bhakabhooshokera abhantö
         abhaaru.54 Hano omonene uwa abhasirikare hamwë na bhano bhaarendanga Yëësu bhaaighuurë ikirighiti
         na okomaaha ghaara ghaaikörrë, bhakoobhoha bhököngʼu, bhakaghamba igha, “M-maheene
         ömöntö ono, m-Moona uwa Waryobha yaarë.”55 Mbe, bhaare-ho abhakari abhaaru abha mo-mokowa ughwa Ghariraaya, bhano bhaasoorananga
         Yëësu, na okomokorra emeremo. Abhakari bhayö, mbaaimërëëyë hare bharamaaherra ghano
         ghakwikora. 56 Mo-bhakari bhayö, yaare-mo Maryamu uwa Maghidara. Yaare-ho Maryamu nyakuwaabho Yaakobho
         na Yusufu, na nyakuwaabho abhamura abha Zebhedaayo.Yëësu arabheekwa(Maariko 15:42-47; Ruuka 23:50-56; Yohana 19:38-42)57 Hano yaahikirë omoghoroobha, akaasha umwegha uwa Yëësu ono yaabherekerwanga igha Yusufu,
         yaamënyirë Arimatea. Ömöntö uyö m-mwamë yaarë.58 Mbe, Yusufu akaghya ku-Piraato, akamosabha ikihundughu ikya Yëësu, aghi kobheeka.
         Piraato akaraghërrya abhasirikare abhaaye igha, bhamohaane ikihundughu keera. 59 Yusufu akaghya akaghegha umuku oora, akamotoora mo-sanda endabhu. 60 Akabheeka umuku uyö mo-mbeehera eehya, iya mu-risana, eno yaabhaashirwë ku-ritare.
         Akamara akahingira reghena rinene, akaribha-ho, akatanora. 61 Ko-nkaagha iyö, Maryamu uwa Maghidara, na Maryamu uwöndë, mbaikaayë hayö bharamaaherra
         embeehera.Abhasirikare bhararenda embeehera62 Urusikö urwa kabhërë, ndwo rwaarë urusikö urwa Obhotooro, abhanene abha abhasëngëri
         na Abhafarisaayo, bhakaghya ku-Piraato. 63 Bhakatëëbhya Piraato igha, “Omonene, torahiita igha, enkaagha eno omongʼaini ono waanyöörrë
         akërëngë möhöru, yaaghambirë igha, ‘Nindiryoka urusikö urwa katatö.’ 64 Ku bhuyö torakosabha ötëëbhi abhasirikare abhaaho, bharende embeehera nsikö isatö,
         okore abheegha abhaaye bhatakaasha kuusha bhaibhe umuku uyö, bhamare bhangʼaine abhantö
         igha aryökirë. Hano bharaakore igho, obhorongo bhuyö mboraakere ubhwa omongʼaini oora.”65 Piraato akabhahonshora igha, “Mogheghe abhasirikare, moghende morende embeehera iyö,
         ko obhotoro ubhwënyu bhwonswe igho kya bhono mukutuna.”66 Mbe, bhakaghya ko-mbeehera, bhakatoora-ko ekemanyërryö ikya umuhuri kwe-ghena, okore
         hano ömöntö araashe-ho arihingire, bhamanye. Bhakatigha hayö abhasirikare bhayö, bhararenda
         embeehera iyö.
         
            
               	Maaha mo-ketabho ikya Yeremia 19:1-13, 32:6-9; Zakaria 11:12-13.

               	Maaha mo-ketabho ikya Zabhuri 69:21.

               	Maaha mo-ketabho ikya Zabhuri 22:18.

               	Amangʼana ghano gharëngë mo-bhebhandërryö kya bheno […] ni-igha, tegharëngë mo-senakara
                     isyëndë isya Ikiyunaani.

               	Maaha mo-ketabho ikya Zabhuri 22:1.

               	Maaha mo-ketabho ikya 2 Abhakama 2:11; Maraaki 4:5.

Ukuryoka ukwa Yëësu(Maariko 16:1-10; Ruuka 24:1-12; Yohana 20:1-10)281 Hano urusikö urwa Obhotooro rwaahööyë, nyinkyo iyaako, urusikö urwa Jumapiri, Maryamu
         uwa Maghidara, na Maryamu uwöndë oora, bhakaghya okomaaha embeehera.2 Tamaaha, ikirighiti ekenene kekaheta. Maraika uwa Omonene Waryobha akarwa mu-ryobha,
         akahika ko-mbeehera, akahingira reghena reera, akaretoora mbareka, akaikara-ko. 3 Maraika uyö, yaangʼesangʼesanga kya ëkëmësyö ikya enkobha. Singibho isyaye, ne-ndabhu
         shaa syaarë. 4 Hano abhasirikare bhaara bhaarööshë ghayö, bhakoobhoha bhököngʼu, bhakakwa rihëku.5 Mbe, maraika uyö, akatëëbhya abhakari bhaara igha, “Motakoobhoha. Nemanyirë igha,
         mwishirë ukutuna Yëësu ono yaahanëkirwë ko-mosarabha. 6 Ta-hano hë. Amarrë ukuryoka kya bhono yaaghambirë. Muushe mbe momaahe hano bhaamötöörrë.
         7 Mbe, bhoono moghende bhöngöbhöngö, mötëëbhi abheegha abhaaye igha, ‘Aryökirë ukurwa
         mo-bhaku. Abhatangatëëyë ukughya mo-mokowa ughwa Ghariraaya. Iyö yo moraasikane nawe.’
         Mmarrë okobhatëëbhya keno naarëkutuna mbatëëbhi.”8 Mbe, abhakari bhayö bhakatanora bhöngöbhöngö ukurwa mo-mbeehera hayö, na eno bhashömëëywë
         bhököngʼu, kasi bhaana entarëki. Bhakakenyera këmwë ukughya ökötëëbhya abheegha abha
         Yëësu ghaara maraika uyö yaabhatëëbhëri. 9 Mbe, hano bhaaghyanga ökötëëbhya abheegha abha Yëësu, tamaaha, bhakasikana na Yëësu.
         Yëësu akabhakëërya igha, “Mwaraayë.” Bhakasuntarra Yëësu, bhakamosaasaama ko okomoghoota
         ko-maghörö. 10 Yëësu akabhatëëbhya igha, “Motakoobhoha. Moghende mötëëbhi abhahiiri abhaane+ igha, bhaghende mo-mokowa ughwa Ghariraaya, iyö yo toraasikane.”Abharëndi abha embeehera iya Yëësu bhararongoha11 Mbe, hano abhakari bhayö bhaaghendanga ko-nshera, abhasirikare nyabhorebhe bhano bhaarendanga
         embeehera iya Yëësu, bhakarwa ko-mbeehera haara, bhakaghya Yërusarëëmu. Hano bhaahikirë,
         bhakatëëbhya abhanene abha abhasëngëri keno kyaabhaayë.12 Abhanene abha abhasëngëri bhayö, hamwë na abhaghaaka abha Ikiyahudi, bhakakora ikiikaro,
         bhakashumaasha, bhakaighwerrana igha, bhahaane abhasirikare bhayö amasooya amaaru.
         13 Bhakabhatëëbhya igha, “Hano ömöntö wowonswe oora araabhabhööri kiyö kebhaayë, bhëënyu
         mömötëëbhi igha, ‘Abheegha abha Yëësu bhaaishirë ubhutikö bhëëtö toraayë, bhakaibha
         umuku.’ 14 Hano Piraato araaighwe amangʼana ghayö, bhëëtö ntushumaasha nawe, okore motakaanyankibhwa.”
         15 Mbe, abhasirikare bhayö bhakaghegha amasooya ghayö, bhakakora kya bhono bhaatëëbhiibhwi
         na abhanene abha Abhayahudi. Engʼana iyaabho iya obhorongo iyö, ekaromaana bhököngʼu
         mo-Bhayahudi, nanyabhoono.Amaraghërryö agha Yëësu agha umuhiko ko abheegha abhaaye(Maariko 16:14-18; Ruuka 24:36-49; Yohana 20:19-23; Amangʼana agha Abhatomwa 1:6-9)16 Abheegha abha Yëësu ikömi na ömwë, bhakaghya mo-mokowa ughwa Ghariraaya, ku-nguku
         eno Yëësu yaarenga abharaghërrëëyi. 17 Hano bhaarööshë Yëësu, bhakamosaasaama, kasi abhandë tebhaarenga na obhoheene igha
         n-Yëësu. 18 Mbe, Yëësu akabhasuntarra, akabhatëëbhya igha, “Waryobha angʼaayë ubhwera bhwonswe
         igho ubhwa mu-ryobha na ko-kebhara kono. 19 Ku bhuyö ni-igha moghende mokore abhantö bhonswe igho bhabhe abheegha abhaane, ko
         okobhabhatiisya ku iriina irya Taata, irya Omoona, na irya Umwika Ömöhörëëru. 20 Möbhëëghi okoghoota ghonswe igho ghano naabharaghërrëëyi. Na öni, nendaabhenga hamwë
         na bhëënyu nkaagha syonswe igho, okohekera umuhiko ughwa ekebhara keno.”
         
            
               	Abhahiiri abhaane. Hano Yëësu na-bheegha abhaaye mbo akobherekera igha, bhahiiri abhaaye.

Yohana arasëëmërya Yëësu enshera(Mataayo 3:1-12; Ruuka 3:1-18; Yohana 1:19-28)11 Kono nko okosemoka ukwa Amangʼana Amaiya agha Yëësu Kiristo,+ Omoona uwa Waryobha.+2 Ömörööti Isaaya yaandëkirë mo-ketabho ikyaye igha,“Tamaaha, nendaatome umuhiri uwaane uwa amangʼana,ono araakösëëmëri enshera.+3 Umuhiri uwa amangʼana uwaane uyö,we arekonganga ku-riköngö igha,‘Mösëëmëri Omonene Waryobha enshera,mokore bhuuya ahasë hano araahete! ’+”4 Umuhiri uwa amangʼana uyö, yaabherekerwanga igha, Yohana Omobhatiisya. Mbe, Yohana
         uyö akaraarekera abhantö ku-riköngö iyö igha, bhahongore ëbhëbhë ibhyabho, bhabhitighe,
         bhabhatiisibhwi, okore Waryobha abhaabhere ëbhëbhë ibhyabho. 5 Abhantö abhaaru ukurwa mu-mughi ughwa Yërusarëëmu+ na mo-mokowa ughwa Yudea ghonswe igho, bhakaghya ku-Yohana. Yohana akabhabhatiisya
         mo-mooro ughwa Yorodani, na eno bharaghamba harabhu igho ëbhëbhë ibhyabho.6 Yohana yaatooranga singibho isya amabhuri agha ityënyi eno ekobherekerwa igha engamia.
         Yaaibhohanga orokobha urwa riseero mo-bhokende. Ibhyakorya ibhyaye bheno yaaryanga,
         n-singighë na öbhöökë.7 Yohana yaaraarekanga araghamba igha, “Ömöntö naraashe nyuma iyaane, ono aana obhotoro
         konkera. Kora öni tiningʼarëëyi ukwihiinya ndamutighinkanera kya omoghorwa, ndatashora
         siinuugha isya ebheraatö ibhyaye.+8 Öni na-manshë nkobhabhatiisirya, kasi umwene uyö, narebhabhaatiisya na Umwika Ömöhörëëru.”Okobhatiisibhwa na ukushaashwa ukwa Yëësu ku-riköngö(Mataayo 3:13–4:11; Ruuka 3:21-22, 4:1-13)9 Sinsikö siyösiyö igho, Yëësu akarwa mu-mughi ughwa Nazarëëti, mo-mokowa ughwa Ghariraaya,
         akaghya ku-Yohana. Yohana akamobhatiisya mo-mooro ughwa Yorodani. 10 Hano Yëësu yaaibhokanga ukurwa mo-manshë, akamaaha mu-ryobha hahönyökirë, na Umwika
         Ömöhörëëru akamwitoomera kya ikighuuti. 11 Engamba ekarwera mu-ryobha, ekaghamba igha, “Uwe no-Moona uwaane omoghonshe örë, ono
         ököntëghërya bhököngʼu.”12 Hayöhayö igho, Umwika Ömöhörëëru akatangata Yëësu ukughya ku-riköngö. 13 Akabha-yo sinsikö merongo ene, arashaashwa na Oghosambwa.+ Yaarenga hamwë na sityënyi isya mwi-sisi. Abhamaraika ukurwa ku-Waryobha mbaamutighinkaneranga.Abheegha bhano Yëësu yaashaaghööyë urwa mbere(Mataayo 4:12-22; Ruuka 4:14-15, 5:1-11)14 Sekaheta-ho sinsikö sinsharu, Yohana akahirwa mo-kebhohe.+ Hano yaarenga mo-kebhohe, Yëësu akaghya mo-mokowa ughwa Ghariraaya. Akabha araraareka
         Amangʼana Amaiya agha Waryobha. 15 Hano yaaraarekanga, yaaghambanga igha, “Enkaagha eno yaaröötirwë, ihikirë. Obhokama
         ubhwa Waryobha n-haangʼë bhörë. Mbe, ni-igha mohongore ëbhëbhë ibhyënyu, na mukumi
         Amangʼana Amaiya ghayö.”16 Urusikö urwöndë hano Yëësu yaahetanga mbareka iya inyansha iya Ghariraaya, akamaaha
         Simööni bhaana mura uwaabho enda ëmwë, ono yaabherekerwanga igha Anderea. Bhaarenga
         na emetegho ighyabho bharategha sinswë, ko bhoora m-batëghi bhaarë. 17 Yëësu akabhatëëbhya igha, “Monsoorane, mobhe abheegha abhaane. Nendaabhëëghi ököghöötya
         abhantö, kya bhono mwaarë ököghöötyanga sinswë.” 18 Kamwë igho, bhakatigha hayö emetegho ighyabho, bhakasoorana Yëësu.19 Hano yaaghëëyë mbere hake igho, hamwë na abheegha abhaaye abhabhërë bhayö, akamaaha
         Yaakobho bhaana mura uwaabho omoke ono yaabherekerwanga igha Yohana, bhayö m-bamura
         abha Zebhedaayo bhaarë. Bhaarenga mu-bhwato bharasobhoora emetegho ighyabho. 20 Këmwë igho, akabhabherekera igha bhamosoorane, bhabhe abheegha abhaaye. Bhakatigha
         hayö suwaabho na abhaköri abha emeremo abhaaye mu-bhwato muyö, bhakasoorana Yëësu.Yëësu araata risambwa ukurwa kö-möntö(Ruuka 4:31-37)21 Mbe, Yëësu na abheegha abhaaye abhane bhayö, bhakaghya Kaperenaumu. Hano urusikö urwa
         Obhotooro+ rwaahikirë, bhakasoha mu-nyumba iya esango iya Abhayahudi,+ Yëësu akasimya ukwëghya. 22 Abhantö bhonswe igho bhano bhaamwitegherranga, bhakaroghoora kya bhono yëëghyanga.
         Keno kyaaghërrë bhakaroghoora, m-boora Yëësu atëëghyanga kya abhëëghya abha amaraghërryö
         agha Mosa.+ We yëëghyanga kya ömöntö ono aana obhotoro ukurwa ku-Waryobha.23 Mu-nyumba iyö iya esango iya Abhayahudi, yaare-mo ömöntö uwa risambwa, kamwë igho
         ömöntö uyö akakonga igha, 24 “Uwe Yëësu uwa Nazarëëti, n-kë ukututuna-ko? Kasi wishirë igha utusiki? Nenkomanyirë
         igha, uwe nö-Möhörëëru uwa Waryobha örë.”25 Yëësu akahamera risambwa riyö igha, “Ukire kiri, urwe kö-möntö ono!” 26 Risambwa riyö rekasingisya bhököngʼu ömöntö uyö, rekakuura bhököngʼu, rekamurwa-ko.
         27 Abhantö bhonswe igho bhakaroghoora bhököngʼu, bhakabhoorania igha, “Bhamurë eno ne-ngʼana
         kë? Amëëghyö amahya ghayö, ngaana ubhwera! Ghwiki, maaha, aana obhotoro ubhwa okohamera
         amasambwa, kora agheene ghonswe nkumwighwera gharë.” 28 Ryaahëtirë ibhagha ike igho, abhantö abha mo-mokowa ughwa Ghariraaya ghwonswe igho,
         okanyoora bhaaighuurë amangʼana agha Yëësu.Yëësu arahwënia abhantö(Mataayo 8:14-17; Ruuka 4:38-41)29 Yëësu na abheegha abhaaye, Simööni, Anderea, Yohana na Yaakobho, bhakarishoka ukurwa
         mu-nyumba iya esango iyö, bhakaghya ka waabho Simööni na Anderea. 30 Ni-igho bhaahikirë igho, Yëësu akatëëbhibhwa igha, nyakubhyara waabho Simööni nkö-bhörrë
         arë, araayë, aröörrë ehooma. 31 Mbe, Yëësu akamusuntarra, akamoghoota okobhoko, akamöghörrökya. Enkaagha iyöiyö nyakubhyara
         uwaabho Simööni akahwena ehooma, akasimya okobhatighinkanera.32 Urusikö ruyöruyö hano Obhotooro bhwaahööyë,+ ko-moghoroobha, abhantö abha mu-mughi muyö, bhakareetera Yëësu abharööyë abhaaru,
         na bhano bhaarë na amasambwa. 33 Abhantö abhaaru ukurwa mu-mughi ghuyö, bhakasikanera kö-bhööri ubhwa inyumba iyaabho
         Simööni na Anderea. 34 Yëësu akahwënia abharööyë abha amarööyë hagharë hagharë. Ghwiki, akaata amasambwa
         amaaru, kasi tiyaaghategheranga umweya ughwa okoghamba engʼana yoyonswe igho, ko bhoora
         ngaamanyirë igha, Yëësu m-Moona uwa Waryobha.Yëësu araghya okosaasaama kinyabhubhise(Ruuka 4:42-44)35 Hano bhwaakëëyë, Yëësu akamuta nyinkyo shiri, akaghya ahasë hano abhantö bhatarë,
         akasimya okosaasaama. 36 Mbe, Simööni na bharikyaye bhakaghya ukumutuna. 37 Hano bhaamunyöörrë, bhakamötëëbhya igha, “Abhantö abhaaru bhaishirë, nu-uwe bhakutuna!”38 Kasi Yëësu akabhahonshora igha, “Toghende mu-bhishishi ibhyëndë bheno bhërëngë haangʼë
         na hano, okore ndaareke iyö honswe, ko bhoora emeremo ghiyö ngyo ghyaandeeta.” 39 Mbe, akabha araghenda mo-mokowa ghonswe igho ughwa Ghariraaya, arëëghya mu-sinyumba
         isyabho siyö isya esango, na ukwata amasambwa ko-bhantö.Yëësu arahwënia omoghenge(Mataayo 8:1-4; Ruuka 5:12-16)40 Urusikö urwöndë omoghenge+ yaaishirë ku-Yëësu, akamotemera hansë ibhiru, akamosaasaama igha, “Hano oraahanshe,
         oratora ukunhwënia mbe na esaabhuuro iya ikidiini!”41 Yëësu akamwabhera, akarambora okobhoko ukwaye, akakunia omoghenge uyö. Akamötëëbhya
         igha, “Ni-igho nkutuna igha uhwene, obhe na esaabhuuro iya ikidiini.” 42 Kamwë igho, omoghenge uyö akahwena, akarama. 43 Yëësu akamuruusya-ho bhöngöbhöngö, 44 aramokangʼasërrya igha, “Otakaatëëbhya ömöntö wowonswe oora amangʼana ghano. Kasi,
         kaghi wiyöröki kö-mösëngëri+ uwa Waryobha. Oghende okore ikimwenso ikya okorama ukwaho, kya bhono Mosa yaaghambirë
         igha, abhaghenge bhano bharamirë obhoghenge bhakorenga igho, okore abhasëngëri hamwë
         na abhantö abhandë, bhamaahe bhono Waryobha akökörëëyë.” 45 Kasi hano ömöntö uyö yaatanööyë ukurwa hayö, akasimya okoraareka amangʼana agha ukuhwena
         ukwaye kera ahasë. Ku bhuyö Yëësu akataamibhwa kya bhono araasohenga mu-mughi ghoghonswe
         igho ghoora,+ abhantö bhatamörööshë. Akabha araikara ahasë hano abhantö bhatarë, nokaanyoora igha
         ni-igho yaarë, kasi abhantö mbaashanga ku-Yëësu ukurwa hasë honswe igho.
         
            
               	Kiristo. Uyö we Waryobha yaahööyë igha, atööri abhantö na okobhatonga mo-Bhokama ubhwaye.
                     Maaha mo-faharaasa.

               	Omoona uwa Waryobha. Maaha mo-faharaasa.

               	Tamaaha, nendaatome umuhiri uwaane uwa amangʼana, ono araakösëëmëri enshera. Ensonga iyaamo ni-igha, asëëmi senkoro isya abhantö kya hano abhantö bhasëëmërya
                     omokama enshera ahete-ko. Maaha mo-ketabho ikya Maraaki 3:1.

               	Maaha mo-ketabho ikya Isaaya 40:3.

               	Yërusarëëmu. Maaha mo-faharaasa.

               	Okotashora siinuugha isya ebheraatö. Hano ömöghëni yaasohanga mu-nyumba, omoghorwa uwa ubhwera obhoke okokera bhonswe
                     igho, we yaatashoranga ebheraatö ibhya ömöghëni ko-maghörö, na ukumwisaabhya amaghörö.

               	Oghosambwa. Maaha mo-faharaasa.

               	Yohana akahirwa mo-kebhohe. Yaahirrwë mo-kebhohe ko bhoora yaabhëëhirë ömötöngi Herode Antipa ko okoghera iya
                     ëbhëbhë ibhyaye.

               	Obhotooro. Ko-Bhayahudi nu-rusikö urwa okosengerra na ukumuunya ukwene igho. Maaha mo-faharaasa.

               	Inyumba iya esango iya Abhayahudi. Mu-Kiyunaani ni-igha, risinaghööghi. Maaha mo-faharaasa.

               	Abhëëghya abha amaraghërryö agha Mosa. M-basömi abha amaraghërryö agha Mosa bhaarë, mbaasesoranga amaraghërryö ghayö na
                     ukwëghya abhantö eteemo iyaako. Maaha mo-faharaasa.

               	Hano Obhotooro bhwaahööyë. N-Jumamöösi omoghoroobha yaarë, ko bhoora Abhayahudi bhaabharanga urusikö ukusimirya
                     omoghoroobha okohekera omoghoroobha ughwa urusikö ruyö rokoroobhera. Abhëëghya abha
                     amaraghërryö agha Mosa, bhëëghyanga igha, m-mughiro ukuhwënia ömöntö urusikö rwa Obhotooro.
                     Ko okoghera iya engʼana iyö, nkyo okomaaha abhantö mbaaghanyirë ekahika omoghoroobha,
                     ho bhakamanya okoreetera Yëësu abharööyë abhaabho.

               	Omoghenge. Nö-mörööyë uwa ekekobha ikya ömöbhërë. Abhaghenge tebhatunwanga igha bhaishooghane
                     na bhano bhatarëngë abhaghenge. Kora okosoha mwi-sengerro, tebhaikërribhwanga hë.

               	Ömösëngëri. Amaraghërryö agha Mosa ghaaghambanga igha, ömösëngëri we akwitaaha nyoore ömöntö
                     ahwënirë obhongenge. Maaha mo-ketabho ikya Amangʼana agha Abharaawi 14:1-32; Eheetoko iya Etoraati 24:8. Maaha mo-faharaasa engʼana, Abhasëngëri.

               	Yëësu akataamibhwa kya bhono araasohenga mu-mughi ghoghonswe igho ghoora. Abhantö m-baaru bhano bhakaamwihöndërrëëyë okore abhahwëni.

Yëësu aana obhotoro ubhwa ukwabhera abhantö ëbhëbhë ibhyabho(Mataayo 9:1-8; Ruuka 5:17-26)21 Mbe, Yëësu akakyora Kaperenaumu. Hano sinsikö syaahëtirë nke igho, abhantö bhakamanya
         igha, n-Kaperenaumu hayö arë. 2 Abhantö abhaaru bhakaisangerania mu-nyumba iyö, kora umweya ughwa okoheta mo-kesaku
         teghwatöökirë hë. Yëësu yaabharaarekeranga engʼana iya Waryobha. 3 Mbe, enkaagha eno yaaraarekanga engʼana iya Waryobha, bhakaasha-ho abhantö abhane
         bhasëngʼënsirë ömörööyë uwa risusu kwi-shambi. 4 Bhakataamibhwa kya bhono bharaamuhiki ku-Yëësu, ko bhoora abhantö m-baaru bhaarë.
         Bhakariina ko-rosara urwa inyumba, bhakarëngërrya haara Yëësu yaarë, bhakarebhora-ho,
         bhakaikya ömörööyë uyö arëngë kwi-shambi. 5 Hano Yëësu yaarööshë engʼana iyö abhantö bhayö bhaakörrë, akamanya igha mbaana umukumo.
         Akatëëbhya ömörööyë uyö igha, “Moona uwaane, wabhëëywë ëbhëbhë ibhyaho.”6 Kasi bhaare-ho abhëëghya nyabhorebhe, abha amaraghërryö agha Mosa. Bhakaitegherra
         mo-senkoro isyabho igha, 7 “M-mangʼana kë ghano ömöntö ono akoghamba? Nkotoka arë Waryobha! Taaho ömöntö ono
         akotora ukwabhera ömöntö ëbhëbhë ibhyaye hë. Kasi Waryobha umwene igho, we akotora
         ukwabhera ömöntö ëbhëbhë!”8 Kamwë igho Yëësu akamanya amaitegherro agha mo-senkoro isyabho, akabhabhöörya igha,
         “N-kwakë mukwitegherra igho mo-metwe ighyënyu? 9 Kanaa, ne-ngʼana kë ëntöbhu bhököngʼu, ökötëëbhya ömörööyë uwa risusu igha, ‘Wabhëëywë
         ëbhëbhë ibhyaho,’ kasi nö-kömötëëbhya igha, ‘Emoka ogheghe rishambi iryaho oghende’?+10 Tigha mbe mbööröki okore momanye igha, öni Omoona uwa Ömöntö,+ neneena ubhwera ubhwa ukwabhera abhantö ëbhëbhë ko-kebhara kono.” Ho Yëësu yaaisyörëëyi
         ömörööyë uwa risusu uyö, akamötëëbhya igha, 11 “Ndakötëëbhya igha, emoka, ogheghe rishambi iryaho, oghende yeeka waaho!” 12 Enkaagha eno abhantö bhonswe igho bhamomaaherranga, hayö na hayö igho, ömörööyë uyö
         akemerra, akaghegha rishambi iryaye, akarishoka kebhara. Abhantö bhonswe igho bhakaroghoora,
         bhakatöönia Waryobha, bharaghamba igha, “Tetwakarööshë engʼana kya eno hë!”Yëësu yaasha okore atööri abhasarya(Mataayo 9:9-13; Ruuka 5:27-32)13 Yëësu akatanora, akaghya ghwiki mbareka iya inyansha iya Ghariraaya. Abhantö abhaaru
         bhakamosoorana-yo, akabhëëghya.14 Mbe, hano Yëësu yaahetanga ko-nshera, akamaaha Raawi mura uwa Arufaayo. Raawi uyö,
         yaarenga aikaayë mo-kaghutu akaaye aka righööti. Yëësu akamötëëbhya igha, “Nshö onsoorane.”
         Raawi akeemoka, akamosoorana.15 Yëësu na abheegha abhaaye, bhakaghya wa Raawi okorya ibhyakorya. Abhaghööti abha righööti+ na abha ëbhëbhë+ abhandë abhaaru, bhaarë korya hamwë nawe, ko bhoora abhaaru abha abhantö bhayö, mbo
         bhaasoorananga Yëësu. 16 Mbe, Abhafarisaayo+ abhëëghya abha amaraghërryö agha Mosa, hano bhaarööshë Yëësu arasanga na abhaghööti
         abha righööti na abha ëbhëbhë abhandë, bhakabhöörya abheegha abha Yëësu igha, “N-kwakë
         akosanga ibhyakorya hamwë na abhaghööti abha righööti na abha ëbhëbhë abhandë?”17 Hano Yëësu yaaighuurë amangʼana ghayö, akabhatëëbhya igha, “Ömöhöru tatöniibhwi na
         ömörëri hë, kasi ömörööyë, we akutuna ömörëri. Öni tenaasha okobherekera bhano bhakwimaaha
         igha, m-ba heene ku-Waryobha, a a! Kasi naasha igha, mberekere abha ëbhëbhë.”Amëëghyö amahya nkutuna gharë amaitegherro amahya(Mataayo 9:14-17; Ruuka 5:36-39)18 Enkaagha nyabhorebhe, abheegha abha Yohana Omobhatiisya hamwë na Abhafarisaayo mbaaisasanga
         ibhyakorya. Urusikö urwöndë abhantö nyabhorebhe bhakaghya ku-Yëësu, bhakamöbhöörya
         igha, “Abheegha abha Yohana Omobhatiisya, na abheegha abha Abhafarisaayo, nkwisasa
         bharë ibhyakorya, kasi n-kwakë abheegha abhaaho, bho tebhakwisasa ibhyakorya hë?”19 Yëësu akabhahonshora igha, “Abhaghëndësya abha ömötëti mbaisasa ibhyakorya, hano bharëngë
         hamwë na ömötëti mu-nyangi iya ubhwenga? Tebhaisase ibhyakorya enkaagha yonswe igho
         eno ukunyoora bharëngë hamwë nawe! 20 Kasi enkaagha irihika-ho, hano ömötëti ariruusibhwa mo-bhasaani abhaaye muyö, hayö
         ho bhoono abhaghëndësya bhayö bhariisasa ibhyakorya.21 “Ukwishooghania amëëghyö aghaane amahya ghano, ko seteemo isyënyu, n-kya hano ömöntö
         araatume ekeraka ekehya ku-ngibho ëngötu. Hano araakore igho, ekeraka kiyö, nkeraatandore
         bhököngʼu ingibho ëngötu iyö. 22 Ëkërëngyö ikyëndë, n-keera igha, abhantö tebhakohoma idivai+ eehya mo-bheghansha ëbhëkörö+ ibhya amaseero. Ko bhoora hano bharaakore igho, ebheghansha ibhya amaseero bhiyö,
         nkobhaaroka bhërë, idivai yeteka. Idivai eehya, ni-igha etoorwe mo-bheghansha ebhehya.”Yëësu we Omonene uwa urusikö urwa Obhotooro(Mataayo 12:1-8; Ruuka 6:1-5)23 Urusikö nyabhorebhe urwa Obhotooro, Yëësu hamwë na abheegha abhaaye, bhaahetanga mö-mëghöndö
         ighya engano. Abheegha abhaaye bhakabha bharatabhora na ukubhunga ebheghara ibhya
         engano bhararya. 24 Mbe, Abhafarisaayo bhakatëëbhya Yëësu igha, “Maaha, abheegha abhaaho ghano bhakokora,
         bharasarya umughiro ko okokora emeremo urusikö urwa Obhotooro!”+25 Yëësu akabhahonshora igha, “Kasi, temwakasömirë mo-Maandeko Amahörëëru, kya bhono
         Daudi yaakörrë, enkaagha eno umwene na bharikyaye bhaarenga na umweko? 26 Yaasöhirë mu-righutu irya Waryobha, akarya emekaate ëmëhörëëru, enkaagha eno Abhiataari
         yaarenga omonene uwa abhasëngëri abha Waryobha. Amaraghërryö agha Mosa+ ngaaraghërryanga igha, emekaate ghiyö, ghetakaarebhwa na ömöntö wowonswe oora. Abhasëngëri
         abheene igho, mbo bhaaikërribhwanga okorya emekaate ghiyö. Kasi Daudi akagherya, kora
         akahaana na bharikyaye bhonswe bhakarya.”+27 Mbe, ghwiki Yëësu akatëëbhya abhantö bhayö igha, “Ti-igha abhantö mbaabhömbirwë okore
         bhaghoote amaraghërryö agha urusikö urwa Obhotooro, kasi amaraghërryö ghayö, ngaatöörrwë-ho
         na Waryobha, okore abhantö bhamuunyenga urusikö ruyö. 28 Ku bhuyö momanye igha, öni Omoona uwa Ömöntö, neena ubhwera kora na ko-mangʼana agha
         urusikö urwa Obhotooro.”
         
            
               	Maaha mo-ketabho ikya Maariko 10:25; Ruuka 16:17; Yohana 9:1-7.

               	Omoona uwa Ömöntö. Maaha mo-faharaasa.

               	Abhaghööti abha righööti. Maaha mo-faharaasa.

               	Abha ëbhëbhë. Abhafarisaayo m-baghööti bhököngʼu bhaarë abha amaraghërryö agha Mosa. Ku bhuyö
                     bhano bhataghootanga amaraghërryö na seteemo isyabho seno bhaarenga bhöngëëyi-ko,
                     bhaabhabherekeranga igha, m-bantö abha ëbhëbhë. Maaha mo-faharaasa engʼana, Abhantö abha ëbhëbhë.

               	Abhafarisaayo. Maaha mo-faharaasa.

               	Idivai. Maaha mo-faharaasa.

               	Ebheghansha ëbhëkörö. Yëësu yaaghambirë ghayö ukwörökya igha, amëëghyö agha kare agha Abhayahudi teghaishooghanibhwi
                     na amëëghyö agha Amangʼana Amaiya agha Yëësu Kiristo hë.

               	Maaha mo-ketabho ikya Ukurishoka 20:8-11, 34:21; Eheetoko iya Etoraati 5:12-15, 23:25.

               	Maaha mo-ketabho ikya Amangʼana agha Abharaawi 24:5-9.

               	Maaha mo-ketabho ikya 1 Samwëri 21:1-6.

Yëësu arahwënia ömöntö urusikö urwa Obhotooro(Mataayo 12:9-14; Ruuka 6:6-11)31 Hano urusikö urwöndë urwa Obhotooro rwaahikirë, Yëësu akasoha mu-nyumba iya esango
         iya Abhayahudi, Kaperenaumu hayö. Mu-nyumba muyö, yaarenga-mo ömöbhëëru uwa okobhoko.
         2 Abhafarisaayo mbaaitaahanga Yëësu nyoore nahwënia ömöntö uyö urusikö urwa Obhotooro.
         Okore hano araamuhwëni, bhanyoore ikibhuno ikya ukumushongera. 3 Mbe, Yëësu akatëëbhya ömöbhëëru uwa okobhoko uyö igha, “Nshö wemerre ghatëghatë hano.”
         4 Mbe, Yëësu akabhöörya abhantö bhayö igha, “Ne-ngʼana kë ikwikërribhwa ekorwe urusikö
         urwa Obhotooro, no-kokora amangʼana amaiya, kasi amaghogho? Ukuhwënia, kasi ukwita?”
         Bhakakira kiri.5 Yëësu akabhamoghorra amaiso bhonswe igho eno arërëëyë, akabhaabhayera mo-nkoro iyaaye,
         ko okoghera iya emetwe ighyabho ëmëköngʼu. Ho Yëësu yaamarrë akatëëbhya ömöbhëëru
         uyö igha, “Rambora okobhoko ukwaho.” Ömöntö uyö akarambora okobhoko ukwaye, kamwë
         igho kokahwena! 6 Hayö na hayö igho Abhafarisaayo bhayö bhaare-ho bhakarishoka kebhara, bhakakora ikiina,
         bhakashumaasha na abhasoorani abha rikomo irya omokama Herode Antipa.+ Bhakasimya ukutuna enshera iya ukwita Yëësu.Abhantö abhaaru bharaghya ku-Yëësu7-8 Mbe, Yëësu akatanora, akaghya ku-nyansha iya Ghariraaya hamwë na abheegha abhaaye.
         Rikomo rinene irya abhantö rekamosoorana, ko bhoora bhaarenga bhaighuurë amakono ghano
         yaakörrë. Abhantö bhayö, mbaaruurë Yërusarëëmu, na mo-mekowa ighya Ghariraaya, Yudea
         na Idumaaya, humbu iya omooro ughwa Yorodani, na haangʼë na imighi ighya Tiiro na
         Siidööni. 9 Ko bhoora rikomo irya abhantö ni-nene ryaarë, ku bhuyö Yëësu akatëëbhya abheegha abhaaye
         bhasëëmi ubhwato, okore hano abhantö bharaahumbushane na okomohegha, asohe mu-bhwato.
         10 Abharööyë mbaaruhirë bhakaheghana, bhaatunanga bhamukuni-ko ko bhoora yaarenga ahwënëri
         abhantö abhaaru. 11 Abhantö bhano bhaarë na amasambwa, bhuyö bhaamomaahanga igho, bhairekera hansë ko-maghörö
         aghaaye eno bharakuura bhököngʼu igha, “Uwe no-Moona uwa Waryobha örë!” 12 Kasi umwene akakaania bhököngʼu amasambwa ghayö igha, ghatakaatobhorra abhantö engʼana
         iyö.Yëësu arashaaghora abhatomwa abhaaye ikömi na bhabhërë(Mataayo 10:1-4; Ruuka 6:12-16)13 Yëësu akariina ku-nguku, akabherekera abhantö bhano yaatunanga. 14 Akashaaghora-mo abhantö ikömi na bhabhërë, bhano yaabhërëkëëyë igha, abhatomwa.+ Yaakörrë igho, okore bhabhenga hamwë nawe, abhatomenga okoraareka, 15 kora bhabhe na ubhwera ubhwa ukwata amasambwa ukurwa ko-bhantö. 16 Ghano ngo amariina agha abhantö ikömi na bhabhërë bhano yaashaaghööyë,Simööni, ono Yëësu yaarökirë igha, Peetero,+17 Yaakobho na Yohana, bhamura abha Zebhedaayo, bhayö mbo Yëësu yaarökirë iriina igha,
         Bhoanerighe, ensonga iyaaryo ni-igha, abhaana abha ekebhaghatyö, 18 Anderea, Firipö, Bhatoromaayo, Mataayo, Toomasi, Yaakobho mura uwa Arufaayo, Tadaayo,
         Simööni Omozerote,+19 na Yuuda Isikariyote, ono yaanyëërëëyë Yëësu inikö.Yëësu araghambwa igha obhotoro ubhwayenku-Bhërizëbhuri bhukurwa(Mataayo 12:22-32; Ruuka 11:14-23, 12:10)Ho Yëësu yaamarrë, akakyora ka. 20 Rikomo irya abhantö ghwiki rekaikomania, rekaghera Yëësu na abheegha abhaaye bhakataamibhwa
         okorya. 21 Bhawamwabho Yëësu hano bhaaighuurë amangʼana ghayö, bhakamogheera, ko bhoora bhaaghambanga
         igha, omotwe ghwamosareka.22 Kora abhëëghya abha amaraghërryö agha Mosa bhano bhaaruurë Yërusarëëmu, bhakaghamba
         igha, “Ono yairomberwa na Bhërizëbhuri, oghonene ughwa amasambwa! Ghuyö ngwo ghokomohaana
         obhotoro ubhwa ukwata amasambwa ukurwa ko-bhantö.”23 Mbe, Yëësu akabhabherekera, akabharëngërya ëbhërëngyö igha, “Oghosambwa+ ngotora ukwiyata ughwene? 24 Hano abhantö abha obhokama öbhömwë bharaaitane abheene ko abheene, obhokama bhuyö
         nkusika bhörë. 25 Na hano abhantö abha eka ëmwë bharaaitane abheene ko abheene, eka iyö nkusika ërë.
         26 Hano Oghosambwa ghoraaitane na amasambwa aghaaye, obhokama ubhwagho nkunyaraghana
         bhörë, bhoono iyakë bhoreemerre? Tebhobhe-ho hë, nkusika bhörë këmwë. 27 Kasi, obhoheene ni-igha, ömöntö taatore okosoha mu-nyumba iya ömöntö uwa singuru,
         amuruusi ëbhëntö ibhyaye igho atamöbhöhirë. M-maheene igha hano araamobhohe, hayö
         bhoono ho araatore ukumuruusya ëbhëntö ibhyaye.28 “No-bhoheene nkobhatëëbhya igha, abhantö mbaraabherwe ëbhëbhë ibhyabho bhyonswe igho.
         Ghwiki mbaraabherwe amatöki aghaabho ghonswe igho. 29 Kasi, hano ömöntö araatoke Umwika Ömöhörëëru, taabherwe hë. Uyö naraabhe na risoro
         irya ëkëbhë amakora ghonswe igho.” 30 Yaabhatëëbhëri igho, ko bhoora bhaaghambanga igha, “Aana risambwa.”Bhawamwabho Yëësu(Mataayo 12:46-50; Ruuka 8:19-21)31 Mbe, nyakuwaabho Yëësu na bhawamwabho Yëësu, bhakahika hayö, bhakaimerra kebhara iya
         inyumba iyö yaare-mo. Bhakatoma ömöntö abherekere Yëësu, aashe bhashumaashe nawe.
         32 Rikomo rinene irya abhantö, ryaarenga rikaayë rimwinaarrë. Bhakatëëbhya Yëësu igha,
         “Tamaaha, nyakuwëënyu na abhamura abhëënyu n-kebhara hayö bharë, bharatuna igha, mushumaashe.”33 Yëësu akabhahonshora igha, “Maayö bhaana bhamura abhëëtö m-baahë?” 34 Akamaaherra abhantö bhayö bhaarenga bhaikaayë bhamwinaarrë, akaghamba igha, “Momaahe,
         bhano mbo bha maayö, na bhamura abhëëtö. 35 Ömöntö wowonswe igho ono akokora ghano Waryobha akutuna, uyö we mura uwëëtö, maayö,
         na umwisëkë uwëëtö.”
         
            
               	Abhasoorani abha rikomo irya omokama Herode Antipa. Riyö ni-rikomo irya Abhayahudi ryaarë, reno ryaarenga na singuru. Tiryahanshaini
                     na irya Abhafarisaayo hë. Kasi bhonswe igho bhoobhohanga ko bhoora Yëësu yaamanyekaini
                     ku-kyaro kyonswe igho. Ku bhuyö bhakatuna enshera iya ukumwita.

               	Abhatomwa. Maaha mo-faharaasa.

               	Peetero. Ensonga iya iriina riyö ni-igha, ritare.

               	Simööni Omozerote. Simööni yaabherekerwanga igha, Simööni Omozerote, handë igha, Simööni Omokananaayo. Amariina ghayö ngo bhaabherekeranga abhantö bhano bhaitaneranga öbhötöönööni ubhwa
                     ikyaryo ikyabho ukurwa ko-Bharuumi. Maaha mo-ketabho ikya Mataayo 10:4; Ruuka 6:15.

               	Oghosambwa. Maaha mo-faharaasa.

Ëkërëngyö ikya umubhusuri(Mataayo 13:1-9; Ruuka 8:4-8)41 Yëësu ghwiki akasimya ukwëghya abhantö mbareka iya inyansha. Rikomo rinene bhököngʼu
         irya abhantö rekaikomania-ho. Akasoha mu-bhwato, akaikara-mo, okore bhatakamutimbatimba.
         Abhantö bhayö bho bhakatighara mbareka iya inyansha hayö. 2 Yaabhëëghyanga amangʼana amaaru ko okobharëngërya ëbhërëngyö. Akabharëngërya igha,
         3 “Mwitegherre mbatëëbhi! Yaare-ho umubhusuri, ono yaaghëëyë ukubhusura kö-möghöndö
         ughwaye. 4 Hano yaabhusuranga, seheke isyëndë isya imbusiro sekaghwa ko-nshera, ibhinyönyi bhekaasha,
         bhekaserya. 5 Isyëndë sekaghwa ku-rirobha irya ku-ritare, reno ryaarë na amarobha make igho. Seheke
         siyö sekakiina bhöngöbhöngö. 6 Kasi hano omobhasö ghwaabharrë, sekooma, ko bhoora setaarenga sihirrë bhököngʼu imiri.
         7 Seheke isyëndë, sekaghwa mo-maanyamahwa, ghakasetokera, tisyamirë hë. 8 Kasi seheke isyëndë, sekaghwa ko-marobha amaiya, sekamera, sekakiina kora sekaama
         bhököngʼu. Eheke ëmwë iya imbusiro, ekaama sehagho merongo etatö, iyëndë merongo esansabha,
         na iyëndë righana imwë!” 9 Hano Yëësu yaamarrë, akabhatëëbhya igha, “Ömöntö wowonswe ono aighuurë ghayö ngambirë,
         aghaitegherre bhuuya.”Keno kyaagheranga Yëësu ararëngya ëbhërëngyö(Mataayo 13:10-17; Ruuka 8:9-10)10 Hano rikomo irya abhantö ryaatanööyë, Yëësu akatighara na abheegha abhaaye ikömi na
         bhabhërë, hamwë na abhasoorani abhandë. Mbe, bhakamöbhöörya ensonga iya ëbhërëngyö
         ibhyaye.11 Akabhahonshora igha, “Bhëënyu mwahonyorrwa amëëghyö agha Obhokama ubhwa Waryobha.
         Kasi abhantö abhandë nköbhëëghya ndë amangʼana ghonswe igho, ko okobharëngërya ëbhërëngyö.
         12 N-kya bhoora ömörööti Isaaya yaandëkirë igha,‘Ukwighwa, mbaraaighwe, kasi tebhamanye ngʼana hë.Okomaaha, mbaraamaahe, kasi tebhamanyërri hë.Singa etarëngë igho, mbakaaisyörri bhaabherwe.’+”Ensonga iya ëkërëngyö ikya umubhusuri(Mataayo 13:18-23; Ruuka 8:11-15)13 Ho Yëësu yaamarrë akaghamba igha, “Hano mökërrwë okomanya ëkërëngyö keno, iyakë moraaghere
         momanye ëbhërëngyö ibhyëndë bheera? 14 Umubhusuri, nö-möntö ono akoraarekera abhantö engʼana iya Obhokama ubhwa Waryobha.
         15 Abhantö abhandë, mbatuubhaini na rirobha irya ko-nshera. Abhantö bhayö, hano bhaighwa
         engʼana iyö, Oghosambwa nkuusha ghörë kamwë igho, ghuruusya engʼana iyö mo-senkoro
         isyabho. 16 Abhandë, mbatuubhaini na rirobha irya ku-ritare. Hano bhaighwa engʼana iyö, nkughyangohera
         bharë kogheghoota, kora bhashömëëywë. 17 Kasi ko bhono bharëngë kya ömöröngö ghono ghotahirrë imiri, hano inyanko yabhanyoora
         ko okoghera iya engʼana iyö, nkutigha bharë umukumo ughwabho kamwë igho. 18 Abhandë mbatuubhaini na rirobha irya mo-maanyamahwa. Hano bhaighwa engʼana iyö iya
         Obhokama ubhwa Waryobha, nkughikërrya bharë. 19 Kasi inyanko iya ko-kebhara kono, iya ubhutuni ubhwa okobha na ëbhëntö, bheena ukwighomba
         amangʼana aghandë, mbyo bhikutimba engʼana, ekerwa ukwama. 20 Kasi abhandë, mbatuubhaini na rirobha iriiya. Bhayö hano bhaighwa engʼana iyö, nkogheghoota
         bharë, ëmwë yaama sehagho merongo etatö, iyëndë merongo esansabha, na kora iyëndë
         righana.”Ëkërëngyö ikya etara(Ruuka 8:16-18)21 Ghwiki Yëësu akëëghya rikomo irya abhantö riyö igha, “Kasi aaho ömöntö ono aköghöötya
         etara, aghetoora mwi-rungu, handë aghikundikirya mu-nyöngö? Teko-ketangora ekotoorwa
         okore emoreke ahasë honswe igho? 22 Ni-igho igha, kora teeho engʼana eno ibhisirwë, eno etarehonyorwa. Ghwiki, tereeho
         ryoryonswe igho reno rikundikiribhwi, reno retarekondokorwa. 23 Ömöntö wowonswe igho ono aighuurë ghayö ngambirë, aghaitegherre bhuuya.”24 Mbe, Yëësu akëngërya okobhatëëbhya igha, “Mwitegherre bhuuya! Ekerengere ikyënyu ikya
         ukwitegherra engʼana, nkyo kiyökiyö keraaghere Waryobha abhahaane obhomanyi ubhwa
         engʼana iyö, kora abhëngërërri moghemanye bhököngʼu. 25 Ono akwitegherra engʼana iya Waryobha na okoghemanya, Waryobha nkömötöörrya arë kora
         amwëngërya, okore aghemanye bhököngʼu. Kasi hano ömöntö yanga ukwitegherra engʼana
         iya Waryobha, kora engʼana enke eno amanyirë, nkuruusibhwa arë.”Ëkërëngyö ikya imbusiro26 Ghwiki Yëësu akabhatëëbhya igha, “Tigha mbarëngëri ëkërëngyö ikyëndë, okore mbööröki
         kya bhono Obhokama ubhwa Waryobha bhörë. Ömöntö uwöndë yëëmëri imbusiro kö-möghöndö
         ughwaye. 27 Ömöntö uyö akabha araraara na okobhooka kera urusikö, imbusiro yonswe ekamera, kasi
         tiyaamanyirë bhono yaakiinanga hë. 28 Rirobha ndyo rekokora imbusiro iyö ikiina igho kora yaama. Nkosebhoka ërë tangata,
         ekora inyerenyere, emara ëhörökya ekeghara keno kekobha na seheke. 29 Imbusiro iyö hano yakongʼa, nkooma ërë, hayö bhoono ho ömörëmi akoghegha righasi aghya
         okoghesera.”Ëkërëngyö ikya orotetere oroke(Mataayo 13:31-32, 13:34; Ruuka 13:18-19)30 Ghwiki Yëësu akabhatëëbhya igha, “Obhokama ubhwa Waryobha n-kë toraabhorengʼaani nakyo?
         Handë igha n-kë tokaabhörëngya nakyo? 31 Mbutuubhaini na akatetere aka omoharadaari, imbusiro iyö ne-nke okokera simbusuro
         syonswe igho seno sikwëmibhwa mu-bhusitaani. 32 Hano yëmibhwa emere, nkukiina ërë, ebha enene okokera ëmëröngö ghyonswe igho ighya
         sinyënyi isya mu-bhusitaani. Nkobha ërë na amasagharya amanene kora ibhinyönyi nkuusha
         bhërë bhehaghaasha-ko amasu.”33 Yëësu yaashumaashirë nabho amangʼana agha Obhokama ubhwa Waryobha kö ëbhërëngyö ibhyaru
         kya bhiyö, okore abhöörökërri bhamanye. 34 Tiyaaghambirë nabho bhosa igho, atabharëngëëyi ëkërëngyö. Kasi hano yaatigharanga
         umwene na abheegha abhaaye, yaabhörökërranga amangʼana ghonswe igho.Yëësu aratëndëërya rikama(Mataayo 8:23-27; Ruuka 8:22-25)35 Hano omoghoroobha ughwa urusikö ruyö ghwaahikirë, Yëësu akatëëbhya abheegha abhaaye
         igha, “Twamboke inyansha, toghende humbu.” 36 Bhakatigha hayö rikomo irya abhantö, bhakasoha mu-bhwato moora Yëësu yaarë, bhakatanora
         hamwë nawe. Amaato aghandë ghano ghaare-ho, ghakabhasoorana. 37 Ikighumbë kekasimya okoherra ku-nyansha kuyö. Amayengo ghakabha gharaitema ubhwato,
         amanshë ghakasoha mu-bhwato bhokahona ukweshora.38 Enkaagha iyö, Yëësu yaarenga araayë mu-bhwato nyuma, aisaghööyë omosagho. Abheegha
         abhaaye bhakamutura bhakamötëëbhya igha, “Umwëghya, hano bhëëtö hake törë tukwe, kasi
         uwe töötöniibhwi hë?”39 Mbe, Yëësu akabhooka, akahamera rikama riyö, akatëëbhya inyansha igha, “Kira otendeere!”
         Rikama rekatigha okoherra, inyansha ekatendeera. 40 Mbe, Yëësu akabhöörya abheegha abhaaye igha, “N-kwakë mwöbhöhirë igho? Nanyabhoono
         temoraakumya hë?”41 Bhakoobhoha bhököngʼu, bhakabhoorania igha, “Kana, Ömöntö ono n-wa teemo kë, ono kora
         rikama bheena amayengo bhikumwighwera?”
         
            
               	Maaha mo-ketabho ikya Isaaya 6:9-10.

Yëësu araghya mu-kyaro ikya abhandë(Mataayo 8:28-34; Ruuka 8:26-39)51 Yëësu na abheegha abhaaye bhakahika humbu iya inyansha iya Ghariraaya, ku-kyaro ikya
         Abhagherasi. 2 Hano Yëësu yaaikirë ukurwa mu-bhwato, akasikana na ömöntö ono yaarë na amasambwa,
         ararwera mo-sembeehera.+3 Ömöntö uyö mo-sembeehera yaarenga amënyirë. Yaarë na singuru seno ömöntö wowonswe
         igho ataatoranga kora okomobhoha na ebheraangʼani. 4 Wanyoora bhaamobhoha hare kaaru na ebheraangʼani ko-maghörö, na ko-mabhoko, kasi bhyonswe
         igho bhiyö, yaabhebhotoranga. Tiyaare-ho ömöntö ono yaamokeranga singuru hë. 5 Yaaikaranga mo-sembeehera na mu-singuku sinsikö syonswe igho, arakora ikituri, na
         araikebhakebha na amaghena.6 Hano ömöntö uyö yaarööshë Yëësu araasha akërëngë hare, akamokenyerra, akamotemera
         hansë ibhiru. 7-8 Hano Yëësu yaamörööshë, akahamera risambwa riyö igha, “Uwe risambwa, karwe kö-möntö
         ono!”Ömöntö uyö akakora ikituri bhököngʼu araghamba igha, “Uwe Yëësu Omoona uwa Waryobha
         ono ökërrë bhyonswe igho, ne-ngʼana kë ukuntuna-ko? Ndakosaasaama ku iriina irya Waryobha,
         otakaanteesa!”9 Yëësu akarëbhöörya igha, “Iriina iryaho nu-uwe wë?”Rekamohonshora igha, “Iriina iryane nö-öni rijëëshi, ko bhoora m-baaru törëngë kö-möntö
         ono.” 10 Amasambwa ghayö ghakasaasaama Yëësu bhököngʼu igha, atakaghaata ukurwa mu-kyaro kiyö.11 Mbe, ahasë hayö, ryaare-ho rihisho rinene irya sëmbëëshë, reno ryaarëësyanga ku-nguku
         mbareka. 12 Mbe, amasambwa ghayö ghakamosaasaama igha, “Torakosabha utwikërërri, tosohe mö-sëmbëëshë
         siyö.” 13 Yëësu akaghaikërërrya. Mbe, amasambwa ghayö, ghakarwa kö-möntö uyö, ghakasoha mö-sëmbëëshë.
         Rihisho riyö irya sëmbëëshë, rekangʼaaraara këmwë, ku-kihiringityö ëkërörö, sekakwererra
         mu-nyansha. Sëmbëëshë siyö, syaarenga kya ekerengere ikya ëbhëkwë bhibhërë.14 Abharëësya abha sëmbëëshë siyö bhakakenya, bhakaghya mu-mughi na mu-bhishishi ibhya
         haangʼë hayö, bhakaraarekera abhantö amangʼana ghayö. Abhantö bhakaasha, okore bhaimaahere
         abheene ghayö ghabhaayë. 15 Hano bhaahikirë ku-Yëësu hayö, bhakamaaha ömöntö uyö yaarenga na rikomo irya amasambwa
         aikaayë, aibhöhirë singibho, kora taana amasambwa hë, bhakoobhoha. 16 Abhantö bhano bhaarööshë amangʼana agha ömöntö uyö na sëmbëëshë siyö, bhakabha bharatëëbhya
         abhandë keno kebhaayë. 17 Mbe, abhantö bhayö bhakasimya okosaasaama Yëësu igha, arwe mu-kyaro ikyabho muyö.18 Hano Yëësu yaariinanga mu-bhwato, ömöntö uyö yaahwëniibhwi akasaasaama Yëësu igha,
         amwikërërri bhahinane. 19 Kasi Yëësu tiyaikërëëyi hë, akamötëëbhya igha, “Kaghi ka, ko-bhawëënyu, obhatëëbhi
         amangʼana amarito ghano Omonene akökörëëyë, na ikyabhera ikyaye ku-uwe.” 20 Mbe, ömöntö uyö akatanora, akasimya okoraareka Dekapööri,+ amangʼana amarito ghano Yëësu amökörëëyë. Abhantö bhonswe igho bhakaroghoora.Yëësu araryökya umwisëkëna ukuhwënia omokari ono yaanyankuha(Mataayo 9:18-26; Ruuka 8:40-56)21 Hano Yëësu na abheegha abhaaye bhaambökirë na ubhwato ukughya humbu, mbareka iya inyansha,
         bhakanyoora-ho rikomo rinene irya abhantö, rekamwisangerra. 22 Akaasha-ho omonene ömwë uwa inyumba iya esango iya Abhayahudi,+ iriina iryaye ni-igha Yairo. Akaghya ku-Yëësu, akairekera ko-maghörö aghaaye hayö.
         23 Akamosaasaama bhököngʼu, akamötëëbhya igha, “Umwisëkë uwaane m-mörööyë musingu. Ndakosabha
         toghende, omosambekere amabhoko aghaaho kö-möbhërë ughwaye, okore ahwene.” 24 Yëësu akahinana nawe waaye ka. Rikomo rinene irya abhantö rekamosoorana, reramwisangerra.25 Mu-rikomo muyö, yaare-mo omokari ono yaatemoranga amaanyinga, imyoka ikömi na ibhërë.
         26 Omokari uyö waanyoora yanyanka bhököngʼu ukughya ko-bharëri abhaaru. Akamarra ko-bharëri
         ëbhëntö ibhyaye bhyonswe igho, kasi tiyaanyöörrë obhoraari röndë hë, öbhörööyë ubhwaye
         bhokaneneha. 27-28 Hano omokari uyö yaaighuurë ghano Yëësu yaakoranga, akabha araighambera mo-motwe ughwaye
         igha, “Hano nkakunia ingibho iyaaye iyeene igho, nendaahwene.” Mbe, akaibhumbura mu-rikomo
         irya abhantö, akarwera Yëësu nyuma, akakunia ingibho iyaaye. 29 Hayö na hayö igho, okotemora amaanyinga kokeemerra, akaighwa ahwënirë.30 Kamwë igho, Yëësu akamanya igha, obhotoro ubhwaye bhökörrë emeremo. Akaisyörrya rikomo
         irya abhantö bhayö, akabhabhöörya igha, “N-nawë ankuniri ku-singibho?”31 Abheegha abhaaye bhakamötëëbhya igha, “Tokomaaha kya igho abhantö bhakukwihonderra,
         ghwiki orabhöörya igha nawë akukuniri? ”32 Mbe, akamaghamagha eno na eno, okore amaahe ömöntö ono amukuniri. 33 Omokari uyö akoobhoha,+ akaasha akairekera ko-maghörö agha Yëësu, eno ararighita, ko bhoora yaamanyirë keno
         kebhaayë. Akamötëëbhya obhoheene kya igho ghabhaayë. 34 Yëësu akamötëëbhya igha, “Mwisëkë uwaane, keno këghërrë uhwënirë, nu-mukumo ughwaho,
         ku bhuyö, kaghi na omorembe.”35 Hano Yëësu yaarenga akishumaasha na omokari uyö, abhantö bhakaasha ukurwa wa Yairo,
         omonene uwa inyumba iya esango iya Abhayahudi, bhakamötëëbhya igha, “Yairo, tatigha
         ukunyankya umwëghya, mwisëkë uwaaho amarrë ukukwa.”36 Kasi hano Yëësu yaaighuurë amangʼana ghayö, akaghasera, akatëëbhya Yairo igha, “Otakoobhoha,
         kasi kabhe na umukumo.” 37 Yëësu akakyörya abhantö bhatakaahinana nawe wa Yairo. Kasi akaghegha Peetero, Yaakobho
         na Yohana mura uwaabho Yaakobho, akahinana nabho.38 Hano bhaahikirë wa Yairo ka, Yëësu akanyoora abhantö bharakuura bhabhaabhayëëyë. 39 Yëësu akasoha mu-nyumba, akabhabhöörya igha, “N-kë mobhaayë morakuura? Umwisëkë ono
         takuurë hë, kasi naraayë.” 40 Abhantö bhayö bhakamosera, bhakamosekerra. Yëësu akabharishökya kebhara bhonswe igho.
         Kasi akaghegha suwaabho omoona, bhaana nyakuwaabho, na abheegha abhaaye abhatatö bhano
         yaaishirë nabho, bhakasoha mu-kinyumba keno umwisëkë uyö yaarenga araariibhwi-mo.
         41 Akamoghoota okobhoko, akamötëëbhya igha, “Tarita, koumu!”  Ensonga ya amangʼana ghayö ni-igha, “Nu-uwe nkötëëbhya örë mwisëkë, bhooka!” 42 Kamwë igho, umwisëkë uyö akaimerra, akasimya okoghenda. Umwisëkë uyö yaarenga na imyoka
         ikömi na ëbhërë. Abhantö bhakaroghoora bhököngʼu. 43 Yëësu akabhakaania bhököngʼu igha, bhatakaatëëbhya ömöntö wowonswe igho ghayö ghaaikörrë.
         Akatëëbhya abhaibhöri abha umwisëkë uyö bhahaane umwisëkë uyö ibhyakorya.
         
            
               	Mo-sembeehera. Abhayahudi bhaarë na eteemo iya okobheeka abhantö mo-masana agha mu-singuku, isyëndë
                     mbasebhaashanga abheene.

               	Dekapööri. Ensonga iyaamo ni-igha, imighi ikömi.

               	Inyumba iya esango iya Abhayahudi. Maaha mo-faharaasa.

               	Omokari uyö akoobhoha. Abhayahudi bhaaghiranga omokari ono akurwa amaanyinga igha m-munyanku. Tiyaikërërribhwanga
                     na amaraghërryö agha Mosa ukwikoma hamwë na abhandë. Na hano ömöntö yamukunia-ko,
                     wonswe nkunyankuha arë. Maaha mo-ketabho ikya Amangʼana agha Abharaawi 15:25-33.

Yëësu araserwa waabho(Mataayo 13:53-58; Ruuka 4:16-30)61 Mbe, Yëësu akatanora ukurwa iyö, akakyora waabho mu-mughi ughwa Nazarëëti, hamwë na
         abheegha abhaaye. 2 Hano urusikö urwa Obhotooro rwaahikirë, akasimya ukwëghya abhantö mu-nyumba iya esango
         iya Abhayahudi. Abhaaru mo-bhano bhaamwighuurë bhakaroghoora, kora bhakamosera. Bhaabhööranianga
         igha, “Mbe! Ömöntö ono hai agharuusiri amangʼana ghano ghonswe igho? Kana hai yaaruusya
         obhongʼaini bhonswe igho bhono na obhotoro ubhwa okokora amakono ghayö akokora? 3 Ono to-moseremara oora mura uwa Maryamu! Bhamura abhaabho te-bhaabho Yaakobho, Yoose,+ Yuuda na Simööni? Kora abhasubhaati bhaaye te-hamwë na bhëëtö hano bharë?” Ku bhuyö
         bhakamorererra, tebhaamukumiri hë.4 Yëësu akabhatëëbhya igha, “Ömörööti nkosookwa arë kera ahasë, ukutigha mu-kyaro ikyabho,
         ko-bhawaabho na waaye ka.” 5 Ko bhoora bhataamukumiri, tiyaakörrë amakono amaaru hayö hë, kasi yaatöörëëyë abharööyë
         abhake igho amabhoko, bhakahwena. 6 Akaroghoora bhököngʼu ko bhoora bhataarenga na umukumo kora hake hë.Yëësu aratoma abheegha abhaaye ikömi na bhabhërë(Mataayo 10:5-15; Ruuka 9:1-6)Hano Yëësu yaamarrë, akainaaranaara mu-bhishishi ibhya haangʼë hayö, akabha arëëghya-mo
         abhantö. 7 Akabherekera abheegha abhaaye ikömi na bhabhërë. Akabhahaana ubhwera ubhwa ukwata
         amasambwa ukurwa ko-bhantö. Akabhatoma bhabhërë bhabhërë. 8 Akabharaghërrya igha, “Motakaamanora ëkëntö kyokyonswe igho ko-roghendo urwënyu, kasi
         mogheghe inyimbo iyeene igho. Motakaamanora ensaho, handë omokaate, handë seehera.
         9 Motoore ebheraatö, kasi motakaaghegha singibho isya ukusyörya.” 10 Ghwiki, akabhatëëbhya igha, “Ahasë honswe igho hano bharaabhasërëëni, mwikare mu-nyumba
         muyömuyö, okohekera hano moretanora ukurwa ahasë hayö. 11 Ghwiki, ahasë hohonswe igho hano bharaange kobhasërëënia handë okobhaitegherra, motanore
         ukurwa hayö. Hano mwatanora, mokongʼonte urutu urwa ko-maghörö aghëënyu,+ ko ököbhöörökya igha, Waryobha we bhangirë.”12 Abheegha bhayö bhakatanora, bhakasimya okoraarekera abhantö igha bhahongore ëbhëbhë
         ibhyabho. 13 Ghwiki bhakaata amasambwa amaaru ko-bhantö, na bhakahwënia abharööyë abhaaru ko okobhahaka
         amaghuta.+Yohana Omobhatiisya arakengwa righöti(Mataayo 14:1-12; Ruuka 9:7-9)14 Omokama Herode Antipa+ uwa ikyaro kiyö, yaaighuurë amangʼana agha Yëësu ko bhoora Yëësu yaamanyekaini ahasë
         honswe igho. Abhandë bhaaghambanga igha, “Uyö n-Yohana Omobhatiisya we aryökirë ukurwa
         mo-bhaku, kiyö nkyo kekoghera aana obhotoro ubhwa okokora amakono ghayö.” 15 Abhandë bhaaghambanga igha, “Uyö nö-mörööti Ëriya.”+ Abhandë bhaaghambanga igha, “Uyö nö-mörööti kya abharööti abhandë abha kare.”16 Mbe, hano omokama Herode Antipa yaaighuurë amangʼana ghayö, akaghamba igha, “Uyö n-Yohana
         ono naakëngirë righöti iryaye, we aryökirë ukurwa mo-bhaku!”17-20 Herode Antipa, yaarenga aitëtëri Herodia mokaa mumura uwaabho ono yaabherekerwanga
         igha, Firipö. Yohana Omobhatiisya uyö, yaatëëbhyanga Herode igha, “M-mughiro ukuruusya
         mura uwëënyu mokaaye, na ambe mura uwëënyu taraakwa hë.” Amangʼana ghayö ghakaghera
         Herodia akarererra Yohana Omobhatiisya, kora akatuna enshera iya ukumwita, kasi tiyaaghinyöörrë
         hë. Ku bhuyö Herode Antipa akatoma abhasirikare bhaghoote Yohana bhamotoore mo-kebhohe.
         Yaamorendanga okore Herodia atakaamwita, ko bhoora yoobhohanga Yohana Omobhatiisya
         igha, m-möntö uwa heene kora m-möhörëëru. Herode Antipa yaahanshirë bhököngʼu ukwitegherra
         Yohana, kasi hano yaamaranga ukumwitegherra, yaaighwanga bhoghogho bhököngʼu mo-nkoro
         iyaaye.21 Mbe, urusikö rokatooka rono Herodia yaanyöörëëyë-ho umweya, ughwa okokora bhono yaatunanga.
         Urusikö ruyö, n-doora urwa inyangi iya eheetoko iya ukwebhorwa ukwa Herode Antipa.
         Herode uyö, yaarenga araarëkirë abhanene abha mo-bhokama ubhwaye, abhanene abha abhasirikare,
         na abhatangati abha mo-mokowa ughwa Ghariraaya. 22 Hano waanyöörrë abhaghëni bhaikaayë mu-nyangi hayö, mwisëkë uwa Herodia akasoha akabhina.
         Herode Antipa na abhaghëni abhaaye bhonswe igho bhakashomerwa. Ku bhuyö omokama akatëëbhya
         umwisëkë uyö igha, “Nsabha kyokyonswe igho keno ukutuna, nendaakohaane.” 23 Akamutyanera igha, “Kyokyonswe igho keno oraansabhe, nendaakohaane, ndokaabha orobhaara
         urwa obhokama ubhwane, nendaakutwenere.”24 Mbe, umwisëkë uyö akarishoka kebhara, akabhöörya nyakuwaabho igha, “Maayö, n-kë nkasabha?”
         Nyakuwaabho akamohonshora igha, “Mosabhe omotwe ughwa Yohana Omobhatiisya.”25 Mbe, umwisëkë uyö akakyora bhöngöbhöngö ko-mokama, akamötëëbhya igha, “Ngʼaana omotwe
         ughwa Yohana Omobhatiisya ku-sinia bhoono igho.”26 Omokama akabhaabhayera bhököngʼu, kasi ko bhoora waanyöörrë amarrë ukutyana mbere
         iya abhaghëni abhaaye, akataamibhwa kya bhono araange. 27 Mbe, akatoma umusirikare aghi akenge Yohana righöti. Umusirikare uyö akaghya mu-nyumba
         iya ekebhohe, akakenga Yohana righöti. 28 Akareeta omotwe ughwa Yohana Omobhatiisya ghörëngë ku-sinia, akahaana umwisëkë uyö,
         umwene wonswe akaherra nyakuwaabho. 29 Hano abheegha abha Yohana bhaaighuurë amangʼana ghayö, bhakaghya, bhakaghegha ikihundughu
         ikya Yohana, bhakaghya okobheeka.Abhantö okoheteera ëbhëkwë bhitaanobharahaanwa ibhyakorya na Yëësu(Mataayo 14:13-21; Ruuka 9:10-17; Yohana 6:1-14)30 Hano abhatomwa abha Yëësu bhayö bhaakyörrë, bhakaikomania ku-Yëësu, bhakamötëëbhya
         ghonswe igho ghano bhaakörrë na ukwëghya abhantö. 31 Ko okoghera iya abhantö abhaaru bhököngʼu bhano bhaare-ho, abhandë bhaashanga na abhandë
         bharatanora, ku bhuyö Yëësu na abheegha abhaaye bhakataamibhwa okorya. Mbe, akatëëbhya
         abheegha abhaaye igha, “Muushe, toghende righara, ahasë hano abhantö bhatarë, tumuunye-ko
         hake igho.” 32 Bhakatanora ukurwa hayö na ubhwato abheene igho, bhakaghya ahasë hano abhantö bhatarë.33 Kasi hano bhaatanööyë, abhantö abhaaru bhakabhamaaha, bhakangʼura hano bhakobhata.
         Abhantö bhayö hamwë na bhano bhaaruurë mu-mighi ighyëndë imyaru, bhakaiha ikibhuusë
         ukughya-yo. Bhakatangatera Yëësu na abheegha abhaaye ukuhika-yo. 34 Hano Yëësu yaahikirë humbu, akaika ukurwa mu-bhwato. Akamaaha rikomo irya abhantö,
         akabhaabhera, ko bhoora mbaarë kya amangʼöndi ghano ghataana ömörëësya. Akasimya ököbhëëghya
         amangʼana amaaru.35 Enkaagha iya omoghoroobha, abheegha abha Yëësu bhakaghya, bhakamötëëbhya igha, “Hano
         mwi-sisi törë, kora iryobha reratuna okoghwa. 36 Mbe, tëëbhya abhantö bhano bhatanore, okore bhaghi okoghora ibhyakorya mö-mëghöndö
         na mu-bhishishi bheno bhërëngë haangʼë hano.”37 Kasi, Yëësu akabhahonshora igha, “Bhëënyu mobhahaane ibhyakorya.”Bhakamöbhöörya igha, “Nkutuna örë toghende tobhaghorre emekaate ighya sidinaari maghana
         abhërë+ okore tobhahaane ibhyakorya?”38 Yëësu akabhabhöörya igha, “Moghende momaahe emekaate ne-renga monaghyö?”Bhakaghya okomaaha, bhakakyora, bhakamötëëbhya igha, “Gheeho emekaate etaano, na sinswë
         ibhërë.”39 Yëësu akabhatëëbhya igha, mwikari ko-manyanki abhantö bhonswe igho makomo makomo.
         40 Bhakaikara amakomo, abhandë ighana ighana, na abhandë merongo etaano etaano. 41 Yëësu akaghegha emekaate etaano na sinswë ibhërë siyö, akagharamera mu-ryobha, akakumya
         Waryobha. Akamonyora emekaate ghiyö, akahërrya abheegha abhaaye igha bhatwenere abhantö.
         Akabhahaana na sinswë siyö, bhatwenere abhantö bhonswe igho. 42 Abhantö bhonswe igho bhakarya, bhakeeghota. 43 Abheegha abhaaye bhakakomania ebhesansa ibhya emekaate na sinswë, bhakaishörya ebhekapo
         ikömi na bhibhërë. 44 Abhantö bhano bhaarëëyë ibhyakorya bhiyö, abhashaasha abheene igho, mbaarë kya ëbhëkwë
         bhitaano.Yëësu araghenda ku-nyansha kighörö(Mataayo 14:22-33; Yohana 6:16-21)45 Mbe, Yëësu akaraghërrya abheegha abhaaye igha, bhasohe mu-bhwato, bhatangate bhaamboke
         inyansha bhaghi Bhëtisaida. Kasi umwene akatama araraghana na rikomo irya abhantö.
         46 Hano yaatighaini nabho, akaghya umwene igho ku-nguku okosaasaama.47 Hano ubhutikö bhwaahikirë, abheegha bhaarenga mu-bhwato ghatëghatë iya inyansha, na
         Yëësu nu-mwene igho yaarë ku-nguku. 48 Akamaaha bhono bhaanyankanga bhököngʼu okotema sengahi, ko bhoora rikama ryaabhahuushanga.
         Mbe, hano öröghörö rwaatunanga okosamba, akaghya ko-bheegha abhaaye araghenda ko-manshë
         kighörö, akabha kya ono akobhaheteera. 49-50 Kasi hano bhaarööshë araghenda ku-nyansha kighörö, bhakakanya igha në-këhwë. Hano
         bhaamörööshë bhonswe igho, bhakoobhoha bhököngʼu, bhakasherra. Yëësu akabhatëëbhya
         kamwë igho igha, “Motereme motakoobhoha, nö-öni!” 51 Yëësu akariina mu-bhwato ubhwabho, rikama rekatendeera. Bhakaroghoora bhököngʼu, 52 ko bhoora bhaakërrwë okoneghora ensonga iya amakono agha Yëësu agha ukwaruhya emekaate
         gheera. Keno kyaaghërrë bhakakerwa okoneghora, nu-bhuribhu ubhwa senkoro isyabho.Yëësu arahwënia abhantö abhaaru Ghenesareeti(Mataayo 14:34-36)53 Hano Yëësu na abheegha abhaaye bhaambökirë inyansha, bhakahika ku-kyaro ikya Ghenesareeti.
         Bhakarekera insika iya ubhwato, bhokabha humbu hayö. 54 Hano bhaaikirë ukurwa mu-bhwato, kamwë igho abhantö abha hayö bhakamanya Yëësu. 55 Mbe, bhakakenya bhöngöbhöngö, ku-kyaro kiyö kyonswe igho. Abhantö bhaasengʼesanga
         abharööyë ko-mashambi ukughya ahasë honswe igho, hano bhaaighwanga igha, ho Yëësu
         arëngë. 56 Kera ahasë hano Yëësu yaaghyanga, hakaabha mu-bhishishi, handë mu-mighi, mbaamoreeteranga
         abharööyë mo-meteera. Bhaamosaasaamanga igha, abharööyë bhakuni kora ripindo irya
         ingibho iyaaye. Abharööyë bhonswe igho bhano bhaakörrë igho, mbaahwënirë.
         
            
               	Yoose. Iriina reno mo-senakara isyëndë yandëkirwë igha, Yusufu.

               	Mokongʼonte urutu urwa ko-maghörö aghëënyu. Ensonga iyaamo nu-kwöryökya igha, Waryobha angirë abhantö abha hayö, ko bhoora bhaangirë
                     abhatomwa abhaaye.

               	Okohaka amaghuta. Kwörökyanga igha, Waryobha we akuhwënia.

               	Herode Antipa. Maaha mo-faharaasa.

               	Maaha mo-ketabho ikya Maraaki 4:5.

               	Sidinaari maghana abhërë. Ekerengere kiyö ni-ikya ehoorohooro iya ömöntö iya imyëri monaane kyaarë. Maaha
                     mo-faharaasa engʼana, Idinaari.

Yëësu aranga amëëghyö agha Abhafarisaayo(Mataayo 15:1-9)71-4 Sinsikö siyö Abhafarisaayo bheena abhëëghya abhandë, hamwë na Abhayahudi bhonswe igho,
         bhaarenga na eteemo nyabhorebhe iya ukwisaabha amabhoko, hano bhangʼata okorya. Ni-igho
         bhaaghootanga seteemo isya abhakörö abhaabho. Hano bhaarwanga mo-moteera, mbaisaabhanga
         tangata kya bhono ikutunwa, bhoono bhamanya okorya. Ghwiki mbaaghotanga seteemo isyabho
         isyëndë nsharu igho isya kare, isya ukwöghya ebhekombe, ebhesorra na ëbhëntö ibhyëndë.Urusikö urwöndë Abhafarisaayo abhandë bheena abhëëghya nyabhorebhe abha amaraghërryö
         agha Mosa, okanyoora bhaishirë ukurwa mu-mughi ughwa Yërusarëëmu, bhakaikomania ku-Yëësu.
         Bhakamaaha abheegha nyabhorebhe abha Yëësu, bhararya ibhyakorya igho bhataisaabhirrë
         kya bhono amaraghërryö aghaabho ghaatunanga.5 Mbe, Abhafarisaayo na abhëëghya abha amaraghërryö agha Mosa, bhakabhöörya Yëësu igha,
         “N-kwakë abheegha abhaaho bhatakoghoota amaraghërryö agha abhakörö abhëëtö? Ko bhoora
         nkorya bharë ibhyakorya na amabhoko ghano ghatasaabhuurrwë?”6 Yëësu akabhahonshora igha, “Bhëënyu m-baihunaania mörë. Amangʼana ghano Waryobha yaaghambirë
         okohetera kö-mörööti Isaaya, m-maheene igha,‘Abhantö bhano nu-munywa ughwene igho bhakonsookera,kasi senkoro isyabho, hare sërë na öni.7 Okosaasaama ukwabho kono bhakonsaasaama, n-kwa bhosa,ko bhoora na-maraghërryö ghano ghaasemorwa na abhantö,ngo bhakwëghya, bharakanya igha ngo aghaane.’+”8 Yëësu akaghëndërrya okobhatëëbhya igha, “Bhëënyu nkutigha mörë amaraghërryö agha Waryobha,
         moraghoota seteemo isya abhantö.9 “Nkwanga mörë këngʼaini amaraghërryö agha Waryobha, okore moghoote seteemo isyënyu!
         10 Ko ökörëngya ni-igha, Waryobha yaaraghërrëëyi okohetera ko-Mosa+ igha, ‘Osooke suwëënyu na nyakuwëënyu.’+ Ghwiki, akaghamba igha, ‘Ömöntö wowonswe igho ono akotoka suwaabho, handë nyakuwaabho,
         ni-igha aitwe.’+11 Kasi bhëënyu, nkwëghya mörë igha, m-buuya ömöntö ökötëëbhya suwaabho handë nyakuwaabho
         igha, ‘Ëbhëntö bheno nkaakohaayë bhëkötöörri, n-Koribhani bhërë,’ ensonga iya engʼana
         iyö ni-igha, m-bya kimwenso ku-Waryobha. 12 Ukwëghya kuyö, nkoghera körë ömöntö anyoora umweya ughwa ukwanga ökötöörrya abhaibhöri
         abhaaye. 13 Ku bhuyö, nkokora mörë amaraghërryö agha Waryobha, ghabhorwa ubhwera ubhwako, okore
         moghoote seteemo isyënyu abheene. Amangʼana m-maaru mokokora ghano ghatuubhaini na
         ghayö.”Ubhunyanku ubhwa ömöntö, mo-nkoro bhukurwa(Mataayo 15:10-20)14 Yëësu akabherekera ghwiki rikomo irya abhantö, akabhatëëbhya igha, “Munyitegherre
         bhuuya bhëënyu bhonswe igho, momanyërri keno nkoghamba. 15 Tekeeho ëkëntö keno keraasohe mö-möbhërë ughwa ömöntö kimunyankuhi. Kasi amangʼana
         ghano ghakurwa mo-nkoro iya ömöntö, ngo ghakunyankuhya ömöntö.+ [16 Ömöntö wowonswe igho ono aighuurë ghayö ngambirë, aghaitegherre bhuuya.]+”17 Hano yaatighaini na rikomo irya abhantö riyö, akasoha mu-nyumba, abheegha abhaaye
         bhakamöbhöörya ensonga iya ëkërëngyö kiyö. 18 Akabhahonshora igha, “Kora bhëënyu bhonswe temoona obhongʼaini ubhwa okomanya ensonga
         iya ëkërëngyö kiyö hë? Temomanyirë engʼana eno igha, tekeeho ëkëntö keno kekosoha
         mö-möbhërë ughwa ömöntö kimunyankuhya? 19 Ibhyakorya tibhikughya mo-nkoro iya ömöntö hë, kasi mo-nda bhikughya, bhemara bhirwa-mo.”
         Hano Yëësu yaaghambirë igho, yöörökëri igha, ibhyakorya bhyonswe igho bhyaikërribhwa
         igha, bhereebhwe.+20 Akaghëndërrya okoghamba igha, “Amangʼana ghano ghakurwa mo-nkoro iya ömöntö, ngo ghakunyankuhya
         ömöntö. 21 Ko bhoora mo-nkoro iya ömöntö, mo-maitegherro amaghogho ghakurwa, ghano ghakoreeta
         obhosooraare, ubhwibhi, ubhwiti ubhwa abhantö, 22 umushaasha handë omokari uwa ömöntö okotaara kebhara, ubhuhiti, obhoghogho, okongʼaina,
         obhorangara, rikenge, amatöki, ekeghaaka bheena ubhusheema. 23 Amangʼana amaghogho ghayö ghonswe igho, mo-nkoro iya ömöntö ghakurwa, ghayö ngo ghakunyankuhya
         ömöntö.”Umukumo ughwa omokari ono atarë Umuyahudi(Mataayo 15:21-28)24 Mbe, Yëësu na abheegha abhaaye bhakatanora ukurwa mo-mokowa ughwa Ghariraaya, bhakaghya
         mo-sembaara isya umughi ughwa Tiiro. Akasoha mu-nyumba nyabhorebhe, tiyaatunanga ömöntö
         amanye hano arë hë. Kasi abhantö bhakamanya hano arë. 25-26 Yaare-ho omokari uwöndë, ono ataarenga Umuyahudi. Yaarwërëëyë Föinikë, mo-mokowa ughwa
         Siria. Mwisëkë uwaaye, yaarë na risambwa. Mbe, hano omokari uyö yaaighuurë amangʼana
         igha Yëësu haangʼë hayö arë, akaasha, akairekera ko-maghörö aghaaye hayö. Akamosaasaama
         igha aate risambwa ukurwa ko-moona uwaaye.27 Yëësu akamötëëbhya igha, “Ti-bhuuya ömöntö aruusi abhaana ibhyakorya, arekerre sësëësë.
         Kasi ekenene ni-igha, abhaana bharaaghere bheghote.”+28 Kasi omokari uyö akahonshora Yëësu igha, “Omonene, m-maheene okoghamba, kasi, hano
         waanyoora abhaana bhararya, sësëësë seno ukunyoora sërëngë mwi-rungu irya emeeza,
         nkorya sërë bheno bhekoghwa hansë hayö.”29 Yëësu akamohonshora igha, “M-buuya oghambirë. Mbe, kaghi, risambwa remarrë ukurwa
         ku-mwisëkë uwaaho.” 30 Omokari uyö akakyora ka, akanyoora omoona uwaaye ahwënirë, nkö-bhörrë arë aramuunya,
         risambwa remarrë kumurwa-ko.Yëësu arahwënia umukirö rimuumu31 Mbe, Yëësu akatanora ukurwa Tiiro hayö, akahetera Siidööni, akahika ku-nyansha iya
         Ghariraaya, ku-kyaro ikya Dekapööri.+32 Mbe, yaare-mo ömöntö uwöndë ono yaarë umukirö, na ni-muumu yaarë. Abhantö nyabhorebhe
         bhakamoreeta ku-Yëësu, bhakasabha igha, amosambekere amabhoko, amuhwëni. 33 Yëësu akamwahora ukurwa mu-rikomo irya abhantö hayö, akaghya nawe mbareka umwene igho.
         Akamotoorra ibhyara mo-matwë. Akatwa amate ku-kyara, akamukunia kö-rörëmë. 34 Yëësu akagharamera mu-ryobha, akaita ekekoohe, akamötëëbhya igha, “Efata!”  Ensonga iyaamo ni-igha, “Rebhoka!” 35 Hayö na hayö igho, ömöntö uyö, akarebhoka amatwë na örörëmë urwaye, akasimya okoghamba,
         na ukwighwa bhuuya igho.36 Yëësu akakangʼasërrya rikomo irya abhantö bhayö igha, bhatakaatëëbhya ömöntö wowonswe
         oora, ghayö akörrë. Kasi hano yaabhakaanianga, ho bhëngëryanga okoraareka amangʼana
         ghayö. 37 Abhantö bhonswe igho bhakaroghoora bhököngʼu. Bhakaghamba igha, “Ghonswe igho ghano
         akörrë, m-maiya. Nkuhwënia arë abhakirö, bhaighwa. Amamuumu ghatora okoghamba!”
         
            
               	Maaha mo-ketabho ikya Isaaya 29:13.

               	Mosa. Maaha mo-faharaasa.

               	Maaha mo-ketabho ikya Ukurishoka 20:12; Eheetoko iya Etoraati 5:16.

               	Maaha mo-ketabho ikya Ukurishoka 21:17; Amangʼana agha Abharaawi 20:9.

               	Ukunyankuhya ömöntö. Maaha mo-faharaasa ahasë hano handëkirwë igha, Ubhwikööni na ubhunyanku.

               	Amangʼana ghano gharëngë mo-bhebhandërryö kya bheno […] ni-igha, tegharëngë mo-senakara
                     isyëndë isya Ikiyunaani.

               	Ibhyakorya bhyonswe igho bhyaikërribhwa igha, bhereebhwe. Mo-maraghërryö agha Mosa, Abhayahudi tebhaikërërribhwanga okorya ibhyakorya ibhyëndë
                     kya sëmbëëshë bheena ëbhëtööshö. Maaha mo-ketabho ikya Amangʼana agha Abharaawi 11.

               	Abhaana bharaaghere bheghote. Hano Abhayahudi bhaaghambanga igha abhaana, omanye igha na-Bhayahudi. Na hano bhaaghambanga
                     igha sësëësë, m-bano bhatarëngë Abhayahudi.

               	Dekapööri. Ensonga iyaamo ni-igha, imighi ikömi.

Abhantö ëbhëkwë bhine, bharahaanwa ibhyakorya na Yëësu(Mataayo 15:32-39)81 Ko-nkaagha iyö, rikomo iryëndë rinene irya abhantö, rekaikomania ghwiki. Mbe ekahika
         enkaagha, abhantö bhayö, bhakabhorwa ibhyakorya. Ku bhuyö Yëësu akabherekera abheegha
         abhaaye, akabhatëëbhya igha, 2 “Urusikö rono, nu-urwa katatö, abhantö bhano bharëngë hamwë na bhëëtö, bhoono tebhaana
         ibhyakorya bhyobhyonswe igho hë, nkobhaabhera ndë. 3 Hano ndaabhatighe bhaghi waabho igho na umweko, bharatora korambokera ko-nshera, kora
         abhandë n-hare bharuurë.”4 Abheegha abhaaye bhakamohonshora igha, “Taaho ömöntö ono akotora ukunyoora emekaate
         mwi-sisi hano, gheno gheraaise abhantö bhangʼana hano bhonswe igho!”5 Yëësu akabhabhöörya igha, “Emekaate ne-renga moonaghyo?”Bhakamohonshora igha, “Toona emekaate muhungatë.”6 Yëësu akaraghërrya igha, abhantö bhonswe igho bhaikare hansë. Akaghegha emekaate muhungatë
         ghiyö, akakumya Waryobha, akaghebhotorabhotora. Akahaana abheegha abhaaye, bhatwenere
         abhantö. 7 Ghwiki bhaarenga na ibhiswë ebheke igho, Yëësu ghwiki akakumya Waryobha, akahaana
         abheegha abhaaye, akabharaghërrya bhatwenere abhantö.8 Abhantö bhakarya igho bhakeeghota. Abheegha bhakakomania ebhesansa ibhya ibhyakorya
         bheno bhyaatamirë, bhakaishörya ebhekapo muhungatë. 9 Abhantö bhano bhaarëëyë ibhyakorya bhiyö, n-kya ëbhëkwë bhine bhaarë. Yëësu akaragha
         abhantö bhayö, okore bhaghi waabho. 10 Kamwë igho, akariina mu-bhwato na abheegha abhaaye, bhakaghya ku-kyaro ikya Darimanuta.Yëësu arahamera bhano bhakutuna ekemanyërryö(Mataayo 12:38-42, 16:1-4)11 Hano Yëësu na abheegha abhaaye bhaahikirë Darimanuta, Abhafarisaayo bhakaasha ku-Yëësu.
         Bhakasimya ukunyeerana nawe senkaani, okore bhamoghashani. Bhaatunanga abhööröki ekemanyërryö
         ikya rikono, keno keraabhööröki igha, Waryobha we yaamotoma.12 Yëësu akaighwa bhoghogho mo-nkoro iyaaye. Akabhabhöörya igha, “N-kwakë bhëënyu abhantö
         abha rekora reno, mukutuna ekemanyërryö? No-bhoheene nkobhatëëbhya igha, tëmbööröki
         ekemanyërryö kyokyonswe igho hë.” 13 Akabhatigha hayö, akasoha ghwiki mu-bhwato. Akatanora na abheegha abhaaye, okore amboke,
         aghi humbu iya inyansha.Amëëghyö amaghogho agha Abhafarisaayona agha Herode Antipa(Mataayo 16:5-12)14 Abheegha abha Yëësu bhaarenga na omokaate ghömwë igho mu-bhwato, ko bhoora bhaarenga
         bhëëbhirë okoghegha emekaate ighya okobhaisa. 15 Mbe, Yëësu akabhatëëbhya igha, “Mwiyangarre na ehamiira+ iya Abhafarisaayo, bheena iya omokama Herode Antipa.”16 Kasi abheegha bhayö tëbhöngööyë hë, bhakashumaasha abheene ko bheene bharaghamba igha,
         “Keno këghërrë aghambirë igho, n-ko bhoora twëbhirë okoghegha emekaate.” 17 Yëësu yaamanyirë ghonswe igho ghano bhaashumaashanga, ku bhuyö akabhabhöörya igha,
         “N-kwakë mukushumaasha igha temoona emekaate hë? Nko okoghamba igha, nanyabhoono temoraamanya
         na okoneghora engʼana yoyonswe hë? Senkoro isyënyu ni-ndibhu isya okomanyërrya engʼana
         iyö? 18 Amaiso mmoonagho, kasi temokomaaha hë? Amatwë mmoonagho, kasi timukwighwa hë. Timukuhiita
         hë? 19 Enkaagha eera naabhötööyëbhötööyë emekaate etaano gheera, mokahaana abhantö okoheteera
         ëbhëkwë bhitaano, m-bekapo bherenga ibhya ebhesansa bheno mwaakomaini?” Bhakamohonshora
         igha, “Ntwaakomaini ebhekapo ikömi na bhibhërë.”20 “Hano naabhötööyëbhötööyë emekaate muhungatë gheera na mokahaana abhantö ëbhëkwë bhine,
         m-bekapo bherenga ibhya ebhesansa bheno mwaakomaini?” Bhakamohonshora igha, “Ntwaakomaini
         ebhekapo muhungatë.”21 Mbe, ho yaamarrë akabhabhöörya igha, “Kora nanyabhoono temoraamanya ngʼana hë?”Yëësu arahwënia umuhukuru22 Yëësu na abheegha abhaaye bhakahika mu-kishishi ikya Bhëtisaida. Abhantö nyabhorebhe
         bhakareeta umuhukuru ku-Yëësu. Bhakamosabha igha amukuni, amuhwëni. 23 Yëësu akaghoota umuhukuru uyö okobhoko, akaghya nawe okoheteera ikishishi kiyö. Akamutwera
         amate ko-maiso, akamotoorra amabhoko ko-maiso, akamöbhöörya igha, “N-kë okomaaha?”24 Ömöntö uyö akamaaha, akaghamba igha, “Nkomaaha ndë abhantö, bhabhaayë kya ëmëtë gheno
         ghekoghenda.”25 Yëësu akamotoorra ghwiki amabhoko ko-maiso, ömöntö uyö akamoghora bhököngʼu. Akatora
         okomaaha ëbhëntö bhyonswe igho bhuuya. 26 Yëësu akamötëëbhya igha, “Kaghi yeeka waaho, kasi otakahetera mu-kishishi.”Peetero araghamba igha Yëësu n-Kiristo(Mataayo 16:13-20; Ruuka 9:18-21)27 Yëësu akatanora na abheegha abhaaye ukurwa Bhëtisaida, akaghya mu-bhishishi ibhya
         haangʼë na umughi ghono ghwaabherekerwanga igha, Kaisaaria Firipi. Hano bhaaghendanga
         ko-nshera, Yëësu akabhöörya abheegha abhaaye igha, “Abhantö bharangamba igha nö-öni
         wë?”28 Bhakamohonshora igha, “Abhandë nkoghamba bharë igha, Yohana Omobhatiisya, abhandë
         bharaghamba igha, uwe nö-mörööti Ëriya, abhandë nkoghamba bharë igha nö-mörööti uwöndë
         mo-bharööti abha kare abha Waryobha.”29 Akabhabhöörya igha, “Bhoono bhëënyu bho, iyakë mokoghamba?”Peetero akamohonshora igha, “Uwe nu-uwe Kiristo.”30 Mbe, Yëësu akabhakaania bhatakaatobhorra ömöntö wowonswe oora engʼana iyö.Yëësu arashumaashera urwa mbere engʼana iya ukukwa na ukuryoka ukwaye(Mataayo 16:21-28; Ruuka 9:22-27)31 Ho Yëësu yaamarrë, akasimya ukwëghya abheegha abhaaye igha, Omoona uwa Ömöntö, ni-igha
         nnyankibhwi bhököngʼu. Kora abhaghaaka abha Ikiyahudi, abhanene abha abhasëngëri abha
         Waryobha, bheena abhëëghya abha amaraghërryö agha Mosa, mbaraanyange kora bhaanyite,
         kasi urusikö urwa katatö, nindiryoka. 32 Yëësu akabha aratëëbhya abheegha abhaaye engʼana iyö harabhu igho. Peetero akahira
         Yëësu mbareka, akasimya okomokaania.33 Kasi Yëësu akaisyörya, akamaaherra abheegha abhaaye. Akahamera Peetero igha, “Ndwera-ho
         ghore Oghosambwa! Amaitegherro aghaaho ghayö, n-ga kinyabhantö, tegharëngë agha Waryobha
         hë.”34 Akabherekera rikomo irya abhantö hamwë na abheegha abhaaye, akabhatëëbhya igha, “Ömöntö
         wowonswe ono akutuna igha ansoorane, ni-igha aikaane umwene, aiteeke omosarabha ughwaye,
         ansoorane. 35 Ku bhuyö, ömöntö ono akutuna aitööri öbhöhöru ubhwaye umwene, uyö nkwimara arë-ho
         umwene amakora ghonswe igho. Obhoheene ni-igha, ono akuruusya öbhöhöru ubhwaye ko
         okoghera iya öni, na ko okoghera iya Amangʼana Amaiya, uyö we araaitööri. 36 N-hoorohooro kë ömöntö araanyoore, hano akaanyoora ëbhëntö bhyonswe igho ibhya ko-kebhara
         kono, kasi asiri öbhöhöru ubhwaye ubhwa amakora ghonswe igho? 37 Bhoono n-kë ömöntö akaaruusya, okore anyoore öbhöhöru ubhwa amakora ghonswe igho?
         38 Ömöntö ono akoommaahera sënsöni öni na amangʼana aghaane, ko-nkaagha eno iya abhantö
         bhano bhakokora ëbhëbhë, uyö we öni Omoona uwa Ömöntö ndemaahera sënsöni ku-bhuhika
         ubhwa Taata, hano ndiisha ukurwa mu-ryobha, hamwë na abhamaraika abhahörëëru.”
         
            
               	Ehamiira. Yëësu ararengʼania ehamiira iyö, na öbhösëëghërrya obhoghogho bhono Abhafarisaayo
                     bhaana Herode Antipa bhaakoranga ko-bhantö. Öbhösëëghërrya ubhwa Abhafarisaayo bhwaarenga
                     ubhwa amëëghyö agha obhorongo. Herode Antipa yaarë ömösëëghërrya uwa enshera engogho.

91 Yëësu akaghëndërrya okobhatëëbhya igha, “No-bhoheene nkobhatëëbhya igha, mo-bhantö
         bhano bhaimërëëyë hano, bhaamo abhandë bhano bhatarikwa igho, bhatarööshë Obhokama
         ubhwa Waryobha.”Yëësu araisyörya ekesosa(Mataayo 17:1-13; Ruuka 9:28-36)2 Hano syaahëtirë sinsikö isansabha, Yëësu akaghegha Peetero, Yaakobho na Yohana, akaghya
         nabho righara ku-nguku entambë. Yëësu akaisyörya ekesosa ikyaye, akamaahekana bhöndë
         igho. 3 Singibho isyaye sekamekameka bhököngʼu, sekarabherra okokera bhono sekaafurrwë na
         umufuri uwa singibho wowonswe igho, ko-kebhara kono. 4 Ëriya bhaana Mosa, abharööti abha Waryobha abha kare, bhakabhabhooshokera, bhakashumaasha
         na Yëësu.5 Peetero akatëëbhya Yëësu igha, “Raabhi, m-buuya bhëëtö tobhe hano. Tohaghaashe ibhighutu
         bhitatö. Ëkëmwë ikyaho, ikyëndë ikya Mosa, na ikyëndë ikya Ëriya.” 6 Tiyaamanyirë engʼana iya okoghamba hë, ko bhoora umwene hamwë na bharikyaye, mbööbhöhirë
         bhököngʼu.7 Mbe, risaarö rekaasha, rekabhakundikirya. Engamba iya Waryobha ekarwera mu-risaarö
         muyö eraghamba igha, “Ono no-Moona uwaane omoghonshe, mumwitegherre.” 8 Kamwë igho abheegha bhayö, bhakamaghamagha eno na eno, tebhaarööshë-ho ömöntö uwöndë
         hë, kasi Yëësu umwene igho.9 Hano bhaangʼararanga ukurwa ku-nguku kuyö, Yëësu akabhakaania igha, bhatakaatëëbhya
         ömöntö wowonswe igho, ghano bhaarööshë, okohekera hano Omoona uwa Ömöntö urinyoora
         ndyökirë ukurwa mo-bhaku. 10 Abheegha bhayö bhakaghoota engʼana iyö, bhakabha bharabhöörania abheene ko abheene
         igha, “Ensonga iya ukuryoka ukwaye ukurwa mo-bhaku në-ëëhë?”11 Bhakabhöörya Yëësu igha, “N-kwakë mbe abhëëghya abha amaraghërryö agha Mosa bhakoghambanga
         igha, Ëriya ömörööti uwa Waryobha we aretangata ukuusha, Kiristo ataraasha?”+12 Yëësu akabhahonshora igha, “Obhoheene ni-igha Ëriya nakaaishirë mbere asëëmi ghonswe
         igho. Nokaanyoora ni-igho ërë, kasi n-kwakë yandëkirwë mo-Maandeko Amahörëëru igha,
         ‘Omoona uwa Ömöntö narinyoora inyaanyi bhököngʼu kora aserwe?’ 13 Tigha mbatëëbhi, Ëriya yaamara kuusha,+ bhakamokorra amaghogho ghonswe igho, bhono bhaatunanga,+ kya bhono Amaandeko ghakoghamba.”Yëësu araata risambwa irya ëndööri(Mataayo 17:14-21; Ruuka 9:37-43)14 Mbe, hano Yëësu, Peetero, Yohana na Yaakobho bhaahikirë ko-bheegha abhandë haara,
         bhakanyoora-ho rikomo rinene irya abhantö abhaaru, rebhanaarri. Abhëëghya abha amaraghërryö
         agha Mosa bhaaryanga senkaani na abheegha bhayö. 15 Kamwë igho, hano rikomo irya abhantö bhayö ryaarööshë Yëësu, bhakaroghoora bhököngʼu
         bhonswe igho, bhakamokenyerra, bhakamökëërya.16 Yëësu akabhöörya abheegha abhaaye igha, “N-kë mwaarë kunyeerania senkaani nabho?”17 Ömöntö ömwë mu-rikomo riyö, akamohonshora igha, “Umwëghya, ndëëtirë omoona uwaane
         ku-uwe, aana risambwa irya ubhumuumu. 18 Hano ryamoghoota, nkumughwësya rërë hansë, arwa rihuro mu-munywa, akaraatya amaino,
         ömöbhërë ghonswe igho ghohangarra. Nsabhirë abheegha abhaaho igha, bhaate risambwa
         riyö, kasi bhaakërrwë.”19 Yëësu akabhatëëbhya igha, “Bhëënyu urwebhoro rono motaana umukumo! Nendaaikarane na
         bhëënyu ndabhaghömërrya igho okohekera rööhë? Momondeetere hano.”20 Bhakamuhira, kasi bhuyö risambwa ryaarööshë Yëësu igho, rekakora omoona uyö akaghwa
         ëndööri, akaighaaraghaara hansë, ararwa rihuro mu-munywa.21 Yëësu akabhöörya suwaabho omoona uyö igha, “Inyanko eno nkurwa rööhë yaamunyoora?”
         Suwaabho omoona akahonshora igha, “Nkurwa kare, akërëngë moke. 22 N-kaaru risambwa riyö rekomorekeranga mo-morro handë mo-manshë, okore rimwite. Bhoono
         nyoore notora okokora ryoryonswe igho, twabhere, ötötöörri.”23 Yëësu akamohonshora igha, “N-kwakë oghambirë igha, ‘Nyoore notora?’ Ömöntö ono akukumya
         Waryobha, nkotora arë ghonswe igho.”24 Kamwë igho suwaabho omoona uyö, akakuura bhököngʼu igha, “Nkukumya ndë! Kasi umukumo
         ughwane tighukwisa hë, otankora mbe na umukumo omonene.”25 Hano Yëësu yaarööshë rikomo irya abhantö reraaruha, akahamera risambwa riyö igha,
         “Uwe, ririsambwa! Waakora omoona ono yaabha rimuumu kora wamukiröhya. Bhoono ndakohamera
         igha, karwe ko-moona ono, otakaasha kumukyora-ko ghwiki.” 26 Ho risambwa riyö ryaakörrë ikituri bhököngʼu, rekaghwësya omoona uyö, rekamogharabhökya
         bhoghogho hansë hayö, rekamurwa-ko. Omoona uyö akabha kya ono akuurë. Abhantö abhaaru
         bhakaghamba igha, “Akuurë!” 27 Kasi, Yëësu akamoghoota okobhoko, akamöghörrökya, akemerra.28 Mbe, hano Yëësu yaasöhirë mu-nyumba, abheegha abhaaye bhakanyoorra-ho umweya ughwa
         ökömöbhöörya igha, “N-kwakë bhëëtö bho twaarë tökërrwë ukwata risambwa riyö?”29 Yëësu akabhahonshora igha, “Risambwa kya riyö, tirikwatwa na engʼana yoyonswe igho
         hë, kasi na-masabhi ngo ghakuryata.”+Yëësu arashumaashera urwa kabhërë engʼana iya ukukwa na ukuryoka ukwaye(Mataayo 17:22-23; Ruuka 9:43b-45)30 Yëësu na abheegha abhaaye bhakatanora ukurwa iyö, bhakaheta ghatëghatë iya omokowa
         ughwa Ghariraaya. Yëësu tiyaatunanga abhantö bhamanye igha hai arëngë, 31 ko bhoora yëëghyanga abheegha abhaaye igha, “Öni Omoona uwa Ömöntö nendaaghootwe nhirwe
         ko-bhantö bhano bharaanyite, kasi urusikö urwa katatö, nindiryoka.” 32 Amangʼana ghayö Yëësu yaabhatëëbhëri, tebhaghamanyërrëëyi hë, kasi bhakoobhoha ökömöbhöörya.N-nawë omonene okokera abhandë?(Mataayo 18:1-5; Ruuka 9:46-48)33 Yëësu na abheegha abhaaye bhakahika mu-mughi ughwa Kaperenaumu. Hano bhaasöhirë mu-nyumba,
         Yëësu akabhabhöörya igha, “N-kë mwaarë kunyeerana senkaani ko-nshera haara?” 34 Bhakakira kiri, ko bhoora bhaanyeerananga senkaani abheene ko abheene ko-nshera igha,
         ghatë iyaabho nawë omonene okokera abhandë bhonswe igho. 35 Yëësu akaikara hansë, akabherekera abheegha abhaaye ikömi na bhabhërë. Akabhatëëbhya
         igha, “Ömöntö ono akutuna igha abhe omonene ko bhonswe igho, ni-igha aisuuhi umwene,
         kora atighinkanere abhandë bhonswe igho.”36 Akaghegha omoona omoke, akamwimërrya ghatë yaabho hayö. Akamwibhaara, akabhatëëbhya
         igha, 37 “Ömöntö wowonswe igho ono akösërëënia omoona kya ono ku iriina iryane, uyö nö-öni
         ukunyoora aikërëëyi. Ghwiki ömöntö ono akunyikërrya, tö-öni umwene igho ukunyoora
         aikërëëyi hë, kasi obhoheene nkunyoora örë aikërëëyi Waryobha ono yaantoma.”Ömöntö ono atakwanga Yëësu hamwë arë na we(Ruuka 9:49-50)38 Yohana akatëëbhya Yëësu igha, “Umwëghya, törööshë ömöntö araata amasambwa ko obhotoro
         ubhwa iriina iryaho, tokamokaania, ko bhoora atarëngë hamwë na bhëëtö.”39 Kasi, Yëësu akamohonshora igha, “Hano mörööshë ömöntö kya uyö, motakaamokaania. Taaho
         ömöntö ono araakore amakono ku iriina iryane, amare ghwiki angambe bhoghogho. 40 Ömöntö ono atakutunyeera senkaani, uyö, hamwë arë na bhëëtö. 41 Ömöntö wowonswe igho ono araabhahaane amanshë agha ukunywa ko bhoora igha m-bantö
         abha Kiristo mörë, no-bhoheene nkobhatëëbhya igha, ömöntö uyö, Waryobha narimutuha.”Ukushaashwa okokora ëbhëbhë(Mataayo 18:6-9; Ruuka 17:1-2)42 Yëësu akaghëndërrya okoghamba igha, “Kasi hano ömöntö araakore ömwë uwa bhano bhataraakongʼa
         ku-mukumo asire, kora akore ëbhëbhë, nyakara ömöntö uyö, abhoherwe mö-bhëghöti oroghena
         oronene urwa okoseera, arekerwe mu-nyansha. 43 Ghwiki hano okobhoko ukwaho koraakokorerre okore ëbhëbhë, kobhotore. Nyakara osohe
         mö-bhöhöru ubhwa amakora ghonswe igho, oona ekebheera ikya okobhoko ökömwë, okokera
         okobha na amabhoko abhërë, kasi oghende mo-morro ghotakurima. [44 Sinyende isya iyö tisikukwa hë, na omorro ughwa iyö, ghonswe tighukurima röndë hë.]+45 Hano ököghörö ukwaho koraakokorerre okore ëbhëbhë, kobhotore. Nyakara osohe mö-bhöhöru
         ubhwa amakora ghonswe igho, oona ekebheera ikya ököghörö ökömwë, okokera okobha na
         amaghörö ghonswe igho abhërë, omare otabhutwe mo-morro ghotakurima. [46 Sinyende isya iyö, tisikukwa hë, na omorro ughwa iyö ghonswe tighukurima röndë hë.]+47 Hano iriiso iryaho reraakokorerre okore ëbhëbhë, resomore. Nyakara osohe mo-Bhokama
         ubhwa Waryobha oona eketongʼo, okokera okobha na amaiso abhërë ghonswe igho, omare
         otabhutwe mo-morro ghotakurima. 48 Sinyende isya iyö, tisikukwa hë, na omorro ughwa iyö, ghonswe tighukurima röndë hë.49 “Kera ömöntö naresaabhuurwa na omorro,+ kya hano bhakotoora ömöönyö+ mu-kimwenso bhataraamwensa.+50 Ömöönyö n-këntö ikiiya, kasi hano ömöönyö ghoraabhorwe obhosambaaroku, n-kë kekaatoorwa-mo
         ghosambaaroke? Kora na bhëënyu bhonswe ni-igha mobhe kya ömöönyö ghono ghokosambaarokya.
         Mobhe na ubhwighwerrani abheene ko abheene.”
         
            
               	Maaha mo-ketabho ikya Maraaki 4:5-6. 

               	Ëriya yaamara kuusha. Yëësu nkutuubhania arë Ëriya na Yohana Omobhatiisya we yaasëëmëëyi Yëësu enshera,
                     emeremo gheno Abhayahudi bhaaitengʼeranga igha, Ëriya we akaaghëkörrë. Maaha mo-ketabho
                     ikya Mataayo 11:13-14, 17:10-13; Maariko 1:2-4.

               	Maaha mo-ketabho ikya Maariko 6:14-29.

               	Na-masabhi ngo ghakuryata. Senakara isyëndë syandëkirë igha, amasabhi bheena ukwisasa okorya mbyo bhikuryata.

               	Maaha mo-ketabho ikya Isaaya 66:24.

               	Amangʼana ghano gharëngë mo-bhebhandërryö kya bheno […] ni-igha, tegharëngë mo-senakara
                     isyëndë isya Ikiyunaani.

               	Omorro. Kiyö në-kërëngyö ikya inyaanyi eno eraanyoore Abhakiristo na okotogheka umukumo
                     ughwabho.

               	Ömöönyö. Abhayahudi bho bhaahakanga inyama ömöönyö okore bhaghesaabhuure ataraamwenswa. Yaabherekerwanga
                     igha, ikimwenso ikya ukusikya. Bhaaghesambanga igho erongora ehwa etarëëywë na ömöntö.
                     Maaha mo-ketabho ikya Amangʼana agha Abharaawi 2:13; Ezekieri 43:24.

               	Kera ömöntö naresaabhuurwa na omorro, kya hano bhakotoora ömöönyö mu-kimwenso bhataraamwensa. Senakara isyëndë syandëkirë igha, Kera ömöntö naretoorwa-mo ömöönyö na omorro.

Amangʼana agha öbhötëti na ëmböröri(Mataayo 19:1-12; Ruuka 16:18)101 Mbe, Yëësu na abheegha abhaaye bhakatanora ukurwa Kaperenaumu, bhakaghya mo-mokowa
         ughwa Yudea. Hano bhaamarrë, bhakaamboka, bhakaghya humbu iya omooro ughwa Yorodani.
         Ghwiki amakomo agha abhantö abhaaru, ghakamotoora ghatë. Akabha arabhëëghya kya bhoora
         eteemo iyaaye yaarë.2 Mbe, ho urusikö nyabhorebhe Abhafarisaayo bhaaishirë okore bhamushaashi. Bhakamöbhöörya
         igha, “Umushaasha araikërërribhwa na imighiro ighya Waryobha igha abhorre mokaaye?”3 Yëësu akabhahonshora igha, “Iyakë Mosa yaabharaghërrëëyi?”4 Bhakamohonshora igha, “Mosa yaaikërëëyi igha, umushaasha aratora ukwandekera mokaaye
         ritashandighi irya ëmböröri, atighane nawe.”+5 Ho Yëësu yaamarrë akabhatëëbhya igha, “Mosa yaabhandëkëëyë igho, ko okoghera iya emetwe
         ëmëköngʼu gheno moonaghyo. 6 Kasi ukurwa bhosemoka hano Waryobha yaabhömbirë ekebhara keno, yaabhömbirë omokari
         na umushaasha,+7 ‘Ku bhuyö, umushaasha naraatighe suwaabho na nyakuwaabho, aghootane na mokaaye. 8 Abhantö abhabhërë bhayö, nkobha bharë kya ömöbhërë öghömwë.’+ Bhoono hayö, abhantö bhayö te-bhabhërë hë, kasi nkobha bharë kya ömöbhërë öghömwë.
         9 Mbe, abhantö bhano Waryobha yaatoora hamwë, ömöntö atakaasha okokora bhaahokane.”10 Hano bhaasöhirë ghwiki mu-nyumba, abheegha abhaaye bhakamöbhöörya engʼana iyö. 11 Yëësu akabhahonshora igha, “Ömöntö ono araabhorre mokaaye, atete omokari uwöndë, uyö
         no-bhosooraare akokora. 12 Kora omokari ono akutigha mushaasha uwaaye, aghya okotetwa na umushaasha uwöndë, uyö
         wonswe no-bhosooraare akokora.”Yëësu arangʼoora abhaana abhake(Mataayo 19:13-15; Ruuka 18:15-17)13 Abhantö nyabhorebhe bhakahira abhaana abhake ku-Yëësu, okore abhakuni na okobhangʼoora.
         Kasi, abheegha abhaaye bhakahamera abhaibhöri bhayö. 14 Hano Yëësu yaarööshë abheegha abhaaye bharakora igho, akarerra. Akabhatëëbhya igha,
         “Mutighe abhaana abhake bhayö, bhaashenga ku-öni, motakaabhakaanianga! Ko bhoora Obhokama
         ubhwa Waryobha, nu-bhwa abhantö bhano bharëngë kya abhaana bhayö. 15 No-bhoheene nkobhatëëbhya igha, ömöntö ono atakwikërrya Öbhötöngi ubhwa Waryobha kya
         omoona omoke bhono akukumya, taatore okosoha mo-Bhokama ubhwa Waryobha hë.” 16 Mbe, akaibhaara abhaana bhayö, akabhatoorra amabhoko aghaaye, akabhangʼoora.Umwamë aratuna öbhöhöru ubhwa amakora ghonswe igho(Mataayo 19:16-26; Ruuka 18:18-30)17 Hano Yëësu na abheegha abhaaye bhaatanoranga, ömöntö ömwë akaiha ikibhuusë akaasha,
         akatema hansë ibhiru mbere iya Yëësu. Akamöbhöörya igha, “Umwëghya uwa heene, iyakë
         nkaakora, okore ndiisha okorya umwandö ughwa öbhöhöru ubhwa amakora ghonswe igho?”18 Yëësu akamohonshora igha, “N-kwakë okomberekera igha uwa heene? Ömöntö uwa heene taaho
         hë, kasi n-Waryobha umwene igho. 19 Bhoono, omanyirë imighiro ighya Waryobha bhono ghekoghamba? Gheraghamba igha, ‘Otakaita
         ömöntö, otakaabha omosooraare, otakaibha, otakaimererra amangʼana agha obhorongo,
         otakangʼaina, osooke suwëënyu na nyakuwëënyu.’ +”20 Ömöntö uyö akamohonshora igha, “Umwëghya, ghayö ghonswe igho naghaghoota ukurwa nkërëngë
         moke.”21 Yëësu akamomaaherra, akamohansha, akamötëëbhya igha, “Usuuhirwë engʼana ëmwë. Kaghi
         öghöri ëbhëntö bhyonswe igho bheno onabhyo, seehera seno oraanyoore-mo, ohaane abhatöbhu,
         hayö ho oraabhe na emongo mu-ryobha ku-Waryobha. Bhoono hayö omanye kuusha konsoorana.”
         22 Kasi, hano ömöntö uyö yaaighuurë igho, akaringa ikisyö. Akatanora abhaabhayëëyë, ko
         bhoora m-mwamë bhököngʼu yaarë.23 Yëësu akamoghorra abhantö aramaaha eno na eno, akatëëbhya abheegha abhaaye igha, “N-këköngʼu
         ko-bhaamë okosoha mo-Bhokama ubhwa Waryobha.” 24 Abheegha abhaaye bhakaroghoora engamba iyö. Yëësu akabhatëëbhya ghwiki igha, “Abhaana
         abhaane, momaahe mbe bhono ërëngë këköngʼu okosoha mo-Bhokama ubhwa Waryobha.+25 Ne-ngʼana ntöbhu engamia okoheta mu-ribhanga irya insindani, okokera umwamë okosoha
         mo-Bhokama ubhwa Waryobha.”26 Abheegha abhaaye bhakaroghoora bhököngʼu ko engʼana iyö. Bhakabhoorania abheene ko
         abheene igha, “Bhoono nyoore amangʼana ni-igho gharë, nawë araatore ökötööribhwa?”27 Yëësu akabhamoghorra, akamara akabhatëëbhya igha, “Amangʼana ghano abhantö bhatakotora
         okokora, Waryobha nkoghatora arë, ko bhoora Waryobha nkotora arë ghonswe igho.”28 Peetero akatëëbhya Yëësu igha, “Maaha, bhëëtö twatigha ëbhëntö bhyonswe igho, twakosoorana,
         twabha abheegha abhaaho.”29 Mbe, Yëësu akaghamba igha, “No-bhoheene nkobhatëëbhya igha, ömöntö ono yaatigha inyumba
         handë mura uwaabho, umusubhaati uwaaye handë nyakuwaabho, suwaabho handë abhaana abhaaye,
         handë ëmëghöndö, ko okoghera iya öni, na ko okoghera iya Amangʼana Amaiya, 30 Waryobha naremohaana ëbhëntö ibhyaru bhököngʼu okokera bhiyö. Ko-kebhara kono ikya
         bhoono igho, naraanyoore sinyumba, bhamura abhaabho, abhasubhaati na bhanyakuwaabho,
         abhaana bheena ëmëghöndö. Hamwë na ghayö ghonswe igho, narinyoora inyaanyi. Ghwiki
         ko-kebhara keno kiriisha, narinyoora öbhöhöru ubhwa amakora ghonswe igho. 31 Kasi abhantö abhaaru mo-bhano bhakwimaaha igha bhaana ubhwera bhoono igho, tebharebha
         na ubhwera hë. Na abhantö abhaaru bhano bhataana ubhwera bhoono igho, mbo bharebha
         na ubhwera.”Yëësu arashumaashera urwa katatö engʼana iya ukukwa na ukuryoka ukwaye(Mataayo 20:17-19; Ruuka 18:31-34)32 Yëësu na abheegha abhaaye bhaatiirrë ukughya Yërusarëëmu, Yëësu yaarenga atangatirë.
         Abheegha abhaaye bhakaroghoora, kora abhantö abhandë bhano bhaamosoorananga bhonswe
         bhakabha na entarëki. Mbe, Yëësu ghwiki akabherekera mbareka abheegha abhaaye ikömi
         na abhabhërë, akasimya okobhatëëbhya ghano gharaamunyoore. 33 Akaghamba igha, “Maaha, nkughya törë Yërusarëëmu, kasi Yërusarëëmu iyö tukughya, yo
         öni Omoona uwa Ömöntö ndaahirwe ko-bhanene abha abhasëngëri abha Waryobha na abhëëghya
         abha amaraghërryö agha Mosa. Bhayö mbo bharaambotorre ikiina igha nkwe. Ghwiki, mbaraahire
         ko-Bhakyaro. 34 Abhantö bhayö mbaraansere, kora bhantwere amate. Mbaraanteme imishariti kora bhaanyite.
         Kasi urusikö urwa katatö, nindiryoka.”Omotangati atighinkanere bhano akotangata(Mataayo 20:20-28)35 Abhamura abhabhërë abha Zebhedaayo, Yaakobho bhaana Yohana, bhakasuntarra Yëësu bhakamötëëbhya
         igha, “Umwëghya, torakosabha otokorre-ko engʼana nyabhorebhe.”36 Yëësu akabhabhöörya igha, “Ne-ngʼana kë mukutuna mbakorre?”37 Bhakamohonshora igha, “Torakosabha igha, hano urisimya okotonga mu-bhuhika ubhwaho,
         ototoore twikarenga hamwë na uwe, ömwë abhe orobhareka urwaho urwa bhoryo, na uwöndë
         abhe bhömösi.”38 Yëësu akabhatëëbhya igha, “Temomanyirë keno mokosabha hë. Bhoono, motora ukunywa ekekombe
         ikya inyaanyi kya keno ndaanywe, handë motora okobhatiisibhwa obhobhatiisyo ubhwa
         uruku bhono ndaabhatiisibhwi?”39 Mbe, bhakamohonshora igha, “Ntoraatore.” Yëësu akabhatëëbhya igha, “Obhoheene, moraanywe
         ekekombe ikya inyaanyi eno ndaanyoore, na moraabhe na enkaagha ënköngʼu kya iyaane.+40 Kasi okotoora ömöntö aikare bhoryo ubhwane handë bhömösi, ghuyö te-moremo ughwane
         hë. Waryobha umwene we arehaana bhano yaamara ökösëëmërya.”41 Mbe, hano abheegha bharikyabho ikömi bhaara bhaaighuurë ghayö, bhakabharererra. 42 Mbe, ku bhuyö Yëësu akabhabherekera bhamusuntarre. Akatëëbhya abheegha abhaaye bhonswe
         igho igha, “Mmomanyirë igha, abhatöngi Abhakyaro, mbaana ubhwera ko-bhantö abhaabho
         kora nkobhabhandërrya bharë. 43 Kasi, kö-bhëënyu tinkutuna ebhe igho hë. Ömöntö wowonswe ono akutuna abhe omonene
         mö-bhëënyu, ni-igha abhatighinkanere. 44 Na ömöntö wowonswe ono akutuna abhe uwa mbere mö-bhëënyu, ni-igha abhe omoghorwa uwëënyu.
         45 Kora öni Omoona uwa Ömöntö, tenaasha igha abhantö bhantighinkanere hë, kasi naasha
         igha, ntighinkanere abhantö, na ukwiruusya öbhöhöru ubhwane, okore ntunguri abhantö
         abhaaru.”Yëësu arahwënia umuhukuru(Mataayo 20:29-34; Ruuka 18:35-43)46 Mbe, bhakahika Yërikö. Hano Yëësu na abheegha abhaaye hamwë na rikomo rinene irya
         abhantö bhaatanööyë ukurwa Yërikö, bhakanyoora umuhukuru aikaayë mbareka iya enshera,
         arasabherra seehera. Ömöntö uyö yaabherekerwanga igha Bhatimaayo, mura uwa Timaayo.
         47 Hano yaaighuurë igha Yëësu uwa Nazarëëti we akoheta hayö, akasimya okokonga bhököngʼu
         igha, “Yëësu, umwebhorwa Daudi,+ otanyabhera!” 48 Abhantö abhaaru bhakamohamera okore akire. Kasi umwene akëngërya okokonga bhököngʼu
         igha, “Umwebhorwa Daudi, otanyabhera!”49 Yëësu akemerra, akaghamba igha, “Momobherekere aashe hano.”Mbe, bhakabherekera umuhukuru uyö, bhakamötëëbhya igha, “Terema! Emoka arakobherekera.”50 Bhatimaayo akarekera hansë ingibho iyaaye, akemerra bhöngöbhöngö, akaghya ku-Yëësu.51 Yëësu akamöbhöörya igha, “N-kë ukutuna nkokorre?”Umuhukuru uyö akamohonshora igha, “Umwëghya, nkutuna ndë igha maahe.”52 Yëësu akamohonshora igha, “Keno këghërrë uhwënirë, nu-mukumo ughwaho. Kaghi ka.” Hayö
         na hayö igho, ömöntö uyö akasimya okomaaha, akasoorana Yëësu ko-nshera.
         
            
               	Maaha mo-ketabho ikya Eheetoko iya Etoraati 24:1.

               	Maaha mo-ketabho ikya Okosemoka 1:27.

               	Maaha mo-ketabho ikya Okosemoka 2:24.

               	Maaha mo-ketabho ikya Ukurishoka 20:12-16; Eheetoko iya Etoraati 5:16-20.

               	Bhono ërëngë këköngʼu okosoha mo-Bhokama ubhwa Waryobha. Senakara isyëndë syandëkirë igha, n-këköngʼu okosoha mo-Bhokama ubhwa Waryobha ko-bhantö bhano bhakwitengʼera ubhwamë
                     ubhwabho.

               	Moraabhe na enkaagha ënköngʼu kya iyaane. Mu-Kiyunaani ni-igha, mobhatiisibhwa kya bhono öni ndaabhatiisibhwi.

               	Umwebhorwa Daudi. Abhayahudi bhaitengʼera igha Mesiya nakaruure mo-eka ya omokama Daudi. Maaha mo-faharaasa.

Yëësu araturungʼanwa Yërusarëëmu kya omokama(Mataayo 21:1-11; Ruuka 19:28-40; Yohana 12:12-19)111 Hano Yëësu na abheegha abhaaye bhaahikirë haangʼë na Yërusarëëmu, mu-bhishishi ibhya
         Bhetifaghe na Bhetania, haangʼë na inguku iya Ëmëzëituuni, Yëësu akatoma abheegha
         abhaaye bhabhërë. 2 Akabhatëëbhya igha, “Moghende mu-kishishi kiyö kërëngë mbere hayö, hano moraasohe-mo,
         moraamaahe ekeghaini ikya itikërë kisibhirwë, keno ketakaaikarëëywë na ömöntö. Moketashore
         mokendeetere. 3 Nyoore ömöntö wowonswe igho nabhabhöörya igha, ‘N-kwakë mokokora igho?’ mömötëëbhi
         igha, ‘Omonene arakituna, naraamare akikyöri.’+”4 Mbe bhakaghya, bhakanyoora ekeghaini ikya itikërë këbhöhirwë kebhara, haangʼë na ekesaku
         ikya inyumba, mbareka iya enshera enene, bhakaketashora. 5 Abhantö nyabhorebhe bhano bhaarenga bhaimërëëyë hayö, bhakabhabhöörya igha, “Bhëënyu!
         N-kwakë mokotashora ekeghaini ikya itikërë kiyö?” 6 Abheegha bhayö bhakabhahonshora kya bhoora Yëësu yaabhatëëbhëri. Mbe, abhantö bhayö
         bhakabhaikërërrya bhagheghe itikërë iyö. 7 Bhakakeherra Yëësu, ekeghaini ikya itikërë kiyö, bhakaarya-ko singibho isyabho. Yëësu
         akariina-ko, akaikara. 8 Abhantö bhano bhaarë ko-roghendo urwa ukughya Yërusarëëmu, bhakatandeka singibho isyabho
         ko-nshera, abhandë bhakagheesha amasagharya agha ëmëtë mö-mëghöndö, bhakaarya ko-nshera.
         9 Abhantö abhandë bhaarenga bhatangatirë, na abhandë bhaarwanga nyuma Yëësu. Bhonswe
         igho, bhaasherranga bharaghamba igha,“Hosana!+Waryobha akongʼoore ono ukuusha okohetera iriina irya Omonene Waryobha!+10 Obhokama ubhwa ghuuka uwëëtö Daudi bhono bhukuusha, bhongʼoorwe!Waryobha uwa mu-ryobha akumibhwi!”11 Yëësu akasoha Yërusarëëmu, akaheterrania këmwë, akaghya mu-risengerro irya Waryobha.+ Akaitaaha bhuuya ëbhëntö bhyonswe igho bheno bhyaarë hayö. Kasi okanyoora omoghoroobha
         ghuhikirë, ku bhuyö akatanora hamwë na abheegha abhaaye ikömi na bhabhërë, akaghya
         Bhetania.Yëësu araihiima umutiini ghono ghotakwama(Mataayo 21:18-19)12 Hano bhwaakëëyë, Yëësu na abheegha abhaaye bhakarwa Bhetania, bhakaghya Yërusarëëmu,
         akaighwa asëngëëyë. 13 Akërëngë hare, akamaaha ömötë ughwa umutiini ghunyërëghëtirë. Akaghuhika haangʼë,
         okore amaahe-ko hanga sitiini seeko. Hano yaahikirë, akanyoora sitiini teseeko hë,
         na-matö agheene ghaishööyë-ko, ko bhoora enkaagha iya ukwama tewanyöörrë eraabha hë.
         14 Mbe, akatëëbhya ömötë ghuyö igha, “Ukurwa urusikö urwa reero na amakora ghonswe igho,
         otakaasha ukwama sehagho.”+ Abheegha abhaaye bhakaighwa amangʼana ghayö.Yëësu ararughya abhaköri abha ibhyasharamo-bhogho ubhwa risengerro(Mataayo 21:12-17; Ruuka 19:45-48; Yohana 2:13-22)15 Mbe, hano bhaahikirë Yërusarëëmu, Yëësu akasoha mo-bhogho ubhwa risengerro irya Waryobha.
         Akasimya ökökënyia abhantö bhano bhaaghöryanga na bhano bhaaghoranga-mo ëbhëntö. Akahenora
         semeeza isya bhano bhaaswënianga seehera. Akahenora na ibhitumbë ibhya bhano bhaaghöryanga
         ibhighuuti. 16 Kora tiyaikërëëyi igha, ömöntö wowonswe igho ono aghëghirë ëkëntö kyokyonswe igho
         ikya ököghörya, ahete nakyo mo-bhogho ubhwa risengerro irya Waryobha.17 Hano Yëësu yaamarrë, akabhëëghya igha, “Kasi tiyandëkirwë mo-Maandeko Amahörëëru igha,
         ‘Risengerro iryane, nderaabhe ahasë aha amasabhi ko-bhantö abha ibhyaro bhonswe igho’?+ Kasi bhoono bhëënyu mörëkörrë kya ‘risana irya abhasaki!’+”18 Hano abhanene abha abhasëngëri abha Waryobha na abhëëghya abha amaraghërryö agha Mosa
         bhaaighuurë amangʼana ghayö, bhakasimya ukutuna enshera iya ukumwita, ko bhoora mbaamwöbhöhirë.
         Abhantö bhonswe igho, mbaaröghööribhwanga na amëëghyö agha Yëësu. 19 Hano omoghoroobha ghwaahikirë, Yëësu na abheegha abhaaye bhakatanora ukurwa mu-mughi
         muyö.Okosabha ukwa umukumo ku-Waryobha(Mataayo 21:20-22)20 Mbe, nyinkyo iyaako hano bhaakyoranga mu-mughi ughwa Yërusarëëmu, mbaanyöörrë ömötë
         ughwa umutiini ghoora, ghwömirë törö kora imiri. 21 Peetero akahiita amangʼana ghano Yëësu yaaghambirë, akamötëëbhya igha, “Raabhi, tamaaha!
         Umutiini ghono waaihiimirë, ghwömirë!”22 Yëësu akabhatëëbhya igha, “Mukuminga Waryobha. 23 No-bhoheene nkobhatëëbhya igha, hano ömöntö araakumi engʼana igha neraabhe, ange okobha
         na entarëki mo-nkoro iyaaye, reno araasabhe nderaabhe. Ömöntö uyö aratora ökötëëbhya
         inguku eno igha, ‘Iheka wirekere mu-nyansha,’ na ni-igho eraabhe. 24 Ku bhuyö ndabhatëëbhya igha, hano mwasaasaama na okosabha kyokyonswe keera, mukuminga
         igha, mukinyöörrë, hayö ho moraakinyoore. 25 Kasi hano wanyoora morasabha, mwabherenga kera ömöntö ono ukunyoora abhasarëëyi engʼana
         nyabhorebhe. Ho kora na Suwëënyu uwa mu-ryobha wonswe araabhaabhere obhosarya ubhwënyu.
         [26 Kasi hano motaabherenga abhandë, Suwëënyu uwa mu-ryobha wonswe, tabhaabhere obhosarya
         ubhwënyu hë.]+”Yëësu arabhööribhwa hano yaaruusya ubhwera ubhwaye(Mataayo 21:23-27; Ruuka 20:1-8)27 Mbe, Yëësu na abheegha abhaaye ghwiki bhakahika Yërusarëëmu. Hano bhaaghendanga mu-risengerro
         irya Waryobha, abhanene abha abhasëngëri abha Waryobha, abhëëghya abha amaraghërryö
         agha Mosa, bheena abhaghaaka abha Ikiyahudi, bhakaghya ku-Yëësu. 28 Bhakamöbhöörya igha, “Amangʼana ghano okokora, m-bwera kë okoghakorra? N-nawë yaakohaana
         ubhwera ubhwa okokora ghayö?”29 Yëësu akabhahonshora igha, “Tigha öni wonswe mbabhööri-ko engʼana. Hano moraahonshore
         engʼana iyö, öni wonswe nendaabhatëëbhi, hano naaruusya ubhwera bhono. 30 Ubhwera ubhwa Yohana ubhwa okobhatiisya abhantö, hai yaabhuruusiri? Nku-Waryobha,
         kasi nko-bhantö? Monhonshore twighwe!”31 Bhakabhoorania abheene ko abheene igha, “Hano toraaghambe igha, nku-Waryobha bhwaaruurë,
         naraatöbhööri igha, ‘Ndarra mbe temwamukumiri hë?’ 32 Na hano toraaghambe igha, ‘Nko-bhantö bhwaaruurë, abhantö mbatorererra.’” Bhoobhohanga
         abhantö, ko bhoora abhantö bhonswe igho, mbaakumiri igha, Yohana nö-mörööti uwa Waryobha
         yaarë. 33 Mbe, bhakahonshora Yëësu igha, “Tetomanyirë hë.”Yëësu wonswe akabhatëëbhya igha, “Kora öni wonswe, tembatëëbhi hano naaruusya ubhwera
         ubhwa okokora amangʼana ghano.”
         
            
               	Maaha mo-ketabho ikya Zakaria 9:9. 

               	Hosana. Ne-ngʼana iya Ikiyunaani. Kare hayö ensonga iyaaryo yaarenga Töörya handë Tötööri, kasi ko-nkaagha iya Yëësu, engʼana iyö yaamanyekaini igha n-kituri ikya ukwörökya
                     igha ömöntö uyö angʼöörrwë, ku bhuyö bharamukumya.

               	Maaha mo-ketabho ikya Zabhuri 118:25-26.

               	Risengerro irya Waryobha. Maaha mo-faharaasa.

               	Ukurwa urusikö urwa reero na amakora ghonswe igho, otakaasha ukwama sehagho. Yëësu yaaihiimirë umutiini, ukwörökya kya bhono Waryobha arishibhya Abhayahudi,
                     ko bhoora bhataarë na sehagho isya eteemo inshiiya.

               	Maaha mo-ketabho ikya Isaaya 56:7.

               	Maaha mo-ketabho ikya Yeremia 7:11.

               	Amangʼana ghano gharëngë mo-bhebhandërryö kya bheno […] ni-igha, tegharëngë mo-senakara
                     isyëndë isya Ikiyunaani.

Abhatangati abha Ikiyahudi n-kya abharëmi abhaghogho(Mataayo 21:33-46; Ruuka 20:9-19)121 Yëësu akasimya ökörëngërya abhatangati abha Abhayahudi bhayö igha, “Yaare-ho ömöntö
         uwöndë, ono yaarë na ömöghöndö ughwaye ghono yëëmëri-mo emezabhibhu. Akaghoghetera
         righöri, akatuka-mo ubhwina ubhwa okometera-mo sezabhibhu. Akahaghaasha-mo obhotaro
         ubhwa abharëndi ubhwa okorendera ömöghöndö. Akakoodisha ömöghöndö ghuyö ko-bharëmi,
         we akakora oroghendo, akaghya ikyaro ikyëndë ikya hare. 2 Hano enkaagha iya ukutwa sezabhibhu yaahikirë, akatoma omoghorwa uwaaye ko-bharëmi
         bhayö, okore bhamohaane keno bhaaikererraini. 3 Kasi abharëmi bhayö, bhakaghoota omoghorwa uyö, bhakamotema, kora bhakamukyörya mabhoko
         masa igho. 4 Mwene möghöndö akatoma-yo ghwiki omoghorwa uwaaye uwöndë. Uyö wonswe bhakamotema sengoma
         ko-motwe, bhakamokorra bhoghogho. 5 Ghwiki akatoma-yo omoghorwa uwöndë, bhakamwita. Akatoma abhaghorwa abhandë abhaaru,
         bhakabhatema, kora bhakaita abhandë. 6 Mwene möghöndö uyö, akatighara na omoona uwaaye omoghonshe umwene igho, uwa okotoma-yo.
         Mbe, akatoma omoona uwaaye uyö, ko-bharëmi bhayö. Akaighambera mo-motwe ughwaye igha,
         ‘Mbaraasooke omoona uwaane.’7 “Kasi hano yaahikirë, abharëmi bhayö bhakakora ikiina igha, ‘Ono we umuri uwa umwandö
         ghono. Bhoono ni-igha tumwite, okore umwandö ghono ghobhe ughwëtö.’ 8 Mbe, bhakamoghoota, bhakamwita, bhakamorekera kebhara iya ömöghöndö ughwa emezabhibhu
         ghuyö.9 “Bhoono mwene ömöghöndö uyö, iyakë araakore? Hano arikyora, nariita abharëmi bhayö,
         na ömöghöndö ghuyö, na-bhandë arekodishirya. 10 Kasi, temwakasömirë Amaandeko Amahörëëru igha,‘Reghena reno abhahaghaashi bhaangirë,ndyo rebhaayë reghena rinene irya ko-koona iya umusingi ughwa inyumba.11 Omonene Waryobha we akörrë engʼana iyö,engʼana iyö, nkötöröghöörya ërë.’+”12 Abhanene abha abhasëngëri abha Waryobha, abhëëghya abha amaraghërryö agha Mosa na
         abhaghaaka, bhakamanya bhuuya igha, ëkërëngyö kiyö, mbo arëngëëyi. Bhakatuna igha
         bhamoghoote, kasi bhakoobhoha rikomo irya abhantö. Bhakamutigha hayö, bhakatanora.Yëësu arabhööribhwa engʼana iya righööti(Mataayo 22:15-22; Ruuka 20:20-26)13 Mbe, ku bhuyö abhanene abha Abhayahudi, bhakatoma Abhafarisaayo nyabhorebhe, na abhasoorani
         abha rikomo irya omokama Herode Antipa, okore bhaghashani Yëësu, okorengʼaana na amangʼana
         aghaaye umwene. 14 Bhakaghya igho hano bhaahikirë, bhakatëëbhya Yëësu igha, “Umwëghya, ntomanyirë igha,
         uwe m-möntö uwa heene örë, amangʼana ghonswe igho ghano okoghamba, na-agha obhoheene.
         Uwe töötöniibhwi na obhonene ubhwa emeremo ighya ömöntö. Nkwëghya örë amangʼana agha
         enshera iya Waryobha, ko obhoheene. Bhoono, okohaka righööti ko-Kaisaari+ ne-ngʼana nshiiya? Ni-igha tohakenga, kasi totakaahaka?”15 Kasi Yëësu akangʼura ubhwihunaania ubhwabho bhuyö, akabhahonshora igha, “N-kwakë mukutuna
         igha mongashani? Munyöröki hano ritöngörö+ riyö ndemaahe.”16 Mbe, bhakamoherra. Akabhabhöörya igha, “Ekesosa na iriina irya ömöntö bheno bhërëngë
         ku-ritöngörö reno, ni-bhyawë?”Bhakamohonshora igha, “Ni-ibhya Kaisaari.”17 Yëësu akabhatëëbhya igha, “Ibhya Kaisaari, mohaanenga Kaisaari umwene, na ibhya Waryobha,
         mohaanenga Waryobha.” Bhonswe igho bhakaroghoora bhököngʼu.Yëësu arashumaashera amangʼana agha ukuryoka ukwa abhaku(Mataayo 22:23-33; Ruuka 20:27-40)18 Ryaare-ho rikomo irya Abhayahudi reno rekobherekerwa igha Abhasadukaayo.+ Bho bhaaghambanga igha, ukuryoka ukwa abhaku tekooho hë. Urusikö nyabhorebhe bharikyabho,
         bhakaghya ku-Yëësu, bhakamöbhöörya igha, 19 “Umwëghya, omanyirë Mosa yaatoraghërrëëyi mo-maraghërryö igha, hano umushaasha akuurë
         atighirë mokaaye, kasi tiyebhora-ko omoona kora ömwë hë, ni-igha mura uwaabho atwenerwe
         omokari uyö, okore akorre mura uwaabho uyö yaakwa umughi.+20 Mbe, bhaare-ho abhamura muhungatë. Uwa mbere yaatëtirë omokari, kasi akakwa igho ataibhööyë
         nawe omoona kora ömwë. 21 Uwa kabhërë akatwenerwa omokari uyö, kasi umwene wonswe akakwa igho ataibhööyë nawe
         omoona kora ömwë. Kora na uwa katatö wonswe, ekabha ighoigho. 22 Bhonswe igho muhungatë bhano bhaarë na omokari uyö, bhakakwa igho bhataibhööyë-ko
         omoona kora ömwë. Omokari uyö wonswe, akakamba akakwa. 23 Bhoono mbe tötëëbhi, nyoore m-maheene igha ukuryoka kooho, m-mokaa wë arebha urusikö
         urwa ukuryoka? Ko bhoora m-mokaa abhashaasha muhungatë bhonswe igho bhayö yaarë.”24 Yëësu akabhahonshora igha, “Nkusira mörë, ko bhono motamanyirë bhono Amaandeko Amahörëëru
         ghakoghamba, na kya igho obhotoro ubhwa Waryobha bhörë. 25 Hano abhaku bhariryoka, tebhareteta handë okotetwa hë. Kasi mbarebha kya abhamaraika
         abha mu-ryobha. 26 M-maheene igha abhaku nkuryoka bharë, kasi temwakasömirë mo-ketabho ikya Mosa, kya
         bhono Waryobha yaaghambirë hano ekesaka kyookanga omorro? Waryobha yaatëëbhëri Mosa
         igha, ‘Nö-öni Waryobha uwa Ibhurahimu, Isaaka na Yaakobho.’+27 Waryobha nu-uwa abhahöru, tu-wa abhaku hë.+ Bhëënyu nkusira mörë.”Umughiro umurito okokera ghyonswe igho(Mataayo 22:34-40; Ruuka 10:25-28)28 Hano Yëësu yaanyeerananga senkaani na Abhasadukaayo, umwëghya uwa amaraghërryö agha
         Mosa akahika-ho, akaighwa keno bhaanyeerananga senkaani. Hano yaaighuurë bhono Yëësu
         yaabhahönshööyë bhuuya, akamöbhöörya igha, “M-mughiro kë omonene okokera ghyonswe
         igho?”29 Yëësu akamohonshora igha, “Umughiro omonene nkoghamba ghörë igha, ‘Mwitegherre bharë
         Abhaisiraëri! Omonene Waryobha uwëëtö, we Omonene umwene igho. 30 Ohanshe Omonene Waryobha uwaaho, kwa enkoro iyaaho yonswe igho, ko amaitegherro aghaaho
         ghonswe igho, ko sehakëri isyaho syonswe igho, na singuru isyaho syonswe igho.’+31 Na umughiro ughwa kabhërë ni-igha, ‘Ohanshe murikyaho, kya bhono wihanshirë uwe umwene.’+ Teghooho umughiro omonene okokera ghiyö hë.”32 Umwëghya uwa amaraghërryö agha Mosa uyö, akatëëbhya Yëësu igha, “Ore umwëghya, m-buuya
         oghambirë igha, Omonene Waryobha uwëëtö, we Omonene umwene igho, uwöndë taaho hë.
         33 Ghwiki, nemanyirë igha, ni-igha ömöntö ahanshe Waryobha kwa enkoro iyaaye yonswe igho,
         ko sehakëri isyaye syonswe igho na singuru isyaye syonswe igho, na ahanshe murikyaye
         kya bhono aihanshirë umwene. Iyö yo engʼana indito bhököngʼu, okokera ibhimwenso ibhisikibhwa
         bheena ibhimwenso ibhyëndë bhyonswe igho.”34 Hano Yëësu yaarööshë igha ömöntö uyö m-buuya ahönshööyë, akamötëëbhya igha, “Uwe te-hare
         örë na Obhokama ubhwa Waryobha.” Kukurwa hayö, tiyaare-ho ömöntö kora ömwë ono yaakarëhirë
         ghwiki ököbhöörya Yëësu engʼana iya ukumushaashya.Yëësu we umwebhorwa Daudighwiki m-Monene uwa bhonswe igho(Mataayo 22:41-46; Ruuka 20:41-44)35 Hano Yëësu yëëghyanga abhantö mu-risengerro irya Waryobha, akabhöörya igha, “N-kwakë
         abhëëghya abha amaraghërryö agha Mosa bhakoghamba igha Kiristo nu-mwebhorwa Daudi?
         36 Daudi umwene hano yaatangatirwë na Umwika Ömöhörëëru, yaaghambirë igha,‘Omonene Waryobha yaatëëbhëri Omonene uwaane+ igha,“Ikara bhoryo ubhwane hano, ahasë hano hakosookwa bhököngʼu,okohekera hano ndekokora, otashere hansë abhabhisa abhaaho.”’+37 “Hano Daudi akobherekera Kiristo igha m-Monene uwaaye, bhoono iyakë araakore ghwiki
         Kiristo uyö abhe umwebhorwa uwaaye?”Rikomo rinene irya abhantö ndyaamwitegherranga rishömëëywë.Yëësu aratëëbhya abhantö bhaibhashe abhëëghya abha amaraghërryö agha Mosa(Mataayo 23:1-36; Ruuka 20:45-47)38 Mbe, hano Yëësu yëëghyanga rikomo riyö, yaarëtëëbhëri igha, “Mwiyangarre na abhëëghya
         abha amaraghërryö agha Mosa. Abhantö bhayö bhahanshirë okoghenda ko-nshera bhatöörrë
         sengansho isyabho sentambë, na ökökëëribhwa mo-meteera kwa okosookwa. 39 Ghwiki mbahanshirë ukwikara ku-bhitumbë ibhya abhanene mu-sinyumba isya esango iya
         Abhayahudi. Na hano bharaarekwa inyangi, bhahanshirë ukwikara ahasë aha abhatangati.
         40 Amangʼana aghaabho m-maaru hano bhasaasaama Waryobha mo-bhantö. Nkokora bharë igho,
         okore abhantö bhakanye igha, m-bantö abha heene. Bhaana eteemo iya ököngʼënërrya abhasinö,
         bhabhatuhe ëbhëntö. Abhantö bhayö, Waryobha narebhashibhya bhököngʼu!”Umusinö ono yaaruusiri bhuuya esadaaka(Ruuka 21:1-4)41 Yëësu akaikara mu-risengerro irya Waryobha, haangʼë na ëkëntö ikya okotoora-mo esadaaka.
         Yaamaherranga bhono abhantö abhaaru bhaatooranga sesadaaka mö-këntö kiyö. Abhaamë
         abhaaru bhaaruusyanga seehera sinsharu. 42 Mbe, akaasha-ho umusinö ömötöbhu, akaruusya amatöngörö amake, abhërë igho, akatoora-mo.
         43 Hano Yëësu yaarööshë ghayö, akabherekera abheegha abhaaye, akabhatëëbhya igha, “No-bhoheene
         nkobhatëëbhya igha, umusinö ömötöbhu ono, aruusiri ekerengere ekenene okokera abhandë
         bhayö bhonswe igho. 44 Nengambirë igho, ko bhoora abhandë bhayö bhonswe igho, ni-kitweno ikya omoharrökyö
         ughwa ëbhëntö bheno bhaanabhyo ngwo bharuusiri. Kasi umusinö ömötöbhu ono, naruusiri
         bhyonswe igho bheno aanabhyo.”
         
            
               	Maaha mo-ketabho ikya Zabhuri 118:22-23.

               	Kaisaari. Kiyö ni-kyeo ikya omonene uwa Abharuumi kyaarë. Yaatonganga ibhyaro ibhyaru okohetera
                     öbhökööröni. Omokama Herode Antipa yaashaaghööywë na Kaisaari abhe omotangati. Maaha
                     mo-faharaasa.

               	Ritöngörö. Mu-Kiyunaani ni-igha, idinaari, n-ditöngörö irya Ikiruumi ryaarë.

               	Abhasadukaayo. Bhaarë rikomo irya abhantö abha ikyaro ikya Isiraëri. Bhaaghöötirë amaraghërryö
                     agha Mosa ghano ghaarë ko-Maandeko Amahörëëru, kasi bho tebhaaghöötirë amëëghyö agha
                     abhaghaaka abha kare. Ghwiki, tebhaikërryanga igha ukuryoka mo-bhaku hökörë. Maaha
                     mo-faharaasa.

               	Maaha mo-ketabho ikya Eheetoko iya Etoraati 25:5-10.

               	Maaha mo-ketabho ikya Ukurishoka 3:6.

               	Waryobha nu-uwa abhahöru, tu-wa abhaku hë. Ensonga iyaamo ni-igha, hayö Waryobha nkwörökya arë igha, abhaku bhayö ko-we, m-bahöru
                     nkoheeshera bharë. Ku bhuyö bhëënyu nkusira mörë ko okoghamba igha ukuryoka ukwa abhaku
                     tekooho hë.

               	Maaha mo-ketabho ikya Eheetoko iya Etoraati 6:4-5.

               	Maaha mo-ketabho ikya Amangʼana agha Abharaawi 19:18.

               	Omonene uwaane. Hano nkwörökya ërë Yëësu Kiristo.

               	Maaha mo-ketabho ikya Zabhuri 110:1.

Yëësu arashumaashera okotemorwaukwa risengerro irya Waryobha(Mataayo 24:1-2; Ruuka 21:5-6)131 Hano Yëësu yaarwanga mu-risengerro irya Waryobha arëngë hamwë na abheegha abhaaye,
         umwegha uwaaye ömwë akamötëëbhya igha, “Umwëghya, maaha amaghena amanene ghayö gharëngë
         ko-manyumba kuyö, na amanyumba amanene ghayö kya bhono gharë, nköröghöörya gharë!”2 Yëësu akahonshora igha, “Amanyumba amanene ghayö mokomaaha hayö, tereeho reghena reno
         reretama ku-ryëndë hë!”Yëësu arashumaashera inyaanyi enene eno ikuusha(Mataayo 24:3-14; Ruuka 21:7-19)3 Hano Yëësu yaarenga aikaayë ku-nguku iya Ëmëzëituuni amaahërrëëyë risengerro irya
         Waryobha, Peetero, Yaakobho, Yohana bhaana Anderea bhakamöbhöörya bharëngë abheene
         igho hagharë igha, 4 “Torakosabha ötötëëbhi, ghayö okoghamba n-dööhë gharyebhoka? N-kemanyërryö kë keno
         kereghera tomanye igha, ghayö haangʼë gharë ghabhe?”5 Mbe, Yëësu akabhahonshora igha, “Mwiyangarre, motakaasha okongʼainwa! 6 Abhantö abhaaru mbariisha bharaibherekera iriina iryane, eno bharaikora igha, mbo
         Kiristo. Na abhantö bhayö, mbarengʼaina abhantö abhaaru. 7 Ko-nkaagha iyö, muriighwanga amangʼana agha riihë na ibhingʼurusa ibhya riihë. Motakaasha
         okoroghoora hano moremaahanga amangʼana ghayö, ni-igha ghabhe, kasi umuhiko ughwa
         ekebhara,+ turinyoora ghoraahika hë. 8 Ikyaro nyabhorebhe, nkiriitana na ikyaro ikyëndë, obhokama mburiitana na obhokama
         ubhwöndë. Ibhirighiti na inshara, mberebha ahasë ahaaru ko-kebhara kono. Amangʼana
         ghayö, n-kya ebhesa ibhya omokari bheno bhekotangata omoona atareebhorwa.9 “Kasi bhëënyu mwiyangarre bhököngʼu. Abhantö mbarebhaghoota bhabhahire mo-sebharasa,
         kora mbarebhatemanga bhököngʼu mu-sinyumba isya esango iya Abhayahudi. Mbarebhahira
         ko-bhanene abha ikyaro na ko-bhakama, ko bhoora igha, m-bantö abhaane mörë. Iyö yo
         erebha enkaagha iya bhëënyu ukwimererra Amangʼana Amaiya ko-bhantö bhayö. 10 Kasi Amangʼana Amaiya, ni-igha gharaarekwe ku-bhyaro bhyonswe igho tangata, umuhiko
         ghotaraahika. 11 Hano abhantö bhayö bharebhaghoota bhabhahire mo-sebharasa, na okobhabhotorra ikiina,
         motakaasha okohaha igha, n-kë moraaghambe. Bhëënyu moghambe keno mörëtëëbhibhwa hayöhayö
         na Waryobha. Ti-igha m-bëënyu moreghamba hë, kasi nu-Mwika Ömöhörëëru ono arëngë mö-bhëënyu,
         uyö we arebhatöörryanga okoghamba.12 “Ömöntö narinyeera inikö mura uwaabho, okore aitwe. Na umwibhöri uwa ikishaasha narinyeera
         inikö omoona uwaaye, na abhaana mbarinyeera inikö abhaibhöri abhaabho okore bhabhaite.
         13 Abhantö mbarebharegha ahasë honswe igho, ko bhoora igha, m-beegha abhaane mörë.+ Kasi ono arëghömërrya okohekera ku-muhiko, Waryobha narëmötöörya.”Inyaanyi enene enkaagha iya okotemorwa ukwa risengerro(Mataayo 24:15-28; Ruuka 21:20-24)14 Ömöntö ono akosoma amaandeko ghano, amanyërri ensonga iyaako. Yëësu akaghëndërrya
         okoghamba igha, “Hano moremaaha omosarya ono akoreeta amanyënyëëri,+ aimërëëyë Ahasë Ahahörëëru, ahasë hano ataingʼarëëyi okobha-ho, hayö ho bhoono abhantö
         abha Yudea, bhangʼosere mu-singuku! 15 Ömöntö ono urinyoora arëngë kwi-rongo, atakaika hansë igha asohe mu-nyumba, okoghegha
         ëkëntö kyokyonswe keera, kasi angʼose bhöngöbhöngö, atakaategheta! 16 Ömöntö ono urinyoora arëngë kö-möghöndö, atakaasha okohonshoka okoghegha ingibho iyaaye.
         17 Toraabhera abhakari bhano urinyoora bharaghönkya, na bhano urinyoora bharëngë enda
         ku-sinsikö siyö. 18 Ku bhuyö mosabhe Waryobha igha, amangʼana ghayö, ghatakaasha kobha ko-nkaagha iya
         embeho. 19 Sinsikö siyö abhantö mbarinyoora inyaanyi indito bhököngʼu, eno etakaabhaayë-ho kerenga
         Waryobha yaabhomba ekebhara keno. Inyaanyi kya iyö terebha-ho ghwiki hë. 20 Kora m-bono Omonene Waryobha yaasuuhya sinsikö siyö, singa atasisuuhya, taaho ömöntö
         ono akaahönirë hë. Kasi Waryobha yaasuuhya sinsikö siyö, ko okoghera iya abhaahorwa
         abhaaye.21 “Mbe, ko-nkaagha iyö, hano ömöntö arebhatëëbhyanga igha, ‘Tamaaha, Kiristo n-goono
         hano arë!’ handë igha, ‘Tamaaha, ne-eera arë!’ motakaikërrya. 22 Ko bhoora mbariisha abhantö abharongo bhano bharibherekeranga igha, mbo Kiristo. Kora
         mbariisha abharööti abha obhorongo, bhano bharekora amakono na ebhemanyërryö, okore
         bhangʼaine abhantö, kora abhaahorwa abha Waryobha. 23 Mbe, kasi bhëënyu mwiyangarre! Öni mmarrë okobharoma ökötwë, amangʼana ghayö ghatareebhoka.Ukuusha ukwa Omoona uwa Ömöntö(Mataayo 24:29-35; Ruuka 21:25-33)24 “Mbe, kasi hano sinsikö isya inyaanyi siyö serehehwa, iryobha ndirisyöribhwa rebhe
         ikisuntë, na umwëri teghorebha na emerengaari ghwiki hë.+25 Sinyota syonswe nsereghwa hansë ukurwa ighörö iyö. Waryobha narisingisya singuru isya
         mu-ryobha.+26 “Ho abhantö bhonswe igho bharemmaaha öni Omoona uwa Ömöntö, ndaasha ndëngë ko-masaarö,
         neena obhotoro na ubhuhika.+27 Ho ndetoma abhamaraika+ abhaane, bhakomani abhaahorwa abhaane, ukurwa mbaara syonswe igho isya ekebhara keno,
         ukurwa hano ekebhara kisimiiyi, okohekera hano kikuhwera.”28 Yëësu akaghëndërrya okobharëngërya igha, “Momaahere kö-mötë ughwa umutiini. Hano amatö
         agha amasagharya aghaako ghasëbhökirë ghakore umunyeenye, hayö nkomanya mörë igha,
         enkaagha iya emaaho n-haangʼë ërë. 29 Ni-ighoigho na bhëënyu bhonswe, hano moremaaha ghayö gharaikora, momanye igha, n-haangʼë
         ndë ukuusha. 30 No-bhoheene nkobhatëëbhya igha, rekora reno, terehete igho, ghayö ghonswe igho ngambirë
         ghataraaikora. 31 Ekebhara na ighörö iyö mbereheta, kasi amangʼana aghaane, ngarëghëndërrya okobha-ho
         igho kughya iyö.Taaho ömöntö ono amanyirë urusikö handë esa iya umuhiko(Mataayo 24:36-44)32 “Kasi urusikö ruyö, handë enkaagha iya ukuusha ukwane öni Omoona uwa Ömöntö, taaho
         ömöntö ono amanyirë hë, mbakaabha abhamaraika abha mu-ryobha, handë Omoona uwa Waryobha.
         Kasi Taata Waryobha, we umwene igho amanyirë. 33 Mbe, mwiyangarre! Mwisëëmi, ko bhoora motamanyirë enkaagha iyö rono irihika.34 “Ukuusha ukwane öni Omoona uwa Ömöntö, nkutuubhaini kya ëkërëngyö keno hano. Igha,
         n-kya hano ömöntö areemoke ukughya oroghendo, umughi ughwaye ateghere abhaghorwa abhaaye
         bhamonaghëri. Abhatwenani emeremo ighya okokora. Amare atëëbhi ömörëndi uwa mu-kihiita
         igha, angarre.”35 Yëësu akaghëndërrya akaghamba igha, “Ku bhuyö mwiyangarre ko bhoora motamanyirë igha
         n-dööhë mwene mughi arikyora. Temomanyirë hanga no-moghoroobha, handë mu-bhutikö ghatë,
         handë öröghörö rosambirë handë nyinkyo. 36 Mwiyangarre, okore atakaasha okobhatwërërrya mwihiriibhwi. 37 Engʼana eno nkobhatëëbhya hano, m-bonswe igho nkötëëbhya igha, mwiyangarre.”
         
            
               	Umuhiko ughwa ekebhara. Eratora okobha igha, nu-muhiko ughwa ekebhara handë umuhiko ughwa risengerro.

               	M-beegha abhaane mörë. Mu-Kiyunaani ni-igha, ko okoghera iya iriina iryane.

               	Omosarya ono akoreeta amanyënyëëri. Eratora okobha igha, obhosarya bhono bhokoreeta ubhunyanku. Maaha mo-ketabho ikya Daniëri 9:27, 11:31, 12:11.

               	Maaha mo-ketabho ikya Isaaya 13:10.

               	Maaha mo-ketabho ikya Isaaya 34:4.

               	Maaha mo-ketabho ikya Daniëri 7:13; Okohonyora 1:7.

               	Abhamaraika. Maaha mo-faharaasa.

Ësëëmyö iya ukwita Yëësu(Mataayo 26:1-5; Ruuka 22:1-2; Yohana 11:45-53)141 Mbe, waanyöörrë sitighaayë sinsikö ibhërë igho, ebhe inyangi iya Epasaka+ bheena inyangi iya okorya emekaate gheno ghetatöörrwë-mo ehamiira. Abhanene abha
         abhasëngëri abha Waryobha na abhëëghya abha amaraghërryö agha Mosa, bhaatunanga enshera
         iya okoghoota Yëësu bhughunyi igho, abhantö bhatamanyirë, okore bhamobhotorre ikiina,
         bhamwite. 2 Kasi, bhakatëëbhania igha, “Tutighe tangata inyangi ehete, ho tomanye okomoghoota,
         okore abhantö bhatakaasha okokora riihë.”Omokari ono yaahakirë Yëësu amaghuta(Mataayo 26:6-13; Yohana 12:1-8)3 Enkaagha eno Yëësu yaarë mu-kishishi ikya Bhetania, ararya ibhyakorya ka wa Simööni
         ono yaahwënëri obhoghenge, akaasha-ho omokari aana inshubha iya ebheghera ibhya arabhaasita
         eena amaghuta agha ikirumba ikiiya ikya enarido. Öbhöghöri ubhwa amaghuta agha enarido,
         m-bonene bhwaarë. Omokari uyö akaatya umunywa ughwa inshubha, akahomerra Yëësu ko-motwe.
         4 Mbe, abhantö nyabhorebhe bhano bhaarë mu-nyumba muyö, bhakarerra. Bhakasimya okoghamba
         abheene ko abheene igha, “N-kwakë akosarya amaghuta amaiya kya ghayö? 5 Amaghuta ghano, ngakaaghöriibhwi seehera seno sekorengʼaana na ehoorohooro iya ömöntö,
         ko-mooka umughima,+ na seehera siyö bhahaane abhatöbhu.” Bhakahamera bhököngʼu omokari uyö.6 Kasi Yëësu akabhatëëbhya igha, “Mumutighe. N-kwakë mukumunyankya? Engʼana eno omokari
         ono ankörëëyë, ni-nshiiya bhököngʼu. 7 Abhatöbhu, mmoonabho sinsikö syonswe igho. Moratora okobhakorra bhuuya, enkaagha yoyonswe
         igho eno mukutuna. Kasi temoobhe hamwë na öni, sinsikö syonswe igho hë. 8 Omokari ono, nakörrë keno akotora. Amaghuta ghayö anhakirë,+ nasëëmëri okobheekwa ukwane. 9 No-bhoheene nkobhatëëbhya igha, ahasë honswe igho, hano Amangʼana Amaiya ghararaarekwenga
         ko-kebhara kono, engʼana eno omokari ono ankörëëyë, yonswe neraghambwenga, ko okomoheetoka.”Yuuda Isikariyote araikërrya ukunyeera Yëësu inikö(Mataayo 26:14-16; Ruuka 22:3-6)10 Mbe, Yuuda Isikariyote, ömwë mo-bheegha ikömi na bhabhërë abha Yëësu, akaghya ko-bhanene
         abha abhasëngëri, ukunyeera Yëësu inikö, okore abhööröki enshera iya okomoghoota.
         11 Hano abhanene abha abhasëngëri bhaaighuurë amangʼana ghayö, bhakashomerwa bhököngʼu.
         Bhakaikererrania na Yuuda igha bhamohaane seehera. Mbe, Yuuda akasimya ukutuna umweya
         umuuya ughwa okobhaghöötya Yëësu.Yëësu ararya ibhyakorya ibhya Epasakahamwë na abheegha abhaaye(Mataayo 26:17-25; Ruuka 22:7-14, 22:21-23; Yohana 13:21-30)12 Urusikö urwa okotanga inyangi iya okorya emekaate gheno ghetatöörrwë-mo ehamiira,
         ruyö ndwo rwaarë urusikö urwa ukumwensa ikighuruki ikya ringʼöndi irya Epasaka. Mbe,
         hano urusikö ruyö rwaahikirë, abheegha abha Yëësu bhakamöbhöörya igha, “Bhoono, hai
         ukutuna igha toghende tökösëëmëri-ho, ahasë aha ukunyeera-ho ibhyakorya ibhya Epasaka?”13 Mbe, Yëësu akatoma abheegha bhabhërë, akabhatëëbhya igha, “Moghende mu-mughi ghuyö,
         musikana-mo na umushaasha aitëëkirë ensengo, muhinane nawe hano akughya. 14 Mu-nyumba eno araasohe-mo, na bhëënyu mosohe-mo, mötëëbhi mwene nyumba iyö igha, ‘Umwëghya
         arabhöörya igha, “Ikinyumba ikyane keno ndaanyeere-mo ibhyakorya ibhya Epasaka hamwë
         na abheegha abhaane hëkërëngë?”’ 15 Ho mwene nyumba, araabhööröki ikinyumba ëkëgharë keno kësëëmiibhwi ko-ghorofa. Muyö
         mo moraaghi, mötösëëmëri-mo Epasaka.” 16 Abheegha bhayö bhakatanora, bhakaghya mu-mughi ghuyö. Amangʼana ghonswe igho, ngaabhaayë
         kya bhono Yëësu yaabhatëëbhëri, bhakasëëmya ibhyakorya ibhya Epasaka.+17 Hano omoghoroobha ghwaahikirë, Yëësu akaghya mu-nyumba iyö hamwë na abheegha abhaaye
         ikömi na bhabhërë. 18 Hano bhaaryanga, Yëësu akabhatëëbhya igha, “No-bhoheene nkobhatëëbhya igha, ömwë uwëënyu
         ono akorya hamwë na öni hano, naraannyeere inikö.”19 Abheegha abhaaye bhakasimya okobhaabhayera. Bhakamöbhöörya kyömwë ömwë igha, “M-maheene
         Raabhi igha nö-öni?”20 Yëësu akabhahonshora igha, “Ono araanyeere inikö, nö-ömwë mö-bhëënyu ikömi na bhabhërë
         ono akötöngërya hamwë na öni mo-kebhaköri mono. 21 Öni Omoona uwa Ömöntö nendaaitwe kya igho yandëkirwë mo-Maandeko Amahörëëru. Kasi
         haahö, ömöntö ono araannyeere inikö. Nyakara hano ömöntö uyö atakaaibhööywë.”Ibhyakorya ibhya Omonene(Mataayo 26:26-30; Ruuka 22:14-23; 1 Abhakörintö 11:23-25)22 Mbe, enkaagha eno bhaaryanga, Yëësu akaghegha omokaate, akakumya Waryobha, akaghobhotora,
         akahaana abheegha abhaaye, na eno akabhatëëbhya igha, “Mogheghe, moraaghere, ghono
         ngo ömöbhërë ughwane.” 23 Ghwiki, akaghegha ekekombe ikya idivai, akakumya Waryobha, akahaana abheegha abhaaye,
         bhonswe igho bhakanywera ekekombe kiyö. 24 Akabhatëëbhya igha, “Ghano ngo amaanyinga aghaane agha Imuuma+ ghano ghareeteke ko okoghera iya abhantö abhaaru. 25 No-bhoheene nkobhatëëbhya igha, ukurwa reero, tindinywa ghwiki idivai okohekera urusikö
         rono ndinywa idivai eehya ko-Bhokama ubhwa Waryobha.”26 Ho bhaamarrë, bhakarëëtya rirëëtyö irya ukukumya Waryobha. Bhakeemoka ukurwa hayö,
         bhakaghya mu-nguku iya Ëmëzëituuni.Yëësu ararootera Peetero igha naraamwikaane(Mataayo 26:31-35; Ruuka 22:31-34; Yohana 13:36-38)27 Hano bhaarenga ko-nshera, Yëësu akatëëbhya abheegha abhaaye igha, “Bhëënyu bhonswe
         igho moraashe mongʼose ko bhoora yandëkirwë mo-Maandeko Amahörëëru igha,‘Nendaateme omonaghya,amangʼöndi ghanyaraghane.’+”28 Yëësu akaghëndërrya okobhatëëbhya igha, “Kasi hano ndiryoka, nendebhatangatera ukughya
         mo-mokowa ughwa Ghariraaya.”29 Kasi Peetero akamötëëbhya igha, “Bharikyane bhonswe igho mbakakongʼosa, kasi öni tengʼose
         nkutighe hë.”30 Yëësu akamötëëbhya igha, “No-bhoheene nkökötëëbhya igha, noraashe unyikaane katatö,
         setaraaraghora urwa kabhërë ubhutikö ubhwa reero.”31 Kasi Peetero akakangʼasërrya igha, “Nyoore nkukwa, tigha nkwe hamwë na uwe, kasi tinkwikaane
         hë.” Kora abheegha bharikyaye bhonswe igho, bhakaghamba bhuyöbhuyö.Yëësu arasaasaama ku-nguku iya Ghetisemane(Mataayo 26:36-46; Ruuka 22:39-46)32 Hano bhaahikirë Ghetisemane, Yëësu akatëëbhya abheegha abhaaye igha, “Bhëënyu mwikare
         hano, öni ngi okosaasaama haara.” 33 Akaghegha Peetero, Yaakobho na Yohana, akaghya nabho mbere hake igho, akasimya okobhaabhayera
         bhököngʼu na ukunyanka mo-nkoro iyaaye. 34 Mbe, akabhatëëbhya igha, “Enkoro iyaane ebhaabhayëëyë bhököngʼu, kya hano nkaakwa.
         Mwikare hano, mwiraarerre hamwë na öni.”35 Yëësu akaghya mbere hake igho, akairekera hansë bhubhuumaayë. Akasaasaama igha, “Nyoore
         nkebha, ntakahetera inyaanyi eno. 36 Taata, ku-uwe ghonswe igho nkobha gharë. Ku bhuyö ndakosabha unduusiri-ho ekekombe
         ikya inyaanyi eno. Kasi, otakaakora bhono öni nkutuna, kora bhono uwe ukutuna.”37 Mbe, hano Yëësu yaakyörrë ko-bheegha abhaaye abhatatö bhayö, akanyoora abheegha abhaaye
         bharaayë. Akabhöörya Peetero igha, “Simööni, ökërrwë ukwiraarerra kora esa ëmwë iyeene
         igho? 38 Mwiyangarre, na mosaasaame Waryobha, okore motakaashe mushaashwe. Enkoro eratora ököghömërrya
         ukushaashwa, kasi inyanko, nö-möbhërë.”39 Yëësu akaghya-yo ghwiki okosaasaama, akakyorra okoghamba amangʼana ghaaraghaara. 40 Hano yaakyörrë ko-bheegha abhaaye bhayö, akanyoora ghwiki bharaayë, ko bhoora bhaaritöhëëywë
         bhököngʼu na seetero. Hano yaabhaturrë, tebhaarë na engʼana iya okoghamba hë.41 Hano yaakyörrë urwa katatö, akabhatëëbhya igha, “Nanyabhoono mokeraayë moramuunya?
         Bhoono haisirë. Enkaagha iya inyaanyi iyaane ihikirë. Bhoono mwitegherre mbatëëbhi,
         öni Omoona uwa Ömöntö nendaaghootwe ntoorwe mu-bhitaano ibhya abha ëbhëbhë. 42 Mbe, bhoono mobhooke toghende. Tamaaha, ömöntö ono anyërëëyë inikö haangʼë arë.”Yëësu araghootwa(Mataayo 26:47-56; Ruuka 22:47-53; Yohana 18:3-12)43 Enkaagha eno waanyöörrë Yëësu akishumaasha, Yuuda ömwë uwa bheegha abhaaye ikömi na
         bhabhërë bhaara, akahika aana rikomo irya abhantö. Rikomo riyö ryaarenga remanööyë
         imishonge na sirungu. Ryaaruurë ko-bhanene abha abhasëngëri abha Waryobha, abhëëghya
         abha amaraghërryö agha Mosa na ko-bhaghaaka abha Ikiyahudi.+44 Yuuda ono yaanyëërëëyë Yëësu inikö, yöörökëri abhantö abha rikomo riyö ekemanyërryö
         igha, “Ömöntö ono ndaakëëri ku ukumwibhaara, momanye igha we. Muushe momoghoote, motanore
         nawe, momonaghi.”45 Mbe, Yuuda akaghya ku-Yëësu, akamobherekera igha, “Raabhi!” Akamwibhaara. 46 Mbe, abhantö bhayö bhakaghoota Yëësu. 47 Kasi, ömöntö ömwë mo-bhano bhaimërëëyë haangʼë na Yëësu, akasomora umushonge ughwaye,
         akagheesha omoghorwa uwa omonene uwa abhasëngëri, akamobhotora ökötwë ukwa bhoryo.48 Yëësu akatëëbhya abhantö bhayö igha, “Ndarra mwishirë kongoota moona imishonge na
         sirungu, okanya igha m-mogharanshöri uwa eserekaare ndë? 49 Ndarra sinsikö syonswe igho naaikaranga hamwë na bhëënyu, ndëëghya mo-bhogho ubhwa
         risengerro irya Waryobha, temwakaangöötirë hë? Kasi bhoono ni-igha Amaandeko Amahörëëru
         ghahekerane.”50 Mbe, abheegha abhaaye bhonswe igho bhakangʼosa.+51 Yaare-ho umumura uwöndë ono yaasoorananga Yëësu, eno ambaayë ishuuka iya eketani+ iyeene igho, uyö wonswe bhaatunanga igha bhamoghoote, 52 kasi we akabhaterroka, akabhateghera ishuuka iyaaye, akakenya kengʼaabhi.Yëësu araimërribhwa mo-bharasa(Mataayo 26:57-68; Ruuka 22:54-55, 22:63-71; Yohana 18:13-14, 18:19-24)53 Mbe, abhantö bhayö bhakahira Yëësu ko-monene uwa abhasëngëri+ abha Waryobha. Abhasëngëri abhanene bhonswe igho abha Waryobha, abhaghaaka abha Ikiyahudi
         na abhëëghya abha amaraghërryö agha Mosa, bhakaikomania. 54 Peetero yaarwanga nyuma Yëësu kwa hare. Akaghya igho akasoha mu-righari irya omonene
         uwa abhasëngëri. Akaikara kö-bhööri hamwë na abharëndi abha omonene uwa abhasëngëri,
         akabha aroota omorro.55 Abhanene abha abhasëngëri abha Waryobha na ribharasa+ ryonswe igho, bhakasimya ukutuna ubhwimërërri ubhwa ukushongera Yëësu, okore bhanyoore
         enshera iya okomobhotorra ikiina ikya ukumwita. Kasi, kekahana. 56 Obhoheene abhantö abhaaru, mbaaruusiri ubhwimërërri ubhwa obhorongo, kasi ubhwimërërri
         ubhwabho bhuyö, tebhwarengerranianga hë. 57 Mbe, abhandë bhakaruusya ubhwimërërri ubhwa obhorongo igha, 58 “Twaaighuurë ömöntö ono araghamba igha, ‘Ndatora okotemora inyumba iya Waryobha eno
         yaahaghaashwa na abhantö, mmare nhaghaashe iyëndë ku-sinsikö isatö igho, eno etakohaghaashwa
         na abhantö.’ ” 59 Kasi, kora ko engʼana iyö, ubhwimërërri ubhwabho tebhwarengerranianga hë.60 Mbe, omonene uwa abhasëngëri akemerra mo-bharasa muyö, akabhöörya Yëësu igha, “Kana
         tokohonshora engʼana yoyonswe eera, ko ghano bhano bhakukushongera?” 61 Kasi, Yëësu tiyaamumurri hë. Omonene uwa abhasëngëri akaghëndërrya ökömöbhöörya igha,
         “Kasi, nu-uwe Kiristo, Omoona uwa Waryobha Ömötöönibhwa?”62 Yëësu akamohonshora igha, “Nö-öni. Moreemmaaha öni Omoona uwa Ömöntö nikaayë bhoryo
         ubhwa Waryobha uwa obhotoro,+ ndaasha ndëngë ko-masaarö.”+63 Mbe, omonene uwa abhasëngëri akatandora singibho isyaye, akaghamba igha, “M-bwimërërri
         öbhöndë kë ghwiki tukutuna? 64 Mwighuurë bhëënyu abheene kya bhono atökirë Waryobha, bhoono bhëënyu bho iyakë mokoghamba?”
         Bhonswe igho bhakahonshora igha, ni-igha aitwe.65 Mbe, abhandë bhakasimya ukumutwera amate, bhakamobhoha na eketambaara ko-maiso, bhakamotema
         sinkundi eno bharamöbhöörya igha, “Uwe Kiristo, rëngërrya, nawë akötëmirë?” Abharëndi
         bhano bhaarë hayö, bhonswe bhakamotema.Peetero araikaana Yëësu(Mataayo 26:69-75; Ruuka 22:56-62; Yohana 18:15-18, 18:25-27)66 Enkaagha iyö yonswe igho, Peetero n-hansë kö-bhööri yaarë. Akaasha-ho omokari uwöndë,
         ukurwa mo-bhaköri abha emeremo abha omonene uwa abhasëngëri. 67 Hano yaarööshë Peetero aroota omorro, akamomaaherra, akamara akamötëëbhya igha, “Uwe
         wonswe hamwë waarë kobhanga na Yëësu uwa Nazarëëti oora.”68 Kasi Peetero akaanga igha, “Ghayö okoghamba, öni tengamanyirë kora hake hë!” Akaghya
         mu-kihiita ikya righari. Enkaagha iyöiyö, sekaraghora.69 Omokari ömököri uwa emeremo uyö, akamaaha Peetero aimërëëyë, akaghamba ghaaraghaara
         ko-bhantö bhano bhaaimërëëyë hayö igha, “Ömöntö ono murikyabho.” 70 Kasi Peetero ghwiki akaanga.Hake igho, abhantö bhano bhaaimërëëyë hayö, bhonswe bhakatëëbhya Peetero igha, “M-maheene
         igha murikyabho örë, ko bhoora, uwe wonswe m-Moghariraaya örë.”71 Kasi, Peetero akaihiimirrya na ukutyana igha, “M-maheene ömöntö uyö temomanyirë hë!”
         72 Këmwë sekaraghora urwa kabhërë. Peetero akahiita engʼana eera Yëësu yaamötëëbhëri
         igha, “Noraashe unyikaane katatö setaraaraghora kabhërë.” Hano Peetero yaahiitirë
         engʼana iyö, akakuura bhököngʼu, amaisöri ghakarwa.
         
            
               	Inyangi iya Epasaka. Yaarenga inyangi eno Abhayahudi bhaahiitanga bhono Waryobha yaatöörya abhakörö abhaabho
                     ukurwa mo-bhoghorwa ku-kyaro ikya Miisiri. Amangʼana ghayö ghaabhaayë ko-nkaagha iya
                     Mosa. Maaha mo-faharaasa engʼana, Epasaka.

               	Seehera seno sekorengʼaana na ehoorohooro iya ömöntö, ko-mooka umughima. Mu-Kiyunaani ni-igha, sidinaari maghana atatö.

               	Okohaka amaghuta. Iyö ne-teemo iya Abhayahudi yaarë iya okohaka abhaku amaghuta agha ikirumba ikiiya.
                     Maaha mo-ketabho ikya Maariko 16:1.

               	Maaha mo-ketabho ikya Ukurishoka 12:3-11.

               	Imuuma. Maaha mo-faharaasa.

               	Maaha mo-ketabho ikya Zakaria 13:7.

               	Abhanene abha abhasëngëri abha Waryobha, abhëëghya abha amaraghërryö agha Mosa na
                     ko-bhaghaaka abha Ikiyahudi. Bhayö mbo bhaarë abha ebharasa enene iya Abhayahudi.

               	Maaha mo-ketabho ikya Maariko 14:27; Zakaria 13:7.

               	Eketani kyaakorwanga singibho kya hano amabhuri agha amangʼöndi ghaakorwanga singibho.

               	Abhasëngëri. Maaha mo-faharaasa. 

               	Ribharasa. Maaha mo-faharaasa.

               	Maaha mo-ketabho ikya Zabhuri 110:1; Okohonyora 1:7.

               	Maaha mo-ketabho ikya Daniëri 7:13.

Yëësu arashongerwa ku-Piraato(Mataayo 27:1-2, 27:11-14; Ruuka 23:1-5; Yohana 18:28-38)151 Bhuyö bhwaakëëyë igho, ribharasa ryonswe igho, rekakora ikiina. Ribharasa riyö, na-bhanene
         abha abhasëngëri abha Waryobha, abhaghaaka abha Ikiyahudi, na abhëëghya abha amaraghërryö
         agha Mosa. Bhakabhoha Yëësu, bhakamuhira ku-Piraato Umuruumi, ono yaatangatanga omokowa
         ughwa Yudea.2 Piraato akabhöörya Yëësu igha, “Uwe no-mokama uwa Abhayahudi örë?”Yëësu akamohonshora igha, “Uwe, oghamarrë.”3 Abhanene abha abhasëngëri bhayö, bhaashongeranga Yëësu ko-mangʼana amaaru. 4 Piraato akamöbhöörya ghwiki igha, “Tokohonshora engʼana hë? Maaha amangʼana ghano
         bhakukushongera, m-maaru.” 5 Kasi, Yëësu tiyaamumurri hë. Piraato akaroghoora!Piraato arabhotorra Yëësu ikiina(Mataayo 27:15-26; Ruuka 23:13-25; Yohana 18:39–19:16)6 Mbe hano inyangi iya Epasaka yaahikanga, Piraato yaabhatashorranga omobhohe ömwë ono
         abhantö bhaatunanga. 7 Enkaagha iyö, waanyöörrë bhaaho abhantö bhano bhaarenga mo-kebhohe, ko okokora öbhötëëyu
         na ubhwiti ubhwa abhantö. Ömwë uwa abhantö bhayö, yaabherekerwanga igha Bharaabha.
         8 Mbe, rikomo irya abhantö rekaghya ku-Piraato, rekamosabha igha, abhatashorre omobhohe
         ömwë, kya bhono yaabhakorranga.9 Piraato akabhabhöörya igha, “Bhoono, nkutuna mörë mbatashorre omokama uwa Abhayahudi?”
         10 Keno kyaaghërrë akabhabhöörya igho, n-ko bhoora yaamanyirë igha, rikenge ndyo ryaaghërrë
         abhanene abha abhasëngëri abha Waryobha, bhakahira Yëësu ko-we. 11 Mbe, abhanene abha abhasëngëri bhayö, bhakasëëghërrya rikomo irya abhantö, okore resabhe
         Piraato abhatashorre Bharaabha, atakaabhatashorra Yëësu. 12 Piraato akabhabhöörya ghwiki igha, “Bhoono iyakë mukutuna nkore ömöntö ono mokoghamba
         igha m-mokama uwa Abhayahudi?”13 Abhantö bhonswe igho bhakakora ikituri igha, “Mohaneke ko-mosarabha!”14 Piraato akabhabhöörya igha, “N-kë asarri?”Kasi bho bhakashaghana bhököngʼu bharakora ikituri ghwiki igha, “Mohaneke ko-mosarabha!”15 Piraato yaatunanga aishömi ko-bhantö bhayö, ku bhuyö akabhatashorra Bharaabha. Akaraghërrya
         abhasirikare abhaaye igha, bheeghose Yëësu imishariti, bhamare bhamohaneke ko-mosarabha,
         mbe, bhakamweghosa imishariti.Abhasirikare bharashabhura Yëësu(Mataayo 27:27-31; Yohana 19:2-3)16 Abhasirikare bhakaghegha Yëësu, bhakaghya nawe mu-ghunyumba ughwa Piraato, ghono ghokobherekerwa
         igha, Puraitöriö. Bhakaikomania muyö abhasirikare bhonswe igho. 17 Bhakaibhöhya Yëësu ingibho iya ekekama iya erangë këësërö. Bhakakora ikirighi ikya
         amahwa, bhakamotoorra ko-motwe. Iyö ni-nshabhura bhaamökörëëyë iya ukwörökya igha
         m-mokama. 18 Bhakasimya okomokorra inshabhura iya ökömökëërya igha, “Ore Omokama Uwa Abhayahudi,
         waraayë!” 19 Mbe, bhakabha bharamotema ko-motwe na umunyaamunsi, bharamutwera amate, bharamotemera
         hansë ibhiru na okomosengerra ku ukumushabhura. 20 Hano bhaamarrë ukumushabhura, bhakamongʼaabhora ingibho iya këësërö eera, bhakamwibhöhya
         ghwiki singibho isyaye. Bhakaghya okomohaneka ko-mosarabha.Yëësu arahanekwa ko-mosarabha(Mataayo 27:32-44; Ruuka 23:26-43; Yohana 19:17-27)21 Hano bhaarenga ko-nshera, bhakasikana na ömöntö ono yaarwanga mu-kishishi. Ömöntö
         uyö, yaabherekerwanga igha Simööni, uwa umughi ughwa Kirene. Uyö we yaarë suwaabho
         Arekisanda na Rufo. Abhasirikare bhakamusingʼirrya aiteeke omosarabha ughwa Yëësu.
         22 Bhakahira Yëësu ahasë hano haabherekerwanga igha Ghorighoota, ensonga yaamo ni-igha,
         ëkëhöörë ikya ömöntö. 23 Bhakahaana Yëësu idivai eno bhaishooghaini-mo iryogho+ anywe, kasi akaghyanga. 24 Mbe, bhakamohaneka ko-mosarabha, bhakatwenana singibho isyaye, ko okosekorra ekekoobhwe.+25 Mbaamohanëkirë ko-mosarabha saa taatu isya nyinkyo.26 Bhakandeka ko-mosarabha kuyö amangʼana agha ikiina ikya obhosarya ubhwaye igha, ono no-mokama uwa abhayahudi. 27 Mbaamohanëkirë ko-mosarabha hamwë na abhasaki bhabhërë. Ömwë bhakamohaneka ko-mosarabha
         ghono ghwaarë bhoryo ubhwa Yëësu, na uwöndë ghono ghwaarë bhömösi. [28 Ho ghaahekeraini Amaandeko Amahörëëru ghano ghakoghamba igha, “Yaabharëëywë hamwë
         na abha ëbhëbhë.”+]+29 Abhantö bhano bhaahetanga hayö, mbaasingisyanga emetwe ighyabho, eno bharamushabhura.
         Bhaamötëëbhyanga igha, “Kanaa, tu-uwe waaihashanga igha nokaatëmööyë inyumba iya Waryobha,+ omare oghehaghaashe ku-sinsikö isatö igho? 30 Itöörya mbe umwene tomaahe, iika urwe ko-mosarabha kuyö.”31 Kora abhanene abha abhasëngëri hamwë na abhëëghya abha amaraghërryö agha Mosa, bhonswe
         bhakashabhura Yëësu ighoigho. Bhakamokaara igha, “Yaatööryanga abhandë, kasi takotora
         ukwitöörya umwene hë. 32 Araibherekera igha, we Kiristo, Omokama uwa Abhaisiraëri. Aike mbe ukurwa ko-mosarabha
         tomaahe, okore tumukumi.” Kora abhantö bhaara bhaahanëkirwë ko-mesarabha hamwë nawe,
         bhonswe bhakamotoka.Yëësu arakwa(Mataayo 27:45-56; Ruuka 23:44-49; Yohana 19:28-30)33 Ukusimirya saa isansabha omobhasö, okohekera saa kenda, bhokabha ubhwira kabhërë ku-kyaro
         kyonswe igho. 34 Mbe, hano yaahikirë saa kenda, Yëësu akakuura bhököngʼu igha, “Ëröi, Ëröi, rama sabhakitani?”  Ensonga iyaamo ni-igha, “Waryobha uwaane, Waryobha uwaane, n-kwakë ukuntigha?”+35 Hano abhantö nyabhorebhe bhano bhaarenga bhaimërëëyë hayö, bhaaighuurë amangʼana ghayö
         Yëësu yaaghambirë, bhakaghamba igha, “Mwighwe bhamurë, arabherekera Ëriya.”+36 Ömöntö ömwë akakenya bhöngöbhöngö, akashabhya mu-divai ëndörö,+ ëkëntö kenga isipönji, akakebhoherra ku-munyaamunsi omontambë. Akainyökya kighörö,
         akahaana Yëësu igha anywe eno araghamba igha, “Tigha tomaahe nyoore Ëriya naasha ukumwikya
         ko-mosarabha!”37 Yëësu akakuura bhököngʼu, akamara akakwa. 38 Mbe, ripazia reno ryaarebherranga mu-nyumba iya Waryobha, rekatandoka ukurwa kighörö
         rekahekera hansë, rekabha amabhaara abhërë. 39 Omonene uwa abhasirikare ono yaarenga aimërëëyë hayö, hano yaarööshë kya bhono Yëësu
         yaakuurë, akaghamba igha, “Obhoheene ömöntö ono m-Moona uwa Waryobha yaarë!”40 Bhaare-ho abhakari bhano bhaimërëëyë hare, bharamaaherra. Mo-bhayö yaare-mo Maryamu
         uwa Maghidara, Sarome, Maryamu nyakuwaabho Yoose na Yaakobho omoke. 41 Abhakari bhayö, mbaasoorananga Yëësu bharamutighinkanera enkaagha eno yaarë mo-mokowa
         ughwa Ghariraaya. Bhaare-ho abhakari abhandë abhaaru, bhano bhaahinaini nawe Yërusarëëmu.Yëësu arabheekwa(Mataayo 27:57-61; Ruuka 23:50-56; Yohana 19:38-42)42 Hano omoghoroobha ughwa urusikö urwa ësëëmyö iya urusikö urwa Obhotooro+ ghwaahikirë, 43 akaasha ömöntö ono yaabherekerwanga igha Yusufu, Omoarimatea. Yaasookwanga bhököngʼu
         mo-bharasa iya Abhayahudi, ghwiki yaaitengʼeranga ukuusha ukwa Obhokama ubhwa Waryobha.
         Akakareha ukughya ku-Piraato okomosabha igha, amwikërërri agheghe ikihundughu ikya
         Yëësu, akebheeke.44 Hano Piraato yaaighuurë igha Yëësu akuurë, akaroghoora! Akabherekera omonene uwa abhasirikare,
         okore amanye obhoheene nyoore m-maheene igha Yëësu amarrë ukukwa. 45 Omonene uwa abhasirikare akaikërrya igha m-maheene Yëësu akuurë, ku bhuyö Piraato
         akaikërërrya Yusufu agheghe ikihundughu kiyö, aghi okobheeka. 46 Mbe, Yusufu akaghora ishuuka iya eketani iya öbhöghöri obhonene. Akaghya ko-mosarabha
         haara, akaikya ikihundughu ikya Yëësu, akakikundikirya ishuuka iyö. Akakeghegha, akaghya
         okobheeka ikihundughu kiyö mo-mbeehera eno yaabhaashirwë ku-ritare, akahingira reghena
         rinene, akaribha ku-munywa ughwa embeehera. 47 Maryamu uwa Maghidara, na Maryamu nyakuwaabho Yoose mbaarööshë ahasë hano Yëësu yaabhëëkirwë.
         
            
               	Iryogho. Riyö ryaabherekerwanga igha, manemane, yaatöörryanga ömöntö atakaighwa ebheteme.

               	Bhakatwenana singibho isyaye, ko okosekorra ekekoobhwe. Bhaatooranga-ho ëbhëtë handë amaghena ghano ghaandëkirwë-ko iriina irya ëkëntö nyabhorebhe,
                     okore abhasirikare bhashaaghore, keno akunyoora nkyo kekobha ikyaye. Maaha mo-ketabho
                     ikya Zabhuri 22:18. 

               	Maaha mo-ketabho ikya Isaaya 53:12.

               	Amangʼana ghano gharëngë mo-bhebhandërryö kya bheno […] ni-igha, tegharëngë mo-senakara
                     isyëndë isya Ikiyunaani.

               	Inyumba iya Waryobha. Maaha mo-faharaasa.

               	Maaha mo-ketabho ikya Zabhuri 22:1.

               	Maaha mo-ketabho ikya 2 Abhakama 2:11; Maraaki 4:5.

               	Mu-divai ëndörö. Ikibhuno ikya okokora igho, nö-kötöörrya Yëësu igha atakaakwa bhöngö.

               	Obhotooro. Obhotooro bhwaasimyanga enkaagha iya okoghwa ukwa iryobha urusikö urwa Ijumaa okohekera
                     Jumamöösi hano ghwiki iryobha ryaaghwanga, hayö ho Obhotooro bhwaahwanga. Amaraghërryö
                     agha Mosa teghakwikërrya okobheeka ömöntö urusikö urwa Obhotooro. Maaha mo-faharaasa.

Ukuryoka ukwa Yëësu(Mataayo 28:1-8; Ruuka 24:1-12; Yohana 20:1-10)161 Hano urusikö urwa Obhotooro rwaahööyë, Sarome, Maryamu uwa Maghidara, na Maryamu nyakuwaabho
         Yaakobho, bhakaghora amaghuta ghano ghakurumbaasa bhuuya, okore bhaghende okohaka
         ikihundughu ikya Yëësu. 2 Urusikö urwa Jumapiri nyinkyo, hano iryobha ryaatoranga, bhakaghya ko-mbeehera iya
         Yëësu. 3 Hano waanyöörrë bhakëërëngë ko-nshera, bhakabhoorania igha, “Bhoono, n-nawë araaturuusiri-ho
         reghena reera rërëngë ku-munywa ughwa embeehera haara?” 4 Kasi hano bhaahikirë haangʼë, bhakamaaha reghena rinene reera rihingirrwë, ne-mbareka
         rërë.5 Hano bhaasöhirë mo-mbeehera, bhakamaaha-mo umumura ono yaarenga aibhöhirë singibho
         sendabhu. Aikaayë orobhareka urwa bhoryo ubhwa embeehera. Abhakari bhayö bhakaitakya
         bhököngʼu, 6 kasi umumura uyö akabhatëëbhya igha, “Motakaitakya. Nemanyirë igha Yëësu uwa Nazarëëti
         ono bhaahanëkirë ko-mosarabha, we mukutuna. Aryökirë, ta-ahano hë! Momaahe hayö bhaamötöörrë.
         7 Bhoono moghende, mötëëbhi Peetero na abheegha bharikyaye igha, Yëësu abhatangatëëyë
         ukughya mo-mokowa ughwa Ghariraaya. Iyö yo moraasikane nawe kya bhono yaabhatëëbhëri.”+8 Hano bhaaighuurë igho, bhakoobhoha bhakarighita, kora bhakaroghoora. Bhakarishoka
         kebhara, bhakatanora bharasenseera ukurwa mo-mbeehera hayö. Taaho ömöntö ono bhaatëëbhëri
         engʼana iyö, ko bhoora mbööbhöhirë bhököngʼu.Yëësu arabhooshokera Maryamu uwa Maghidara(Mataayo 28:9-10; Yohana 20:11-18)[9 Hano Yëësu yaaryökirë urusikö urwa Jumapiri nyinkyo shiri, yaabhööshökëëyë Maryamu
         uwa Maghidara ekembere, oora yaatirë-ko amasambwa muhungatë. 10 Maryamu uwa Maghidara akaghya akatëëbhya bhano bhaabhanga hamwë na Yëësu. Enkaagha
         iyö mbaakuuranga bhabhaabhayëëyë. 11 Kasi hano bhaaighuurë igha Maryamu uwa Maghidara arööshë Yëësu igha m-möhöru, tebhaakumiri
         hë.Yëësu arabhooshokera abheegha bhabhërë(Ruuka 24:13-35)12 Urusikö ruyöruyö, Yëësu akabhooshokera abheegha abhaaye bhabhërë. Abheegha bhayö nko-roghendo
         bhaarë, bharaghya mu-kishishi. Tebhaamomanyërrëëyi hë, ko bhoora n-tuubho iyëndë igho
         yaarë nayo. 13 Hano bhaamanyirë igha we, bhakakyora ökötëëbhya bharikyabho, kasi bharikyabho bhayö,
         tebhaakumiri engʼana iyö hë.Yëësu arabhooshokera abheegha ikömi na ömwë(Mataayo 28:16-20; Ruuka 24:36-49; Yohana 20:19-23; Amangʼana agha Abhatomwa 1:6-8)14 Ekahekera-ho enkaagha, Yëësu akabhooshokera abheegha abhaaye ikömi na ömwë, hano bhaaryanga
         ibhyakorya. Akabhahamera ko bhoora bhaangirë ukukumya, ko bhono senkoro isyabho, syaangirë
         okoghoota amangʼana ghano bhaatëëbhiibhwi na bharikyabho bhano bhaamörööshë igha m-möhöru,
         aryökirë ukurwa mo-bhaku. 15 Akabhatëëbhya igha, “Moghende ko-kebhara kyonswe igho, moraarekere abhantö bhonswe
         igho Amangʼana Amaiya. 16 Ömöntö wowonswe igho ono araakumi, abhatiisibhwi, naraatööribhwi. Kasi, ömöntö wowonswe
         igho ono ataakumi, uyö naraabhotorrwe ikiina. 17 Abhantö bhano bharaakumi, mbaaraakorenga ebhemanyërryö ibhya ukwata amasambwa ko-bhantö,
         ku iriina iryane, mbaraaghambenga ebheghambo ebhehya, 18 na okoghoota sinshoka. Kora mbakaanywa ëkëntö keno keena isumu, tekebhakore ngʼana
         hë. Mbaraatoorrenga abharööyë amabhoko, bhahwena.”Yëësu araghya mu-ryobha(Ruuka 24:50-53; Amangʼana agha Abhatomwa 1:9-11)19 Hano Omonene Yëësu yaamarrë kushumaasha nabho, akagheghwa, ukughya mu-ryobha. Akaikara
         bhoryo ubhwa Waryobha. 20 Abheegha abhaaye bhakatanora ukurwa hayö. Bhakaghya okoraareka Amangʼana Amaiya kera
         hasë. Omonene Yëësu yaabhahaananga obhotoro ubhwa ebhemanyërryö, ku bhuyö ni-igho
         yöörökëri igha, amangʼana ghayö n-ga obhoheene.]+
            
               	Maaha mo-ketabho ikya Maariko 14:28.

               	Amangʼana ghano gharëngë mo-bhebhandërryö kya bheno […] ni-igha, tegharëngë mo-senakara
                     isyëndë isya Ikiyunaani.

Ubhwandëki ubhwa Ëkëbhörërryö11 Omosookwa Teofiro uwëëtö, abhantö abhaaru bhaakora omotono ughwa ukwandeka amangʼana
         ghano ghaakörrwë mö-bhëëtö. 2 Mbaandëkirë amangʼana kya ghaara twaatëëbhiibhwi na bhano bhaagharööshë ukurwa okosemoka.
         Abhantö bhayö, m-baara bhaaraarekanga engʼana iya Waryobha. 3 Öni wonswe naabhöörërëëyi bhuuya amangʼana ghayö, ku bhuyö ndööshë igha nkwandekere
         bhuuya amangʼana ghayö, 4 okore omanyërri obhoheene ubhwa amangʼana ghano wëëghibhwa.Öbhörööti ubhwa ukwebhorwa ukwa Yohana Omobhatiisya5 Yaare-ho ömösëngëri+ ono yaabherekerwanga igha Zakaria, ko-nkaagha eno Herode+ yaarë omokama uwa Yudea. Zakaria uyö, nu-uwa rikomo irya öbhösëngëri ubhwa Abhiya
         yaarë. Na Ërizaabhëti mokaaye, wonswe nu-uwa eka iya ömösëngëri Haruuni yaarë. 6 Bhonswe igho bhabhërë bhayö, m-bantö abha heene bhaarë ku-Waryobha. Na ko okoghoota
         amaraghërryö na imighiro ighya Waryobha, tebhaarë na isoro hë. 7 Kasi bhoono, tebhaarë na omoona hë, ko bhoora Ërizaabhëti m-moghomba yaarë, na waanyöörrë
         bhonswe igho bhaghötirë.8 Urusikö urwöndë, Zakaria yaakoranga emeremo ighya öbhösëngëri ku-Waryobha, ko bhoora
         nu-rwiru urwa rikomo iryaye rwaarë. 9 Ko okorengʼaana na seteemo isya öbhösëngëri kya igho syaarë, ekekoobhwe kekaghwera
         Zakaria, okore asohe mu-nyumba iya Omonene Waryobha, ahootere-mo Waryobha ëkörösö.
         10 Enkaagha eno Zakaria yaahuutanga ëkörösö, abhantö abhaaru mbaaikomaini kebhara hayö,
         bharasaasaama-ho Waryobha.11 Kamwë igho, maraika uwa Omonene Waryobha+ akamobhooshokera muyö. Maraika uyö, yaarenga aimërëëyë bhoryo ubhwa riighyö irya
         okosambera-ko ëkörösö. 12 Bhuyö Zakaria yaamörööshë igho, akaitakya, akoobhoha bhököngʼu!13 Kasi maraika uyö akamötëëbhya igha, “Uwe Zakaria, otakoobhoha. Engʼana eera waasaasaamirë
         Waryobha, aighuurë. Ku bhuyö, mokaaho naraakwebhorre omoona uwa ikishaasha, omoroke
         igha Yohana. 14 Omoona uyö nareghera mushomerwe bhököngʼu, na ukwebhorwa ukwaye, nkoreghera abhantö
         abhaaru bhashomerwe. 15 Ko bhoora Omonene Waryobha narimwitengʼera abhe omonene. Omoona uyö atakaasha ukunywa
         idivai+ kora hake hë, handë bheno bhekoghoota kya amarwa. Ko bhoora naretangatwanga na Umwika
         Ömöhörëëru+ akërëngë mo-nda iya nyakuwaabho. 16 Narekora Abhaisiraëri abhaaru bhahonshokere Waryobha Omonene uwaabho. 17 Enkoro iyaaye na obhotoro ubhwaye, mberebha kya ibhya Ëriya.+ Naretangatera Omonene, okore amösëëmëri abhantö. Ko bhoora nareghera senkoro isya
         abhaibhöri sighwerrane na isya abhaana abhaabho. Narekora abhamangarru bhakyore ko-bhongʼaini
         ubhwa abhantö abha heene ko-Monene Waryobha.”18 Ho Zakaria yaabhöörri maraika uyö igha, “Bhoono ghayö iyakë gharaabhe! Rëndë mbe öni
         na mokaane, bhonswe igho twaghota.”19 Maraika uyö akamohonshora igha, “Nö-öni Ghabhuriëri. Nö-öni nkwemerra haangʼë na Waryobha.
         Ku bhuyö Waryobha antömirë ku-uwe, okore nköntëëbhi engʼana inshiiya eno. 20 Kasi ko bhono otakumiri amangʼana aghaane, noraabhe rimuumu. Tootore okoghamba hë,
         okohekera hano engʼana iyö erehekerana. Na nerebha ko-nkaagha yaako.”21 Enkaagha iyö, abhantö bhano bhaaghanyanga Zakaria kebhara hayö, bhakaroghoora bhono
         yaatëghëtirë ukurwa mu-nyumba iya Waryobha muyö. 22 Hano yaarishökirë, tiyaatörrë ukushumaasha nabho hë. Akasimya ököbhöörökërrya na amabhoko.
         Bhakangʼura kamwë igho igha, arööshë amamaaho+ mu-nyumba iya Waryobha. Akaghëndërrya okobha rimuumu.23 Hano urwiru urwaye urwa okokora emeremo mu-nyumba iya Waryobha rwaahööyë, akakyora
         yeeka. 24 Hano ghayö ghaahëtirë, Ërizaabhëti mokaaye akaimökya enda, akaibhisa mu-nyumba imyëri
         etaano, araghamba igha, 25 “Omonene Waryobha we ankörëëyë ghano. Anhiitirë, kora anduusiiyi-ho sënsöni seno naarë
         nasyo mo-bhantö.”Öbhörööti ubhwa ukwebhorwa ukwa Yëësu26 Hano enda iya Ërizaabhëti yaahikiri imyëri esansabha, Waryobha akatoma maraika Ghabhuriëri
         aghi mo-mokowa ughwa Ghariraaya mu-mughi ughwa Nazarëëti. 27 Akaghya ku-mwisëkë intindë, ono yaabherekerwanga igha Maryamu. Maryamu uyö, yaarenga
         aghambëëywë öbhökwë na Yusufu. Yusufu uyö, nu-uwa eka iya omokama Daudi+ yaarë. 28 Mbe, maraika akaghya ko-Maryamu, akamötëëbhya igha, “Ndakökëërya uwe ono wangʼoorwa.
         Omonene Waryobha hamwë arë na uwe.”29 Hano Maryamu yaaighuurë amangʼana ghayö, akaroghoora bhököngʼu. Akaibhöörya igha,
         “Kana! Eno yo në-nkëërya kë?”30 Kasi maraika uyö akamötëëbhya igha, “Uwe Maryamu otakoobhoha. Ko bhoora örööbhö urwa
         Waryobha nku-uwe rörë. 31 Maaha mbe, noraaimöki enda, webhore omoona uwa ikishaasha, omoroke igha Yëësu. 32 Narebha omonene. Narebherekerwanga igha, Omoona uwa ono arëngë kighörö iya bhyonswe
         igho. Omonene Waryobha naremokora abhe ömötöngi uwa Abhaisiraëri kya igho Daudi ömökörö
         uwaaye yaarë. 33 Narenagha okobha Omokama uwa eka iya Yaakobho, amakora ghonswe igho. Obhokama ubhwaye
         tebhorebha nu-muhiko hë.”34 Maryamu akabhöörya maraika uyö igha, “Amangʼana ghayö iyakë gharaabhe. Na mbe ni-ntindë
         ndë?”35 Maraika akamohonshora igha, “Umwika Ömöhörëëru narikwitoomera, na obhotoro ubhwa Waryobha
         ono arëngë kighörö iya bhyonswe igho, mburikukundikirya kya ikiiriiri. Ku bhuyö omoona
         ono uryebhora, narebha ömöhörëëru. Narebherekerwanga igha Omoona uwa Waryobha.+36 Kora umuhiiri uwaaho Ërizaabhëti ono bhaaghambanga igha m-moghomba, ne-nda arë! Nokaanyoora
         m-mukungu, kasi aana enda iya imyëri esansabha. 37 Ni-igho gharë, ko bhoora ku-Waryobha, teeho engʼana ënköngʼu hë.”38 Maryamu akamohonshora igha, “Öni nö-mököri uwa emeremo uwa Omonene Waryobha ndë. Ghabhe
         ku-öni kya bhuyö oghambirë.” Maraika uyö akatanora, akaghya.Maryamu araghya ökökëërya Ërizaabhëti39 Ko-nkaagha iyöiyö, Maryamu akemokera-mo këmwë, ukughya ko-Ërizaabhëti mokaa Zakaria.
         Akaghya mu-singuku isya Yuuda, akahika mu-mughi ghono Zakaria yaamënyirë-mo. 40 Akasoha mu-nyumba, akakëërya Ërizaabhëti. 41 Ni-igho Ërizaabhëti yaaighuurë ënkëërya iya Maryamu, omoona akahooya mo-nda iyaaye.
         Ërizaabhëti akatangatwa na Umwika Ömöhörëëru. 42 Mbe, akasimya okoghamba bhököngʼu igha, “Mo-bhakari bhonswe igho, nu-uwe wangʼoorwa.
         Na omoona ono uryebhora, wonswe yangʼoorwa. 43 Öni n-kë neenakyo! Kora nyakuwaabho Omonene uwëëtö aishirë ökönkëërya? 44 Ni-igho nighuurë ënkëërya iyaaho igho, omoona yahooya mo-nda iyaane ku ukushomerwa.
         45 Uwe wangʼoorwa, ko bhoora waaikërëëyi amangʼana agha Omonene Waryobha ghano yaakötëëbhëri
         igha ngaraabhe.”Rirëëtyö irya Maryamu46 Maryamu akaghamba igha,“Enkoro yaane nkukumya ërë Omonene Waryobha,47 kora nkushomerwa ërë na Waryobha, Ömötöörya uwaane.48 Ko bhoora nokaanyoora igha ömöntö omoke ndë,kasi anhiitirë, öni omoghorwa uwaaye.Ku ukurwa reero, abhantö abha amakora ghonswe igho,mbaraamberekerenga igha, uwa obhongʼoore.49 Waryobha uwa obhotoro, ankörëëyë amangʼana agha ököröghöörya.Eteemo iyaaye, në-hörëëru.50 Nköghëndërrya arë ukwabhera abhantö bhano bhakumwighwera,ko makora ghonswe igho.51 Kasi abha ikiheemere mo-senkoro isyabho,nkobhanyaraghania arë ko obhotoro ubhwaye.52 Abhatöngi abha obhotoro obhonene, abharuusiri öbhötöngi ubhwabho.Kasi abhahaabhu abhainyökëri.53 Aighötëri bhano bhasëngëëyë.Kasi abhaamë, abhakënyëri amabhoko masa.54 Atöörri Isiraëri ömököri uwa emeremo uwaaye,ko bhono ahiitirë okobhakorra ikyabhera.55 Ni-igho yaarenga araghaini abhakörö abhëëtö,Ibhurahimu na abheebhorwa abhaaye, ko makora ghonswe igho.”56 Mbe, Maryamu akaikara wa Ërizaabhëti hayö imyëri etatö. Ho bhoono akamanya ukukyora
         yeeka waabho.Ukwebhorwa ukwa Yohana Omobhatiisya57 Hano sinsikö isya ukwebhora ukwa Ërizaabhëti syaahikirë, akeebhora omoona uwa ikishaasha.
         58 Hano bhahiiri bhaaye na abhamenyani abhaaye, bhaaighuurë kya bhono Omonene Waryobha
         yaabhëëyë Ërizaabhëti, bhakashomerwa hamwë nawe.59 Hano omoona uyö yaahikiri sinsikö monaane, bhakamuhira okosaarwa. Bhaatunanga okomoroka
         igha Zakaria, iriina irya suwaabho. 60 Kasi nyakuwaabho akaanga, akaghamba igha, “Ti-igho hë. Arokwe igha Yohana.”61 Bhakamohonshora igha, “Ndarra mo-bhahiiri abhëënyu bhonswe igho, taaho ono aana iriina
         riyö hë?”62 Bhoono mbe, bhakabhöörya Zakaria ku ukumwörökërrya na amabhoko, abhatëëbhi iriina
         reno akutuna okoroka omoona uwaaye. 63 Zakaria akabhasabha orobhaau, hano bhaamohaayë, akandeka-ko igha, “Iriina iryaye ni-igha
         Yohana.” Bhakaroghoora bhonswe igho.64 Örörëmë urwaye rokaghashoka kamwë igho, akasimya ukushumaasha aratöönia Waryobha.
         65 Abhamenyani abhaaye bhonswe igho, bhakaroghoora bhököngʼu.Engʼana iyö, ekaromaana bhököngʼu mu-mighi ghyonswe igho, ighya mu-singuku isya ikyaro
         ikya Yudea. 66 Abhantö bhonswe igho bhano bhaaighuurë engʼana iyö, bhakabha bharaibhöörya mo-metwe
         ighyabho igha, “Kana, omoona ono iyakë arebha?” Mbaaibhöörri igho, ko bhoora obhotoro
         ubhwa Omonene Waryobha, hamwë bhwaarë na omoona uyö.Rirëëtyö irya Zakaria67 Zakaria, suwaabho omoona uyö, akatangatwa na Umwika Ömöhörëëru, akaghamba amangʼana
         agha öbhörööti igha,68 “Akumibhwi Omonene uwëëtö, Waryobha uwa Abhaisiraëri,ko bhoora atotaarëëyë bhëëtö abhantö abhaaye, atutunguuyi.69 Atohaayë Ömötöörya uwa obhotoro,ukurwa mo-eka iya Daudi ömököri uwaaye uwa emeremo.70 Akörrë kya bhono yaaraghaini kare iyö,okohetera ko-bharööti abhaaye abhahörëëru.71 Yaaraghaini igha, nakaaghërrë tohone ukurwa ko-bhabhisa abhëëtö,na mo-mabhoko agha bhonswe bhano bhatörëghirë.72 Ghwiki yaaghambirë igha, naraabherenga abhakörö abhëëtö,na ukuhiita Imuuma+ iyaaye ëhörëëru.73 Yaatyanëëyë ömökörö uwëëtö Ibhurahimu igha,74-75 naritutungurya ukurwa mo-mabhoko agha abhabhisa abhëëtö,okore tomosaasaamenga totakoobhoha,kö öbhöhörëëru na obhoheene,sinsikö syonswe igho isya öbhöhöru ubhwëtö.76 Bhoono uwe moona uwaane, abhantö mbarekobherekeranga igha,ömörööti uwa Waryobha ono arëngë kighörö iya bhyonswe igho.Ko bhoora noretangatera Omonene Waryobha,ömösëëmëri enshera iyaaye.77 Nooreraarekera abhantö abhaaye igha,mbarëtööribhwa ku ukwabherwa ëbhëbhë ibhyabho.78 Waryobha uwëëtö atwabhëëyë,ko okotoreetera öbhötöörya ubhwaye ukurwa mu-ryobha,kya emerengaari ighya iryobha,79 ngeremorekera bhonswe igho bhano bharëngë mu-kisuntë,+na bhano bhakoghania uruku.Ghwiki mboretotangata tohete ko-nshera iya omorembe.”80 Omoona uyö akakiina, akahera, akabha na singuru mo-nkoro iyaaye. Hano yaabhaayë ömöntö
         ömökörö, akaghya okomenya ku-riköngö. Akaikara-yo okohekera enkaagha iyaaye eno yaaiyörökëri
         ko-Bhaisiraëri.
         
            
               	Ömösëngëri. Maaha mo-faharaasa engʼana, Abhasëngëri.

               	Herode. Maaha mo-faharaasa engʼana, Herode Ömökörö.

               	Maraika uwa Omonene Waryobha. Maaha mo-faharaasa.

               	Idivai. Maaha mo-faharaasa.

               	Umwika Ömöhörëëru. Maaha mo-faharaasa.

               	Ëriya. Nö-mörööti uwa kare ono Abhayahudi bhaaitengʼeranga igha, Ëriya uyö we akaatangatirë
                     ukuusha, okore asëëmëri Kiristo enshera. Maaha mo-ketabho ikya 1 Abhakama ekesosa
                     ikya 17 okohekera 2 Abhakama ekesosa ikya 2. Maaha mo-ketabho ikya Maraaki 3:1, 4:5-6. 

               	Amamaaho. Amangʼana ghano ghwakweshera ömöntö araayë, kiyö ne-kerooto. Kasi ghano ghakumweshera
                     ataraayë ghayö ngo amamaaho.

               	Daudi. Maaha mo-faharaasa.

               	Omoona uwa Waryobha. Maaha mo-faharaasa.

               	Imuuma. Maaha mo-faharaasa.

               	Bhano bharëngë mu-kisuntë m-bano bhatamanyirë Waryobha. Maaha mo-ketabho ikya Isaaya 9:1-2.

Ukwebhorwa ukwa Yëësu(Mataayo 1:18-25)21 Ko-nkaagha iyö iya ukwebhorwa ukwa Yohana, Kaisaari+ Aughusto yaaraghërrëëyi abhantö bhonswe igho abha mu-bhyaro bheno yaatonganga, bhaghende
         ukwandekwa. 2 Ukwandekwa kuyö, nkwo kwaarë ukwa mbere, kono kwaakörrwë enkaagha eno Kurëiniö yaarë
         ömötöngi uwa omokowa ughwa Siria. 3 Ku bhuyö abhantö bhonswe igho, bhakaghya ukwandekwa, kera ömöntö akaghya ukwandekwa
         mu-mughi ughwa waabho.4 Yusufu wonswe akatanora ukurwa mu-mughi ughwa Nazarëëti, ughwa mo-mokowa ughwa Ghariraaya,
         akatiira ukughya mu-mughi ughwa Bhëtërëhëëmu, ughwa mo-mokowa ughwa Yudea. Yaaghëëyë-yo
         ko bhoora Bhëtërëhëëmu ngwo ghwaarë umughi ughwa Daudi. Na Yusufu uyö, nu-uwa eka
         iya Daudi yaarë. 5 Yusufu akaghya ukwandekwa hamwë na Maryamu. Maryamu uyö, no-oora Yusufu yaarenga aghambëëyë
         öbhökwë. Enkaagha iyö, Maryamu ne-nda yaarë, bhutindi bhökörö. 6 Hano bhaarë Bhëtërëhëëmu hayö, enkaagha iya ukwitoorania ukwa Maryamu ekahika. 7 Akeebhora omoona uwa ikishaasha omotangi. Akamubhisya singibho, akamoraarya mu-ritubha
         irya okoraaghërrya-mo situgho. Yaaibhörëëyë muyö ko bhoora bhaabhörrwë umweya mu-sinyumba
         isya abhaghëni.Abharëësya abha situgho bharabhooshokerwa na maraika8 Bhaare-ho abharëësya bhano bhaarenga bhaghëëyë rishanshu, bhararaarerra situgho isyabho
         ubhutikö. 9 Kamwë igho, bhakabhooshokerwa na maraika uwa Omonene Waryobha na emerengaari ighya
         Omonene Waryobha, ghekabhamërëkya mbaara syonswe igho. Bhakoobhoha bhököngʼu. 10 Kasi maraika uyö akabhatëëbhya igha, “Motakoobhoha, mbarëëtëëyë engʼana inshiiya,
         eno irishomera bhököngʼu abhantö bhonswe igho. 11 Engʼana iyö ni-igha, Ömötöörya uwëënyu aibhööywë reero mu-mughi ughwa Daudi. Ömötöörya
         uyö, we Kiristo+ Omonene. 12 Keno nkyo ekemanyërryö ikyënyu. Moraanyoore ekengʼerre keraariibhwi mu-ritubha irya
         situgho, kibhisiibhwi singibho.”13 Hake igho, amakomo na amakomo agha abhamaraika+ ukurwa mu-ryobha ghakatora. Bhakabha bharatöönia Waryobha igha,14 “Toratöönia Waryobha ono arëngë mu-ryobha.Abhantö bhano ahanshirë ko-kebhara kono, bhabhe na omorembe!”15 Hano abhamaraika bhayö bhaakyörrë mu-ryobha, abharëësya bhayö bhakatëëbhania igha,
         “Toghende Bhëtërëhëëmu, tomaahe ghayö Omonene atötëëbhëri.” 16 Bhakeemokera-mo këmwë. Hano bhaahikirë, bhakanyoora-ho Yusufu na Maryamu, na ekengʼerre
         keraariibhwi mu-ritubha irya situgho. 17 Hano abharëësya bhayö bhaarööshë omoona uyö, bhakaraarekera abhantö bhonswe igho amangʼana
         ghano maraika yaabhatëëbhëri, agha omoona uyö. 18 Abhantö bhonswe igho bhano bhaaighuurë ghayö abharëësya bhaaghambirë, bhakaroghoora
         bhököngʼu. 19 Kasi Maryamu umwene, akakira nagho mo-nkoro iyaaye. Akabha araghaitegherra. 20 Ho bhoono abharëësya bhayö bhaakyörrë, bharatöönia Waryobha na ukumukumya ko-ghonswe
         igho, ghano bhaaighuurë, na ghano bhaarööshë. Ko bhoora, bhuyö bhaatëëbhiibhwi, mbo
         ghaarë.21 Hano omoona uyö yaahikiri sinsikö monaane, akasaarwa. Bhakamoroka igha Yëësu. Iriina
         riyö, n-deera yaarökirwë na maraika kora nyakuwaabho ataraamwimökërya enda.Yëësu arahirwa mu-risengerro irya Waryobha22 Ho bhoono yaahikirë enkaagha iya okosendoorwa ukwa Yusufu na Maryamu kya igho amaraghërryö
         agha Mosa ghaaraghërryanga. Bhakahira Yëësu Yërusarëëmu,+ okore bhamotoore mbere iya Omonene Waryobha.+23 Mbaakörrë igho, ko bhoora yaarenga yandëkirwë mo-maraghërryö agha Omonene Waryobha
         igha, “Omoona uwa ikishaasha omotangi, ni-igha abhe ömöhörëëru ko-Monene Waryobha.”+24 Engʼana iyëndë eno yaaghërrë bhakaghya Yërusarëëmu, nu-kuruusya ikimwenso, okore bhahekerani
         amaraghërryö agha Omonene Waryobha agha ukwirabhya. Amaraghërryö ghayö gharaghamba
         igha, “Muruusi ikimwenso ikya ibhighuuti bhibhërë, handë amaana abhërë agha ibhighuuti.”+25 Yaare-ho ömöntö nyabhorebhe Yërusarëëmu hayö, ono yaabherekerwanga igha Simeoni. Ömöntö
         uyö, yaaingʼarëëyë ku-Waryobha kora m-möntö uwa heene yaarë. Yaaighombanga amaahe
         ököröörisibhwa ukwa Abhaisiraëri. Umwika Ömöhörëëru hamwë yaarë nawe. 26 Okanyoora Umwika Ömöhörëëru amötëëbhëri igha, tarikwa igho atarööshë Kiristo uwa Omonene
         Waryobha. 27 Simeoni uyö, akaghya mo-bhogho ubhwa risengerro irya Waryobha,+ atangatirwë na Umwika Ömöhörëëru. Akanyoora-ho abhaibhöri abha Yëësu bharahira omoona
         mu-risengerro, okore bhakore bhono amaraghërryö ghaaraghërryanga. 28 Akaghegha omoona mo-mabhoko aghaaye na eno aratöönia Waryobha igha,29 “Bhoono Omonene ömötöngi uwa bhyonswe igho,untighe öni omoghorwa uwaaho, nkwe ko-morembekya bhono waantëëbhëri.30 Ko bhoora ndööshë öbhötöörya ubhwaho.31 Öbhötöörya bhuyö, mbwo ösëëmëri bhomaahwe na abhantö bhonswe igho.32 Öbhötöörya bhuyö, mbwo obhorabhubhono bhoraamorekere Abhakyaro, bhamanye.Na ghwiki, abhantö abhaaho Abhaisiraëribhanyoore emerengaari, gheno gheraaghere bhatöönibhwi.”33 Amangʼana agha omoona uyö ghano Simeoni yaaghambirë, ngaaröghöörri abhaibhöri abha
         Yëësu. 34 Simeoni akabhangʼoora, akatëëbhya Maryamu nyakuwaabho Yëësu igha, “Ighwa mbe! Omoona
         ono, Waryobha yaamösëëmya igha, narighwësya Abhaisiraëri abhaaru, na ghwiki nariinyökya
         Abhaisiraëri abhandë abhaaru. Narebha ekemanyërryö, ikya abhantö ukunyeerana senkaani.
         35 Ku bhuyö, amaitegherro ghano ghabhisirwë mo-senkoro isya abhantö, ngaremanywa aharabhu
         igho. Na uwe Maryamu, nuriighwa öbhörrö bhököngʼu mo-nkoro iyaaho kya ono öbhëtirwë
         na umushonge.”+36 Na ghwiki yaare-ho umukungu ömörööti ono yaabherekerwanga igha Ana. M-mwisëkë uwa
         Fanwëri yaarë, uwa ekabhira iya Asheeri. Ana uyö, yaaikaayë na mushaasha uwaaye imyoka
         muhungatë igho, mushaasha uwaaye akakwa. 37 Akaikara musinö ighoigho okohekera imyoka merongo monaane na inye. Na yaaikaranga
         mo-bhogho ubhwa risengerro irya Waryobha muyömuyö arasaasaama na ukwisasa ibhyakorya
         ubhutikö na omobhasö. 38 Hano Simeoni yaashumaashanga na Maryamu, Ana yaaimërëëyë haangʼë hayö. Akasimya ukukumya
         Waryobha enkaagha iyöiyö. Akaraareka amangʼana agha omoona uyö ko-bhantö bhonswe igho
         bhano bhaaghanyanga igha, Waryobha naritungurya Yërusarëëmu.39 Hano Yusufu na Maryamu bhaamarrë okokora ghonswe igho ghano amaraghërryö agha Omonene
         Waryobha ghaaraghërryanga, bhakakyora waabho mo-mokowa ughwa Ghariraaya, mu-mughi
         ughwa Nazarëëti. 40 Omoona uyö akakiina, akahera, akabha na singuru, obhongʼaini, na örööbhö urwa Waryobha.Yëësu mu-risengerro irya Waryobha41 Abhaibhöri abha Yëësu mbaaghyanga Yërusarëëmu ku-nyangi iya Epasaka+ imyoka ghyonswe igho. 42 Hano Yëësu yaahikiri imyoka ikömi na ibhërë, bhakatiira nawe ukughya ku-nyangi, kya
         igho eteemo iyaabho yaarë. 43 Hano inyangi yaahööyë, abhaibhöri abha Yëësu bhakakyora yeeka. Kasi umwene akatighara
         Yërusarëëmu. Abhaibhöri abhaaye tebhaamanyirë engʼana iyö hë. 44 Mbaakanyanga igha, n-hamwë arë nabho, mo-bhantö bhayö bhaaghendanianga hamwë nabho
         ukukyora ka. Hano bhaaghëndirë igho, urusikö rokaheta bhataraamomaaha, bhakasimya
         okomotonera mo-bhahiiri bhaabho, na mo-bhasaani abhaabho. 45 Hano yaabhabhörrë, bhakakyora Yërusarëëmu ukumutuna. 46 Urusikö urwa katatö, bhakamunyoora arëngë mo-bhogho ubhwa risengerro irya Waryobha.
         Yaarenga aikaayë ghatëghatë iya abhëëghya abha amaraghërryö agha Mosa arabhaitegherra,
         na okobhabhöörya amangʼana. 47 Abhantö bhonswe igho bhano bhaaighuurë kya igho yaaghambanga, bhakaroghoora bhököngʼu,
         ko okoghera iya obhomanyi ubhwaye ubhwa amangʼana, na okohonshora ukwaye.48 Hano abhaibhöri abhaaye bhaamörööshë, abheene bhonswe bhakaroghoora. Nyakuwaabho akamöbhöörya
         igha, “Ë, moona uwaane! N-kwakë ötökörrë igho? Öni na suwëënyu twaarë tohahirë bhököngʼu
         hano twaarë ukukutuna.”49 Umwene akamohonshora igha, “N-kwakë mwaarë kuntuna? Nko okoghamba igha, temwaarë momanyirë
         igha, ni-igha mbe mu-risengerro irya Taata?” 50 Kasi abhaibhöri abha Yëësu, tebhaamanyërrëëyi ensonga iya rihonshoro riyö hë.51 Mbe, akangʼaaraara na abhaibhöri abhaaye ukughya Nazarëëti, yaabhasookanga. Nyakuwaabho
         akaitegherra amangʼana ghayö ghonswe igho, akakira nagho mo-nkoro iyaaye. 52 Yëësu akaghëndërrya ukukiina, akahera, akabha na obhongʼaini. Yaatëghëryanga Waryobha,
         na abhantö.
         
            
               	Kaisaari ne-ngʼana iya Ekeratiini. Ensonga iyaamo ni-igha omonene uwa abhakama, ni-igho abhakama
                     abha Ikiruumi bhaibherekeranga. Maaha mo-faharaasa.

               	Kiristo. Uyö we Waryobha yaahööyë igha, atööri abhantö na okobhatonga mo-Bhokama ubhwaye.
                     Maaha mo-faharaasa.

               	Abhamaraika. Maaha mo-faharaasa.

               	Yërusarëëmu. Maaha mo-faharaasa.

               	Maaha mo-ketabho ikya Amangʼana agha Abharaawi 12:2-4.

               	Maaha mo-ketabho ikya Ukurishoka 13:2, 12, 15.

               	Maaha mo-ketabho ikya Amangʼana agha Abharaawi 12:6-8.

               	Mo-bhogho ubhwa risengerro irya Waryobha. Muyö mo Abhayahudi bhaamwenseranga-mo Waryobha. Mbaaghyanga-mo okosaasaama hano
                     sinsikö isya sinyangi syaahikanga. Maaha mo-faharaasa engʼana, Risengerro irya Waryobha.

               	Amangʼana ghayö ensonga yaamo ni-igha, arighwa öbhörrö ko okohanekwa na ukwitwa ukwa
                     Yëësu.

               	Epasaka. Maaha mo-faharaasa.

Amëëghyö agha Yohana Omobhatiisya(Mataayo 3:1-12; Maariko 1:1-8; Yohana 1:19-28)31 No-mooka ughwa ikömi na kataano ghwaarë, ughwa öbhötöngi ubhwa Kaisaari Tibhërio.
         Pontio Piraato nö-mötöngi uwa Yudea yaarë. Herode Antipa,+ we yaatonganga omokowa ughwa Ghariraaya. Firipö mura uwaabho Herode, we yaatonganga
         omokowa ughwa Iturea na ughwa Tiraköniti. Risania umwene yaatonganga omokowa ughwa
         Abhirene. 2 Kayafa bhaana Anaasi, mbo bhaarë abhanene abha abhasëngëri.+Mbe, enkaagha iyö, yo Yohana mumura uwa Zakaria yaahaaywë engʼana iya Waryobha ku-riköngö.
         3 Yohana akainaaranaara ikyaro kyonswe igho ikya ëngëghëni iya omooro ughwa Yorodani.
         Akabha araraarekera abhantö igha, bhahongore ëbhëbhë ibhyabho, bhabhitighe, bhabhatiisibhwi,
         okore Waryobha abhaabhere ëbhëbhë ibhyabho. 4 Ni-igho amangʼana gharë kya bhono ghandëkirwë mo-ketabho ikya ömörööti Isaaya igha,“Ömöntö arakonga ku-riköngö iyö igha,‘Mösëëmëri Omonene Waryobha enshera.Mokore bhuuya ahasë hano araahete.5 Amabhate ghonswe igho, ni-igha ghatubhiribhwi.Singuku na ibhighuku, bherengʼaanibhwi.Hano haisisirë, haröngëhibhwi, amatubhashë ghonswe igho, gharengʼaanibhwi.6 Hayö ho abhantö bhonswe ighobharaamaahe Ömötöörya ono yaatomwa na Waryobha.’ ”+7 Ku bhuyö, Yohana akabha aratëëbhya abhantö bhano bhaaishirë okobhatiisibhwa igha,
         “Bhëënyu urwebhoro urwa inshoka! Kana nawë uyö abharömirë ökötwë igha mongʼose okorerra
         ukwa Waryobha kono kuriisha? 8 Mokorenga amangʼana ghano ghakwörökya igha möhöngööyë ëbhëbhë ibhyënyu. Motakaakanya
         igha, Waryobha naraabhaikërri ko bhoora mökötëëbhania igha, ‘Bhëëtö m-bantö abha heene
         törë, ko bhoora igha nu-rwebhoro urwa Ibhurahimu+ törë! Ndabhatëëbhya igha, Waryobha aratora okokorra Ibhurahimu abhaana ukurwa ko-maghena
         ghano.’ 9 Ikisirë haangʼë kërë okogheesha ëmëtë. Na ömötë ghoghonswe ghono ghotaana sehagho
         sinshiiya, ngoraagheeshwe, ghobhotorwe bhotorwe, ghotabhutwe mo-morro.”10 Abhantö bhayö bhakamöbhöörya igha, “Kana bhoono iyakë tokaakora?”11 Akabhahonshora igha, “Ömöntö ono aana singibho ibhërë, atwenere ono ataana ingibho.
         Na uwa ibhyakorya wonswe akore ighoigho.”12 Abhaghööti abha righööti+ bhonswe bhaaishirë ku-Yohana, okore abhabhatiisi. Bhakamöbhöörya igha, “Kana! Umwëghya
         uwëëtö, bhëëtö bho iyakë tokaakora?”13 Akabhahonshora igha, “Motakëngëryanga ekerengere ikya righööti, keno kyaatoorwa-ho.”14 Abhasirikare bhonswe bhakamöbhöörya igha, “Na bhëëtö bho tokore iyakë?”Akabhahonshora igha, “Motakaaruusya abhantö seehera isyabho. Na ghwiki mutighe okohaamërrya
         abhantö keno bhatakörrë, mwiswe na ehoorohooro iyëënyu.”15 Abhantö bhaaighombanga okomaaha Kiristo, ku bhuyö bhakabha bharaibhöörya mo-metwe
         ighyabho igha, “Kasi Yohana ono, aratora okobha we Kiristo?”16 Yohana akabhahonshora igha, “Öni na-manshë nkobhabhatiisirya, kasi araasha ömöntö
         ono aana obhotoro konkera, kora öni tiningʼarëëyi okotashora siinuugha isya ebheraatö
         ibhyaye hë. Uyö narebhabhatiisya ku-Mwika Ömöhörëëru na omorro. 17 Uyö naana orohongo mo-kobhoko ukwaye urwa ukwerorra. Narekomania ibhyakorya mo-ketara
         ikyaye, kasi umwiruro, nareghosamba mo-morro ghono ghotakurima!”18 Ni-igho Yohana yaabhakangʼasërryanga ko okobharëngërya ëbhërëngyö bhiyö, na ibhyëndë
         ibhyaru, akabha arabharaarekera Amangʼana Amaiya agha Waryobha.Yohana arabheeha Herode(Maariko 6:14-29)19 Kasi Yohana yaabhëëhirë Herode ono yaarë ömötöngi uwa omokowa ughwa Ghariraaya. Herode
         uyö, yaaruusiri mura uwaabho omokari ono yaabherekerwanga igha, Herodia. Yohana akamokaania
         engʼana iyö, hamwë na amangʼana aghandë amaghogho ghano yaakoranga. 20 Ku bhuyö, Herode akëngërya öbhöbhë ubhwaye, akamotoora mo-kebhohe.Yëësu arabhatiisibhwa(Mataayo 3:13-17; Maariko 1:9-11)21 Urusikö urwöndë, hano waanyöörrë Yohana ataraaghootwa na Herode, abhantö m-baaru yaabhatiisyanga.
         Yëësu wonswe yaaishirë-ho akabhatiisibhwa. Hano yaarenga akesaasaama Waryobha, mu-ryobha
         hakahonyoka. 22 Umwika Ömöhörëëru atuubhaini kya ikighuuti akamwitoomera na ukumwikarra. Engamba ekarwera
         mu-ryobha muyö, ekaghamba igha, “Uwe, nu-uwe Omoona uwaane omoghonshe ono ököntëghërya
         bhököngʼu.”Oroghanda urwa Kiristo(Mataayo 1:1-17)23 Hano Yëësu yaasimiri emeremo, yaarenga na imyoka kya merongo etatö. Abhantö mbaakanyanga
         igha, m-moona uwa Yusufu yaarë.Yusufu uwa Ëri.24 Ëri uwa Matati.Matati uwa Raawi.Raawi uwa Mëëriki.Mëëriki uwa Yanai.Yanai uwa Yusufu.25 Yusufu uwa Matatia.Matatia uwa Amöösi.Amöösi uwa Naahumu.Naahumu uwa Esiri.Esiri uwa Naghai.26 Naghai uwa Mahati.Mahati uwa Matatia.Matatia uwa Shëmëini.Shëmëini uwa Yöösëki.Yöösëki uwa Yooda.27 Yooda uwa Yoanani.Yoanani uwa Reesa.Reesa uwa Zerubhabhëëri.Zerubhabhëëri uwa Sheyaritiëri.Sheyaritiëri uwa Nëëri.28 Nëëri uwa Mëëriki.Mëëriki uwa Aadi.Aadi uwa Kosaamu.Kosaamu uwa Ërimadamu.Ërimadamu uwa Ëri.29 Ëri uwa Yöshuwa.Yöshuwa uwa Ëriyëzëëri.Ëriyëzëëri uwa Yoriimu.Yoriimu uwa Matati.Matati uwa Raawi.30 Raawi uwa Simeoni.Simeoni uwa Yuuda.Yuuda uwa Yusufu.Yusufu uwa Yoonamu.Yoonamu uwa Eriyakimu.31 Eriyakimu uwa Merea.Merea uwa Meena.Meena uwa Matata.Matata uwa Nataani.Nataani uwa Daudi.32 Daudi uwa Yeese.Yeese uwa Öbhëëdi.Öbhëëdi uwa Bhowazi.Bhowazi uwa Saarimööni.Saarimööni uwa Naashööni.33 Naashööni uwa Aminadaabhu.Aminadaabhu uwa Adimini.Adimini uwa Arini.Arini uwa Hëzirööni.Hëzirööni uwa Përëësi.Përëësi uwa Yuuda.34 Yuuda uwa Yaakobho.Yaakobho uwa Isaaka.Isaaka uwa Ibhurahimu.Ibhurahimu uwa Teera.Teera uwa Naahöri.35 Naahöri uwa Serughi.Serughi uwa Raghau.Raghau uwa Përëghi.Përëghi uwa Ëbhëëri.Ëbhëëri uwa Saara.36 Saara uwa Kainani.Kainani uwa Arifakisadi.Arifakisadi uwa Shëëmu.Shëëmu uwa Nuhu.Nuhu uwa Ramëëki.37 Ramëëki uwa Metusera.Metusera uwa Henooko.Henooko uwa Yaarëëdi.Yaarëëdi uwa Mahararëri.Mahararëri uwa Kainani.38 Kainani uwa Enoshi.Enoshi uwa Sëëti.Sëëti uwa Adamu.Adamu ono yaabhömbirwë na Waryobha.
         
            
               	Herode Antipa. Maaha mo-faharaasa.

               	Abhasëngëri. Maaha mo-faharaasa.

               	Maaha mo-ketabho ikya Isaaya 40:3-5.

               	Ibhurahimu. Maaha mo-faharaasa. 

               	Abhaghööti abha righööti. Maaha mo-faharaasa.

Ukushaashwa ukwa Yëësu(Mataayo 4:1-11; Maariko 1:12-13)41 Yëësu yaakyörrë ukurwa ko-mooro ughwa Yorodani aishööyë Umwika Ömöhörëëru. Akabha
         aratangatwa na Umwika Ömöhörëëru ku-riköngö iyö. 2 Akaikara-yo sinsikö merongo ene Oghosambwa+ ghoramushaashya. Ku-sinsikö sengʼana hayö syonswe igho, tiyaarëëyë ëkëntö kyokyonswe
         igho hë. Hano syaahööyë akaighwa umweko.3 Oghosambwa ghokamötëëbhya igha, “Nyoore m-Moona uwa Waryobha örë, tëëbhya reghena
         reno riisyöri rebhe omokaate oraaghere.”4 Yëësu akaghohonshora igha, “Ti-igho hë, yandëkirwë mo-Maandeko Amahörëëru igha,‘Ti-bhyakorya ibhyene igho, igha mbyo bhekohaana ömöntö öbhöhöru.’+”5 Hano ghayö ghaahööyë, Oghosambwa ghokamuhira ku-nguku entambë bhököngʼu, ghokamwörökya
         ibhyaro bhyonswe igho ibhya ko-kebhara kono, kamwë igho. 6 Ghokamötëëbhya igha, “Nendaakohaane ubhwera ubhwa okotonga ibhyaro bhiyö bhyonswe
         igho, na ubhwamë ubhwamo. Ko bhoora ghonswe ghano nö-öni naahaanwa, ndatora okohaana
         ömöntö wowonswe igho, kya bhono nkutuna. 7 Ku bhuyö hano oraanyaghamere onsaasaame, nendaakohaane ghonswe igho ghayö.”8 Yëësu akaghohonshora igha, “Mo-Maandeko Amahörëëru yandëkirwë igha,‘Ni-igha osaasaame Omonene uwaaho Waryobha,na ukumwighwera umwene igho.’ +”9 Ho Oghosambwa ghwaamuhirrë Yërusarëëmu, ghokamwimërrya kighörö iya ekenono ikya risengerro.
         Ghokamötëëbhya igha, “Nyoore m-Moona uwa Waryobha örë, irekera hansë ukurwa hano törëngë.
         10 Ko bhoora yandëkirwë mo-Maandeko Amahörëëru igha,‘Waryobha naraatome abhamaraika abhaaye,bhakorende,’+11 “Na ghwiki igha,‘Bhakogheghe mo-mabhoko aghaabho,okore otakaashe wituuretuure kwe-ghena.’ +”12 Yëësu akaghohonshora igha, “Yandëkirwë mo-Maandeko Amahörëëru igha, ‘Otakaashaashya
         Omonene uwaaho Waryobha.’ +”13 Hano Oghosambwa ghwaamarrë ukushaashya Yëësu, ghokamutigha, ghokaghya ukutuna umweya
         ughwöndë ughwa ukumushaashya ghwiki.Yëësu araserwa waabho(Mataayo 4:12-17, 13:53-58; Maariko 1:14-15, 6:1-6)14 Mbe, Yëësu akakyora mo-mokowa ughwa Ghariraaya aana obhotoro ubhwa Umwika Ömöhörëëru,
         na amangʼana aghaaye ghakaromaana bhököngʼu, mo-mokowa ughwa Ghariraaya yonswe igho.
         15 Akabha arëëghya abhantö mu-sinyumba isya esango iya Abhayahudi,+ abhantö bhonswe igho, mbaamötöönianga.16 Yëësu akaghya mu-mughi ughwa Nazarëëti ghono yaakëënëëyë-mo. Akasoha mu-nyumba iya
         esango iya Abhayahudi urusikö urwa Obhotooro,+ kya igho eteemo iyaaye yaarë. Akaimerra asome Amaandeko Amahörëëru. 17 Akahaanwa eketabho ikya ömörööti Isaaya. Akahonyora ahasë hano handëkirwë igha,18 “Umwika uwa Omonene Waryobha, hamwë arë na öni.Anyahööyë ndaarekere abhatöbhu Amangʼana Amaiya.Antömirë ndaarekere abhabhohe igha, mbaraahaaterwe ukurwa mo-kebhohe,ntëëbhi na abhahukuru igha, mbaraamaahe,nhaane öbhötöönööni bhano bhakunyankibhwa.19 Antömirë ndaareke enkaagha iya obhongʼoore ubhwa Omonene Waryobha.”+20 Hano yaahëkëëyë hayö, akakundikirya eketabho, akakikyörya kö-mököri uwa emeremo, akaikara,
         okore abhëëghi. Abhantö bhonswe igho bhano bhaarë mu-nyumba iya esango iya Abhayahudi,
         bhakamomaaherra. 21 Ho yaasimiri okobhatëëbhya igha, “Amaandeko Amahörëëru ghayö mwighuurë ndasoma, ghahekeraini
         reero, kö-bhëënyu hano.”22 Hano Yëësu yaamarrë ukwëghya, abhantö bhonswe igho bhakasimya okomoghamba bhuuya.
         Amëëghyö aghaaye agha örööbhö ghayö, ghaaghërrë abhantö bhakamoroghoora bhököngʼu.
         Kora abhandë bhakabhoorania igha, “Kana! Ono ti-mumura uwa Yusufu?”23 Mbe, Yëësu akabhahonshora igha, “Nemanyirë mörëndëngërya ëkërëngyö keno igha, ‘Ore
         mörëri, otairera umwene.’ Ghwiki mörëntëëbhya igha, ‘Kora amakono mu-kishishi ikya
         wëënyu keno, kya ghano tukwighwa igha, waakora mu-mughi ughwa Kaperenaumu.’ ” 24 Yëësu akabhatëëbhya igha, “No-bhoheene nkobhatëëbhya igha, taaho ömörööti ono akwikërribhwa
         mu-kyaro ikya waabho hë.25 “M-maheene igha abhasinö m-baaru bhaare-ho ko-nkaagha iya Ëriya, enkaagha eno imbura
         yaarëbhërrëëywë mu-ryobha, ekanga okotwa imyoka etatö na imyëri esansabha, inshara
         ëndörö kai, ekaromaana ikyaro ikighima ikya Isiraëri. 26 Waryobha tiyaatömirë Ëriya ku-musinö wowonswe igho, uwa Isiraëri. Kasi yaatömirwë
         ku-musinö ömwë ono yaarenga Sareputa, mu-kyaro ikya Siidööni keno ketarë Isiraëri!+27 “Na ghwiki bhaare-ho abhaghenge abhaaru mu-kyaro ikya Isiraëri, ko-nkaagha iya ömörööti
         Ërisha. Kasi taaho kora ömwë ono Ërisha yaahwënëri hë. Ono yaahwëniibhwi, n-Naamaani
         umwene igho, uwa mu-kyaro ikya Siria!”+28 Hano abhantö bhano bhaarë mu-nyumba iya esango iya Abhayahudi bhaaighuurë amangʼana
         ghayö, bhakarerra bhököngʼu. 29 Bhakeemoka, bhakamuruusya mu-mughi muyö. Umughi ghuyö, nku-nguku ghwahaghaashirwë.
         Bhakamuhira kö-ngëghëni iya inguku iyö, okore bhamuhuni ukughya hansë iyö. 30 Kasi umwene akaibhaghaaghaania-mo ghatë, akaghya iyö akughya.Yëësu araata risambwa ukurwa kö-möntö(Maariko 1:21-28)31 Ho Yëësu yaatanööyë ukurwa hayö, akaghya mu-mughi ughwa Kaperenaumu, mo-mokowa ughwa
         Ghariraaya. Urusikö urwa Obhotooro, akasoha mu-nyumba iya esango iya Abhayahudi, akabha
         arëëghya-mo abhantö. 32 Amëëghyö aghaaye, ghakabharöghöörya bhököngʼu, ko bhoora ngaarë na ubhwera.33 Mu-nyumba iyö iya esango iya Abhayahudi, yaare-mo ömöntö, ono yaarenga na risambwa.
         Ömöntö uwa risambwa uyö akakonga igha, 34 “Uwe Yëësu uwa Nazarëëti, n-kë ukututuna-ko? Kasi wishirë igha utusiki? Nenkomanyirë
         igha, uwe nö-Möhörëëru uwa Waryobha örë!”35 Yëësu akahamera risambwa riyö igha, “Ukire kiri! Urwe kö-möntö ono.” Risambwa riyö,
         rekaghwësya hansë ömöntö uyö, bhamomaahërrëëyë, rekamurwa-ko retamunyahaarrë.36 Abhantö bhonswe igho, bhakaroghoora bhököngʼu, bhakabhoorania igha, “Bhamurë m-mangʼana
         kë ghano? Ko obhotoro na ku ubhwera ubhwaye, nkohamera arë amasambwa, kamwë igho,
         gharangʼosa!” 37 Ku bhuyö, amangʼana agha Yëësu ghakaromaana bhököngʼu, mu-kyaro kiyö kyonswe igho.Yëësu arahwënia abharööyë abhaaru Kaperenaumu(Mataayo 8:14-17; Maariko 1:29-34)38 Yëësu yaaruurë mu-nyumba iya esango iya Abhayahudi, akaghya wa Simööni. Nyakubhyara
         uwaabho Simööni yaarë na ehooma ëndörö kai. Abhantö bhakasaasaama Yëësu igha amuhwëni.39 Mbe, Yëësu akemerra haangʼë na ömörööyë, akahamera ehooma, ekamohaatera. Akeemoka
         kamwë igho ukurwa kö-bhörrë, akabhatighinkanera.40 Hano iryobha ryaaghyanga okoghwa urusikö ruyöruyö urwa Obhotooro, abhantö bhonswe
         igho bhano bhaarenga na abharööyë abha amarööyë agha seteemo nsharu, bhakabhahira
         ku-Yëësu. Yëësu akabhasambekera amabhoko, akabhahwënia. 41 Hamwë na ghayö, Yëësu akaata amasambwa, ukurwa ko-bhantö abhaaru. Hano ghaarwanga-mo
         ngaakoranga ikituri gharaghamba igha, “Uwe no-Moona uwa Waryobha örë!” Yëësu akaghahamera
         na akaghakaania ghatakaaghamba igho, ko bhoora ngaamomanyirë igha we Kiristo.Yëësu arëëghya abhantö(Maariko 1:35-39)42 Hano bhwaakëëyë, Yëësu akaghya ahasë hano ömöntö atarë. Abhantö abhaaru bhakabha bharamutuna
         kera ahasë, na hano bhaamunyöörrë, bhakamwangera igha, atakaatanora ukurwa hayö. 43 Kasi Yëësu akabhatëëbhya igha, “Ni-igha ngende ku-mighi ighyëndë ghyonswe, okore mbaraarekere
         Amangʼana Amaiya agha Obhokama ubhwa Waryobha,+ ko bhoora ghayö, ngo naatomwa igha nkore.”44 Mbe, Yëësu yëëghyanga abhantö mu-sinyumba isya esango iya Abhayahudi.
         
            
               	Oghosambwa. Maaha mo-faharaasa.

               	Maaha mo-ketabho ikya Eheetoko iya Etoraati 8:3.

               	Maaha mo-ketabho ikya Eheetoko iya Etoraati 6:13.

               	Maaha mo-ketabho ikya Zabhuri 91:11.

               	Maaha mo-ketabho ikya Zabhuri 91:12.

               	Maaha mo-ketabho ikya Eheetoko iya Etoraati 6:16.

               	Inyumba iya esango iya Abhayahudi yo yaarenga inyumba iya okosangerania-mo Abhayahudi urusikö urwa Obhotooro bharasaasaama
                     Waryobha. Maaha mo-faharaasa.

               	Obhotooro ndo rwaarenga urusikö urwa ukumuunya. Waryobha yaabhömbirë iryobha na ekebhara na
                     ëbhëntö ibhyëndë bhyonswe igho, ku-sinsikö isansabha, emeremo ighya okobhomba ghekahwa,
                     kasi urusikö urwa muhungatë akamuunya. Maaha mo-faharaasa.

               	Maaha mo-ketabho ikya Isaaya 61:1-2.

               	Maaha mo-ketabho ikya 1 Abhakama 17:1-24.

               	Maaha mo-ketabho ikya 2 Abhakama 5.

               	Obhokama ubhwa Waryobha, keno Yëësu yaatunanga okoghamba ni-igha, keno kikutunwa ko-obho, nu-kwitegherra Amangʼana
                     Amaiya agha Obhokama ubhwa Waryobha. Ku bhuyö bhaisyörri Waryobha, na ukukumya Yëësu
                     Kiristo omokama uwa mo-Bhokama ubhwa Waryobha, bhasohe mo-bhokama obhohya bhuyö.

Abheegha abha Yëësu abha mbere(Mataayo 4:18-22; Maariko 1:16-20)51 Urusikö nyabhorebhe, Yëësu yëëghyanga engʼana iya Waryobha, aimërëëyë ko-morambo ughwa
         inyansha iya Ghariraaya.+ Abhantö abhaaru bhakamusuntarra haangʼë bhamwinaarrë, okore bhamwitegherre. 2 Akamaaha amaato abhërë, ko-morambo hayö. Abheene amaato ghayö, bhaarenga bhaghatighirë-ho,
         bhaghëëyë ukwöghya emetegho ighyabho. 3 Amaato ghano ghaarë hayö, ubhwöndë nu-bhwa Simööni bhwaarë, mbwo Yëësu yaariinirë-mo.
         Akatëëbhya Simööni igha, abhuhuni ukurwa ko-morambo hayö, bhoghende bhuribha hake
         igho. Mbe, Yëësu akëëghya abhantö, aikaayë mu-bhwato muyö.4 Hano yaamarrë ukwëghya abhantö, akatëëbhya Simööni igha, “Sukya ubhwato bhuribha ghatë.
         Moteghe emetegho ighyënyu, möghööti sinswë.”5 Simööni akamohonshora igha, “Omonene uwëëtö, tötëghirë igho ubhutikö ubhughima, kasi
         titunyöörrë ëkëntö hë. Kasi ko bhono we oghambirë, tigha mbe toteghe.”6 Hano bhaakörrë bhuyö yaabhatëëbhëri, emetegho ghekaghöötya sinswë sinsharu, kora emetegho
         ighyabho ghekahona okotandoka. 7 Ku bhuyö bhakakobhakobha bharikyabho bhano bhaarë mu-bhwato ubhwöndë, bhaashe okobhatöörrya.
         Hano bhaaishirë, mbaaishööyi amaato ghonswe igho abhërë sinswë, kora hake igho bhakwererre.8 Hano Simööni Peetero yaarööshë amangʼana ghayö, akatema hansë ibhiru mbere iya Yëësu,
         akamötëëbhya igha, “Omonene uwaane, karwe ku-öni hano, ko bhoora öni, nu-uwa ëbhëbhë
         ndë.”9 Simööni yaaghambirë amangʼana ghayö, ko bhoora umwene hamwë na bharikyaye bhonswe
         igho, mbaaröghöörrë bhököngʼu, ku-bhwaru ubhwa sinswë seno bhaaghöötëri. 10 Yaakobho na Yohana bhamura abha Zebhedaayo, bhano bhaarë mu-bhwato ubhwöndë, mbaarë
         na öbhömwë na Simööni ko-mangʼana agha öbhötëghi. Abheene bhonswe, ghayö ngaabharöghöörri.Yëësu akatëëbhya Simööni igha, “Uwe otakoobhoha. Uwe m-möghökööri uwa sinswë örë,
         kasi ukurwa reero, na-bhantö oraaghokoorenga.” 11 Hano bhaaghöbhëri amaato aghaabho ko-morambo, bhakatigha hayö bhyonswe igho, bhakasoorana
         Yëësu.Yëësu arahwënia omoghenge(Mataayo 8:1-4; Maariko 1:40-45)12 Urusikö urwöndë hano Yëësu yaarë mu-mughi nyabhorebhe, yaaishirë ömöntö ono yaarenga
         aromaini obhoghenge ömöbhërë ghonswe igho. Ni-igho yaarööshë Yëësu igho, akairekera
         bhöröngë ubhwaye, akamosaasaama igha, “Omonene hano oraahanshe, oratora ukunhwënia
         mbe na esaabhuuro iya ikidiini.”13 Yëësu akarambora okobhoko ukwaye, akakunia omoghenge uyö. Akamötëëbhya igha, “Ni-igho
         nkutuna igha uhwene, obhe na esaabhuuro iya ikidiini.” Kamwë igho omoghenge uyö akahwena.14 Yëësu akamokaania, akamötëëbhya igha, “Otakaatëëbhya ömöntö wowonswe oora kya igho
         uhwënirë. Kasi kaghi okore kya bhono amaraghërryö agha Mosa ghakoraghërrya.+ Kaghi kö-mösëngëri, okore amaahe igha, m-maheene osaabhuurrwë. Hano oraamare, okore
         ikimwenso ikya okosaabhuurwa ukwa abhaghenge. Ikimwenso kiyö kebhe ekemanyërryö ko-bhantö,
         okore bhamanye igha uhwënirë.”15 Nokaanyoora Yëësu yaamokaanëri igha atakaatëëbhya abhantö, kasi amangʼana agha Yëësu
         ghakaromaana bhököngʼu. Abhantö abhaaru bhakabha bharaikomania ku-Yëësu, okore bhaitegherre
         amëëghyö aghaaye, na ukuhwënibhwa amarööyë aghaabho. 16 Kasi senkaagha isyëndë, Yëësu yaabhatighanga hayö, aghya okosaasaama Waryobha ahasë
         hano ömöntö atarë.Yëësu arahwënia ömörööyë uwa risusu(Mataayo 9:1-8; Maariko 2:1-12)17 Urusikö nyabhorebhe Yëësu yëëghyanga Abhantö. Bhaare-ho Abhafarisaayo+ hamwë na abhëëghya abha amaraghërryö agha Mosa+ bhaikaayë. Bhaarwërëëyë mu-bhishishi bhyonswe igho ibhya mo-mokowa ughwa Ghariraaya,
         Yudea na mu-mughi ughwa Yërusarëëmu. Yëësu yaarë na obhotoro ubhwa Omonene Waryobha,
         ubhwa ukuhwënia abhantö.18 Ho abhantö nyabhorebhe, bhaaishirë bhasëngʼënsirë ömörööyë uwa risusu kwi-shambi.
         Bhakasëëmya ukumuhira mu-nyumba bhöröngë ubhwa Yëësu, 19 kasi bhakakerwa, ko bhoora abhantö m-baaru bhaare-ho. Mbe, ku bhuyö bhakamurinia ko-rosara,
         bhakahobhora ribhanga, okore bhanyoore umweya ughwa ököhëtya-ho ömörööyë na rishambi
         iryaye. Bhakamwikya bhöröngë ubhwa Yëësu. 20 Hano Yëësu yaarööshë engʼana iyö abhantö bhayö bhaakörrë, akamanya igha mbaana umukumo.
         Akatëëbhya ömörööyë uyö igha, “Mosaani, wabhëëywë ëbhëbhë ibhyaho!”21 Abhëëghya abha amaraghërryö agha Mosa na Abhafarisaayo bhakasimya okobhoorania igha,
         “Kana ono m-möntö kë ono akotoka Waryobha? Taaho ömöntö ono akotora ukwabhera abhantö
         ëbhëbhë hë. Waryobha umwene we akokora igho!”22 Yëësu akangʼura keno bhaaitegherranga. Ku bhuyö akabhabhöörya igha, “N-kwakë mukwitegherra
         igho mo-metwe ighyënyu? 23 Bhoono bhëënyu möntëëbhi, ne-ngʼana kë ëntöbhu, ökötëëbhya ömöntö igha, ‘Wabhëëywë
         ëbhëbhë ibhyaho,’ kasi nö-kömötëëbhya igha, ‘Emoka oghende?’ 24 Kasi keno nkutuna ni-igha momanye igha, öni Omoona uwa Ömöntö+ neena ubhwera ubhwa ukwabhera abhantö ëbhëbhë ibhyabho, ko-kebhara kono. Ni-igho
         ndaakore.” Mbe, Yëësu akaisyörrya ömörööyë uyö, akamötëëbhya igha, “Emoka, ogheghe
         rishambi iryaho oghende yeeka waaho.”25 Kamwë igho, ömöntö uyö akaimerra mo-bhantö hayö, akaghegha rishambi iryaye reno yaarenga
         araarëëyë, akaghya yeeka na eno aratöönia Waryobha. 26 Abhantö bhonswe igho bhano bhaarenga hayö, bhakaroghoora bhököngʼu! Bhakatöönia Waryobha.
         Bhakabha na entarëki, bhakaghamba igha, “Reero törööshë amakono agha ököröghöörya!”Yëësu arabherekera Raawi amosoorane(Mataayo 9:9-13; Maariko 2:13-17)27 Hano ghayö ghaahööyë, Yëësu akarwa hayö, akamaaha ömöghööti uwa righööti ono yaabherekerwanga
         igha Raawi. Raawi yaarenga aikaayë mo-kaghutu akaaye aka righööti. Yëësu akamötëëbhya
         igha, “Nshö onsoorane.” 28 Raawi akeemoka akatigha bhyonswe igho, akamosoorana.29 Raawi akakora öbhöghëni obhonene yeeka waaye, ubhwa ökösërëënia Yëësu. Akaraareka
         abhaghööti abha righööti abhaaru, na abhantö abhandë bhonswe bhaaryanga nabho hamwë
         hayö ko-meeza. 30 Abhafarisaayo na abhëëghya abha amaraghërryö agha Mosa, bhakaibhëmbëërya ko-bheegha
         abha Yëësu igha, “N-kwakë mokosanga hamwë ibhyakorya na abhaghööti abha righööti na
         abha ëbhëbhë+ abhandë?”31 Yëësu akabhahonshora igha, “Abharööyë mbo bhakutuna ömörëri abharere, ta-bhahöru hë.
         32 Ku bhuyö öni tenaasha okobherekera abhantö bhano bhakwimaaha igha m-bantö abha heene
         hë. Kasi keno kyandeeta, no-kobherekera abha ëbhëbhë, okore bhahongore ëbhëbhë ibhyaho.”Yëësu araituubhania kya ömötëti(Mataayo 9:14-15; Maariko 2:18-20)33 Abhantö bhayö bhakabhöörya Yëësu igha, “Abheegha abha Yohana na abha Abhafarisaayo,
         nkwisasa bharë ibhyakorya bharasaasaama Waryobha. Kasi abheegha abhaaho, ndarra bho
         tebhakwisasa röndë hë? No-korya ukwene bhaikarëëyë!”34 Yëësu akabhahonshora igha, “Iyakë moraatore okokora abhaghëndësya abha ömötëti, bhaisase
         ibhyakorya, na mbe n-hamwë bharë na ömötëti mu-bhwenga? 35 Kasi enkaagha iriihika, hano ömötëti ariruusibhwa mo-bhasaani abhaaye muyö, enkaagha
         iyö, yo bhoono bharisasanga ibhyakorya.”Amëëghyö amahya nkutuna gharë amaitegherro amahya(Mataayo 9:16-17; Maariko 2:21-22)36 Yëësu akabharëngërya ëkërëngyö ikyëndë igha, “Taaho ömöntö ono akotandora eketati
         ku-ngibho eehya, okore aketomere ku-ngibho ëngötu. Hano araakore igho, naraasari ingibho
         eehya eera na eketati ikya ingibho eehya eera, ti-kituubhane na ingibho ëngötu hë.37 “Kora abhantö tebhakotoora idivai eehya mo-bheghansha ëbhëkörö+ ibhya amaseero hë. Na hano bharaakore igho, ebheghansha bhiyö, nkobhaaroka bhërë,
         na idivai ereeteka, na ebheghansha bherasareka. 38 Idivai eehya, ni-igha etoorwe mo-bheghansha ebhehya.39 “Ömöntö ono yaanara idivai ënkörö, takutuna idivai eehya hë. Ko bhoora nkoghamba arë
         igha, ënkörö eera, yo inshiiya.”
         
            
               	Inyansha iya Ghariraaya iriina iryëndë, ni-igha Inyansha iya Ghenesareeti.

               	Maaha mo-ketabho ikya Amangʼana agha Abharaawi 14:1-32.

               	Abhafarisaayo ni-rikomo irya Abhayahudi ryaarë. Abhantö bhayö mbaaröndërryanga bhököngʼu amaraghërryö
                     agha Mosa. Maaha mo-faharaasa.

               	Abhëëghya abha amaraghërryö agha Mosa ni-rikomo irya Abhaisiraëri ryaarë. Abhantö bhayö bhëëghyanga amaraghërryö agha Mosa
                     kya bhono ghandëkirwë mo-bhetabho bhitaano ibhya Mosa, bheno bhyaatangirë mu-Muuma
                     iya Kare. Maaha mo-faharaasa. 

               	Omoona uwa Ömöntö. Riyö ndyo iriina reno Yëësu umwene yaaibherekeranga. Omoona uwa Ömöntö ryaarë na
                     ensonga iya okorebherra abhantö bhatatobhora iriina irya Kiristo. Maaha mo-faharaasa.

               	Abha ëbhëbhë. Maaha mo-faharaasa engʼana, Abhantö abha ëbhëbhë.

               	Mo-bheghansha ëbhëkörö. Ebheghansha ibhyëndë ibhya Abhayahudi, ni-ibhya amaseero bhyaarenga. Hano idivai
                     yaaterekwanga emare sinsikö sinsharu, ebha amarwa.

Yëësu we Omonene uwa urusikö urwa Obhotooro(Mataayo 12:1-8; Maariko 2:23-28)61 Yëësu yaahëtirë mö-mëghöndö ighya engano urusikö urwa Obhotooro aana abheegha abhaaye.
         Abheegha abhaaye bhayö, bhaaghendanga bharatabhora ebheghara ibhya engano. Bhakabhibhunga
         mo-mabhoko, bhakarya seheke isyako.2 Mbe, Abhafarisaayo abhandë bhakabhabhöörya igha, “N-kwakë mokokora emeremo ghiyö urusikö
         urwa Obhotooro?+ Urusikö ruyö amaraghërryö aghëëtö teghakwikërrya igha tokore emeremo hë.”3 Yëësu akabhahonshora igha, “Temwakasömirë kya bhono Daudi yaakörrë hano yaarë na umweko
         hamwë na bharikyaye?+4 Yaasöhirë mu-righutu irya Waryobha, akaghegha emekaate ëmëhörëëru,+ akagherya, akahaana na bharikyaye. Amaraghërryö agha Mosa teghakwikërrya abhantö
         abhandë bharaaghere emekaate ghiyö hë. Na-bhasëngëri abheene igho, mbo bhaagheryanga.”+5 Ku bhuyö Yëësu akabhatëëbhya igha, “Öni Omoona uwa Ömöntö, neena ubhwera ko-mangʼana
         agha urusikö urwa Obhotooro.”Yëësu arahwënia ömöntö urusikö urwa Obhotooro(Mataayo 12:9-14; Maariko 3:1-6)6 Mbe, ghwiki Yëësu yaasöhirë mu-nyumba iya esango iya Abhayahudi urusikö urwöndë urwa
         Obhotooro, akasimya ukwëghya-mo abhantö. Mo-sango muyö, yaare-mo ömöntö uwöndë ono
         yaarë na risusu ko-kobhoko ukwaye ukwa bhoryo. 7 Abhëëghya abha amaraghërryö agha Mosa hamwë na Abhafarisaayo, bhaatunanga enshera
         iya ukumushongera. Ku bhuyö, mbaamwitaahanga bhamaahe nyoore nahwënia ömöntö uyö,
         urusikö urwa Obhotooro ruyö.8 Kasi Yëësu akangʼura ësëëmya engogho eno bhaarë nayo. Ku bhuyö, Yëësu akatëëbhya ömöbhëëru
         uwa okobhoko uyö igha, “Nshö wemerre ghatëghatë hano.” Ömöntö uyö akaghya, akemerra.9 Yëësu akabhöörya Abhafarisaayo na abhëëghya abha amaraghërryö agha Mosa bhayö igha,
         “Ne-ngʼana kë ikwikërërribhwa ekorwe urusikö urwa Obhotooro? Okokora amangʼana amaiya
         kasi amaghogho? Ukuhwënia ömöntö, kasi ukumusikya?” 10 Yëësu akamoghorra amaiso abhantö bhayö bhonswe igho. Akamara akatëëbhya ömöntö uyö
         igha, “Rambora okobhoko ukwaho.” Akarambora okobhoko ukwaye, kokahwena.11 Abhantö bhayö bhakarerra bhököngʼu. Bhakasimya ukushumaashera kya bhono bharaakore
         Yëësu.Yëësu arashaaghora abhatomwa ikömi na bhabhërë(Mataayo 10:1-4; Maariko 3:13-19)12 Urusikö nyabhorebhe mu-sinsikö siyösiyö, Yëësu yaaghëëyë mu-nguku okosaasaama Waryobha.
         Akasaasaama igho bhokakya kyö. 13 Hano bhwaakëëyë, akabherekera abheegha abhaaye. Akashaaghora-mo abhantö ikömi na bhabhërë
         mo-bheegha abhaaye muyö, akabhabherekera igha abhatomwa.+ Amariina agha abhatomwa bhayö m-baabho,14 Simööni ono Yëësu yaabhërëkëëyë igha Peetero, Anderea mura uwaabho Simööni enda ëmwë,
         Yaakobho, Yohana, Firipö, Bhatoromaayo, 15 Mataayo, Toomasi, Yaakobho mura uwa Arufaayo, Simööni ono yaabhërëkëëywë igha Omozerote.+16 Yuuda uwa Yaakobho, na Yuuda Isikariyote, ono yaanyëërëëyë Yëësu inikö.Yëësu arahwënia abharööyë abhaaru(Mataayo 4:23-25)17 Yëësu akangʼaaraara ukurwa ku-nguku kuyö hamwë na abhatomwa abhaaye. Hano yaahikirë
         ko-kebharabhanshë, akaimerra. Hayö bhaare-ho abheegha abhaaye abhaaru, na rikomo rinene
         irya abhantö abhandë resangëraini-ho. Bhaarwërëëyë mo-mokowa ughwa Yudea ghonswe igho,
         abhandë bhaarwërëëyë mu-mughi ughwa Yërusarëëmu, na abhandë bhaarwërëëyë ko-sembaara
         isya ko-morambo ughwa Tiiro na ughwa Siidööni. Abhantö bhayö mbaaishirë hayö, okore
         bhaitegherre Yëësu, na ukuhwënibhwa. 18 Akahwënia kora na bhano bhaanyankibhwanga na amasambwa. 19 Abhantö bhonswe igho mbaatunanga igha, bhakuni Yëësu, okore bhahwënibhwi, ko bhoora
         obhotoro ubhwa ukuhwënia bhonswe igho mbwaarwanga ku-Yëësu.Haahö bheena nyakara(Mataayo 5:1-12)20 Yëësu akamaaherra abheegha abhaaye, akabhatëëbhya igha,“Nyakara bhano bhaana obhohabhë na Waryobha,ko bhoora bhayö, na-bhantö bhano bharëngë mo-Bhokama ubhwa Waryobha.21 Nyakara bhëënyu bhano moona umweko bhoono igho,ko bhoora muriighötibhwa.Nyakara bhëënyu bhano mukukuura bhoono igho,ko bhoora moreeseka.22 Nyakara bhëënyu, hano abhantö bharebharegha,bhabhaahore, bhabhatoke,na okobhaghamba bhoghoghoko okoghera iya öni Omoona uwa Ömöntö.23 “Hayö bhoono bhëënyu, mushomerwe na ukushenga. Ko bhoora ituho iyëënyu eno ërëngë
         mu-ryobha, ne-nene. Ni-ighoigho na abhakörö abhaabho bhonswe, bhaakörëëyë abharööti
         abha kare.24 Kasi haahö, bhëënyu abhaamë,ko bhoora mwamara kunyoora ëghösörryö iyëënyu.25 Haahö, bhëënyu abhaighötu abha bhoono igho,ko bhoora moreesengera!Haahö, bhëënyu bhano mokoseka bhoono igho,ko bhoora muriikuura igho mosenkemerre.26 Haahö, bhëënyu hano abhantö bhonswe igho bharaabhakumi,ko bhoora ni-ighoigho na abhakörö abhaabho bhonswe,bhaakumyanga abharööti abha obhorongo.Amëëghyö agha okohansha abhabhisa(Mataayo 5:38-48, 7:12)27 “M-bëënyu nkötëëbhya bhano mukunyitegherra. Mohanshenga abhabhisa abhëënyu. Abhantö
         bhano bhakobharegha, bhëënyu mobhakore bhuuya. 28 Mongʼoore bhano bhakobhaihiima. Bhano bhakobhanyankya, bhëënyu mobhasaasaamerenga
         ku-Waryobha.29 “Hano ömöntö araakosere akoteme öröhë ko-mboto, umusyörri na emboto iyëndë. Hano ömöntö
         araakuruusi ëkööti yaaho, mohaane kora ishaati yonswe agheghe. 30 Hano ömöntö wowonswe igho akosabhirë ëkëntö, omohaana. Hano ömöntö araakosake ëbhëntö
         ibhyaho, otakaamosabha akukyörri. 31 Mokorrenga abhantö kya bhono mukutuna bhabhakorrenga.32 “Hano moraahanshe bhano bhabhahanshirë abheene igho, n-kë oraanyoore mökörrë? Kora
         abha ëbhëbhë bhonswe, nkohansha bharë bhano bhabhahanshirë. 33 Na hano moraatöörri bhaara bhakobhatöörrya abheene igho, n-kë oraanyoore mökörrë?
         Kora abha ëbhëbhë bhonswe ni-igho bhakokora. 34 Na hano moraahaanenga isiirë bhano mukwitengʼera igha bhareebhahaka abheene igho,
         n-kë oraanyoore mökörrë? Kora abha ëbhëbhë bhonswe nkohaana bharë bharikyabho isiirë,
         bhamanyirë igha, mbarehakwa isiirë iyaabho yonswe igho.35 “Kasi bhëënyu, mohanshe abhabhisa abhëënyu, mobhatöörringa. Mohaanenga abhantö isiirë
         motakwitengʼera igha, moreehakwa. Hayö ho murituhwa ituho enene, na hayö ho moraabhe
         abhaana abha Waryobha ono arëngë kighörö iya bhyonswe igho. Ko bhoora Waryobha, m-buuya
         akokorra abhakora amaghogho, na bhano bhataana umukumo. 36 Mwabhere abhantö, kya bhono Suwëënyu uwa mu-ryobha akwabhera abhantö.Amëëghyö agha okobhotorra abhandë ibhiina(Mataayo 7:1-5)37 “Motakaabhotorra abhandë ibhiina, ho na bhëënyu bhonswe motarebhotorrwa ibhiina. Motakaatema
         abhantö amasoro, ho na bhëënyu bhonswe motaretemwa amasoro. Mwabhere bhano bhakobhasarrya,
         okore na bhëënyu bhonswe, muushekwabherwa. 38 Mohaanenga abhantö ëbhëntö, ho na bhëënyu bhonswe morehaanwa ëbhëntö. Morehaanwa ekerengere
         ikiiya bhököngʼu, keno kirisingisibhwa na ukwighaterwa, okore kyeshore kora kyetekerre.
         Mbe, ekerengere keno mokohaanera-mo abhandë, nkyo na bhëënyu bhonswe morehaanerwa-mo.”39 Yëësu akabharëngërya ëkërëngyö keno igha, “Umuhukuru natora okoraahuna umuhukuru murikyaye?
         Ndamanya hano araamoraahuune, m-bonswe igho bharaaghwe mu-rirooma! 40 Umwegha tamanye amangʼana aheteere umwëghya uwaaye hë. Kasi hano araaiköngʼërri ko
         ghano akwëghibhwa ghonswe igho, ho araarengʼaane na umwëghya uwaaye.41 “Motakaabha kya ömöntö ono akomaaha ekesaara mu-riiso irya murikyaye, kasi takomaaha
         oromambo rono rörëngë mu-riiso iryaye umwene. 42 Iyakë oraakore ötëëbhi murikyaho igha, ‘Tigha nkuruusi ekesaara mu-riiso iryaho,’
         na eno mbe uwe noona oromambo mu-riiso iryaho? Ore mwikörya, ruusya tangata oromambo
         mu-riiso iryaho, ho bhoono oraatore okomaaha bhuuya, kya bhono oraaruusi ekesaara
         keno kërëngë mu-riiso irya murikyaho.Seteemo isya abhantö(Mataayo 7:16-20, 12:33-35)43 “Teghooho ömötë umuuya ghono ghukwama sehagho sengogho hë. Kora ghwiki, teghooho ömötë
         omoghogho ghono ghukwama sehagho sinshiiya hë. 44 Sehagho seno sekoreebhwa, tisikutwebhwa ko-bhehore hë. Ebhesaka ibhya amahwa, tibhikwama
         sitiini hë. Ömötë nkomanyerwa ghörë ko-sehagho isyako.45 “Ni-ighoigho na abhantö bhonswe. Ömöntö uwa heene, amangʼana aghaaye amaiya nkurwa
         gharë mo-maitegherro aghaaye agha heene ghano aanagho mo-nkoro iyaaye. Na ömöntö omoghogho
         wonswe, amangʼana aghaaye amaghogho nkurwa gharë mo-maitegherro aghaaye amaghogho
         ghano aanagho mo-nkoro iyaaye. Mbe, amangʼana ghano ömöntö akoghamba, n-gaara ghaishööyë
         mo-nkoro iyaaye.Obhohaghaashi ubhwa ku-ritare na ubhwa ko-mosense(Mataayo 7:24-27)46 “N-kwakë mokomberekera bherekera igha, ‘Omonene uwëëtö! Omonene uwëëtö!’ Kasi ghano
         nkobhatëëbhya temokoghakora hë? 47 Tigha mbarëngëri ëkërëngyö ikya ömöntö ono akwitegherra amangʼana aghaane na ukunyighwera,
         kya bhono arë. 48 Uyö n-kya omohaghaashi ono yaatukirë obhorosa bhokahika ku-ritare, akahaghaasha inyumba.
         Hano imbura yaatööyë, omoghera ghokeeshora, amanshë ghakaghera, ghakaitema inyumba
         iyaaye iyö. Kora teghaghisingisiri hë, ko bhoora yaahaghaashirwë bhuuya. 49 Ömöntö ono akwitegherra amangʼana aghaane kasi takunyighwera hë, uyö n-kya ono yaahaghaashirë
         inyumba iyaaye ko-mosense, atatukirë obhorosa. Hano imbura yaatööyë, omoghera ghokaghera,
         amanshë ghakaitema inyumba iyaaye, ekaihöngörrya hansë yonswe igho.”
         
            
               	Maaha mo-ketabho ikya Ukurishoka 20:8-11, 34:21; Eheetoko iya Etoraati 5:12-15, 23:25.

               	Maaha mo-ketabho ikya 1 Samwëri 21:1-6.

               	Emekaate ëmëhörëëru. Ghiyö ghyaatorwanga mu-righutu irya Waryobha kera iwiiki. Ngyo ghyaarë ikimwenso
                     ikya emekaate ku-Waryobha.

               	Maaha mo-ketabho ikya Amangʼana agha Abharaawi 24:5-9.

               	Abhatomwa. Bhayö m-baara ikömi na bhabhërë bhano Yëësu yaasörrë ukurwa mo-bheegha abhaaye.
                     Maaha mo-faharaasa.

               	Omozerote. Yaarenga na amariina abhërë, rimwë irya Ikiyahudi, Simööni Omozerote, iryëndë irya Ikiaraamu, Simööni Omokananaayo. Ghonswe igho ensonga yaamo në-ëmwë igha, ömöntö ono yaaitananga riihë irya okokora
                     abhantö bhabhe na öbhötöönööni ukurwa kö-bhötöngi ubhwa Ikiruumi. Maaha mo-ketabho
                     ikya Mataayo 10:4; Maariko 3:18.

Umukumo ughwa omonene uwa abhasirikare(Mataayo 8:5-13)71 Hano Yëësu yaamarrë ökötëëbhya rikomo irya abhantö amangʼana ghayö ghonswe igho, akasoha
         mu-mughi ughwa Kaperenaumu. 2 Mu-mughi muyö, yaare-mo omonene uwa abhasirikare abha Ikiruumi. Omonene uyö, yaarenga
         na omoghorwa uwaaye ono yaahanshirë bhököngʼu. Kasi omoghorwa uyö, m-mörööyë musingu
         yaarë.3 Mbe, omonene uyö hano yaaighuurë amangʼana ghano Yëësu yaakoranga, akatoma abhaghaaka
         abha Ikiyahudi ku-Yëësu, okore bhamosaasaame, aashe amuhwënëri omoghorwa uwaaye. 4 Hano abhaghaaka bhayö bhahikirë ku-Yëësu, bhakamokangʼasërrya bhököngʼu, kö ökömötëëbhya
         igha, “Naingʼarëëyi omokorre engʼana iyö, 5 ko bhoora nahanshirë ikyaro ikyëtö. Uyö we yaatohaghaashera inyumba iya esango iyëëtö.”6 Mbe, Yëësu akatanora hamwë na abhaghaaka bhayö, ukughya wa omonene uyö. Hano bhaahikirë
         haangʼë, omonene uyö akatoma abhasaani abhaaye bhaherre Yëësu amangʼana igha, “Uwe
         ore Omonene tigha otakaanyanka, ko bhoora, tiningʼarëëyi osohe mu-nyumba iyaane hë.
         7 Nkyo ndööshë igha, tiningʼarëëyi ukuusha ku-uwe hë. Kasi ghamba engʼana ëmwë iyeene
         igho, omoghorwa uwaane naraahwene. 8 Ko bhoora kora öni wonswe n-hansë ndë iya ubhwera ubhwa uwöndë, na ghwiki bhaaho abhasirikare
         abhandë bhano neena ubhwera ko-obho. Hano naatëëbhya umusirikare nyabhorebhe igha,
         ‘Kaghi,’ nkughya arë. Na hano naatëëbhya uwöndë igha, ‘Nshö,’ nkuusha arë. Hano naatëëbhya
         omoghorwa uwaane igha, ‘Kora omoremo ghono,’ nkokora arë.”9 Hano Yëësu yaaighuurë amangʼana ghayö, akaroghoora bhököngʼu. Akaisyörrya rikomo irya
         abhantö bhano bhaamosoorananga, akabhatëëbhya igha, “Tenakasikaini na ömöntö uwa umukumo
         omonene kya ghono ku-kyaro ikya Isiraëri hano!”10 Mbe, abhantö bhayö bhaatömirwë hano bhaakyörrë ka, bhakanyoora omoghorwa uwa omonene
         uyö ahwënirë.Yëësu araryökya umumura uwa umusinö11 Hake igho, Yëësu akaghya mu-mughi ghono ghwaabherekerwanga igha Naini, aana abheegha
         abhaaye hamwë na abhantö abhandë abhaaru. 12 Hano yaahikirë haangʼë na ikihiita ikya umughi ghuyö, akasikana na abhantö bhano bhaarenga
         bhaghëghirë umuku, bharaghya okobheeka. Umuku uyö, m-moona uwa ikishaasha yaarë, mu-mwëmwë
         yaarë ku-nyakuwaabho. Nyakuwaabho m-musinö yaarë. Omokari umusinö uyö, yaahinaini
         na abhantö abhaaru abha mu-mughi muyö, ukughya okobheeka.13 Hano Omonene Yëësu yaarööshë umusinö uyö, akamwabhera. Akamötëëbhya igha, “Kira, otakaakuura.”
         14 Ho Yëësu yaasuntarëëyë amasheera ghano bhaaghëghëëyë-ko umuku, akaghakunia. Abhantö
         bhayö bhaarenga bhaghëghirë umuku bhakaimerra. Yëësu akatëëbhya umuku uyö igha, “Uwe
         mora, ndakötëëbhya igha, bhooka!” 15 Umumura uyö, akabhooka akaikara, akasimya ukushumaasha. Yëësu akahërrya umusinö uyö
         mura uwaaye.16 Abhantö bhayö bhonswe igho bhakabha na entarëki bhököngʼu. Bhakasimya ökötöönia Waryobha
         bharaghamba igha, “Ömörööti omonene yaibhökëëyë mö-bhëëtö mono!” Bhakaghamba igha,
         “Waryobha atotaarëëyë na ökökötöörrya abhantö abhaaye!” 17 Amangʼana ghayö ghakaromaana bhököngʼu mo-mokowa ughwa Yudea yonswe igho, na mo-mekowa
         ighyëndë ighya haangʼë hayö.Yohana Omobhatiisya arabhöörya Yëësu engʼana(Mataayo 11:2-19)18 Abheegha abha Yohana bhaatëëbhëri Yohana amangʼana ghayö ghonswe igho, ghano Yëësu
         yaakoranga. 19 Yohana akabherekera abhabhërë mo-bheegha abhaaye muyö. Akabhatoma bhaghende bhabhööri
         Omonene Yëësu igha, “Nu-uwe Mesiya+ ono abharööti bhaaghambirë igha ariisha, kasi nu-wöndë tokaitengʼera?”20 Abheegha abha Yohana bhayö, bhakatanora bhakaghya. Hano bhaahikirë ku-Yëësu, bhakamötëëbhya
         igha, “Yohana Omobhatiisya atötömirë tököbhööri igha, ‘Nu-uwe Mesiya oora abharööti
         bhaaröötirë igha ariisha? Kasi tu-uwe hë, nu-wöndë toraaghanye?’ ”21 Enkaagha iyö, Yëësu yaahwënianga abharööyë abhaaru. Yaatanga amasambwa ko-bhantö,
         kora yaagheranga abhahukuru abhaaru bhamaaha.22 Mbe, Yëësu akabhahonshora igha, “Moghende mötëëbhi Yohana ghano mörööshë hano, na
         ghano mwighuurë. Abhahukuru nkomaaha bharë, amatengʼo nkoghenda gharë, abhaghenge
         nkosaabhuurwa bharë, abhakirö nkwighwa bharë, abhaku nkuryökibhwa bharë, na abhatöbhu
         nkoraarekerwa bharë Amangʼana Amaiya.+23 Nyakara ömöntö ono aköghëndërrya ukunkumya.”24 Hano abheegha abha Yohana abhabhërë bhayö bhaatanööyë, Yëësu akasimya ököbhöörya rikomo
         irya abhantö bhayö amangʼana agha Yohana igha, “Hano mwaaghëëyë ku-riköngö okomaaha
         Yohana, m-möntö kë mwaaitengʼeranga okomaaha? Mwaaitengʼeranga okomaaha ömöntö ono
         akwikërrya amangʼana ghonswe igho, kya umunyaamunsi ghono ghukuhuushwa na rikama hasë
         honswe igho hano rikama rekobhata? Ti-igho hë. 25 Nyoore motaarë möghëëyë okomaaha ömöntö ono anga kya umunyaamunsi, bhoono n-kë mwaarë
         möghëëyë okomaaha? Tö-möntö ono atöörrë singibho sinshiiya hë. Ko bhoora abhantö bhano
         bhakotoora singibho sinshiiya, na ukwihansha ku ubhwaru ubhwa ëbhëntö bheno bhaanabhyo,
         bhayö mmo-manyumba agha ekekama bharë. 26 Bhoono n-kë mwaarë möghëëyë okomaaha? Nö-mörööti? M-maheene, tigha mbatëëbhi! Yohana
         uyö, nakërrë ömörööti. 27 Yohana uyö, we Amaandeko Amahörëëru ghakoghamba igha,‘Tamaaha, nendaatome umuhiri uwaane uwa amangʼana,ono araakösëëmëri enshera.’+”28 Yëësu akaghamba igha, “Ndabhatëëbhya igha, abhantö bhonswe igho bhano bheebhorwa ko-kebhara
         kono, taaho omonene okokera Yohana Omobhatiisya hë. Nokaanyoora ni-igho ërë, kasi
         omoke, mo-Bhokama ubhwa Waryobha, m-monene ku-Yohana uyö!”29 Hano abhantö bhayö bhaaighuurë amangʼana ghayö, bhakaikërrya kya bhono Waryobha yaabhasëëmëëyi.
         Kora na abhaghööti abha righööti bhonswe m-buyöbhuyö bhaakörrë. Abhantö bhayö, m-baara
         bhaarenga bhaabhatiisiibhwi na Yohana. 30 Kasi Abhafarisaayo na abhëëghya abha amaraghërryö agha Mosa, abheene mbaangirë ghano
         Waryobha yaabhatoneranga-ko, ko bhoora mbaangirë okobhatiisibhwa na Yohana.31 Yëësu akaibhöörya igha, “Kana, n-kë nkatuubhania na abhantö abha rekora reno? Iyakë
         bharë? 32 Mbatuubhaini kya abhaana bhano bhaikaayë mo-moteera, bharahonshorana na bharikyabho
         igha,‘Tobhahöötëëyë ekerongwe,kasi timubhinirë hë!Tokarëëtya amarëëtyö agha amaashishi,kasi timukuurrë hë.’33 “Nembatuubhaini igho, ko bhoora hano Yohana Omobhatiisya yaaishirë, tiyaaryanga emekaate
         handë ukunywa idivai hë.+ Kasi bhëënyu mokaghamba igha, ‘Aana risambwa.’ 34 Bhoono mbe, öni Omoona uwa Ömöntö nishirë, nkorya ndë emekaate na ukunywa idivai,
         bhëënyu moraghamba igha, ‘Motamaaha mbe omohoobhaaru ono, kora m-mörëëbhi, na omosaani
         uwa abhaghööti abha righööti na abha ëbhëbhë abhandë.’ 35 Kasi abhantö bhano bhaköröndërrya obhongʼaini ubhwa Waryobha, nkwörökya bharë igha,
         obhongʼaini ubhwaye m-boheene.”Yëësu araabhera omokari umunyanku36 Omofarisaayo nyabhorebhe yaaraarëkirë Yëësu aghende okorya waaye. Yëësu akaghya igho,
         akasoha mu-nyumba, akabha ko-meeza hayö.37 Mu-mughi muyö, yaare-mo omokari uwöndë ono yaamanyekaini igha mököri uwa ëbhëbhë.
         Omokari uyö, akaighwa igha Yëësu nkorya arë ibhyakorya wa Omofarisaayo uyö. Akahika
         mu-nyumba muyö, aana inshubha iya arabhaasita+ yiishööyë amaghuta ghano ghakurumbaasa bhuuya. 38 Omokari uyö akaimerra nyuma, haangʼë na amaghörö agha Yëësu. Hano yaakuuranga, amaisöri
         aghaaye ngatoonyeranga Yëësu ko-maghörö, akabha aragheeyera situukya isyaye. Akabha
         aramuumunta amaghörö agha Yëësu na okoghahaka amaghuta ghano ghakurumbaasa bhuuya.39 Omofarisaayo uyö hano yaarööshë amangʼana ghayö, akaitegherra mo-motwe ughwaye igha,
         “Singa m-maheene igha Yëësu ono m-mörööti, nakaamanyirë igha, omokari uyö akumukunia
         n-wa teemo kë, nakaamomanyirë igha, n-wa ëbhëbhë.”40 Yëësu akatëëbhya Omofarisaayo uyö igha, “Simööni, ndatuna nköbhööri-ko engʼana.”Simööni akamohonshora igha, “Uwe otamböörya umwëghya uwaane.”Mbe, Yëësu akamöbhöörya igha, 41 “Bhaare-ho abhantö bhabhërë, bhano bhaarë na isiirë iya ömöntö nyabhorebhe. Uwa mbere
         yaarë, na isiirë iya sidinaari maghana ataano. Uwa kabhërë, we yaarë na isiirë iya
         sidinaari merongo etaano. 42 Hano bhonswe igho bhabhërë bhayö bhaabhörrwë ikya okohaka, mwene isiirë uyö, akabhaabhera,
         bhatakaamohaka. Bhoono mbe ko bhonswe abhabhërë bhayö, nawë araahanshe mwene isiirë
         uyö okokera murikyaye?”43 Simööni akamohonshora igha, “Ndamanya no-oora yaabhëëywë isiirë enene.”Yëësu akamötëëbhya igha, “M-buuya oghambirë.” 44 Hayö ho bhoono Yëësu yaaisyörëëyi omokari uyö, akatëëbhya Simööni igha, “Oramaaha
         omokari ono? Hano nsöhirë waaho hano, tönsërëënëri ko okongʼaana amanshë agha ukwisaabha
         amaghörö aghaane hë. Kasi omokari ono, anshöshëri amaghörö na amaisöri aghaaye, kora
         aghëëyëyë situukya isyaye. 45 Uwe tönkëërri, kora tunyibharrë hë. Kasi we taraarosa ukumuumunta amaghörö aghaane
         kerenga asöhirë mono. 46 Tonhakirë amaghuta ko-motwe ughwane ukwörökya igha nönsöökirë, kya igho eteemo iyëëtö
         ërë. Kasi umwene anhakirë amaghuta ghano ghakurumbaasa bhuuya ko-maghörö aghaane!
         47 Ku bhuyö ndakötëëbhya igha, ëbhëbhë ibhya omokari uyö, m-byaru, kasi abhëëywë bhyonswe
         igho. Kiyö nkyo kekoghera arabha na righonshe rinene. Kasi ömöntö ono akwabherwa ëbhëbhë
         bheke igho, wonswe righonshe iryaye ni-ike igho rekobha.”48 Ho bhoono Yëësu yaatëëbhëri omokari uyö igha, “Wabhëëywë ëbhëbhë ibhyaho.”49 Abhaghëni abhandë bhano bhaarë ko-meeza hayö, bhakasimya okobhoorania igha, “Kana
         ono m-möntö kë akwabhera abhantö ëbhëbhë ibhyaho bhamurë?”50 Yëësu akatëëbhya omokari uyö igha, “Keno këghërrë ötööriibhwi, nu-mukumo ughwaho.
         Kaghi na omorembe.”
         
            
               	Mesiya. Maaha mo-faharaasa.

Abhakari bhano bhaatöörryanga Yëësu81 Hano ghayö ghaahööyë, Yëësu akabha arainaaranaara mu-mighi na mu-bhishishi. Ahasë
         honswe hano yaahetanga, yaaraarekeranga abhantö Amangʼana Amaiya agha Obhokama ubhwa
         Waryobha. Yaaraarekanga hamwë na abheegha abhaaye ikömi na bhabhërë. 2 Kora bhaare-ho abhakari abhandë bhano bhaahinaini na Yëësu. Abhakari bhayö bhaarë
         na amarööyë, na abhandë bhaarë na amasambwa. Yëësu yaabhahwënëri na ukwata amasambwa
         ghano bhaarë nagho. Mo-bhakari bhayö, yaare-mo Maryamu uwa Maghidara, ono Yëësu yaatirë-ko
         amasambwa muhungatë. 3 Yoana mokaa Kuza wonswe ho yaarë. Kuza uyö, we yaarë umwimërërri uwa ëbhëntö ibhya
         omokama Herode Antipa. Yaare-ho Susana, na abhakari abhandë abhaaru. Abhakari bhayö,
         mbaasororanga ëbhëntö ibhyabho, kö ökötöörya Yëësu na abheegha abhaaye.Ëkërëngyö ikya umubhusuri(Mataayo 13:1-9; Maariko 4:1-9)4 Hano rikomo irya abhantö ukurwa mu-mighi imyaru bhaaikomaini, na abhantö bhakabha
         bharaasha ku-Yëësu, akabharëngërya ëkërëngyö keno igha, 5 “Yaare-ho umubhusuri ono yaaghëëyë ukubhusura kö-möghöndö ughwaye. Enkaagha eno yaabhusuranga,
         seheke isyëndë isya imbusiro sekaghwa ko-nshera, sekatashwatashwa, na ibhinyönyi bhekaasha
         bhekaserya. 6 Isyëndë sekaghwa ku-rirobha irya ku-ritare, na hano syaamërrë, sekabhorwa ikinyiha
         sekooma. 7 Isyëndë sekaghwa mo-maanyamahwa, sekamera hamwë na amaanyamahwa, ëntöki ekasetokera.8 “Syaare-ho isyëndë seno syaaghööyë ku-rirobha iriiya. Sekamera na ukukiina bhuuya,
         sekaama bhököngʼu!”Hano Yëësu yaamarrë okobharëngërya ëkërëngyö kiyö, akaghamba bhököngʼu igha, “Ömöntö
         wowonswe ono aighuurë ghayö ngambirë, aghaitegherre bhuuya.”Keno kyaagheranga Yëësu ararëngya ëbhërëngyö(Mataayo 13:10-23; Maariko 4:10-20)9 Abheegha abha Yëësu bhakamöbhöörya ensonga iya ëkërëngyö kiyö yaabharëngëëyi. 10 Akabhahonshora igha, “Amangʼana agha Obhokama ubhwa Waryobha ngaibhisirë. Nyakara
         bhëënyu, ko bhoora Waryobha abhahönyörrëëyë amangʼana ghayö, okore moghamanye. Kasi
         abhandë në-bhërëngyö nkobharëngërya, ko bhoora igha, ‘Hano bhamaaha, n-kya hano bhatarööshë.
         Nokaanyoora bhaana amatwë bharaighwa, kasi n-kya bhano bhatakwighwa, tebhakomanyërrya
         hë.’+11 “Ensonga iya ëkërëngyö kiyö ni-igha, Amangʼana Amaiya agha Waryobha, ngo imbusiro.
         12 Simbusiro seno syaaghööyë ko-nshera, siyö na-bhantö bhano bhakwitegherra engʼana iya
         Waryobha, kasi Oghosambwa ghuusha ghuruusya engʼana iyö mo-senkoro isyabho, okore
         bhatakaakumya, bhatööribhwi.13 “Na simbusiro seno syaatöönyirë ku-rirobha irya ku-ritare, siyö na-bhantö bhano bhakwitegherra
         engʼana iya Waryobha, bhashomerwa, bhakumya enkaagha enke igho. Kasi hano bhashaashibhwa
         bhaghitigha, mbatuubhaini kya ëmëröngö gheno ghetahirrë imiri mu-rirobha.14 “Simbusiro seera syaatöönyirë mo-maanyamahwa, siyö na-bhantö bhano bhakwitegherra
         engʼana iya Waryobha bhaghikërrya. Kasi hano enkaagha yaaheta-ho, bhanyankibhwa na
         amangʼana agha ubhutuni, ukwighomba ubhwamë, na obhoraaghëri. Amangʼana ghayö ngo
         ghakoghera umukumo ughwabho teghokobha ughwa heene hë.15 “Kasi simbusiro seno syaatöönyirë mu-rirobha iriiya, siyö na-bhantö bhano bhakwighwa
         engʼana iya Waryobha. Hano bhamara ukughitegherra, bhaghetoora mo-senkoro isyabho
         sinshiiya, na eno bharaghëndërrya okoghenaghya. Bhayö mbo bhakobha na örööbhö senkaagha
         syonswe igho.Ëkërëngyö ikya etara(Maariko 4:21-25)16 “Taaho ömöntö ono aköghöötya etara, amare aghikundikiri mu-nyöngö, handë aghetoore
         mwi-rungu. Kasi ömöntö hano yaghöötya etara, nkoghetoora arë ko-katangora, okore hano
         abhantö bharaasohe mu-nyumba bhamaahe obhorabhu. 17 Hano yaakora igho, ëkëntö kyokyonswe keno kibhisirwë, nkobha kërë harabhu igho. Na
         bheno bhikundikiriibhwi mberaakondokorwe bhemaahekane. 18 Ku bhuyö amëëghyö aghaane ghano mukwighwa, moghaitegherre bhuuya. Ömöntö ono amanyirë
         ëkëntö, Waryobha nkumwëngërya arë ko-bhomanyi ubhwaye bhuyö. Kasi ono atamanyirë ëkëntö,
         nkuruusibhwa arë kora keera akokanya igha naanakyo.”Bhawamwabho Yëësu(Mataayo 12:46-50; Maariko 3:31-35)19 Mbe, nyakuwaabho Yëësu na bhawamwabho Yëësu, bhakaasha ku-Yëësu. Kasi tebhaamuhikirë
         haangʼë hë, ko bhoora waanyöörrë abhantö bhamwihöndërrëëyë. 20 Abhantö abhandë bhakatëëbhya Yëësu igha, “Nyakuwëënyu na abhamura abhëënyu n-kebhara
         hayö bharë, bharatuna momaahane.”21 Yëësu akabhahonshora igha, “Maayö na abhamura abhëëtö m-bano bhakwitegherra engʼana
         iya Waryobha na ukughikërrya.”Yëësu arahamera rikama na amayengo(Mataayo 8:23-27; Maariko 4:35-41)22 Urusikö nyabhorebhe, Yëësu yaariinirë mu-bhwato hamwë na abheegha abhaaye. Akabhatëëbhya
         igha, “Twamboke tughi humbu.” Bhakatanora bhakaghya. 23 Enkaagha iyö bhaambokanga, Yëësu akaghya akaraara, akaihiribhwa. Mbe, ikighumbë kekahuusha
         ku-nyansha kuyö, kora ubhwato ubhwabho bhokataha amanshë bhokasimya ukukwererra, hake
         bhakwererre. 24 Abheegha bhayö bhakaghya ku-Yëësu, bhakamutura bharamötëëbhya igha, “Omonene uwëëtö!
         Omonene uwëëtö! Torakwererra!”Yëësu akabhooka, akahamera rikama iryaru riyö na amayengo. Bhekatigha kamwë igho,
         kokatendeera.25 Hayö bhoono ho Yëësu yaabhöörri abheegha abhaaye igha, “Ukukumya ukwënyu hayi körëngë?”Abheegha bhakoobhoha bhököngʼu, bhakaroghoora, na okobhoorania igha, “Kana! Ömöntö
         ono n-wa teemo kë? Arahamera rikama rirörö kai na amayengo, bheramwighwera kamwë igho
         bhamurë!”Yëësu arahwënia ömöntö ono aana amasambwa(Mataayo 8:28-34; Maariko 5:1-20)26 Ho bhoono Yëësu na abheegha abhaaye bhaambökirë inyansha iya Ghariraaya. Bhakahika
         ko-morambo ughwa ikyaro ikya Abhagherasi, keno kërëngë humbu iya Ghariraaya. 27 Ni-igho Yëësu yaaikirë ukurwa mu-bhwato igho ko-morambo hayö, akasikana na ömöntö
         uwa mu-mughi muyö, ono yaarë na amasambwa. Ömöntö uyö ku-ribhagha ritambë tiyaatooranga
         singibho hë, kora tiyaikaranga mu-nyumba hë, kasi yaaikaranga mo-sembeehera seno syaarë
         mo-masana. 28-29 Risambwa riyö, m-mara kaaru ryaamoghootanga. Abhantö bhaashaashyanga okomorenda ko
         okomobhoha ebheraangʼani na sipingu, kasi yaabhebhotoranga. Risambwa riyö ndyaamuhiranga
         ku-riköngö.Hano ömöntö uwa risambwa uyö yaahomeraini na Yëësu, akakora ikituri. Mbe, Yëësu akahamera
         risambwa riyö rirwe kö-möntö uyö. Ömöntö uyö akairekera hansë bhubhuumaayë mbere iya
         Yëësu hayö, arakonga bhököngʼu igha, “Uwe Yëësu Omoona uwa Waryobha ono ökërrë bhyonswe
         igho, ne-ngʼana kë ukuntuna-ko? Ndakosaasaama, otakaanteesa!”30 Yëësu akamöbhöörya igha, “Iriina iryaho nu-uwe wë?” Akamohonshora igha, “Nö-öni rijëëshi.”
         Yaaghambirë igho, ko bhoora amasambwa m-maaru yaarë nagho. 31 Amasambwa ghayö ghakasaasaama Yëësu, okore atakaaghahamera ukughya mu-bhwina ubhwa
         mu-kyaro ikya abhaku.+32 Mbe, ahasë hayö, ryaare-ho rihisho rinene irya sëmbëëshë seno syaarëësyanga ku-nguku
         hayö. Bhoono mbe, amasambwa ghayö ghakasaasaama Yëësu aghatighe ghaghende ghasoherre
         sëmbëëshë, Yëësu akaikërrya. 33 Amasambwa ghakarwa kö-möntö uyö, ghakaghya ghakasoherra sëmbëëshë siyö kwa nguru.
         Sëmbëëshë syonswe igho, sekatirimana ukurwa ku-nguku, ku-kihiringityö ëkërörö, sekaghya
         mu-nyansha, sekakwera-mo.34 Hano abharëësya abha sëmbëëshë siyö bhaarööshë ghayö ghaaikörrë, bhakakenya ukughya
         mu-mughi na mu-bhishishi bhakaraareka amangʼana ghayö ko-bhantö. 35 Ho abhantö bhaaimökirë ukughya okomaaha amangʼana ghayö kya igho gharë, bhakahika
         ku-Yëësu. Hano bhaamöhëkërëëyë, bhakamaaha ömöntö uyö yaatirwe-ko amasambwa, aikaayë
         haangʼë na amaghörö agha Yëësu. Atöörrë singibho na ikyamotwe kyamökirë, abhaayë ömöhöru.
         Abhantö bhayö bhakoobhoha.36 Abhantö bhano bhaarööshë ghonswe igho ghayö, mbo bhaatëëbhëri bhayö bhaaishirë, kya
         igho ömöntö uyö yaahwëniibhwi. 37 Abhantö bhonswe igho bhayö, bhano bhaaruurë mu-kyaro ikya Abhagherasi, bhakoobhoha
         bhököngʼu. Bhakasaasaama Yëësu igha, arwe waabho hayö. Yëësu akariina mu-bhwato, akakyora.38 Ömöntö uyö yaatirwë-ko amasambwa, akasaasaama Yëësu igha, bhahinane. Kasi Yëësu akaanga.
         Akamötëëbhya igha, 39 “Kyora wëënyu, ötëëbhi abhantö ghayö Waryobha akökörëëyë.” Ömöntö uyö akarwa hayö,
         akainaaranaara araraarekera abhantö abha kera ahasë mu-mughi muyö ghano Yëësu amökörëëyë.Yëësu araryökya umwisëkë na ukuhwënia omokari ono yaanyankuha(Mataayo 9:18-26; Maariko 5:21-43)40 Hano Yëësu yaakyörrë mo-mokowa ughwa Ghariraaya eera yaarë, akasërëënibhwa-yo na rikomo
         irya abhantö bhano bhaamoghanyanga.41 Akeesherwa hayö na ömöntö ono yaabherekerwanga igha Yairo. Yairo uyö we yaarë omonene
         uwa inyumba iya esango iya Abhayahudi. Hano yaahikirë ku-Yëësu, akamotemera hansë
         ibhiru. Akamokangʼasërrya igha, aghi yeeka waaye, 42 ko bhoora mwisëkë uwaaye, m-mörööyë yaarë musingu. Umwisëkë uyö, uwa imyoka ikömi
         na ibhërë, mu-mwëmwë yaarë. Yëësu akaikërrya bhakahinana.Hano Yëësu yaaghyanga-yo, rikomo irya abhantö ndyaahinaini nawe, rekabha reramwihonderra
         bhököngʼu. 43 Na mo-bhantö bhayö, yaare-mo omokari uwöndë ono yaatemoranga amaanyinga imyoka ikömi
         na ibhërë. [Nokaanyoora yaahirrë ëbhëntö ibhyaye bhyonswe igho kö-bhörëri,]+ kasi tiyaare-ho ömörëri kora ömwë ono yaatöörrë okomorera.44 Bhoono mbe omokari uyö, akaasha nyuma iya Yëësu, akakunia ripindo irya ingibho iya
         Yëësu. Okotemora amaanyinga ukwaye, kokabhotoka hayöhayö.45 Yëësu akabhöörya igha, “N-nawë ankuniri?”Abhantö bhonswe igho bhakaanga. Peetero akatëëbhya Yëësu igha, “Omonene uwëëtö, tokomaaha
         igha abhantö m-baaru bhakwinaarrë, bhakwihöndërrëëyë?”46 Kasi Yëësu akaghamba igha, “Nemanyirë igha aaho ömöntö ono ankuniri, ko bhoora nighuurë
         obhotoro ubhwa ukuhwënia bhundure-ko ukughya ukuhwënia ömöntö.”47 Hano omokari uyö yaarööshë igha taana enshera yoyonswe igho iya ukwibhisa, akaasha
         ku-Yëësu na eno ararighita.+ Akatema hansë ibhiru, akatëëbhya Yëësu ikibhuno ikya ukumukunia, na bhono ahwënirë
         kamwë igho. Na abhantö bhonswe igho, mbaaighuurë bhuyö yaaghambirë. 48 Yëësu akamötëëbhya igha, “Mwisëkë uwaane, keno këghërrë uhwënirë, nu-mukumo ughwaho.
         Kaghi na omorembe!”49 Enkaagha iyö waanyöörrë Yëësu akishumaasha, akaasha-ho ömöntö ukurwa wa Yairo omonene
         uwa inyumba iya esango iya Abhayahudi. Ömöntö uyö akatëëbhya Yairo igha, “Otakaanyankya
         umwëghya, ko bhoora umwisëkë uwaaho, amarrë ukukwa.”50 Kasi hano Yëësu yaaighuurë amangʼana ghayö, akatëëbhya Yairo igha, “Otakoobhoha. Uwe
         obhe na umukumo, umwisëkë uwaaho naraahone.”51 Hano Yëësu yaahikirë wa Yairo, tiyaikërëëyi ömöntö wowonswe igho asohe hamwë nawe.
         Kasi yaaghëghirë Peetero, Yohana, Yaakobho, na abhaibhöri abha umwisëkë uyö yaarenga
         akuurë, mbo yaasöhirë nabho muyö.52 Abhantö bhano bhaare-ho mbaakuuranga na okosemenkerra ko okoghera ukwa umwisëkë uyö.
         Kasi Yëësu akabhatëëbhya igha, “Motakaakuura. Umwisëkë ono takuurë hë, kasi naraayë.”
         53 Abhantö bhayö bhakasimya okomosekerra, ko bhoora mbaamanyirë igha, umwisëkë uyö, amarrë
         ukukwa.54 Yëësu akaghoota okobhoko ukwa umwisëkë uyö, akamutura bhököngʼu igha, “Bhooka ore
         mwisëkë.” 55 Kamwë igho, umwisëkë uyö akaheeshera, akemerra. Yëësu akabharaghërrya igha, bhamohaane
         ibhyakorya. 56 Abhaibhöri abha umwisëkë uyö, bhakaroghoora bhököngʼu. Kasi Yëësu akabhakaania bhatakaatëëbhya
         ömöntö wowonswe igho ghayö ghaaikörrë hayö.
         
            
               	Maaha mo-ketabho ikya Isaaya 6:9-10.

               	Mu-kyaro ikya abhaku. Maaha mo-faharaasa engʼana, Ikyaro ikya abhaku.

               	Amangʼana ghano gharëngë mo-bhebhandërryö kya bheno […] ni-igha, tegharëngë mo-senakara
                     isyëndë isya Ikiyunaani.

               	Ararighita. Abhayahudi bhaaghiranga omokari ono akurwa amaanyinga igha m-munyanku. Tiyaikërërribhwanga
                     na amaraghërryö agha Mosa ukwikoma hamwë na abhandë. Na hano ömöntö yamukunia-ko,
                     wonswe nkunyankuha arë Maaha mo-ketabho ikya Amangʼana agha Abharaawi 15:25-33.

Yëësu aratoma abhatomwa abhaaye ikömi na abhabhërë(Mataayo 10:5-15; Maariko 6:7-13)91 Yëësu yaabhërëkëëyë abhatomwa abhaaye ikömi na bhabhërë. Akabhahaana ubhwera na obhotoro
         ubhwa ukwata amasambwa ghonswe igho ko-bhantö, na ukuhwënia abharööyë. 2 Akabhatoma bhaghende okoraarekera abhantö amangʼana agha Obhokama ubhwa Waryobha na
         ukuhwënia abharööyë. 3 Akabhatëëbhya igha, “Motakaamanora ëkëntö ko-roghendo urwënyu, nekaabha inyimbo, ensaho,
         ibhyakorya, kora seehera, handë ingibho iyëndë iya kabhërë. 4 Na mu-nyumba yoyonswe igho eno bharaabhasërëëni mosohe, mwikare-mo, kohekera urusikö
         rono murirwa mu-kishishi kiyö. 5 Na umughi ghoghonswe ghono abhantö abha muyö bhataabhasërëëni, murwe-mo na okokongʼonta
         urutu urwa ko-maghörö aghëënyu,+ okore robhe ekemanyërryö ikya ukwanga ukwabho.”6 Ho bhoono abheegha bhayö bhaatanööyë, bhakaheta mu-bhishishi bhararaarekera abhantö
         Amangʼana Amaiya agha Obhokama ubhwa Waryobha, na ukuhwënia abharööyë kera ahasë.Amangʼana ghararoghania Herode omotwe(Mataayo 14:1-12; Maariko 6:14-29)7 Hano Herode Antipa ömötöngi uwa Ghariraaya yaaighuurë amangʼana ghonswe igho ghano
         Yëësu yaakoranga, omotwe ughwaye ghokaroghana. Ngwaaroghaini ko bhoora abhantö abhandë
         mbaaghambanga igha, “Yëësu we Yohana, hayö naryökirë ukurwa mo-bhaku.” 8 Abhandë igha, “Ömörööti Ëriya, we abhööshökirë.” Na ghwiki abhandë bhakaghamba igha,
         “Nö-mörööti uwa kare, we aryökirë.”9 Kasi Herode Antipa umwene akaibhöörya igha, “Yohana naamökëngirë righöti. Kana uyö
         n-nawë nkwighwa amangʼana agha amakono aghaaye?” Ku bhuyö, Herode yaaighombanga bhököngʼu
         amaahane na Yëësu.Abhantö okoheteera ëbhëkwë bhitaanobharahaanwa ibhyakorya na Yëësu(Mataayo 14:13-21; Maariko 6:30-44; Yohana 6:1-14)10 Mbe, abhatomwa bhayö, bhakakyora ku-Yëësu, bhakamötëëbhya ghonswe igho ghano bhaakörrë.
         Hayö ho yaabhatangatirë abheene igho hagharë, ukughya mu-mughi ghono ghwaabherekerwanga
         igha Bhëtisaida. 11 Kasi hano rikomo irya abhantö ryaamanyirë igha ni-iyö aghëëyë, rekamosoorana. Akabhasërëënia
         bhuuya. Akasimya ököbhëëghya amangʼana agha Obhokama ubhwa Waryobha. Akahwënia abharööyë
         bhano bhaarë na inyonta iya ukuhwënibhwa.12 Hano omoghoroobha ghwaahikirë iryobha reraghya okoghwa, abheegha ikömi na bhabhërë
         bhayö bhakaasha ku-Yëësu bhakamötëëbhya igha, “Bhoono uwe otahaatera abhantö bhano,
         bhaghende mu-bhishishi na mö-mëghöndö gheno ghërëngë haangʼë hano, okore bhaitonere
         ibhyakorya na ahasë aha okoraara, ko bhoora hano mwi-sisi törë.”13 Yëësu akabhahonshora igha, “Bhëënyu mobhahaane ibhyakorya.”Bhakamötëëbhya igha, “Bhëëtö tetoona hano ibhyakorya bheno bheraabhaise hë. Toona
         emekaate etaano na sinswë ibhërë igho! M-maheene nkutuna örë igha, toghende toghorre
         abhantö bhangʼana hano ibhyakorya?” 14 Ekerengere ikya abhashaasha abheene igho bhano bhaare-ho, kyaaheteeranga abhantö ëbhëkwë
         bhitaano.Yëësu akatëëbhya abheegha abhaaye igha, “Mobhatëëbhi bhaikare sentegha isya abhantö
         merongo etaano etaano.” 15 Bhakakora kya bhono yaabharaghërrëëyi, abhantö bhonswe igho bhakaikara.16 Yëësu akaghegha emekaate etaano ghiyö na sinswë ibhërë. Akagharamera mu-ryobha, akakumya
         Waryobha, akabhotorabhotora emekaate na sinswë siyö, akahërrya abheegha abhaaye, okore
         bhatwenere abhantö bhayö. 17 Abhantö bhonswe igho bhakarya, bhakeeghota. Abheegha abha Yëësu bhakakomania ebhesansa
         ibhya ibhyakorya bheno bhyaatamirë, bhakanyoora ebhekapo ikömi na bhibhërë.Peetero araghamba igha Yëësu n-Kiristo(Mataayo 16:13-19; Maariko 8:27-29)18 Urusikö urwöndë, Yëësu na abheegha abhaaye bhaarenga bhaiyahööyë. Yëësu yaasaasaamanga
         Waryobha. Akabhabhöörya igha, “Abhantö bharaghamba igha nö-öni wë?”19 Bhakamohonshora igha, “Abhandë nkoghamba bharë igha, nu-uwe Yohana Omobhatiisya. Abhandë
         igha, nu-uwe Ëriya. Kora bhaaho abhandë bhano bhakoghamba igha, uwe nö-mörööti uwa
         kare, we yaryökirë.”20 Yëësu akabhabhöörya igha, “Bhoono bhëënyu bho, iyakë mokoghamba?”Peetero akamohonshora igha, “Uwe nu-uwe Kiristo! Nu-uwe waatomwa na Waryobha!”21 Yëësu akabhakaania bhatakaatobhora engʼana iyö.Yëësu arashumaashera urwa mbere engʼana iya ukukwa na ukuryoka ukwaye(Mataayo 16:20-28; Maariko 8:30–9:1)22 Hano yaamarrë okobhakaania, akabhatëëbhya igha, “Öni Omoona uwa Ömöntö ni-igha nnyoore
         inyaanyi, kora nangwe na abhaghaaka abha Ikiyahudi, abhanene abha abhasëngëri, na
         abhëëghya abha amaraghërryö agha Mosa, bhayö mbarighira, niitwe. Kasi urusikö urwa
         katatö m-maheene nindiryoka.”23 Hano Yëësu yaamarrë okoghamba amangʼana ghayö, akabhatëëbhya bhonswe igho igha, “Ömöntö
         wowonswe ono akutuna okonsoorana, ni-igha aikaane umwene, aikërri ukunyoora inyanko
         iya okonsoorana+ sinsikö syonswe igho. 24 Mbe, ömöntö wowonswe ono akwironerra, uyö nairëkëëyë. Na ömöntö wowonswe ono araairekere
         ukughira iya öni, uyö naitörri. 25 Ömöntö nakaanyoora ëbhëntö bhyonswe igho ibhya ko-kebhara kono, kasi aisiki umwene
         igho, n-kë oraanyoore akörrë? 26 Ömöntö ono akoommaahera sënsöni öni na amangʼana aghaane, uyö we öni Omoona uwa Ömöntö
         ndemaahera sënsöni ku-bhuhika ubhwa Taata, hano ndiisha ukurwa mu-ryobha, hamwë na
         abhamaraika abhahörëëru.27 “No-bhoheene nkobhatëëbhya igha, mo-bhantö bhano bhaimërëëyë hano, bhaamo abhandë
         bhano bhatarikwa igho, bhatarööshë Obhokama ubhwa Waryobha.”Yëësu araisyörya ekesosa(Mataayo 17:1-8; Maariko 9:2-8)28 Hano syaahööyë sinsikö monaane ukurwa haara Yëësu yaaghambirë amangʼana ghayö, Yëësu
         akaghegha Peetero, Yohana na Yaakobho, akariina nabho ku-nguku, okore asaasaame Waryobha.
         29 Hano yaahikirë iyö, akasimya okosaasaama Waryobha. Enkaagha eno yaasaasaamanga, ituubho
         iyaaye ekaisyörya. Singibho isyaye sekarabherra shaa, sekamekameka bhököngʼu. 30 Hayö na hayö igho, bhakabhooshokera-ho na abhantö bhabhërë, bhakabha bharashumaasha
         na Yëësu. Abhantö bhayö m-Mosa na Ëriya bhaarë. 31 Bhaamekamekanga emerengaari gheno bhaarë naghyo. Bhaashumaasheranga kya igho Yëësu
         araahekerani ghaara Waryobha yaamutunire-ko ukukwera Yërusarëëmu. 32 Ko-nkaagha iyö waanyöörrë Peetero na bharikyaye bhaihiriibhwi. Hano bhaabhöökirë bhakamaaha
         Yëësu aramekameka emerengaari gheno yaarë naghyo. Bhakamaaha na abhantö abhabhërë
         bhaimërëëyë haangʼë nawe.33 Hano abhantö abhabhërë bhayö bhaatanoranga ukurwa ku-Yëësu hayö, Peetero akatëëbhya
         Yëësu igha, “Omonene uwëëtö, m-buuya bhëëtö tobhe hano. Tohaghaashe hano ibhighutu
         bhitatö, ëkëmwë ikyaho, ikyëndë ikya Mosa na ikyëndë ikya Ëriya.” Peetero yaaghambirë
         igho, kasi atamanyërrëëyi keno yaaghambanga.34 Enkaagha iyö Peetero yaaghambanga igho, risaarö rekaasha rekabhakundikirya. Abheegha
         bhayö bhakoobhoha. 35 Engamba ekarwera mu-risaarö muyö, ekaghamba igha, “Ono we Omoona uwaane, we nshaaghööyë
         ku bhuyö mumwitegherre.” 36 Hano engamba iyö yaahööyë, abheegha bhakamaaha Yëësu atighaayë umwene. Ghayö ghonswe
         igho bhaarööshë hayö, tebhaatëëbhëri ömöntö wowonswe oora ko-nkaagha iyö hë.Yëësu araata risambwa irya ëndööri(Mataayo 17:14-18; Maariko 9:14-27)37 Nyinkyo yaako, Yëësu hamwë na abheegha bhatatö bhayö, bhakaika ukurwa ku-nguku. Rikomo
         rinene irya abhantö rekaturungʼana Yëësu. 38 Mo-bhantö muyö, yaare-mo ono yaaghambirë bhököngʼu igha, “Nkaakosaasaama ore umwëghya,
         otaamaahera omoona uwaane umumwëmwë ono. 39 Omoona ono aana risambwa. Nkömöröönianga rere akora ikituri, kora aghwa ëndööri, rihuro
         rimurwa mu-munywa. Nkumunyankya rërë igho, tirikumutigha bhöngö hë, kasi nkumutigha
         rërë kwa nyanko aana amashamaaro. 40 Naasaasaamirë abheegha abhaaho igha bharyate, kasi tebhaatörrë hë.”41 Yëësu akaghamba igha, “Bhëënyu abhantö abha rekora reno, na-bhantö abhaghogho mörë,
         kora temoona umukumo hë. Nëngëndërrya ukwikarana na bhëënyu ndabhaghömërrya okohekera
         rööhë? Ndeetera hano omoona uwaaho uyö.”42 Hano umumura uyö yaaghyanga ku-Yëësu, akaghwësibhwa hansë na risambwa, akaghwa ëndööri.
         Kasi Yëësu akahamera risambwa riyö, rekarwa, akamuhwënia, akamukyörya ku-suwaabho.43 Abhantö bhonswe igho hano bhaarööshë obhotoro obhonene ubhwa Waryobha bhuyö, bhakaroghoora
         bhököngʼu.Yëësu arashumaashera urwa kabhërëengʼana iya ukukwa na ukuryoka ukwaye(Mataayo 17:22-23; Maariko 9:30-32)Enkaagha iyö bhaaroghorranga ghayö Yëësu yaakörrë, umwene akatëëbhya abheegha abhaaye
         igha, 44 “Engʼana eno ndaabhatëëbhi bhoono igho, mughitegherre bhuuya. Öni Omoona uwa Ömöntö
         nendaanyeerwe inikö, ntoorwe mu-bhitaano ibhya abhabhisa abhaane.”45 Amangʼana ghayö Yëësu yaabhatëëbhëri, tebhaghamanyërrëëyi hë, ghaarenga ghabhisirwë
         ko-obho, okore bhatakaaghamanya. Kasi bhakoobhoha ökömöbhöörya ensonga iya ghayö yaaghambirë.N-nawë omonene okokera abhandë?(Mataayo 18:1-5; Maariko 9:33-37)46 Abheegha abha Yëësu bhakanyeerana senkaani igha, nawë omonene okokera bharikyaye.47 Yëësu akamanya amaitegherro aghaabho ghano bhaaitegherranga mo-metwe ighyabho. Ku
         bhuyö akaghegha omoona omoke, akamwimërrya haangʼë nawe. 48 Akabhatëëbhya igha, “Ömöntö ono araasërëëni ömöntö omoke kya omoona ono, ko okoghera
         iya öni, noraanyoore nö-öni asërëënëri. Na ömöntö ono araansërëëni, nkunyoora arë
         asërëënëri Waryobha ono yaantoma, ko bhoora ömöntö omoke bhököngʼu, mö-bhëënyu muyö
         bhonswe igho, uyö we omonene okokera bhonswe igho.”Ono atakobhanyeera senkaani no-robhareka urwënyu arë(Maariko 9:38-40)49 Yohana akatëëbhya Yëësu igha, “Omonene uwëëtö, twaarë törööshë ömöntö araata amasambwa
         ko obhotoro ubhwa iriina iryaho, tokamokaania, ko bhoora atarëngë hamwë na bhëëtö.”50 Yëësu akamohonshora igha, “Motakaasha okomokaania, ko bhoora ömöntö ono atakobhanyeera
         senkaani, uyö hamwë arë na bhëënyu.”Abhasamaaria bhano bhataasërëënëri Yëësu51 Hano enkaagha iya Yëësu iya okogheghwa ukughya mu-ryobha yaahikirë haangʼë, ho yaarööshë
         igha atanore ukughya Yërusarëëmu. 52 Akatoma abhahiri abha amangʼana bhamotangatere, bhakaghya bhakasoha mu-kishishi ikyëndë
         ikya Abhasamaaria, okore bhamösëëmëri ahasë aha okoraara. 53 Kasi abhantö abha mu-kishishi kiyö, tebhaamösërëënëri hë, ko bhoora Yëësu yaaghyanga
         Yërusarëëmu.54 Hano Yaakobho na Yohana abheegha abha Yëësu bhaarööshë amangʼana ghayö, bhakabhöörya
         Yëësu igha, “Kana Omonene uwëëtö, ni-igha tosabhe omorro ghwike ukurwa mu-ryobha ghobhasiki,
         [kya bhoora Ëriya yaakörrë]?”+55 Yëësu akabhaisyörrya, akabhahamera, [akabhatëëbhya igha, “Bhëënyu temomanyirë m-bantö
         abha eteemo kë mörë, 56 ko bhoora öni Omoona uwa Ömöntö te-bhantö naasha kusikya hë, kasi naasha okore ntööri
         abhantö.”]+ Bhakaghya mu-kishishi ikyëndë.Abhantö bhano bhakutuna okosoorana Yëësu(Mataayo 8:19-22)57 Enkaagha eno Yëësu yaaghendanianga na abheegha abhaaye ko-nshera, ömöntö uwöndë akamötëëbhya
         igha, “Nendaakosooranenga, hasë honswe igho, hano ukughya!”58 Kasi Yëësu akamohonshora igha, “Nyamobhwe, mbaana amaina aghaabho agha okoraara-mo,
         na ibhinyönyi, mbeena amasu. Kasi öni Omoona uwa Ömöntö, teneena ahasë aha okotoora
         orobharu urwane hë.” 59 Yëësu akatëëbhya ömöntö uwöndë igha, “Nshö onsoorane.”Ömöntö uyö akamohonshora igha, “Omonene, tigha kanga ngende mbeeke taata, mmare niishe.”+60 Kasi Yëësu akamohonshora igha, “Tigha abhantö bhano bhatakwighwera Waryobha, bhabheekane
         abheene ko abheene. Kasi uwe kaghi oraarekere abhantö amangʼana agha Obhokama ubhwa
         Waryobha.”61 Ömöntö uwöndë uwa katatö, akatëëbhya Yëësu igha, “Ore Omonene, nendaakosooranenga,
         ahasë honswe igho. Kasi untighe tangata ngende ndaghe abha yeeka.”62 Yëësu akamohonshora igha, “Ömöntö wowonswe ono asimiri okorema na sengʼombe, hano
         araamaaherre nyuma, uyö taingʼarëëyë okobha mo-bhokama ubhwa Waryobha hë.”
         
            
               	Okokongʼonta urutu urwa ko-maghörö aghëënyu. Ensonga iyaamo nu-kwöryökya igha, Waryobha angirë abhantö abha hayö, ko bhoora bhaangirë
                     abhatomwa abhaaye.

               	Aikërri ukunyoora inyanko iya okonsoorana. Mu-Kiyunaani ni-igha, aiteeke omosarabha ughwaye andwe nyuma.

               	Maaha mo-ketabho ikya 2 Abhakama 1:10, 12, 14.

               	Amangʼana ghano gharëngë mo-bhebhandërryö kya bheno […] ni-igha, tegharëngë mo-senakara
                     isyëndë isya Ikiyunaani.

               	Amaandeko agha Ikiyunaani ngaandëkirwë igha, tigha tangata ngende okobheeka taata. Kasi tiyaaghambirë igha suwaabho m-mörööyë yaarë handë igha yaarenga akuurë hë.
                     Ku bhuyö ensonga yaamo ni-igha yaatunanga aghi okokora ighyaye. Ne-meremo ighyaye
                     ghyaamötönëri tokosoorana Yëësu kwamötönëri hë.

Yëësu aratomana abhasoorani abhaaye merongo muhungatë na bhabhërë101 Hano ghayö ghaahööyë, Omonene Yëësu akashaaghora abhasoorani merongo muhungatë na
         bhabhërë.+ Akabhatoma bhabhërë bhabhërë, bhatangate ukughya mu-mighi ghyonswe igho, na ahasë
         honswe igho, hano umwene yaatunanga ukughya-ho. 2 Yëësu akabhatëëbhya igha, “Ibhyakorya m-byaru kö-möghöndö, kasi abhaghësi m-bake igho.
         Ku bhuyö mosaasaame mwene ömöghöndö, ahire abhaghësi kö-möghöndö bhaghese.3 “Bhoono bhëënyu mughi. Kasi momanye igha, okobhatoma kono nkobhatoma mo-bhantö, n-kya
         hano ebhemaanwa ibhya amangʼöndi, bhyahirwa mu-sishuushë ghatë. 4 Motakaamanora ensaho, ikighushi ikya seehera, handë rifwara iryëndë irya ebheraatö.
         Motakaitëbhërrya ko-nshera, kö ökökëëryakëërya abhantö.5 “Inyumba yoyonswe eno moraasohe-mo, mobhakëëri igha, ‘M-morembe bhamurë.’ 6 Na hano oraanyoore ömöntö ono ahanshirë omorembe aamo, naraangʼoorwe na omorembe ughwënyu.
         Na hano oraanyoore igha taamo hë, omorembe ughwënyu ngoraabhakyorre. 7 Motakangʼaanya ngʼaanyanga, mwikarenga mu-nyumba iyö mösöhirë-mo, ibhyakorya bhyobhyonswe
         bheno möhëëriibhwi, bhëënyu moraaghere. Ko bhoora ömököri uwa emeremo, naingʼarëëyi
         okohaanwa ehoorohooro iyaaye.8 “Hano moraasohe mu-mughi bhabhasërëëni, moraaghere kyokyonswe keno bharaabhahaane.
         9 Muhwëni abharööyë abha mu-mughi ghuyö. Moraarekere abhantö abha mu-mughi muyö igha,
         ‘Enkaagha iya Obhokama ubhwa Waryobha n-haangʼë ërë.’ 10 Kasi umughi ghono moraasohe-mo, bhaange okobhasërëënia, bhëënyu mohete mö-sëmbëri
         moraghamba igha, 11 ‘Kora urutu urwa mu-mughi ughwënyu rono ronantëëyë ko-maghörö aghëëtö, torarokongʼontera
         hano, robhe ëkërëngyö ikya ukwanga ukwënyu. Kasi momanye engʼana ëmwë igha, enkaagha
         iya Obhokama ubhwa Waryobha n-haangʼë ërë.’ 12 Keno nkobhatëëbhya ni-igha, hano Waryobha arebhotorra abhantö abha ko-kebhara kono
         ibhiina ibhyaho, narishibhya abhantö abha mu-mughi ghuyö, okokera bhono arishibhya
         abhantö abhatëëyu abha Sodoma.”+Yëësu araghanërya abhantö abha imighi gheno ghyaamwanga(Mataayo 11:20-24)13 “Haahö, bhëënyu abhantö abha Korazini, Waryobha narebhashibhya. Haahö, abhantö abha
         Bhëtisaida, Waryobha narebhashibhya. Singa amakono ghano naakora kö-bhëënyu ngo naakora
         mu-mighi ighya Tiiro na Siidööni, singa abhantö abha Tiiro na Siidööni mbakaatöörrë
         singibho isya amaghonera na ukwikara mu-riibhu ukwörökya igha, bhahöngööyë ëbhëbhë
         ibhyabho. 14 Ku bhuyö, hano Waryobha arebhotorra abhantö abha ko-kebhara kono ibhiina ibhyaho,
         abhantö abha mu-mighi ighya Korazini na Bhëtisaida, narebhashibhya bhököngʼu, okokera
         ubhushibhu bhono arishibhya abhantö abhatëëyu abha Tiiro na Siidööni.15 “Bhëënyu abhantö abha Kaperenaumu, nkokanya mörë igha, Waryobha narebhaghegha abhahire
         mu-ryobha, tarebhaghegha hë. Kasi narebhatabhuta mu-kyaro ikya abhaku.”16 Ho Yëësu yaamarrë akatëëbhya abheegha abhaaye igha, “Ömöntö wowonswe ono araabhaitegherre,
         noraanyoore nö-öni aitëghërrëëyë. Na ono araange okobhaitegherra, nkunyoora arë nö-öni
         angirë ukwitegherra. Na ömöntö ono akwanga ukunyitegherra, uyö nkunyoora arë yangirë
         Waryobha ono yaantoma.”Abhasoorani bhaara bhaatömirwë bharakyora ku-Yëësu17 Ho bhoono abhasoorani abha Yëësu merongo muhungatë na bhabhërë bhaara yaatömirë, bhakakyora
         bhashömëëywë. Bhakatëëbhya Yëësu igha, “Omonene uwëëtö, kora hano twata amasambwa
         ku ubhwera ubhwa iriina iryaho, nkutwighwera gharë.”18 Yëësu akabhahonshora igha, “Naarë ndööshë Oghosambwa, ghoraharaatoka ukurwa mu-ryobha
         kya ëkëmësyö ikya enkobha. 19 Bhoono mbe momanye igha, mmarrë okobhahaana ubhwera ubhwa okotasha sinshoka na ëbhëtörömööni,
         na ubhwera ubhwa okohengera singuru syonswe igho, isya umubhisa oora. Tekeeho keno
         keraatore okobhanyahaara hë.20 “Motakashomerwa ko bhono mukwata amasambwa. Kasi mushomerwe igha, amariina aghëënyu
         ghaandekwa mu-ryobha.”Yëësu arashomerwa(Mataayo 11:25-27, 13:16-17)21 Hayö na hayö igho, Umwika Ömöhörëëru akaghera Yëësu ashomerwe bhököngʼu, kora akaghamba
         igha, “Taata, nu-uwe nkukumya, ono örëngë Omonene uwa kera ëkëntö mu-ryobha iyö, na
         ko-kebhara kono. Ko bhoora amangʼana aghaaho ghano, waabhisa abhantö abhangʼaini na
         bhano bhaasoma, kasi okahonyorra abhantö bhano bhaana umukumo ku-uwe kya abhaana abhake.
         M-maheene Taata waakörrë igho ko bhoora ni-igho waatunirë igha ebhe.” 22 Ho ghwiki Yëësu yaabhatëëbhëri igha, “Taata Waryobha, angʼaayë bhyonswe igho. Taaho
         ömöntö ono amanyirë Omoona uwa Waryobha, kasi Taata Waryobha we amomanyirë. Na taaho
         ömöntö ono amanyirë Taata Waryobha, kasi no-Moona uwaaye umwene we amomanyirë, na
         bhaara öni Omoona uwa Waryobha, nkutuna igha mbahonyorre.”23 Yëësu akaisyörrya abheegha abhaaye bharëngë abheene igho hagharë, akabhatëëbhya igha,
         “Bhëënyu mwangʼoorwa, ko bhono mukwimaahera amangʼana ghano. 24 Ndabhatëëbhya igha, abharööti abhaaru na abhakama abha kare, bhaaighombanga bhamaahe
         ghano bhëënyu mokomaaha ndakora, kasi tebhagharööshë hë. Bhaaighombanga bhaighwe ghano
         bhëënyu mukwighwa ndaghamba, kasi tebhaghaighuurë hë.”Ëkërëngyö ikya Omosamaaria uwa heene25 Urusikö nyabhorebhe, umwëghya uwa amaraghërryö agha Mosa yaaimökirë akaimerra, akabhöörya
         Yëësu engʼana iya ukumushaashya. Akamöbhöörya igha, “Kana, umwëghya uwëëtö, iyakë
         nkaakora nyoore umwandö ughwa öbhöhöru ubhwa amakora ghonswe igho?”26 Yëësu akamohonshora igha, “Amaraghërryö gho ni-yakë ghakoraghërrya ko engʼana iyö?
         N-kë uwe okosoma mo-maraghërryö muyö?”27 Umwëghya uwa amaraghërryö uyö, akahonshora Yëësu igha, “Yandëkirwë igha, ‘Ohanshe
         Omonene Waryobha uwaaho, kwa enkoro iyaaho yonswe igho, ko amaitegherro aghaaho ghonswe
         igho, ku singuru isyaho syonswe igho, na ko sehakëri isyaho syonswe igho.’+ Na ghwiki ni-igha, ‘Ohanshe murikyaho kya bhono wihanshirë uwe umwene.’ +”28 Yëësu akamötëëbhya igha, “M-buuya oghambirë, bhoono kaghi okore bhuyö oghambirë, noraanyoore
         öbhöhöru ubhwa amakora ghonswe igho.”29 Kasi umwëghya uwa amaraghërryö uyö, yaatunanga amaahekane igha, m-möntö uwa heene
         ku-Waryobha, ku bhuyö akabhöörya Yëësu ghwiki igha, “Kana bhoono amaraghërryö gharaghamba
         igha murikyane nawë?”30 Yëësu akamörëngërya ëkërëngyö keno igha, “Yaare-ho ömöntö uwöndë, ono yaarwërëëyë
         Yërusarëëmu araghya Yërikö. Ko-nshera kuyö yaarë, akanaahwa-ko na abhakoora. Bhakamotema,
         bhakamunyahaara bhököngʼu, bhakamongʼaabhora singibho, bhakamutigha aratasa.31 “Enshera etakötëëbhya ömöghëndi, ömösëngëri uwöndë akaheta ko-nshera kuyö. Kasi ömösëngëri
         uyö, ni-igho yaamörëkëëyë-ko iriiso igho, akahetera mbareka. 32 Omoraawi+ wonswe akaheta ko-nshera kuyö, ni-igho yaamörëkëëyë-ko iriiso igho, umwene wonswe
         akaheta mbareka.33 “Kasi Omosamaaria+ uwöndë, ono yaarë ko-roghendo urwaye, ni-igho yaarööshë ömöntö uyö igho, akamwabhera.
         34 Akamusuntarra, akamohaka idivai na amaghuta ko-mashamarro aghaaye. Hano yaamarrë,
         akabhoherra bhuuya amashamaaro ghayö, akamwikarya ku-tikërë, akamuhira mu-nyumba iya
         abhaghëni, akamokaraabherra.35 “Nyinkyo yaako, Omosamaaria uyö, akaruusya sidinaari ibhërë,+ akahaana mwene inyumba. Akamötëëbhya igha, ‘Okaraabherre ömöntö ono. Hano oraamokarabherre
         okokera seehera siyö nkohaayë, ndekohaana hano ndikyora.’ ”36 Ho bhoono Yëësu yaabhöörri umwëghya uwa amaraghërryö uyö igha, “Bhoono mbe ntëëbhya
         bhono uwe okomaaha. Ko bhayö n-nawë yaarë murikyaye kö ökömösërëënia?”37 Akamohonshora igha, “No-oora yaamwabhëëyë.”Yëësu akamötëëbhya igha, “Uwe wonswe, kaghi okore kya igho.”Yëësu mu-nyumba iyaabho Maarita na Maryamu38 Hano Yëësu na abheegha abhaaye bhaarenga ko-roghendo urwa ukughya Yërusarëëmu, bhaasöhirë
         mu-kishishi ikyëndë. Mu-kishishi muyö, yaare-mo omokari uwöndë ono yaabherekerwanga
         Maarita, akasërëënia Yëësu yeeka waaye hayö. 39 Maarita uyö, yaarenga na mwisëkë uwaabho ono yaabherekerwanga Maryamu. Maryamu akaikara
         teghe haangʼë na amaghörö agha Omonene, akabha aramwitegherra.40 Maarita yaatighinkananga na emeremo imyaru, ku bhuyö akabha na sensegheegha, akaasha
         akatëëbhya Yëësu igha, “Bhoono uwe Omonene uwëëtö, nkomaaha örë igha m-buuya mwisëkë
         uwëëtö okonteghera emeremo ghyonswe igho öni umwene? Otamötëëbhya mbe antöörri.”41 Kasi Omonene akamohonshora igha, “Maarita, n-kë ukunyankera? 42 Engʼana në-ëmwë igho eno eeho, kora nëhëtërëëyë bhyonswe igho. Iyö yo Maryamu ashaaghööyë,
         na taaho ömöntö ono araamokaani ukunyitegherra hë.”
         
            
               	Merongo muhungatë na bhabhërë. Senakara isyëndë syandëkirwë igha merongo muhungatë.

               	Maaha mo-ketabho ikya Okosemoka 19:24-29.

               	Maaha mo-ketabho ikya Eheetoko iya Etoraati 6:5.

               	Maaha mo-ketabho ikya Amangʼana agha Abharaawi 19:18.

               	Omoraawi nö-möntö uwa ekabhira iya Abharaawi yaarë. Abharaawi mbo bhaakoranga emeremo mu-risengerro
                     irya Waryobha. Maaha mo-ketabho ikya Okobhara 3:1-13.

               	Omosamaaria. Abhasamaaria tebhaahanshirwë na Abhayahudi hë.

               	Sidinaari ibhërë. Idinaari ëmwë yo yaarë ehoorohooro iya ömöntö ku-rusikö.

Amëëghyö agha okosaasaama Waryobha(Mataayo 6:9-13, 7:7-11)111 Urusikö nyabhorebhe, Yëësu yaasaasaamanga Waryobha. Hano yaamarrë, ömwë uwa abheegha
         abhaaye akamötëëbhya igha, “Uwe Omonene uwëëtö, utwëghi bhono toraasaasaamenga Waryobha,
         kya bhoora Yohana Omobhatiisya yëëghya abheegha abhaaye.”2 Yëësu akabhatëëbhya igha, “Hano mwasaasaama Waryobha, mosaasaamenga igha,‘Taata [uwëëtö ono örëngë mu-ryobha,]iriina iryaho, rëhörëëribhwi.Obhokama ubhwaho bhuushe.[Righonshe iryaho, rehekeraneko-kebhara kono, kya igho ërë mu-ryobha iyö.]3 Otohaanenga ibhyakorya ibhyëtö kera urusikö.4 Utwabhere ëbhëbhë ibhyëtö,kya bhono tukwabhera bhano bhakotosarrya.Otakaatohatërrya mo-mashaashyo,[kasi ötötöörri ko-mashaashyo agha Omoghogho oora].+’ ”5 Ho Yëësu yaabhatëëbhëri igha, “Toghambe igha, hano ömwë wëënyu araaghi wa mosaani
         uwaaye, mu-bhutikö ghatë, na amötëëbhi igha, ‘Mosaani uwaane, tangʼaana-ko hayö emekaate
         etatö. 6 Mosaani uwaane yaarë ko-roghendo, ahëkëëyë waane hayö, na mbe teneena ibhyakorya ibhya
         okomohaana hë.’7 “Kasi omosaani uyö amohonshore igha, ‘Tigha ukunnyankya. Öni marrë kusiika-ho, nendaayë
         na abhaana abhaane. Tentore okobhooka nkohaane ëkëntö kyokyonswe igho hë.’8 “Ndabhatëëbhya igha, nokaanyoora igha ömöntö uyö taabhooke ahaane mosaani uwaaye uyö
         omokaate, ko bhoora igha m-mosaani uwaaye, kasi bhoono, naraabhooke amohaane keno
         akutuna, ko bhoora mosaani uwaaye uyö, akotonerra okomosabha.”9 Ku bhuyö Yëësu akaghëndërrya okobhatëëbhya igha, “Mosabhenga Waryobha keno mukutuna,
         naraabhahaane. Mutunenga, Waryobha naraabhatöörri munyoore kiyö mukutuna. Mokongʼontenga
         ko-kesaku, Waryobha naraabheghorre-ho. 10 Ko bhoora ömöntö wowonswe ono akosabha Waryobha keno akutuna, Waryobha nkomohaana
         arë. Ömöntö ono akutuna ëkëntö ku-Waryobha, nkunyoora arë. Na ömököngʼönti uwa ekesaku,
         Waryobha nkumweghorra arë-ho.11 “M-mwibhöri kë, ono omoona uwaaye araamosabhe omokaate, amohaane reghena? Handë amosabhe
         inswë amohaane inshoka? 12 Handë omoona amosabhe riighe, kasi umwene amohaane ëkëtörömööni? 13 Nokaanyoora igha bhëënyu abhantö m-baghogho mörë, kasi momanyirë okohaana abhaana
         abhëënyu ëbhëntö ibhiiya. Mbe, Taata uwa mu-ryobha, nu-uwa heene, nahanshirë bhököngʼu
         okohaana abhantö bhano bhakomosabha, Umwika Ömöhörëëru.”Yëësu araghambwa igha obhotoro ubhwayenku-Bhërizëbhuri bhukurwa(Mataayo 12:22-30; Maariko 3:22-27)14 Urusikö nyabhorebhe, Yëësu yaatirë risambwa, reno ryaakörrë ömöntö akobha rimuumu.
         Hano risambwa riyö ryaaruurë kö-möntö uyö, akaghamba. Abhantö bhakaroghoora bhököngʼu.15 Kasi abhandë bhakaghamba igha, “Ono nkwata arë risambwa, ko obhotoro ubhwa Bhërizëbhuri,+ oghonene ughwa amasambwa!” 16 Abhandë bhaatunanga ukushaashya Yëësu. Bhakasabha abhööröki ekemanyërryö ikya rikono,
         keno keraabhööröki igha, Waryobha we yaamotoma.17 Kasi ko bhoora Yëësu yaamanyirë amaitegherro aghaabho, akabhatëëbhya igha, “Obhokama
         bhobhonswe igho hano bhoseraini, nkusika bhörë. Ni-igho na abhantö bhonswe hano bhaseraini,
         umughi nkusika ghörë. 18 Mbe, hano obhokama ubhwa Oghosambwa bhotaighwerrane, iyakë bhoraakore bhöghëndërri
         okobha-ho? Nembabhöörri engʼana iyö, ko bhoora mokoghamba igha, nkwata ndë amasambwa
         ko obhotoro ubhwa Bhërizëbhuri. 19 Kasi nyoore öni nkwata ndë risambwa ko obhotoro ubhwa Bhërizëbhuri, abheegha abhëënyu+ bhonswe nkwata bharë amasambwa ko obhotoro ubhwa Bhërizëbhuri? Ku bhuyö, abheegha
         abhëënyu nkwörökya bharë igha, ghayö mokoghamba, te-maheene hë. 20 Kasi obhotoro ubhwa Waryobha mbwo bhokoghera ndaata amasambwa, ku bhuyö hayö nkwörökya
         ërë igha, Obhokama ubhwa Waryobha, bhobhahëkërëëyë. 21 Mwitegherre ëkërëngyö keno! Ömöntö ono aana singuru hano yaghoota ibhyöghë, arende
         ëbhëntö ibhya mu-nyumba iyaaye, tibhikunibhwi na ömöntö hë. 22 Kasi hano araashe ömöntö uwöndë ono amökërrë singuru, naraamörööni, amuruusi ibhyöghë
         ibhyaye bheno akwisegha, na ëbhëntö ibhyaye bhyonswe igho, atwenani abhandë.23 “Mbe, momanye igha, ömöntö ono atarëngë mosaani uwaane, uyö nu-mubhisa uwaane. Na
         ömöntö ono atakokomania hamwë na öni abhantö abha Waryobha, uyö m-nyaraghania uwa
         abhantö abha Waryobha.”Ëkërëngyö ikya okokaania abhasarya(Mataayo 12:43-45)24 Yëësu akaghëndërrya okoghamba igha, “Hano risambwa ryarwa kö-möntö, nkughya rërë ku-riköngö,
         ahasë hano amanshë ghatarë, reratuna ahasë aha ukumuunya, kasi hano ryabhorwa nkoghamba
         ërë igha, nendaakyore mu-nyumba iyaane moora. 25 Hano reraahike kö-möntö oora, rinyoore n-kya inyumba eno yëëyirwë bhuuya, itighirwë
         hayö kya ritongo, 26 mbe hayö ho bhoono risambwa riyö rikughya ukutuna amasambwa aghandë muhungatë, amaghogho
         bhököngʼu koreheteera. Na amasambwa ghayö ghonswe igho, nkuusha gharë ghamenya kö-möntö
         uyö. Ku bhuyö ömöntö uyö, nkobha arë omoghogho okokera mbere haara.”Ukushomerwa ukwa heene27 Hano Yëësu yaarenga akeeghamba ghayö, omokari uwöndë ono yaarë mo-bhantö bhayö, akaghamba
         bhököngʼu igha, “Möntö ankore nyakuwëënyu ono yaakwebhora akaköghönkya.”28 Kasi Yëësu akamohonshora igha, “Ti-igho hë, kasi nyakara ömöntö ono akwighwa, na okoghoota
         engʼana iya Waryobha.”Yëësu arahamera bhano bhakutuna ekemanyërryö(Mataayo 12:38-42; Maariko 8:12)29 Enkaagha eno abhantö abhaaru bhaaikomanianga, Yëësu akabhatëëbhya igha, “Abhantö abha
         rikora reno, na-bhantö abhaghogho bhököngʼu. Keno bhakutuna ku-öni, n-dikono irya
         ekemanyërryö ikya ököbhööryökya igha, nku-Waryobha naarwa. Kasi tëbhöröökibhwi hë.
         Ekemanyërryö keno bharöörökibhwi, ni-ikya Yoona. 30 Ko bhoora kya igho Yoona yaabhaayë ekemanyërryö ko-bhantö abha mu-mughi ughwa Ninaawi,
         ni-igho öni Omoona uwa Ömöntö wonswe, nendebha ekemanyërryö ko-bhantö abha rikora
         reno.31 “Omokama omokari uwa ikyaro ikya Shebha, wonswe naryemerra hamwë na abhantö abha rekora
         reno, urusikö rono Waryobha arebhotorra abhantö ibhiina ibhyabho. Narebhotorra ibhiina
         abhantö abha rekora reno igha, m-basarya. Ko bhoora umwene yaaruurë ikyaro ikya hare,
         akaitegherra, na akaghoota amangʼana agha obhongʼaini, agha omokama Seremaani. Ndabhatëëbhya
         igha, hano aaho ömöntö omonene okokera Seremaani.+32 Rono Waryobha arebhotorra abhantö ibhiina ibhyabho, abhantö abha Ninaawi, mbaryemerra
         hamwë na abhantö abha rekora reno. Abhantö abha Ninaawi, mbarebhotorra ikiina abhantö
         abha rekora reno igha, m-basarya. Nerebha igho, ko bhoora abhantö abha Ninaawi, mbaahöngööyë
         ëbhëbhë ibhyabho,+ hano Yoona yaabharaarëkëëyë engʼana iya Waryobha. Na bhoono igho aahano ömöntö omonene
         okokera Yoona, kasi bhëënyu temwahöngööyë ëbhëbhë ibhyënyu hano yaabharaarëkëëyë engʼana
         iya Waryobha.Amaiso ngo etara iya ömöbhërë(Mataayo 5:15, 6:22-23)33 “Taaho ömöntö ono aköghöötya etara, amare aghibhise, handë aghikundikiri. Ömöntö hano
         yaghöötya etara, nkoghetoora arë ko-katangora, okore hano abhantö bharaasohe mu-nyumba,
         bhamaahe obhorabhu.34 “Kya bhoora etara ëkömërëkya, amaiso aghaaho ghonswe kö-möbhërë, n-kya etara. Hano
         waanyoora amaiso m-mahöru, nkomaaha örë bhuuya igho. Kasi hano amaiso ghahukura, ömöbhërë
         ghwonswe igho, nkobha ghörë ikisuntë. 35 Ku bhuyö mbe mwangarre igha, obhorabhu bhono moonabho, bhotaakaabha ikisuntë. 36 Ko bhoora hano oraanyoore ömöbhërë ughwaho ghwonswe igho ghoona obhorabhu, ikisuntë
         te-keemo hë, noraamaahe bhuuya, kya hano wamorekerwa na etara eno ikwoka.”Yëësu arahamera Abhafarisaayo na abhëëghya abha amaraghërryö agha Mosa(Mataayo 23:1-36; Maariko 12:38-40)37 Hano Yëësu yaamarrë okoghamba ghayö igho, Omofarisaayo uwöndë akamösërëënia ukughya
         waaye. Hano Yëësu yaahikirë wa Omofarisaayo uyö, akasoha mu-nyumba, akaikara okorya.
         38 Omofarisaayo uyö, akaroghoora, hano yaarööshë igha Yëësu ararya igho ataisaabhirë
         amabhoko, kya igho eteemo iya Abhafarisaayo yaarë.39 Kasi Omonene Yëësu akamötëëbhya igha, “Bhëënyu Abhafarisaayo, nkwöghya mörë kebhara
         iya ekekombe na esahaani, kasi obhoghogho, na obhosaki ubhwene igho, mbwo bhwishööyë
         mo-senkoro isyënyu. 40 Bhëënyu m-bakangi mörë, Waryobha ono yaabhömbirë agha kebhara, we yaabhömbirë na ibhya
         mönsë. 41 Mötöörringa abhatöbhu kwa enkoro nshiiya, hayö ho moraabhe abhantö abha heene.42 “Haahö bhëënyu Abhafarisaayo, morahaana Waryobha ikitweno ikya ikömi, ikya kera ebherongo
         ibhya ibhyakorya, kya ömöönyö, ibhitungura na ibhyëndëbhyëndë igho, kasi temokokorra
         abhantö amangʼana agha obhoheene na okohansha Waryobha. Ghayö ngo mokaatönibhwi igha
         mokore, hamwë na sesadaaka siyö.43 “Haahö bhëënyu Abhafarisaayo, mwahansha ukwikarra ibhitumbë ibhya abhanene, bheno
         bhërëngë mu-sinyumba isya esango iya Abhayahudi. Mwahansha okosookwa na ökökëëribhwa
         na abhantö mo-meteera. 44 Haahö bhëënyu bhano mokobha kya sembeehera, seno setaana ekemanyërryö igha ne-mbeehera
         seehano, kora abhantö nkosetasha bharë bhatamanyirë.”45 Umwëghya uwöndë uwa amaraghërryö agha Mosa, akatëëbhya Yëësu igha, “Kasi Yëësu omanyirë
         igha, amangʼana agha obhoghogho ghayö oghambirë, na bhëëtö bhonswe notohombaini-mo.”46 Yëësu akamohonshora igha, “Na bhëënyu abhëëghya abha amaraghërryö agha Mosa, haahö.
         Morakora amaraghërryö agha Mosa, ghabhe imirigho imirito,+ gheno mukwitëëkya abhantö, kasi bhëënyu abheene, temokobhatöörrya okogheghegha, kora
         ukughikunia na ikyara hë! 47 Haahö bhëënyu abhëëghya abha amaraghërryö agha Mosa, ko bhoora nkohaghaashera mörë
         sembeehera, isya abharööti bhano bhaaitwa na abhaibhöri bhëënyu. 48 Ku bhuyö möröörökya igha, nkwikererrania mörë, na ghano abhaibhöri abhëënyu bhaakörrë.
         Ko bhoora, abheene bhaaita abharööti bhaara, na bhëënyu, nkohaghaashera mörë sembeehera
         isya abharööti, na mbe nkosera mörë amangʼana ghano bhaaghambirë!49 “Kiyö nkyo kyaaghërrë Waryobha ko-bhongʼaini ubhwaye, akaghamba igha, ‘Nendaabhaherre
         abhatomwa na abharööti, kasi abharööti abhandë, mbaraaitwe, na abhandë mbaraateeswe.’
         50 Ku bhuyö rekora reno, ndërëbhööribhwa amaanyinga agha abharööti bhonswe igho, bhano
         bhaaitirwë ukurwa okosemoka ukwa ekebhara. 51 Ukurwa ko-maanyinga agha Abhëëri, okohekera uruku urwa Zakaria,+ ono yaitëëywë ghatëghatë iya riighyö irya ikimwenso, na Ahasë Ahahörëëru aha inyumba
         iya Waryobha.+ Keno nkobhatëëbhya ni-igha, rekora reno, ndyo rërëbhööribhwa ghayö ghonswe igho.52 “Haahö bhëënyu abhëëghya abha amaraghërryö agha Mosa. Nkusiika-ho mörë, morarebherra
         abhantö bhatakaasoha mo-bhongʼaini ubhwa okomanya Waryobha, na kora mbe bhëënyu abheene
         temokosoha-mo hë.”53 Hano Yëësu yaaruurë hayö, Abhafarisaayo na abhëëghya abha amaraghërryö agha Mosa,
         bhakasimya ukumunyeera senkaani bharërëëyë. Ukusimirya hayö, bhakabha bharamöbhöörya
         amangʼana amaarumaaru igho, 54 okore bhanyoore ikibhuno ikya ukumushongera.
         
            
               	Amangʼana ghano gharëngë mo-bhebhandërryö kya bheno […] ni-igha, tegharëngë mo-senakara
                     isyëndë isya Ikiyunaani.

               	Bhërizëbhuri ne-ngʼana eno ikushumaashera Oghosambwa. Maaha mo-ketabho ikya 2 Abhakama 1:2.

               	Abheegha abhëënyu. Ensonga iyaamo iyëndë ni-igha, Abhayahudi bharikyënyu.

               	Maaha mo-ketabho ikya 1 Abhakama 10:1-10; 2 Amangʼana agha Senkaagha 9:1-12.

               	Maaha mo-ketabho ikya Yoona 3:5.

               	Imirigho imirito. Ensonga iyaamo ni-igha, amaraghërryö agha abhëëghya m-maköngʼu ghaarë kya umurigho umurito ghono ömöntö ataatore
                     ukughweteeka.

               	Ko-mangʼana agha Abhëëri, maaha mo-ketabho ikya Okosemoka 4:8-12. Ko-mangʼana agha Zakaria, maaha mo-ketabho ikya 2 Amangʼana agha Senkaagha 24:20-22.

               	Inyumba iya Waryobha. Maaha mo-faharaasa.

Amëëghyö agha ubhwiköri ubhwa Abhafarisaayo(Mataayo 10:26-27)121 Enkaagha iyö, abhantö ëbhëkwë na ëbhëkwë, mbaaikomanianga, kora abhantö bhakatashana.
         Yëësu akasimya ukushumaasha na abheegha abhaaye, akabhatëëbhya igha, “Mwiyangarre
         na ehamiira+ iya Abhafarisaayo, kuyö kwo okoghamba igha, ubhwiköri ubhwabho. Bhuyö, nkoromaana
         bhörë kya ehamiira eno ikubhimbya obhose ubhwa engano.2 “Ëkëntö kyokyonswe keno ömöntö akundikiiyi, Waryobha narekekondokora, na kyokyonswe
         keno kibhisirwë, nkeremanywa. 3 Ghonswe igho ghano mwaaghamba mu-kisuntë, ngariighwebhwe aharabhu igho. Na ghonswe
         ghano mwashamerrananga riiko, ngareraarekwa aharabhu igho, ko-rosara urwa inyumba.Waryobha we uwa okoobhoha(Mataayo 10:28-31)4 “Bhasaani abhaane, ndabhatëëbhya igha, motakoobhoha abhantö bhano bhakwita ömöbhërë
         ughwene igho. Hano bhaamara ukwita ömöbhërë, tebhaana ghwiki engʼana iyëndë hë. 5 Kasi nendaabhatëëbhi uwa okoobhoha. Mwobhohenga Waryobha, ko bhoora hano yamara ukwita
         ömöntö, aana ubhwera ubhwa okomorekera mo-morro ghotakurima. Uyö we uwa okoobhoha.6 “Ibhitintighiri bhitaano, tëköghöribhwa bhërë öbhöghöri obhoke igho? Waryobha takwebha
         ikitintighiri kora ëkëmwë hë. 7 Kasi bhëënyu, Waryobha namanyirë ubhwaru ubhwa situukya isya ko-metwe ighyënyu. Ku
         bhuyö motakoobhoha. Ko bhoora bhëënyu ku-Waryobha, mmoona ubhwera bhököngʼu, okokera
         ibhinyönyi ibhyaru.Ukwikërrya Yëësu mo-bhantö(Mataayo 10:32-33, 12:32, 10:19-20)8 “Ndabhatëëbhya igha, kera ömöntö ono akunyikërrya mo-bhantö, öni Omoona uwa Ömöntö
         nindimwikërrya igha nu-uwaane, ko-bhamaraika abha Waryobha. 9 Kasi ömöntö ono akunyikaana mo-bhantö igha, tu-waane hë, uyö nindimwikaana, ko-bhamaraika
         abha Waryobha. 10 Kera ömöntö ono akoghamba amangʼana amaghogho agha ukunyikaana öni Omoona uwa Ömöntö,
         uyö naryabherwa. Kasi kera ömöntö ono akotoka Umwika Ömöhörëëru, uyö taryabherwa hë.11 “Hano abhantö bharebhahiranga mu-sinyumba isya esango iya Abhayahudi, ko-bhatöngi
         na abhaahokania, motakaaitegherra bhono moraaikoorerre, na bhono moraaghambe. 12 Ko bhoora Umwika Ömöhörëëru, naraabhatëëbhi hayö na hayö amangʼana agha okoghamba.”Umwamë omokangi13 Ömöntö ömwë mo-bhantö muyö, akatëëbhya Yëësu igha, “Umwëghya uwëëtö, otatëëbhya mura
         uwëëtö, tutwenane umwandö ughwëtö.”14 Yëësu akamohonshora igha, “Mora, nawë yaantoora-ho mbe umwahokania uwa umwandö ughwënyu?”
         15 Ho Yëësu yaatëëbhëri abhantö bhayö igha, “Mwiyangarre na eteemo iya oronamba urwa
         ëbhëntö. Ko bhoora öbhöhöru ubhwa ömöntö, tebhokotooka mu-bhwaru ubhwa ëbhëntö bheno
         aanabhyo hë.”16 Ho bhoono Yëësu yaabharëngëëyi ëkërëngyö igha, “Yaarenga-ho umwamë uwöndë, ono ömöghöndö
         ughwaye ghwaamirë bhököngʼu omooka nyabhorebhe. 17 Akaibhöörya mo-motwe ughwaye igha, ‘Kana iyakë nkaakora? Teneena ahasë aha okotoora
         ibhyakorya ibhyane, bhyangʼana hano!’ 18 Mbe, akaghamba igha, ‘Nendaataabhore ebhetara ibhyane bheno, nkore ebhetara ebhenene
         okokera bheno. Ntoore-mo ibhyakorya ibhyane bhyonswe igho na ëbhëntö ibhyane ibhyëndë.
         19 Mare ngambe mo-nkoro iyaane igha, “Bhoono mböökirë nikaayë. Tigha nikare muunye, ndaagherenga
         na ukunywa, nshömëëywë.” ’20 “Kasi, Waryobha akamötëëbhya igha, ‘Uwe örë mokangi tomanyirë igha nu-bhutikö ubhwa
         reero oraakwe! Bhoono ëbhëntö bhiyö waaibheekera ni-ibhya wë bheraabhe?’ ”21 Yëësu, akamarërrya ko okoghamba igha, “Ni-igho erebha kö-möntö ono akwibheekera ëbhëntö,
         kasi aanga ukwibheekera ku-Waryobha.”Amëëghyö agha ukwinyankera(Mataayo 6:25-34)22 Ho Yëësu yaatëëbhëri abheegha abhaaye igha, “Ko okoghera iya ghayö, ndabhatëëbhya
         igha, motakaahaha na ukwibhöörya igha, ‘Hai toraanyoore ibhyakorya, handë igha nkë
         toraatoorenga?’ 23 Kana mwëbhirë igha, öbhöhöru ubhwënyu mbökërrë ibhyakorya, na ömöbhërë ngökërrë singibho?24 “Momaahere ko-manyamoko. Teghaana ömöghöndö ughwa ukwëmya, handë ughwa okoghesa hë,
         teghaana eketara hë, handë ahasë aha okotoora ibhyakorya. Kasi Waryobha nköghasumya
         arë ibhyakorya. Bhëënyu mökërrë ibhinyönyi ahare iyö. 25 Taaho ömöntö mö-bhëënyu muyö, ono ehaho iyaaye, araamötöörri iyëngëri ribhagha irya
         esa ëmwë iyeene igho kö-bhöhöru ubhwaye.+26 Mbe, ko bhono motakotora okokora ëkëntö ekeke kya kiyö, n-kwakë mokobha na ehaho iya
         amangʼana aghandë ghayö?27 “Momaahere kö-bhëmörë kya bhono bhikukiina. Tebhekokora emeremo hë, tibhikwishonera
         singibho hë. Kasi ndabhatëëbhya igha, kora omokama Seremaani, ko-bhonene na ubhwamë
         ubhwaye, tiyaarë na singibho sinshiiya kya ëkëmörë ëkëmwë ikya ëbhëmörë ibhya mwi-sisi.
         28 Mbe, oraanyoore igha ni-igho Waryobha akwibhöhya amanyanki agha kö-möghöndö, ghano
         igha reero ho gharë, kasi isho ngaretabhutwa mo-morro, bhoono tabhaibhöhi bhököngʼu
         bhëënyu bhanyamukumo omoke?29 “Bhoono bhëënyu motakaanyanka ukwitegherra igha, ‘N-kë toraare?’ handë igha, ‘N-kë
         toraanywe?’ Motakoorekera ghayö. 30 Motakaabha kya abhantö abha ko-kebhara kono bhano bhatamanyirë Waryobha. Ko bhoora
         abhantö bhano bhatamanyirë Waryobha, ghayö ngo ghakobhahahya. Kasi bhëënyu, Suwëënyu
         uwa mu-ryobha, namanyirë bhuuya igha, nkoghatuna mörë. 31 Ku bhuyö mokore bhono Waryobha akutuna mo-Bhokama ubhwaye, na kora aghandë ghayö ghonswe
         igho, naraabhahaane.Ubhwamë ubhwa mu-ryobha(Mataayo 6:19-21)32 “Nokaanyoora te-bhaaru mörë hë, kasi motakoobhoha. Ko bhoora Suwëënyu arööshë igha,
         abhahaane Obhokama ubhwaye. 33 Möghöri ëbhëntö ibhyënyu, musumi abhatöbhu. Ko okokora igho, moraaibhekere emongo
         mu-bhighushi bheno bhetakosareka mu-ryobha iyö. Mu-ryobha iyö, umwibhi takwibha-yo
         hë, kora omoswa teghokosarya hë. 34 Ahasë hano emongo iyaaho ërë, ho ubhweseghe ubhwa enkoro iyaaho bhörë.Mwisëëmi ko okoghera ukwa ukuusha ukwa Omonene Yëësu35 “Mwisëëmi senkaagha syonswe igho, na setara isyënyu syokenga. 36 Mobhe kya abhaghorwa bhano bhakoghanya omonene uwaabho, akyore ukurwa mu-bhwenga,
         okore hano araashe abherekere, bhangohe ukumweghorra. 37 Nyakara abhaghorwa bhano omonene uwaabho, araanyoore bharamoghanya. No-bhoheene nkobhatëëbhya
         igha, naraaisëëmi okobhatighinkanera, abhasërëëni ibhyakorya. 38 Nyakara bhano omonene araakyore mu-bhutikö ghatë, handë nyinkyo shiri, anyoore igha
         nkomoghanya bharë. 39 Kasi momanye engʼana eno igha, singa mwene inyumba akaamanyirë enkaagha eno umwibhi
         akaaishirë, nakaaisëëmëri. Takaaraayë, atighe umwibhi atemore inyumba iyaaye. 40 Ku bhuyö bhëënyu bhonswe ni-igha mwisëëmi, ko bhoora öni Omoona uwa Ömöntö, nindiisha
         ko-nkaagha eno motakotemera omotwe.”Ëkërëngyö ikya omoghorwa uwa heene(Mataayo 24:45-51)41 Ho Peetero yaabhöörri Yëësu igha, “Omonene uwëëtö, ëkërëngyö kiyö m-bëëtö örëngëëyi,
         kasi m-bantö bhonswe igho?”42 Omonene akamohonshora igha, “Umwimërërri uwa heene na omongʼaini nö-öhë? Nö-mököri
         uwa emeremo ono omonene uwaaye araakumi, amotoore ku-bhwimërërri ubhwa bharikyaye,
         abhahaanenga ibhyakorya ko-nkaagha yaako. 43 Nyakara omoghorwa ono omonene uwaaye hano araashe, amunyoore arakora kya bhoora yaamoraghërrëëyi.
         44 No-bhoheene nkobhatëëbhya igha, naremohaana ikyeo abhe umwimërërri uwa ëbhëntö ibhyaye
         bhyonswe igho.45 “Kasi hano omoghorwa uyö araaighambere mo-motwe ughwaye igha, ‘Omonene uwaane, atëghëtirë
         ukukyora.’ Ku bhuyö, asimi okotema abhaghorwa bharikyaye bhano akwemererra, abha ekekari
         na ikishaasha. Aikarre obhoraaghëri, ubhunywi na öbhörëëbhi. 46 Mbe, omonene uwaaye uyö, narikyora urusikö na enkaagha eno omoghorwa uyö, atakotemera
         omotwe. Bhoono omonene uwaaye uyö, naraamushibhi bhököngʼu, amare amotoore hamwë na
         abhantö bhano bhataana umukumo.47 “Hano oraanyoore aaho omoghorwa ono amanyirë bhono omonene uwaaye akutuna, kasi ange
         okokora bhuyö, kora takwisëëmya amuturungʼane hë, omoghorwa kya uyö, naretemwa bhököngʼu.
         48 Kasi omoghorwa ono atamanyirë bhono omonene uwaaye akutuna, hano araakore engʼana
         eno yingʼarëëyë ubhushibhu, uyö n-hake igho araatemwe. Ömöntö ono yaahaanwa ëbhëntö
         ibhyaru, m-byaru aresabhwa. Ömöntö ono yaasagharibhwa ibhyaru, omonene uwaaye m-byaru
         bhököngʼu araamosabhe.Yëësu araghera abhantö bharaahokana(Mataayo 10:34-36)49 “Öni naasha okore ngööti öbhöhë ko-kebhara kono, bhono bhoraaghere abhantö bhaahokane.
         Na nkutuna ndë bhököngʼu mmaahe omorro ghwökirë. 50 Kora öni wonswe, neena obhobhatiisyo ubhwa ëhëghë, bhono ndaahete-mo. Neena inyanko
         enene, okohekera hano bhorehekerana. 51 Kasi bhëënyu, nkokanya mörë igha no-morembe naareeta ko-kebhara kono? Ti-igho hë.
         Ndabhatëëbhya igha, naasha okosarekania abhantö. 52 Ku ukurwa bhoono igho, umughi ughwa abhantö bhataano, abhatatö mbaraahokane na abhabhërë.
         Abhabhërë bhonswe mbaraahokane na bhatatö bhayö. 53 Amangʼana ngarebha igha, umumura naryanga ukwighwerrana na suwaabho. Suwaabho wonswe
         naryanga ukwighwerrana na mura uwaaye. Umwisëkë naryanga ukwighwerrana na nyakuwaabho.
         Nyakuwaabho wonswe naraahokane na mwisëkë uwaaye. Omokaamoona wonswe naryanga ukwighwerrana
         na nyakubhyara uwaabho, nyakubhyara uwaabho wonswe naryanga ukwighwerrana na omokaamoona
         uwaaye.”Ukwanga okomanya ekemanyërryö(Mataayo 16:2-3)54 Yëësu yaatëëbhëri abhantö abhaaru bhano bhaarë hayö igha, “Hano mwamaaha risaarö rerarwera
         nyansha, moghamba igha, ‘Imbura m-böngö eraatwe,’ na heene etwa. 55 Na hano mwamaaha rikama rerahuusha ukurwa syömya, moghamba igha, ‘Reero orooha ndoraabhe-ho,’
         na ni-igho ekobha. 56 Bhëënyu m-baihunaania mörë. N-kwakë mokomanya bhuuya senkaagha isya omooka, kasi temokotora
         okomanyërrya ensonga iya amangʼana ghano ghakwikora reero eno hë?Ukwighwerrana na umushöngëri(Mataayo 5:25-26)57 “N-kwakë bhëënyu abheene motakwahokania amangʼana ko obhoheene? 58 Enkaagha eno umushöngëri uwaaho akukuhira mo-bharasa, okore omotono ughwa ukwighwerrana
         nawe mökërëngë ko-nshera. Hano otaakore igho, naraakuhiki ku-mwahokania. Na umwahokania
         uyö, naraakuhire ku-musirikare, okore akösöhi kwa nguru mo-kebhohe. 59 No-bhoheene nkökötëëbhya igha, tuurwe mo-kebhohe muyö hë, okohekera hano oremara okohaka
         isiirë yonswe igho.”
         
            
               	Ehamiira. Yëësu ararengʼania ehamiira iyö, na öbhösëëghërrya obhoghogho bhono Abhafarisaayo
                     bhaakoranga ko-bhantö. Öbhösëëghërrya ubhwa Abhafarisaayo bhwaarenga ubhwa amëëghyö
                     agha obhorongo. Herode Antipa yaarë ömösëëghërrya uwa enshera engogho.

               	Iyëngëri ribhagha irya esa ëmwë iyeene igho kö-bhöhöru ubhwaye. Ensonga iyaamo iyëndë ni-igha, ikihiko ikyaye kora okobhoko ökömwë.

Motahongora ëbhëbhë motakaasika131 Enkaagha iyö, abhantö bhaatëëbhëri Yëësu kya bhoora Piraato yaitirë Abhaghariraaya
         nyabhorebhe. Amaanyinga agha abhantö bhayö, akaghaishooghania na amaanyinga agha situgho
         isya ikimwenso keno bhaamwenseranga Waryobha. 2 Yëësu akabhatëëbhya igha, “Kasi nkokanya mörë igha, Abhaghariraaya bhayö, mbaarë na
         ëbhëbhë, okokera Abhaghariraaya bhonswe igho, kiyö nkyo kyaaghërrë bhakakwa uruku
         kya ruyö? 3 Ti-igho hë! Ndabhatëëbhya igha, kasi na bhëënyu bhonswe hano motaahongore ëbhëbhë
         ibhyënyu, m-buyöbhuyö murisikibhwa. 4 Kasi morahiita-ko abhantö ikömi na monaane bhaara, bhano bhaaghwërëëywë na omonara
         Sirowamu eera, bhakakwa? Kasi nkokanya mörë igha në-bhëbhë bhaarë nabhyo okokera abhamënyi
         bhonswe igho abha Yërusarëëmu? 5 Ti-igho hë! Ndabhatëëbhya igha, hano motaahongore ëbhëbhë ibhyënyu, bhëënyu bhonswe
         m-buyöbhuyö murisikibhwa!”Ömötë ghono ghotakwama sehagho6 Hano Yëësu yaamarrë okobhatëëbhya amangʼana ghayö, akabharëngërya ëkërëngyö keno igha,
         “Yaare-ho ömöntö, ono yëëmëri ömötë ughwa umutiini+ kö-möghöndö ughwaye. Hano yaaghëëyë ukutwa sehagho kö-mötë kuyö, akanyoora teseeko
         hë. 7 Mbe, akatëëbhya omokaraabhërri uwa ömöghöndö ughwaye igha, ‘Maaha mbe, naarë kuushanga
         kö-mötë ughwa umutiini ghono, ku imyoka etatö ghyonswe igho, okore ntwe-ko sehagho,
         kasi tenakatuurë-kö hë. Bhoono ghogheeshe ghotakaaghëndërrya okosarya rirobha bhosa.’8 “Kasi omokaraabhërri uyö uwa ömöghöndö, akamohonshora igha, ‘Omonene, otaghutigha
         ko-mooka ghono tomaahe, okore ngwaaghere bhuuya, na okoghotorra emborea. 9 Hano ghuryama, m-buuya. Hano ghuryanga ukwama, bhoono oghogheeshe.’ ”Yëësu arahwënia omokari urusikö urwa Obhotooro10 Urusikö urwa Obhotooro, okanyoora Yëësu arëëghya abhantö mu-nyumba iya esango iya
         Abhayahudi. 11 Mu-nyumba iya esango iya Abhayahudi iyö, yaare-mo omokari ömwë, ono yaarë na risambwa
         imyoka ikömi na monaane. Waanyöörrë risambwa ryaamwikumbya omoghongo, tiyaatoranga
         okoghorroka hë.12 Hano Yëësu yaamörööshë, akamobherekera aashe ko-we. Yëësu akamötëëbhya igha, “Nyakörö,
         uhwënirë öbhörööyë ubhwaho, uruurë mo-kebhohe.” 13 Yëësu akamosambekera amabhoko, ömörööyë uyö akaimerra kamwë igho. Akasimya ökötöönia
         Waryobha.14 Omonene uwa inyumba iya esango iya Abhayahudi akarerra, ko bhoora urusikö ruyö Yëësu
         yaahwënëri omokari uyö, nu-urwa Obhotooro rwaarë. Akatëëbhya abhantö igha, “Kera iwiiki,
         neena sinsikö isansabha isya emeremo. Ku bhuyö muushenga ukuhwënibhwa ku-sinsikö siyö,
         kasi motakaasha igha muhwënibhwi, urusikö urwa Obhotooro!”15 Omonene Yëësu akamohonshora igha, “Bhare bhaihunaania! Temokotashoranga sengʼombe
         handë sitikërë isyënyu ukurwa mu-righo, mughya ukunywënsya urusikö urwa Obhotooro?
         16 Bhoono omokari ono, uwa eka iya Ibhurahimu, yaamara imyoka ikömi na monaane ariishirwe
         na Oghosambwa, mbe, wonswe tiyaarë aingʼarëëyi aruusibhwi mo-kebhohe kiyö urusikö
         urwa Obhotooro?”17 Hano Yëësu yaaghambirë ghayö, bhano bhonswe igho bhaamunyeeranga senkaani, bhakasooka.
         Kasi abhandë bhonswe igho, mbashömëëywë bhököngʼu, ko okoghera iya amangʼana amaiya
         agha amakono ghano Yëësu yaakoranga.Ëkërëngyö ikya orotetere oroke(Mataayo 13:31-33; Maariko 4:30-32)18 Ho Yëësu yaabhöörri igha, “Obhokama ubhwa Waryobha n-kë bhutuubhaini nakyo? N-kë nkabhorengʼania
         nakyo? 19 Mbutuubhaini na akatetere aka omoharadaari, kano ömöntö yaaghëghirë, akakëëmya kö-möghöndö
         ughwaye. Akatetere kakamera, kakabha ömötë omonene. Ibhinyönyi bhekaasha, bhekahaghaasha
         amasu ko-masagharya aghaako.”20 Yëësu akabhöörya ghwiki igha, “N-kë nkabhutuubhania nakyo Obhokama ubhwa Waryobha?
         21 Mbutuubhaini na ehamiira, eno omokari yaaghëghirë, akaghishooghania mo-bhose ubhwa
         engano ubhwa ebherengo bhitatö. Ehamiira iyö, ekaghera obhose ubhwa engano bhuyö bhokabhimba,
         bhokebhokerra.”Waryobha takutuna abhanyanku mo-Bhokama ubhwaye hë(Mataayo 7:13-14, 7:21-23)22 Hano Yëësu yaaghyanga Yërusarëëmu, yëëghyanga abhantö abha mu-mighi na mu-bhishishi
         bhiyö yaahetanga-mo. 23 Urusikö nyabhorebhe, ömöntö akamöbhöörya igha, “Ore Omonene uwëëtö, abhantö bhano
         bharëtööribhwa, m-bake igho bharebha?”Yëësu akamohonshora igha, 24 “Mwiköngʼërri okoheta mo-kesaku ikinyintu, ko bhoora m-baaru bharishaashya okosoha,
         kasi tebharetora hë. 25 Enkaagha eno umwene inyumba urinyoora amarrë ukusiika-ho ekesaku, muriimerra kebhara,
         morabherekera na okosaasaama igha, ‘Ore Omonene uwëëtö, otatweghorra-ho!’ Kasi narebhahonshora
         igha, ‘Tembamanyirë hë, kora temanyirë hasë murwërëëyë hë!’26 “Bhëënyu mörëëmötëëbhya igha, ‘Ndarra ntwaaryanga na ukunywa hamwë na uwe! Na mu-bhishishi
         ibhyëtö, mo waatwëghëri!’ 27 Kasi umwene areebhahonshora igha, ‘Tembamanyirë hë, kora temanyirë hasë murwërëëyë
         hë. Mundwere-ho, bhëënyu abhakora amaghogho.’28 “Ho muriikuura na okokaaraatya amaino, ko bhoora moremaaha Ibhurahimu, Isaaka, Yaakobho,
         na abharööti bhonswe igho, bharëngë mo-Bhokama ubhwa Waryobha. Kasi bhëënyu, nurinyoora
         mörëkëëywë kebhara. 29 Abhakyaro, mbariisha ukurwa mbaara syonswe igho, isya ko-kebhara kono, röghörö na
         nyansha, ghöösi na syömya, bhaikare ku-nyangi iya Obhokama ubhwa Waryobha.30 “Mbe, mwighwe mbatëëbhi, abhantö bhano bhataana ubhwera bhoono igho, mbo bharebha
         na ubhwera. Na bhano bhaana ubhwera, tebharebha na ubhwera hë.”Yëësu arakoorra umughi ughwa Yërusarëëmu(Mataayo 23:37-39)31 Ko-nkaagha iyöiyö, Abhafarisaayo nyabhorebhe, bhaaghëëyë ku-Yëësu, bhakamötëëbhya
         igha, “Tanora urwe hano, oghende ahasë ahandë, ko bhoora, omokama Herode Antipa, nkutuna
         arë akwite.”32 Yëësu akabhahonshora igha, “Herode omoghashyaghashya+ uyö, të-këntö ku-öni hë. Moghende mömötëëbhi igha, ‘Reero na isho, na-masambwa nkwata
         ko-bhantö, na ukuhwënia abharööyë, kasi urusikö urwa katatö nendemarërrya emeremo
         ighyane.’ 33 Ni-igha ngëndërri na oroghendo urwane urwa ukughya Yërusarëëmu reero na isho na ishörrya,
         ko bhoora ti-bhuuya ömörööti ukukwera kebhara iya Yërusarëëmu.”34 Mbe, Yëësu akaghamba igha, “Bhëënyu abhantö abha Yërusarëëmu, bhëënyu bhano mukwita
         abharööti, na okotema amaghena abhantö bhano Waryobha yaatoma. N-kaaru naakora omotono
         ughwa okobhakomania, kya hano engoko ekokoma ibhishuushu mo-mabhabha aghaayo, kasi
         mwanga. 35 Maaha mbe! Bhoono möghënirë. Mbe, ndabhatëëbhya igha, temoreemmaaha röndë hë, okohekera
         hano moreghamba igha, ‘Waryobha akongʼoore ono akuusha ko okohetera iriina irya Omonene
         Waryobha.’+”
         
            
               	Umutiini nö-mötë ughwa sehagho isya sitiini. Ëmëtë ghiyö m-yaru Isiraëri iyö. Ömötë ghuyö mara
                     kaaru ghoreemererra Abhaisiraëri. Maaha mo-ketabho ikya Yeremia 24.

               	Omoghashyaghashya. Mu-Kiyunaani ni-igha, nyamobhwe. Nyamobhwe ereemererra ömöntö omongʼaini, omoghashaghasha ono akoghasheka amangʼana.

               	Maaha mo-ketabho ikya Zabhuri 118:26.

Yëësu arahwënia ömörööyë urusikö urwa Obhotooro141 Urusikö urwa Obhotooro, Yëësu yaaghëëyë okorya ibhyakorya yeeka wa ömötöngi ömwë uwa
         Abhafarisaayo. Abhafarisaayo na abhantö abhandë bhano bhaarë mu-nyumba muyö, mbaamwitaahanga
         bhököngʼu.2 Yaare-mo ömöntö ömwë, ono yaarë na öbhörööyë ubhwa ukubhimba ömöbhërë. Ömöntö uyö,
         yaarenga amaaherraini na Yëësu. 3 Yëësu akabhöörya Abhafarisaayo na abhëëghya abha amaraghërryö agha Mosa igha, “Amaraghërryö
         aghëëtö gharaikërrya ukuhwënia abhantö urusikö urwa Obhotooro, kasi teghakwikërrya
         hë?” 4 Bhakakira kiri, tebhaamumurri hë. Yëësu akakunia ömörööyë uyö, akamuhwënia, akamötëëbhya
         aghende ka.5 Ho Yëësu yaabhöörri Abhafarisaayo na abhëëghya abha amaraghërryö agha Mosa bhayö igha,
         “Na we mö-bhëënyu, ono itikërë+ iyaaye eraaghwe mu-rirooma, handë engʼombe iyaaye, aghitighe-mo igha ko bhoora nu-rusikö
         urwa Obhotooro?” 6 Tebhaanyöörrë engʼana iya okomohonshora hë.Amëëghyö agha ukwitonera obhonene7 Hano Yëësu yaarööshë kya bhono abhaghëni bhano bhaaraarëkirwë bhono bhaaishaaghorranga
         ahasë aha okosookwa, akabharëngërya ëkërëngyö keno igha, 8 “Hano ömöntö akoraarëkirë mu-bhwenga, otakaikara ahasë aha ömöghëni uwa okosookwa.
         Utakakora igho, ko bhoora eratora ekabha igha, aaho ömöghëni uwa okosookwa okokera
         uwe, ono araarëkirwë. 9 Hano araashe ömöntö ono abharaarëkirë bhëënyu bhonswe igho bhabhërë, akötëëbhi igha,
         ‘Ihëënërya ono ikitumbë kiyö.’ Noraarwe-ko ösöökirë, oghende ukwikara nyuma iyö.10 “Kasi hano oraarëkirwë, uwe kaghi wikare nyuma. Ono akoraarëkirë hano araashe, naraakötëëbhi
         igha, ‘Mosaani uwaane, nshö wikare mbere eno.’ Hayö ho bhayö bhonswe igho bharaarëkirwë,
         bharaakosooke. 11 Ko bhoora ömöntö wowonswe ono akwinënëhya, Waryobha nkumusuuhya arë. Kasi ömöntö ono
         akwisuuhya, Waryobha nkömönënëhya arë.”12 Ho Yëësu yaatëëbhëri uyö yaamoraarëkirë igha, “Hano wasëëmërya abhantö ibhyakorya
         ibhya omobhasö handë omoghoroobha, otakaasërëënia abhasaani abhaaho, abhamura abhëënyu,
         abhahiiri abhaaho handë abhamenyani abhaaho abhaamë. Ko bhoora hano oraakore igho,
         abheene bhonswe mbarëkösërëënia, na hayö nurinyoora bhakukyörëëyi bheera waabhahaayë.13 “Kasi hano wasëëmya inyangi, uwe raareka abhatöbhu, abhabhëëru, amatengʼo na abhahukuru.
         14 Hayö ho oraangʼoorwe, ko bhoora bhayö, tebhaana ëkëntö ikya ukukukyörrya hë. Kasi
         Waryobha we arekohaka ko-nkaagha eno ariryökya abhantö abha heene.”Ëkërëngyö ikya ukwitaamërrya(Mataayo 22:1-10)15 Hano ömwë uwa bhano bhaarë ko-meeza hayö yaaighuurë amangʼana ghayö Yëësu yaaghambirë,
         akaghamba igha, “Nyakara ömöntö ono arerya inyangi iya ko-Bhokama ubhwa Waryobha!”16 Yëësu akamohonshora kö ökömörëngërya ëkërëngyö keno igha, “Ömöntö uwöndë yaakörrë
         inyangi enene. Akaraareka abhantö abhaaru. 17 Mbe, enkaagha iya inyangi ekahika. Akatoma omoghorwa uwaaye, ko-bhantö bhano yaaraarëkirë
         bhonswe igho, okore abhatëëbhi igha, ‘Bhoono muushe inyangi ebhaayë.’18 “Kasi bhano bhaaraarëkirwë bhonswe igho, bhakaghamba igha, tebhaahike hë. Uwa mbere
         akaitamërrya igha, ‘Naaghörrë ömöghöndö, bhoono ni-igha ngende korabha ömöghöndö ughwane
         ghuyö. Ndakosabha unyabhere.’ 19 Uwöndë akaghamba igha, ‘Naaghörrë sengʼombe isya amajööki ataano. Bhoono hayö, nkughya
         ndë kusishaashya. Ndasabha unyabhere.’ 20 Uwöndë akaghamba igha, ‘M-böngö natëtirë, ku bhuyö tiniishe hë.’21 “Omoghorwa oora yaatömirwë akakyora, akamötëëbhya kya bhono bhaamötëëbhëri. Mbe, umwene
         nyumba uyö akarerra, akatëëbhya omoghorwa uwaaye igha, ‘Bhoono uwe, kaghi bhöngö ko-senshera
         senene, na ko-bheshera ibhya mu-mughi mono, oreete hano abhatöbhu, abhabhëëru, abhahukuru
         na amatengʼo.’22 “Omoghorwa akaghya, akakora kya bhono yaatëëbhiibhwi. Hano yaakyörrë, akatëëbhya umwene
         nyumba igha, ‘Omonene uwaane, ghano ondaghërrëëyi, nkörrë. Kasi umweya, ho ghökërë.’23 “Mwene nyumba akamohonshora igha, ‘Kaghi ko-senshera seno siikughya mu-bhishishi na
         mö-mëghöndö, obhasingʼirri bhaashe, okore inyumba iyaane yeshore. 24 Kasi bhaara bhonswe igho naatangatirë okoraareka, ndabhatëëbhya igha, taaho ömöntö
         kora ömwë, ono araameene inyangi iyaane hë.’ ”Amëëghyö agha okobha umwegha uwa Yëësu(Mataayo 10:37-38)25 Enkaagha nyabhorebhe, Yëësu yaahinaini na rikomo rinene irya abhantö. Akaisyörya akabhatëëbhya
         igha, 26 “Ömöntö wowonswe ono akuusha igha abhe umwegha uwaane, anhanshe öni, okokera bhono
         ahanshirë suwaabho, nyakuwaabho, mokaaye, abhaana abhaaye, bhamura abhaabho, na bhaisëkë
         abhaabho. Kora okokera bhono aihanshirë umwene. 27 Ömöntö wowonswe igho, ono ataikërri ukunyoora inyanko iya okonsoorana, uyö taatore
         okobha umwegha uwaane hë.+28 “Mwighwe mbaraghërri bhuuya. Toghambe igha, hano ömöntö araatune okohaghaasha omonara,
         m-maheene tahaghaashe igho, ataikaayë hansë aitegherre bhuuya, okore amaahe, nyoore
         aana ëbhëntö ibhya okohaghaashera, amarërri omoremo ughwaye ghuyö. 29 Hano ataakore kya bhuyö, aratora okohaghaasha obhorosa, kasi akerwe okomarërrya omonara
         ghuyö. Ho bhoono abhahëti abha ko-nshera bharaabhenga bharamosera. 30 Mbaraaghambenga igha, ‘Maaha mbe ömöntö ono! Yaasimya okohaghaasha, kasi okomarërrya
         kwamotama.’31 “Tigha ghwiki mbarëngëri ëkërëngyö ikyëndë. Hano oraanyoore omokama arasëëmya ukwitana
         riihë na omokama uwöndë, naraaikare hansë aitegherre, amaahe nyoore we na abhasirikare
         abhaaye ëbhëkwë ikömi, natora ukwitana na murikyaye ono aana abhasirikare ëbhëkwë
         merongo ëbhërë. 32 Hano araamaahe igha taatore ukwitana hë, naraatome abhantö, bhaghendere këmwë ko-mokama
         murikyaye uyö, akërëngë ahare, okore bhaighwerrane enshera iya okobha na omorembe.33 “Bhoono na bhëënyu bhonswe, m-buyöbhuyö igha, ömöntö taatore okobha umwegha uwaane,
         hano ataatighe bhyonswe igho bheno aanabhyo.”Ëkërëngyö ikya abheegha bhano bhataana ubhwera(Mataayo 5:13; Maariko 9:50)34 “Ömöönyö në-këntö ikiiya keno kekosambaarokya. Kasi hano ömöönyö ghoraabhorwe obhosambaaroku,
         n-kë kekaatoorwa-mo ghosambaaroke? 35 Ömöönyö kya ghuyö, teghoona ubhwera hë, nekaabha ku-rirobha handë emborea. Abhantö
         nkoghotabhuta bharë. Ömöntö wowonswe ono aighuurë ghayö ngambirë, aghaitegherre bhuuya.”
         
            
               	Itikërë. Senakara isyëndë syandëkirwë igha mura uwaaye.

               	Maaha mo-ketabho ikya Ruuka 9:23.

Ëkërëngyö ikya ringʼöndi reno ryaasirrë(Mataayo 18:12-14)151 Mbe, abhaghööti abha righööti abhaaru na abhantö abhandë bhano bhaamanyekaini igha,
         m-ba ëbhëbhë, bhonswe igho bhaashanga ku-Yëësu, okore bhamwitegherre. 2 Urusikö urwöndë, Abhafarisaayo na abhëëghya abha amaraghërryö agha Mosa, bhakaibhëmbëërya,
         bhakaghamba igha, “Ömöntö ono, ndarra m-mösërëënia uwa abha ëbhëbhë? Kora nkosanga
         arë nabho!”3 Mbe, ku bhuyö Yëësu akabharëngëngya ëkërëngyö igha, 4 “Hano oraanyoore ömöntö aana amangʼöndi righana, rimwë risire, iyakë araakore? Nda
         naraatighe hayö amangʼöndi merongo kenda na kenda ghayö mö-kërëësyö, aghende ukutuna
         reno risirrë, okohekera hano araarinyoore? 5 Na hano yaarinyoora, nkushomerwa arë, aresambeka ko-mareko. 6 Hano yahika naryo ka, nkobherekera arë abhamenyani abhaaye na abhasaani abhaaye abhatëëbhi
         igha, ‘Tushomerwe, ko bhoora nyöörrë ringʼöndi iryane reno ryaarë risirrë.’7 “Ndabhatëëbhya igha, ni-igho ërë mu-ryobha, hano ömöntö ömwë uwa ëbhëbhë, yaahongora
         ëbhëbhë ibhyaye. Ukushomerwa kuyö, n-konene okokera ukwa abhantö abha heene merongo
         kenda na kenda, bhano bhatatöniibhwi na okohongora ëbhëbhë ibhyaho.Ëkërëngyö ikya ehera eno yaasirrë8 “Mwitegherre ghwiki ëkërëngyö ikyëndë. Hano oraanyoore omokari nyabhorebhe aana seehera
         ikömi,+ ëmwë isire, taaghööti etara kora eeye inyumba yonswe igho, akore omotono ughwa ukughituna
         bhuuya, okohekera hano araaghinyoore? 9 Na hano yaghinyoora, nkobherekera arë abhamenyani abhaaye na abhasaani abhaaye, abhatëëbhya
         igha, ‘Tushomerwe hamwë, ko bhoora nyöörrë ehera iyaane eno yaarë isirrë.’10 “Ndabhatëëbhya igha, ni-ighoigho, kora Waryobha na abhamaraika abhaaye bhonswe igho,
         nkushomerwa bharë, hano ömöntö ömwë uwa ëbhëbhë, yaahongora ëbhëbhë ibhyaye.”Ëkërëngyö ikya omoona ömötëëyu11 Yëësu akaghëndërrya okobharëngërya igha, “Yaare-ho ömöntö uwöndë, ono yaarë na abhamura
         bhabhërë. 12 Umumura omoke, akatëëbhya suwaabho igha, ‘Taata, ntwenera umwandö ughwane.’ Ku bhuyö
         suwaabho, akabhatwenania bhonswe igho bhabhërë, ëbhëntö ibhyaye.13 “Sekaheta sinsikö nke igho, umumura omoke uyö akakoma ëbhëntö ibhyaye bhyonswe igho,
         akaghya ikyaro ikya ahare. Akanyamorra iyö ëbhëntö ibhyaye shwe, ko-bhoraaghëri ubhwaye.
         14 Hano yaamarrë ëbhëntö bhyonswe igho, inshara ëndörö kai, ekaghoota ikyaro kiyö. Akanyoora
         inyanko! 15 Ku bhuyö akaghya kö-möntö uwöndë uwa ikyaro kiyö, akamosabha emeremo. Ömöntö uyö,
         akamuhira mu-righöri iryaye, okore arëësinga sëmbëëshë.+16 Umumura uyö, akabha araighomba okorya amakanda ghayö sëmbëëshë syaaryanga, kasi taaho
         ömöntö ono yaamohaayë ibhyakorya hë.17 “Ho yaahiitirë, akaighambera mo-motwe ughwaye igha, ‘Abhaköri abha emeremo abha taata,
         nkorya bharë igho bhetama. Kasi öni hano, ndanyahaareka na umweko bhosa igho! 18 Bhoono tigha nkyore ko-taata, mmötëëbhi igha, “Taata uwëëtö, naakosarrya, kora naakora
         ëkëbhë ku-Waryobha. 19 Tiningʼarëëyi okobherekerwa mura uwaaho hë. Nkora kya abhaköri abha emeremo abhaaho.” ’20 “Mbe, akatanora, akakyora ku-suwaabho. Hano yaarë akërëngë ahare na yeeka waabho,
         suwaabho akamomaaha, akamwabhera. Akakenyerra umumura uwaaye uyö, akamwibhaara. 21 Umumura uyö, akatëëbhya suwaabho igha, ‘Taata uwëëtö, naakora ëkëbhë ku-Waryobha,
         na uwe wonswe naakosarrya. Tiningʼarëëyi okobherekerwa igha, m-mura uwaaho ndë hë.’22 “Kasi suwaabho akatëëbhya abhaghorwa abhaaye igha, ‘Mwangöhi engansho inshiiya mömötööri.
         Mömötööri ikitwangʼa ku-kyara ikyaye, na mömötööri na ebheraatö. 23 Moreete rikööhë rinöru, momoghooghere toraaghere tushomerwe. 24 Ko bhoora mura uwaane ono, yaarenga kya ono akuurë, kasi bhoono m-möhöru. Yaarenga
         asirrë, kasi bhoono atöökirë.’ Ho bhayö bhonswe igho, bhakarya inyangi iyö, bhashömëëywë.25 “Enkaagha iyö, waanyöörrë mura uwaabho ömöntö ömökörö, nkö-möghöndö yaarë. Hano yaakyörrë,
         akuhika haangʼë na yeeka, akaighwa abhantö bhararëëtya na ukubhina. 26 Akabherekera ömököri uwa emeremo, akamöbhöörya igha, ‘N-kë kebhaayë ka hayö?’ 27 Ömököri uwa emeremo akamohonshora igha, ‘Mura uwëënyu we akyörrë, na suwëënyu, amöghööghëëyë
         rikööhë rinöru, ko bhoora akyörrë möhöru.’ 28 Umumura ömöntö mökörö akarerra, akaingʼëntya okosoha yeeka. Suwaabho akarishoka kebhara,
         akamosaasaama asohe.29 “Kasi umwene akahonshora suwaabho igha, ‘Neena imyoka imyaru ndakokorra emeremo. Tenakakösarëëyi
         ko-maraghërryö aghaaho kora hake hë. Kasi tuwakangʼaayë kora akaghorohe, okore öni
         wonswe, nshomerwe na abhasaani abhaane. 30 Kasi omoona uwaaho ono yaasarya ëbhëntö ibhyaho ko-bhasooraare, bhuyö atashirë hano
         igho, ömöghööghëëyë rikööhë rinöru.’31 “Suwaabho akamohonshora igha, ‘Moona uwaane, uwe wikaraini na öni sinsikö syonswe
         igho hano, na ëbhëntö bhyonswe bheno neenabhyo, ni-bhyaho. 32 Kasi mura uwëënyu ono, ni-igha tomokorre inyangi, tushomerwe hamwë bhonswe igho. Ko
         bhoora, yaarenga kya ono akuurë, kasi bhoono m-möhöru. Yaarenga asirrë, bhoono atöökirë.’ ”
         
            
               	Seehera ikömi. Mu-Kiyunaani, serabherekerwa igha darakima. Edarakima ëmwë yaisanga rihaki irya ömököri uwa emeremo ku-rusikö örömwë.

               	Abhayahudi nkosera bharë bhököngʼu sëmbëëshë.

Ëkërëngyö ikya umwimërërri161 Yëësu yaarëngëëyi abheegha abhaaye ëkërëngyö igha, “Yaare-ho umwamë uwöndë, ono yaarë
         na umwimërërri uwa ëbhëntö ibhyaye. Umwimërërri uyö, akashongerwa ku-mwamë uyö igha,
         nkunyamora arë ëbhëntö ibhya umwamë uyö. 2 Ku bhuyö umwamë uyö, akabherekera umwimërërri uwaaye, akamöbhöörya igha, ‘M-mangʼana
         kë, ghano nkwighwa bharakoghamba? Ndeetera hano amangʼana agha ubhwimërërri ubhwaho,
         ko bhoora töghëndërri ukwimererra ëbhëntö ibhyane hë.’3 “Umwimërërri uyö, akaibhöörya igha, ‘Bhoono iyakë ndaakore? Umwamë ono, anduusiri
         ko-meremo. Singuru isya okorema, tenenasyo hë, na okosabherra, nkosooka ndë. 4 Bhoono mmanyirë bhono ndaakore, okore hano ndaakënyibhwi emeremo, abhantö bhansërëëninga
         mu-mighi ighyabho.’5 “Ku bhuyö umwimërërri uyö, akabherekera abhantö bhonswe igho, bhano bhaarë na isiirë
         ku-mwamë uyö kyö ömwë ömwë. Akabhöörya uwa mbere igha, ‘Isiirë eno onayo ko-monene
         uwaane, n-kerengere kë?’ 6 Akamohonshora igha, ‘Isiirë iyaane, na-mapiipa righana, agha amaghuta agha Ëmëzëituuni.’
         Umwimërërri akamötëëbhya igha, ‘Ghegha ekarataasi eno yandëkirwë-ko isiirë iyaaho,
         wikare hano, wandeke-ko bhöngöbhöngö igha, isiirë yaaho, m-mapiipa merongo etaano
         igho.’ 7 Ho ghwiki umwimërërri uyö, yaabhöörri uwöndë igha, ‘Uwe we isiirë iyaaho, n-kerengere
         kë?’ Akamohonshora igha, ‘Isiirë iyaane, m-maghonera righana rimwë, agha engano.’
         Umwimërërri akamötëëbhya igha, ‘Ghegha ekarataasi eno yandëkirwë-ko isiirë iyaaho,
         wandeke-ko igha, m-maghonera merongo monaane.’8 “Hano umwamë uyö yaaighuurë amangʼana ghayö, akakumya umwimërërri uyö atarë uwa heene,
         ko-bhongʼaini bhono yaakörrë. Ko bhoora abhantö abha ko-kebhara kono, mbaana obhongʼaini,
         hano bhatighinkanerana abheene ko abheene, ko-mangʼana agha ko-kebhara kono, okokera
         abhantö abha Waryobha. 9 Öni ndabhatëëbhya igha, mwikorre obhosaani kö-bhëntö bheno moonabhyo ko-kebhara kono,
         okore hano bherehwa, mösërëënibhwi mö-bhöhöru ubhwa amakora ghonswe igho.10 “Ömöntö wowonswe igho uwa heene ku ukwimererra engʼana enke, nkobha arë uwa heene,
         kora ku-bhwimërërri ubhwa amangʼana amanene. Ni-ighoigho ono atarëngë omoheene ku
         ukwimererra engʼana enke, te-moheene ku-bhwimërërri ubhwa amangʼana amanene hë. 11 Hano motaabhe abhantö abha heene kö-bhëntö ibhyënyu ibhya ko-kebhara kono, nawë araabhahaane
         ëbhëntö ibhya heene ibhya mu-ryobha? 12 Hano motaabhe abhantö abha heene ku ukwimererra ëbhëntö ibhya uwöndë, nawë araabhahaane
         ibhyënyu abheene?13 “Taaho omoghorwa ono araatore okokorra emeremo abhanene bhabhërë, ko-nkaagha ëmwë.
         Hano araakore igho, naraareghe ömwë, ahanshe uwöndë. Handë aghootane na ömwë, asere
         uwöndë. Ighoigho na kö-bhëënyu bhonswe, timwikarre ubhutuni ubhwa ëbhëntö, na eno
         moratuna okokorra Waryobha emeremo.”14 Hano Abhafarisaayo bhaaighuurë amangʼana ghayö, bhakamosera, ko bhoora bhaarenga bhahanshirë
         bhököngʼu seehera. 15 Yëësu akabhatëëbhya igha, “Mo-bhantö, bhëënyu moraikora igha, m-bantö abha heene mörë,
         kasi Waryobha, namanyirë ghano gharëngë mo-senkoro isyënyu. Ko bhoora amangʼana ghano
         abhantö bhakukumya, ngo amanyënyëëri ku-Waryobha.Amaraghërryö na Obhokama ubhwa Waryobha(Mataayo 11:12-13, 5:31-32; Maariko 10:11-12)16 “Amaraghërryö agha Mosa na amaandeko agha abharööti, mbyaabhatangatirë igho, okohekera
         ko-nkaagha iya Yohana Omobhatiisya. Ukusimirya hayö, Amangʼana Amaiya agha Obhokama
         ubhwa Waryobha, nkoraarekwa gharë, na abhantö bhonswe igho, nkokangʼasërribhwa bharë
         igha, bhasohe-mo.+17 N-këtöbhu risaarö na ekebhara ukurwa-ho, kasi akatabhë nkakaabha kake aka amaraghërryö
         agha Mosa, tekaaru-ho hë.18 “Hano umushaasha araabhorre mokaaye, amare atete uwöndë, uyö no-bhosooraare oraanyoore
         akörrë. Na umushaasha ono araatete omokari ono yaabhorrwa, uyö wonswe, no-bhosooraare
         oraanyoore akörrë.”Ëkërëngyö ikya umwamë na ömötöbhu Raazaaro19 Yëësu akarëngya igha, “Yaare-ho umwamë uwöndë, ono yaaryanga ëbhëntö ibhiiya sinsikö
         syonswe igho. Yaatooranga singibho sinshiiya isya erangë këësërö isya öbhöghöri öbhököngʼu.
         20 Mu-kihiita ikya umwamë uyö, yaare-ho ömötöbhu uwöndë ono yaabherekerwanga igha Raazaaro.
         Raazaaro uyö, yaarë na ebheronda ömöbhërë ghonswe igho, 21 kora sësëësë, nsyashanga semeena ebheronda ibhyaye. Raazaaro yaaighombanga ahaanwe
         ebhesansa ibhya ibhyakorya bheno bhyaaghwanga ukurwa ko-meeza iya umwamë uyö, ko bhoora
         yaaighwanga umweko.22 “Enkaagha ekahekera-ho, ömötöbhu Raazaaro akakwa. Abhamaraika bhakamuhira mu-ryobha,
         haangʼë na Ibhurahimu. Umwamë uyö wonswe, akakwa, akabheekwa. 23 Mbe, umwamë uyö, akabha aranyanka bhököngʼu mu-kyaro ikya abhaku+ iyö yaarë. Hano akogharamera ighörö, akamaaha Ibhurahimu kwa ahare, na Raazaaro arëngë
         haangʼë nawe. 24 Akamobherekera bhököngʼu igha, ‘Taata Ibhurahimu, otanyabhera. Nkunyanka ndë bhököngʼu
         mo-morro mono. Tatoma Raazaaro aashe ashabhi ensonga iya ikyara ikyaye mo-manshë,
         aghatöönyi kö-rörëmë urwane, okore rokende.’25 “Kasi Ibhurahimu akamohonshora igha, ‘Moona uwaane, uhiite igha waanyöörrë amangʼana
         amaiya mö-bhöhöru ubhwaho, na Raazaaro, akanyoora amaghogho. Kasi bhoono umwene hano,
         nkösërëënibhwa arë, na uwe nkunyanka örë hayö. 26 Ghwiki mbe Waryobha, yaatoora-ho rirooma rinene ghatëghatë iya bhëëtö na bhëënyu,
         okore ömöntö atakaamboka aashe iyö, handë uwa iyö, ukuusha eno.’27 “Umwamë uyö akatëëbhya Ibhurahimu igha, ‘Ë taata uwëëtö, nkaakosaasaama, tatoma Raazaaro
         ka wëëtö haara ko-taata, 28 akaani abhamura abhëëtö bhataano, bhatakaasha kuusha hano ku-nyaanyi eno.’29 “Kasi Ibhurahimu akamohonshora igha, ‘Abhamura abhëënyu bhayö, mbaana amaandeko agha
         Mosa, na agha abharööti, bhaghaitegherre.’30 “Umwamë uyö, akamohonshora igha, ‘Ti-igho hë Ibhurahimu, kasi ömöntö uwa ukurwera
         mo-bhaku eno, hano araabhahekeere, mbaraahongore ëbhëbhë ibhyaho.’31 “Ibhurahimu akamohonshora igha, ‘Hano oraanyoore igha bhamura abhëënyu bhayö, tebhakoghoota
         amaandeko agha Mosa na agha abharööti, kora ömöntö nakaaryoka mo-bhaku, tebhaikërri
         hë.’ ”
         
            
               	Abhantö bhonswe igho, nkokangʼasërribhwa bharë igha, bhasohe-mo. Ensonga iyaamo iyëndë ni-igha, abhantö bhonswe igho bharaisohya-mo kwa nguru.

               	Ikyaro ikya abhaku. Maaha mo-faharaasa.

Amëëghyö agha Yëësu ko-mangʼana agha amashaasho na ukwabherana(Mataayo 18:6-7, 18:21-22; Maariko 9:42)171 Mbe, hano ghayö ghaahööyë, Yëësu akatëëbhya abheegha abhaaye igha, “Amashaasho ghano
         ghakoghera abhantö bharakora ëbhëbhë, ngaraabhe-ho igho ukughya iyö. Kasi haahö ömösëmöri
         uwa amashaasho ghayö. 2 Nyakara ömöntö uyö, abhoherwe mö-bhëghöti oroghena oronene urwa okoseera, amare arekerwe
         mu-nyansha, kasi atakaaghira abhantö nyamukumo mötëntëëru, bhakore ëbhëbhë. 3 Ku bhuyö, mwiyangarre motakaakora igho.“Hano umukumya murikyaho yaakosarrya, uwe omokaani. Na hano araaikërri obhosarya ubhwaye,
         umwabhere. 4 Nakakosarrya hare muhungatë ku-rusikö, kera hano yaakosarrya, aasha akötëëbhya igha,
         ‘Nikërëëyi obhosarya ubhwane,’ uwe umwabhere.”Obhotoro ubhwa umukumo5 Ho abhatomwa bhaatëëbhëri Omonene igha, “Otatwëngërërrya umukumo.”6 Akabhahonshora igha, “Hano mokaabhaayë na umukumo omoke igho, nokaanyoora n-kya akatetere
         akake aka omoharadaari, mokaatëëbhëri ömökö ghono igha, ‘Eheka ughi wëëmibhwi mu-nyansha,’
         nagho ngokaabhaighwërëëyë.”Emeremo ighya abhaköri abha emeremo abha Yëësu7 Yëësu akaghëndërrya okoghamba igha, “Hano oraanyoore ömöntö aana omoghorwa uwa okomoremera,
         handë aramörëësërya amangʼöndi. Hano omoghorwa uyö araakyore ka, omonene uwaaye naamötëëbhya
         igha ‘Nshö wikare hano oraaghere’? Tamötëëbhi igho hë! 8 Kasi keno araamötëëbhi ni-igha, ‘Nsëëmërya ibhyakorya ndaaghere. Onganye hano ndaamare
         okorya na ukunywa, bhoono uwe wonswe oraaghere.’ 9 Tamukumi ko bhoora igha, akörrë ghaara akutunwa igha akore.10 “Bhëënyu bhonswe ni-ighoigho, hano momarrë okokora ghano moraghërribhwi, moghambe
         igha, ‘Bhëëtö m-baghorwa igho törë. Ntökörrë keno tötëëbhibhwi igha tokore.’ ”Yëësu arahwënia abhaghenge ikömi11 Enkaagha iyö Yëësu yaaghyanga Yërusarëëmu, yaahëtëëyë mo-sentonga isya omokowa ughwa
         Samaaria na ughwa Ghariraaya. 12 Akasoha mu-kishishi ikyëndë, akasikana-mo na abhaghenge ikömi. Abhaghenge bhayö, bhaarenga
         bhaimërëëyë ahare na Yëësu. 13 Bhakakonga bhököngʼu igha, “Yëësu, Omonene uwëëtö, otatwabhera.”14 Yëësu akabhamaaha, akabhatëëbhya igha, “Moghende mwiyöröki ko-bhasëngëri igha muhwënirë.”+ Bhakasaabhuurwa bhakëërëngë ko-nshera bharaghya.15 Omoghenge ömwë hano yaarööshë igha ahwënirë, akakyora ku-Yëësu, na eno aratöönia Waryobha
         bhököngʼu. 16 Hano yaahikirë ku-Yëësu, akairekera hansë bhubhuumaayë, ko-maghörö aghaaye hayö, aramukumya.
         Na ömöntö uyö, m-Mosamaaria yaarë.17 Mbe, Yëësu akabhöörya igha, “Kana, te-bhantö ikömi bhasaabhuurrwë! Bhoono abhandë
         kenda bho hai bhaghëëyë? 18 Bho tebhakyörrë ökötöönia Waryobha hë! Nö-möghëni ono umwene igho we akyörrë?” 19 Yëësu akamötëëbhya igha, “Emoka oghende hano ukughya. Keno këghërrë uhwënirë, nu-mukumo
         ughwaho.”Ghano gharyebhoka hano Omoona uwa Ömöntö ariisha(Mataayo 24:23-28, 24:37-41)20 Urusikö nyabhorebhe Abhafarisaayo bhaabhöörri Yëësu igha, “Obhokama ubhwa Waryobha
         n-dööhë bhuriisha?” Yëësu akabhahonshora igha, “Ukuusha ukwa Obhokama ubhwa Waryobha,
         tëkërëngë ëkëntö ikya ukwitaaha na amaiso hë. 21 Abhantö tebhareghamba igha, ‘Momaahe n-hano bhörë,’ handë igha, ‘Momaahe n-haara bhörë
         bhamurë.’ Kasi Obhokama ubhwa Waryobha, mö-bhëënyu bhörë.”22 Ho Yëësu yaatëëbhëri abheegha abhaaye igha, “Enkaagha iriihika-ho, eno muriighomba
         okomaaha urusikö, ndokaabha örömwë, urwa sinsikö isyane öni Omoona uwa Ömöntö, kasi
         temoreromaaha hë. 23 Abhantö mbarebhatëëbhyanga igha, ‘Momaahe Omoona uwa Ömöntö n-goora eera,’ handë igha
         ‘Momaahe n-goono hano.’ Kasi abhantö kya bhayö, motakaabhaharra. 24 Nembatëëbhëri ghayö, ko bhoora hano Omoona uwa Ömöntö ndikyora, nindiisha kya örömësyö
         urwa enkobha, hano rwamësya, nkömërëkya rörë ahasë honswe igho ighörö iyö. 25 Kasi ni-igha, tangata öni Omoona uwa Ömöntö nnyoore inyaanyi, kora nangwe na abhantö
         abha rekora reno.26 “Kya bhoora yaarë ko-nkaagha iya Nuhu,+ ni-igho erebha kora ko-nkaagha iya ukukyora, ukwa öni Omoona uwa Ömöntö. 27 Ko-nkaagha iya Nuhu eera, abhantö na-mangʼana aghaabho ghaabhatönëri. Mbaanywanga
         na okorya, bharateta na okotetwa, okohekera urusikö roora Nuhu yaasöhirë mo-safina.
         Ëhöörö ekaasha ekabhasikya bhonswe igho.28 “Kora ko-nkaagha iya Ruutu, amangʼana m-buyöbhuyö ghaarë.+ Abhantö abha Sodoma, mbaaryanga na ukunywa, bharaghora na ököghörya, bhararema na
         ukwëmya, kora mbaahaghaashanga. 29 Kasi urusikö roora Ruutu yaaruurë mu-mughi ughwa Sodoma, omorro ömörörö kai, ghokaharatoka,
         kya imbura eno ekotwa ukurwa mu-ryobha, ghokabhasikya bhonswe igho.30 “Ni-igho erebha urusikö urwa okohonyorwa ukwane öni Omoona uwa Ömöntö. 31 Urusikö ruyö, ömöntö ono urinyoora arëngë kwi-rongo, na ëbhëntö ibhyaye bhërëngë mu-nyumba,
         atakaika abhesoore-mo. We keno araakore no-kokenya. Na ono urinyoora arëngë kö-möghöndö,
         atakaakyora yeeka okoghegha kyokyonswe keera. We akenye.32 Motakeebha ghaara ghaaghwërëëyë mokaa Ruutu.+33 Ömöntö wowonswe ono araashaashe okoroonerra ëbhëntö ibhya öbhöhöru ubhwaye, uyö nkubhusikya
         arë. Na ömöntö ono atakoroonerra ëbhëntö ibhya öbhöhöru ubhwaye, uyö we aköhönia öbhöhöru
         ubhwaye.34 “Ndabhatëëbhya igha, ubhutikö ubhwa urusikö ruyö, nurinyoora abhantö abhabhërë bharaayë
         kö-bhörrë. Waryobha nareghegha ömwë, atighe hayö uwöndë. 35 Urusikö ruyö, nurinyoora abhakari abhabhërë bharasya hamwë. Waryobha nareghegha ömwë,
         atighe hayö uwöndë. [36 Abhashaasha bhabhërë, nurinyoora bharakora emeremo kö-möghöndö, Waryobha nareghegha
         ömwë, atighe hayö uwöndë.]+”37 Abheegha abhaaye bhakamöbhöörya igha, “Omonene uwëëtö, ghayö hayi gharikorra?”Akabhahonshora ku-kibhisirë igha, “Ahasë hano ikihundughu kërëngë, ho amatöönyi ghakosanga.
         Ku bhuyö, amangʼana ghayö ngaryörökya igha, umuhiko ughwa ekebhara kyonswe igho, haangʼë
         ghörë.”
         
            
               	Maaha mo-ketabho ikya Ruuka 5:14.

               	Maaha mo-ketabho ikya Okosemoka 6:14-22, 7:1-24.

               	Maaha mo-ketabho ikya Okosemoka 19.

               	Waryobha yaashibhiri mokaa Ruutu bhörrö, ko bhoora omokari uyö yaaighömbirë ukukyora Sodoma. Umughi ghono Waryobha
                     yaarenga amarrë okoghobhotorra ikiina ikya ukughusikya. Maaha mo-ketabho ikya Okosemoka 19:26.

               	Amangʼana ghano gharëngë mo-bhebhandërryö kya bheno […] ni-igha, tegharëngë mo-senakara
                     isyëndë isya Ikiyunaani.

Ëkërëngyö ikya omotono ughwa okosaasaama Waryobha181 Yëësu yaarëngëëyi abheegha abhaaye ëkërëngyö keno, ököbhöörökya igha, ni-igha bhabhenga
         bharasaasaama Waryobha sinsikö syonswe igho, bhatakaakwa emetwe. 2 Akabharëngërya igha, “Yaare-ho umwahokania uwa ibhiina mu-mughi nyabhorebhe. Umwahokania
         uyö, tiyaaighweranga Waryobha hë, kora tiyaatöniibhwi na ömöntö hë. 3 Mu-mughi ghuyö umwahokania yaarë, yaare-mo na umusinö ömwë. Umusinö uyö, yaatasherranga
         umwahokania uyö, na okomosaasaama aramötëëbhya igha, ‘Ndakosaasaama, otangʼaana ehaaki
         iyaane ukurwa ku umubhisa uwaane.’4 “Umwahokania uyö akaruta sinsikö sinsharu, atakwahokania ikiina kiyö. Kasi ekahika-ho
         enkaagha, eno umwene yaaitëghërrëëyë mo-motwe ughwaye igha, ‘Nokaanyoora igha tenkosooka
         Waryobha hë, kora tëntöniibhwi na ömöntö wowonswe igho hë, 5 kasi tigha mmwahokani ikiina ikyaye bhuuya, okore atakaannyora.’ ”6 Ho bhoono Omonene Yëësu yaabhatëëbhëri igha, “Mwighwe kya bhono yaaghambirë umwahokania
         uyö ataarë uwa heene! 7 Mbe, ku bhuyö momanye igha, Waryobha naraabhakorre ubhwa heene abhaahorwa abhaaye,
         bhano bhakomosaasaama ubhutikö na omobhasö. Taateghete okobhatöörrya hë 8 Ndabhatëëbhya igha, naraangohe okobhahaana obhoheene ubhwabho! Kasi öni Omoona uwa
         Ömöntö hano ndikyora, ndinyoora abhantö bhakeena umukumo ko-kebhara kono?”Amasabhi agha ukwibhaaka agha Omofarisaayo9 Yëësu akarëngya ëkërëngyö keno ko-bhantö bhano bhaimaahanga igha, m-bantö abha heene
         ku-Waryobha, na eno bharasera abhandë. Akabharëngërya ëkërëngyö igha, 10 “Bhaare-ho abhantö bhabhërë, Omofarisaayo, na ömöghööti uwa righööti. Abhantö bhayö,
         bhaaghëëyë okosaasaama mo-bhogho ubhwa risengerro irya Waryobha.11 “Hano bhaahikirë, Omofarisaayo uyö, akaimerra, akasaasaama Waryobha ko-mangʼana aghaaye
         umwene. Akasaasaama igha, ‘Ndakukumya Waryobha, ko bhoora te-moghogho ndë kya abhantö
         abhandë hë. Abhantö abhandë, m-basaki, bharangʼaina, m-basooraare, kora tintuubhaini
         na ömöghööti uwa righööti ono aahano. 12 Nkwisasa ndë ibhyakorya kabhërë ku-wiiki, nkuruusya ndë ikitweno ikya ikömi kö-bhëntö
         ibhyane bhyonswe igho, nkohaana.’13 “Kasi ömöghööti uwa righööti uyö, umwene akaimerra hare, kora tiyagharamera mu-ryobha
         hë. Kasi akabha araitematema ku-kikubha ikyaye, ku ukwörökya igha abhaabhayëëyë. Akaghamba
         igha, ‘Waryobha, otanyabhera öni n-wa ëbhëbhë ndë.’ ”14 Ho Yëësu yëëngëëyi-ko igha, “Ndabhatëëbhya igha, ömöghööti uwa righööti uyö, yaakyörrë
         ka waaye abhëëywë na Waryobha. Kasi uwöndë uyö, tiyaabhëëywë hë. Ömöntö wowonswe ono
         akwinënëhya, Waryobha nkumusuuhya arë. Kasi ömöntö ono akwisuuhya, Waryobha nkömönënëhya
         arë.”Yëësu arangʼoora ebhengʼerre(Mataayo 19:13-15; Maariko 10:13-16)15 Mbe, abhantö bhakareetera Yëësu ebhengʼerre, okore abhesambekere amabhoko, abhengʼoore.
         Hano abheegha abha Yëësu bhaarööshë amangʼana ghayö, bhakahamera abhaibhöri bhayö
         igha, bhatakaanyankya Yëësu. 16 Kasi Yëësu akabherekera abhaana kö ökötëëbhya abheegha abhaaye igha, “Mutighe abhaana
         abhake bhaashenga ku-öni. Motakaabhakaanianga, ko bhoora Obhokama ubhwa Waryobha,
         nu-bhwa abhantö kya bhano. 17 No-bhoheene nkobhatëëbhya igha, ömöntö ono atakwikërrya Öbhötöngi ubhwa Waryobha kya
         omoona omoke bhono akukumya, taatore okosoha mo-Bhokama ubhwa Waryobha hë.”Ömötöngi umwamë aratuna öbhöhöruubhwa amakora ghonswe igho(Mataayo 19:16-30; Maariko 10:17-31)18 Ömötöngi uwöndë yaabhöörri Yëësu igha, “Umwëghya uwa heene, iyakë nkaakora ndaaghere
         umwandö ughwa öbhöhöru ubhwa amakora ghonswe igho?”19 Yëësu akamohonshora igha, “N-kwakë okomberekera igha uwa heene? Ömöntö uwa heene taaho
         hë, kasi n-Waryobha umwene igho. 20 Nda nomanyirë bhuuya imighiro ighya Waryobha igha, ‘Otakaabha omosooraare, otakaita
         ömöntö, otakaibha, otakaimererra amangʼana agha obhorongo, osooke suwëënyu na nyakuwëënyu. ’+”21 Ömötöngi uyö akamohonshora igha, “Imighiro ghiyö ghyonswe igho, nkoghesooka ndë ukurwa
         nkërëngë omoke.”22 Hano Yëësu yaaighuurë amangʼana ghayö, akamötëëbhya igha, “Eeho engʼana ëmwë, eno
         ukutunwa okore. Kaghi öghöri ëbhëntö bhyonswe igho bheno onabhyo, seehera syonswe
         igho seno oraanyoore-mo, utwenani abhatöbhu. Hayö ho oraabhe na emongo iyaaho mu-ryobha.
         Hano oraamare, uushe onsoorane.” 23 Hano ömötöngi uyö yaaighuurë amangʼana ghayö, akabhaabhayera, ko bhoora m-mwamë bhököngʼu
         yaarë. 24 Hano Yëësu yaarööshë umwamë uyö bhono yaabhaabhayëëyë, akaghamba igha, “Ne-ngʼana
         nköngʼu bhököngʼu, ko-bhaamë okosoha mo-Bhokama ubhwa Waryobha. 25 Ne-ngʼana ëntöbhu, engamia okoheta mu-ribhanga irya insindani, okokera umwamë okosoha
         mo-Bhokama ubhwa Waryobha!”26 Hano abheegha bhaaighuurë amangʼana ghayö, bhakamöbhöörya igha, “Bhoono nyoore amangʼana
         ni-igho gharë, nawë araatore ökötööribhwa?”27 Yëësu akabhahonshora igha, “Amangʼana ghano abhantö bhatakotora okokora, Waryobha
         nkoghatora arë.”28 Ho Peetero yaatëëbhëri Yëësu igha, “Maaha mbe bhëëtö, tutighirë ëbhëntö ibhyëtö bhyonswe
         igho, tokosooraini.”29 Yëësu akabhahonshora igha, “No-bhoheene nkobhatëëbhya igha, abhantö bhonswe igho bhano
         bhaatigha imighi ighyabho, handë bhakaabho, bhamura abhaabho, handë abhaibhöri abhaabho,
         kora na abhaana abhaabho ko okoghera iya Obhokama ubhwa Waryobha, 30 mbaraanyoore ëbhëntö ibhyaru, okokera bheera bhaatigha, bhakëërëngë ko-kebhara kono.
         Ghwiki mbarinyoora öbhöhöru ubhwa amakora ghonswe igho ko-kebhara kiyö kiriisha.”Yëësu arashumaashera urwa katatö engʼana iya ukukwa na ukuryoka ukwaye(Mataayo 20:17-19; Maariko 10:32-34)31 Yëësu akaghegha abheegha abhaaye ikömi na abhabhërë, bhakaiyahora mbareka. Akabhatëëbhya
         igha, “Mwighwe mbe, nkutiira törë ukughya Yërusarëëmu. Na Yërusarëëmu hayö, ho gharaahekerane
         amangʼana aghaane ghonswe igho agha öni Omoona uwa Ömöntö, ghano abharööti bhaandeka.
         32 Nendaahirwe ko-Bhakyaro, bhanshabhure, bhantoke na ukuntwera amate. 33 Mbaraanteme na imishariti kora bhanyite. Kasi urusikö urwa katatö, nindiryoka.”34 Abheegha abha Yëësu, tebhaamanyërrëëyi ensonga iya amangʼana ghayö Yëësu yaabhatëëbhëri
         hë, ko bhoora n-kibhisirë kyaarë ko-obho. Tebhaamanyirë keno Yëësu yaashumaasheranga
         hë.Yëësu arahwënia umuhukuru(Mataayo 20:29-34; Maariko 10:46-52)35 Yëësu akahika haangʼë na umughi ughwa Yërikö. Akanyoora-ho umuhukuru ömwë, aikaayë
         mbareka iya enshera arasabherra. 36 Hano umuhukuru uyö yaaighuurë rikomo irya abhantö reraheta hayö, akabhöörya igha,
         “N-kë kërëngë iyö?”37 Bhakamohonshora igha, “Yëësu uwa Nazarëëti we akoheta.”38 Umuhukuru uyö akakonga bhököngʼu igha, “Yëësu, umwebhorwa Daudi,+ otanyabhera.” 39 Abhantö bhano bhaarenga bhatangatirë, bhakamohoronyokera, okore akire. Kasi umwene
         akabherekera bhököngʼu igha, “Umwebhorwa Daudi, otanyabhera.”40 Yëësu akemerra, akaraghërrya igha, “Momondeetere hano.” Hano umuhukuru yaahikirë haangʼë,
         Yëësu akamöbhöörya igha, 41 “N-kë ukutuna nkokorre?”Akamohonshora igha, “Omonene, ndasabha igha, mmaahe.”42 Yëësu akamötëëbhya igha, “Nikërëëyi igha omaahe. Keno këghërrë uhwënirë, nu-mukumo
         ughwaho.” 43 Umuhukuru akamaaha ko-nkaagha iyöiyö. Akasoorana Yëësu na eno aratöönia Waryobha.
         Abhantö bhonswe igho hano bhaarööshë ghayö, bhonswe bhakakumya Waryobha.
         
            
               	Maaha mo-ketabho ikya Ukurishoka 20:12-16; Eheetoko iya Etoraati 5:16-20.

               	Umwebhorwa Daudi. Bhamöbhërëkëëyë igho ko bhoora nu-uwa eka iya Daudi yaarë, na bhaaitengʼeranga igha
                     we Mesiya ono araabhahwëni amarööyë aghaabho. Maaha mo-faharaasa. 

Yëësu aratöörya Zakaayo191 Yëësu yaasöhirë mu-mughi ghono ghwaabherekerwanga igha Yërikö, akaheta ghatëghatë
         iya umughi ghuyö, araghya Yërusarëëmu. 2 Mu-mughi muyö, yaare-mo ömöntö nyabhorebhe ono yaabherekerwanga igha Zakaayo. Uyö
         we yaarë omonene uwa abhaghööti abha righööti, kora m-mwamë yaarë. 3 Yaatunanga amaahe Yëësu iyakë arë. Kasi tiyaatörrë okomomaaha hë, ko okoghera iya
         rikomo irya abhantö reno ryaare-ho, na umwene wonswe m-mwëngʼë yaarë. 4 Ku bhuyö, akakenya akatangata, akariina kö-mökö, okore amaahe Yëësu hano araahetere
         hayö.5 Hano Yëësu yaahikirë hayö, akagharamera kö-mökö, akaghamba igha, “Iika bhöngö Zakaayo,
         ko bhoora ni-igha reero mbe ömöghëni waaho ka.” 6 Zakaayo akaika bhöngö ukurwa kö-mökö, akasërëënia Yëësu ukughya waaye ka, na eno ashömëëywë.7 Hano abhantö bhonswe igho bhaarööshë ghayö, bhakasimya ukwibhëmbëërya bharaghamba
         igha, “Aghëëyë okokora öbhöghëni uwa ömöntö uwa ëbhëbhë!”8 Kasi Zakaayo akemerra, akatëëbhya Omonene igha, “Ighwa Omonene uwëëtö nkötëëbhi. Ukurwa
         bhoono igho, ritënë irya ëbhëntö ibhyane, nendaahaane abhatöbhu. Na nyoore naaruusya
         ömöntö wowonswe ëkëntö ikyaye, n-kane ndaamukyörri, ko-kerengere keno naamuruusya.”9 Yëësu akaghamba igha, “Reero abhantö abha mu-nyumba mono, bhatööribhwi, ko bhoora
         Zakaayo ono wonswe, öörökëri igha, m-moona uwa Ibhurahimu ku-mukumo ghono aanagho.
         10 Omoona uwa Ömöntö nnaasha ukutuna, na ökötöörya abhantö bhano bhaasira.”Ëkërëngyö ikya abhaghorwa bhano bhaatëghëëywë seehera(Mataayo 25:14-30)11-12 Hano Yëësu yaarenga haangʼë ahike Yërusarëëmu, abhantö bhano bhaamwitegherranga, bhaakanyanga
         igha, Obhokama ubhwa Waryobha mbokaaishirë hayö na hayö.+ Ku bhuyö, Yëësu akabharëngërya ëkërëngyö keno igha, “Yaare-ho ömöntö nyabhorebhe
         uwa eka iya ekekama. Ömöntö uyö, yaaghëëyë mu-kyaro ikya ahare, okore ahaanwe obhokama,
         akyore okotonga ikyaro ikyaye.13 “Hano waanyöörrë ataraatanora, akabherekera abhaghorwa abhaaye ikömi. Akabhahaana
         kera ömöntö ekerengere ekenene ikya seehera.+ Akabhatëëbhya igha, ‘Seehera seno, moghende musyëbhöri, okohekera hano ndikyora.’
         14 Kasi ömöntö uyö, waanyöörrë yareghwa na abhantö abha mu-kyaro ikyaye. Abhantö abha
         mu-kyaro ikyaye, bhakatoma abhantö bhahire amangʼana igha, ‘Ömöntö ono titukutuna
         abhe omokama uwëëtö hë.’ 15 Nokaanyoora bhaakörrë igho, kasi akahaanwa obhokama. Hano yaakyörrë, akabherekera
         abhaghorwa abhaaye bhayö yaatëghëëyë seehera, okore bhamötëëbhi ehoorohooro eno bhaanyoora-mo.16 “Omoghorwa uwaaye uwa mbere, akaasha, akaghamba igha, ‘Omonene uwëëtö, ko-seehera
         seno waantëghëëyë, naanyoora-mo sehoorohooro isyëndë ikömi.’17 “Omonene akamötëëbhya igha, ‘Ökörrë bhuuya, uwe omoghorwa, m-möntö uwa heene örë,
         kora m-moheene örë! Ko bhoora obhaayë omoghorwa uwa heene kö-këntö ekeke bhököngʼu
         kya kiyö, ndakohaana ubhwera ubhwa ukwimererra imighi ikömi.’18 “Omoghorwa uwa kabhërë wonswe akahika, akatëëbhya omonene uyö igha, ‘Omonene uwëëtö,
         ko-seehera seno waantëghëëyë, naanyoora-mo sehoorohooro isaano.’19 “Omonene akamötëëbhya igha, ‘Uwe wonswe ndakohaana ubhwera ubhwa ukwimererra imighi
         etaano.’20 “Omoghorwa uwöndë uwa katatö, akahika, akatëëbhya omonene uyö igha, ‘Omonene uwëëtö,
         seehera isyaho seno waantëghëëyë, n-seeno hano. Naasësënënëkirë mu-ngibho okore setakaasira.
         21 Naakörrë igho, ko bhoora nkokoobhoha ndë. Uwe nö-möntö ömöbhë örë! Nkoghegha örë kora
         keno otatöörrë-ho. Nkoghesa örë kora keno ötëëmëri.’22 “Omonene uyö akamohonshora igha, ‘Uwe no-moghorwa omoghogho örë! Nda oghambirë igha
         öni nö-möntö ömöbhë ndë? Nkoghegha ndë keno ntatöörrë-ho? Nkoghesa ndë keno ntëëmëri?
         Bhoono nendaakobhotorre ikiina ikyaho kya bhuyö uwe umwene oghambirë. 23 Nyoore ni-igho ndë, n-kwakë otaatöörrë seehera isyane siyö mö-bhënki, okore hano nkaakyörrë
         nyoore-ko ehoorohooro?’24 “Omonene akatëëbhya abhantö bhano bharenga bhaimërëëyë haangʼë na omonene uyö igha,
         ‘Mumuruusi seehera siyö, mohaane uyö yaanyöörrë sehoorohooro ikömi.’25 “Bho bhakamohonshora igha, ‘Omonene uwëëtö, maaha uyö naana sehoorohooro ikömi!’26 “Akabhatëëbhya igha, ‘Kera ömöntö ono akokora bhuuya emeremo gheno aanaghyo, nkumwëngërya
         ndë ughwöndë. Kasi ömöntö ono atakokora bhuuya omoremo ghono aanagho, keno aanakyo
         nkuruusibhwa arë. 27 Bhoono abhabhisa abhaane, bhaara bhataatunanga igha mbe omokama uwaabho, mobhareete
         bhöröngë ubhwane hano, mobhaite.’ ”Yëësu araturungʼanwa Yërusarëëmu kya omokama(Mataayo 21:1-11; Maariko 11:1-11; Yohana 12:12-19)28 Hano Yëësu yaamarrë okoghamba ghayö, akaghëndërrya na oroghendo urwaye, urwa ukutiira
         ukughya Yërusarëëmu, atangatirë mbere iya abhantö bhayö yaarë nabho. 29 Hano yaahikirë haangʼë na ibhishishi ibhya Bhetifaghe na Bhetania, ku-nguku eno yaabherekerwanga
         igha iya Ëmëzëituuni, akatoma abheegha abhaaye abhabhërë. 30 Akabharaghërrya igha, “Moghende mu-kishishi kiyö kërëngë mbere hayö. Hano moraahike-mo,
         moraanyoore-mo ekeghaini ikya itikërë kisibhirwë, keno ketaraaikarrwa na ömöntö. Moketashore,
         mokendeetere. 31 Nyoore ömöntö nabhabhöörya igha, ‘Ndarra moratashora ekeghaini kiyö!’ Momohonshore
         igha, ‘Omonene uwëëtö we akukituna.’ ”32 Mbe, abheegha bhayö bhakaghya. Hano bhaahikirë, bhakanyoora bhoora Yëësu yaabhatëëbhëri,
         mbo amangʼana gharë. 33 Hano bhaatashoranga ekeghaini ikya itikërë kiyö, abheene-kyo bhakabhabhöörya igha,
         “Ndarra moratashora ekeghaini ikya itikërë kiyö?” 34 Bhakabhahonshora igha, “Omonene uwëëtö we akukituna.” 35 Mbe, bhakaherra Yëësu, ekeghaini ikya itikërë kiyö. Bhakaarya-ko singibho isyabho,
         Yëësu akariina-ko, akaikara.36 Yëësu akaghëndërrya na oroghendo urwaye, abhantö bhakabha bharatandeka singibho isyabho
         ko-nshera. 37 Hano yaahikirë haangʼë na ikihiringityö ikya Inguku iya Ëmëzëituuni, rikomo ryonswe
         igho irya abheegha abhaaye, rekasimya ukukumya Waryobha bhököngʼu, rishömëëywë, ko
         okoghera iya amakono ghonswe igho ghano rikomo irya abhantö ryaarööshë. 38 Bhakatöönia igha,“Waryobha angʼoore omokama ono akuusha ko okohetera iriina irya Omonene Waryobha.+Omorembe ghobhe ku-Waryobha na abhantö abhaaye,na atöönibhwi Waryobha ono arëngë kighörö iya ëbhëntö bhyonswe igho.”39 Abhafarisaayo nyabhorebhe bhano bhaarë mu-rikomo muyö, bhakatëëbhya Yëësu igha, “Umwëghya,
         takaania abheegha abhaaho bhayö, bhatakaghamba igho.”40 Yëësu akabhahonshora igha, “Hano bhano bharaakire, amaghena ngaraasherre.”Yëësu arakoorra umughi ughwa Yërusarëëmu41 Hano Yëësu yaahikirë haangʼë na umughi ughwa Yërusarëëmu, bhuyö yaaghörööshë igho,
         akasimya okoghokorra. 42 Akaghushumaashera igha, “Singa bhëënyu abhantö abha Yërusarëëmu, mokaamanyirë reero
         enshera iya ukunyoora omorembe, kasi bhoono yaabha ikibhisirë kö-bhëënyu. 43 Enkaagha iriihika-ho, eno abhabhisa abhëënyu bharebhainaarrya obhogho, okore bhabharööni,
         ukurwa mbaara syonswe igho. 44 Hayö ho bhëënyu murisikibhwa, hamwë na abhaana bhëënyu bhonswe igho. Tereeho reghena
         reno riritighara ku-ryëndë hë. Umughi ghono ngoretemorwa, ko bhoora enkaagha eno Waryobha
         yaaishirë okobhatöörya, temwamanyirë hë.”Yëësu ararughya abhaköri abha ibhyashara mo-bhogho ubhwa risengerro(Mataayo 21:12-17; Maariko 11:15-19; Yohana 2:13-22)45 Yëësu akaghya igho, akasoha mo-bhogho ubhwa risengerro irya Waryobha. Akasimya ökökënyia
         abhantö bhano bhaaghöryanga muyö ëbhëntö. 46 Akabhatëëbhya igha, “Yandëkirwë mo-Maandeko Amahörëëru agha Waryobha igha, ‘Risengerro
         iryane nderaabhe ahasë aha amasabhi.’+ Kasi bhoono bhëënyu mörëkörrë kya ‘risana irya abhasaki!’+”47 Mbe, Yëësu akabha arëëghya abhantö mo-bhogho ubhwa risengerro irya Waryobha muyö,
         kera urusikö. Abhanene abha abhasëngëri na abhëëghya abha amaraghërryö agha Mosa na
         abhaghaaka abha Ikiyahudi, bhakabha bharatuna enshera iya ukumwita. 48 Kasi tebhaanyöörrë umweya hë, ko bhoora abhantö bhonswe igho, mbaamosoorananga, bharamwitegherra.
         
            
               	Abhayahudi mbaamanyirë igha, Kiristo naakasimiiyi Yërusarëëmu haara obhokama ubhwaye,
                     ko bhoora ngwo ghwaarë umughi ughwa omokama Daudi.

               	Ekerengere ekenene ikya seehera. Mu-Kiyunaani ni-igha, Akabhahaana kera ömöntö imina. Ko-nkaagha iya Yëësu imina yo yaarë ehoorohooro iya ömököri uwa emeremo ku imyëri
                     etatö.

               	Maaha mo-ketabho ikya Zabhuri 118:26.

               	Maaha mo-ketabho ikya Isaaya 56:7.

               	Maaha mo-ketabho ikya Yeremia 7:11.

Yëësu arabhööribhwa hano yaaruusya ubhwera ubhwaye(Mataayo 21:23-27; Maariko 11:27-33)201 Urusikö nyabhorebhe, Yëësu yëëghyanga na okoraarekera abhantö Amangʼana Amaiya, mo-bhogho
         ubhwa risengerro irya Waryobha. Akaseetwa-mo na abhanene abha abhasëngëri, abhëëghya
         abha amaraghërryö agha Mosa, na abhaghaaka abha Ikiyahudi. 2 Hano bhaahikirë, bhakamöbhöörya igha, “Tötëëbhi, m-bwera kë bhokoghera orakora amangʼana
         ghano? Nawë yaakohaana ubhwera bhuyö?”3 Akabhahonshora igha, “Tigha öni wonswe mbabhööri-ko engʼana. 4 Ubhwera ubhwa Yohana ubhwa okobhatiisya abhantö, hai yaabhuruusiri? Nku-Waryobha,
         kasi nko-bhantö?”5 Bhakabhoorania abheene ko abheene igha, “Hano toraaghambe igha, nku-Waryobha bhwaaruurë,
         naraatöbhööri igha, ‘Ndarra mbe temwamukumiri hë?’ 6 Na ghwiki hano toraamohonshore igha, ‘Ubhwera bhuyö, nko-bhantö bhwaarwërëëyë,’ abhantö
         bhonswe igho bhano bharëngë hano, mbatotema na amaghena, ko bhoora mbaakumiri igha,
         Yohana m-mörööti yaarë.” 7 Mbe, bhakamohonshora igha, “Bhëëtö tetomanyirë hano bhwaarwërëëyë hë.”8 Yëësu wonswe akabhatëëbhya igha, “Kora öni wonswe tembatëëbhi hano naaruusya ubhwera
         ubhwa okokora amangʼana ghano.”Abhatangati abha Ikiyahudi n-kya abharëmi abhaghogho(Mataayo 21:33-46; Maariko 12:1-12)9 Mbe, Yëësu akabharëngërya ëkërëngyö igha, “Yaare-ho ömöntö, ono yëëmëri emezabhibhu
         kö-möghöndö ughwaye. Hano akomara, akaghosagharya ko-bharëmi, akaghya ikyaro ikya
         ahare, akaikara-yo sinsikö sinsharu. 10 Hano enkaagha iya okoghesa yaahikirë, akatoma omoghorwa uwaaye, ko-bharëmi bhayö yaasaghaayi
         ömöghöndö ughwaye. Yaamötömirë, okore bhamohaane ikitweno ikyaye, keno bhaarenga bhaikererraini.
         Kasi hano yaahikirë, abharëmi bhaara, bhakamotema, bhakamurughya amabhoko masa igho.11 “Mwene ömöghöndö uyö, akatoma ghwiki omoghorwa uwöndë. Kasi uyö wonswe, bhakamotema,
         bhakamösöökërrya mo-bhantö, bhakamurughya amabhoko masa igho. 12 Akatoma omoghorwa uwa katatö. Uyö wonswe bhakamunyahaara, bhakamorekera kebhara.13 “Mbe, mwene ömöghöndö uyö, akaibhöörya igha, ‘Bhoono iyakë nkaakora? Tigha mbe ntome
         omoona uwaane omoghonshe. Ndamanya uyö, mbaraamosooke.’14 “Kasi abharëmi bhayö, hano bhaarööshë omoona uwa mwene ömöghöndö, bhakatëëbhania igha,
         ‘Ono we arerya umwandö ughwa suwaabho. Bhoono tumwite, okore ömöghöndö ghobhe ughwëtö.’
         15 Mbe, bhakamorekera kebhara iya ömöghöndö, bhakamwita.”Ho Yëësu yaabhöörri igha, “Bhoono mbe möntëëbhi, iyakë mwene ömöghöndö uyö araakore
         abharëmi bhayö? 16 Mwene ömöghöndö uyö naraashe, abhaite, aghosaghari ko-bharëmi abhandë.”Mbe hano bhaaighuurë amangʼana ghayö, bhakaghamba igha, “Ghahetere hare iyö.” 17 Yëësu akabhamoghorra amaiso, akabhabhöörya igha, “Möntëëbhi ensonga iya amaandeko
         ghano,‘Reghena reno abhahaghaashi bhaangirë,ndyo rebhaayë reghena rinene irya ko-koona iya umusingi ughwa inyumba.’+18 “Mbe, ömöntö wowonswe ono araaghwere reghena riyö, uyö naraabhonekebhoneke. Na ömöntö
         ono reghena riyö reraaghwere, nderaamoghoshe anyike.”19 Abhëëghya abha amaraghërryö agha Mosa, na abhanene abha abhasëngëri, bhakamanya igha,
         m-bo arëngëëyi ëkërëngyö kiyö igha, m-barëmi abhaghogho! Bhakarerra bhököngʼu, bhakatuna
         bhamoghootere-ho, kasi bhakoobhoha abhantö.Yëësu arabhööribhwa engʼana iya righööti(Mataayo 22:15-22; Maariko 12:13-17)20 Ku bhuyö abhanene abha Abhayahudi bhayö, bhakabha bharaitaaha Yëësu bhököngʼu. Bhakatoma
         abhashamishi, bhatune enshera iya okoghashania Yëësu ko-mangʼana aghaaye. Abhashamishi
         bhayö, bhakaikora igha m-bantö abha heene. Bhakamöbhöörya amangʼana agha ukumunshinshighania,
         okore bhamoghoote, bhamuhire kö-mötöngi ono yaatöörrwë-ho na Kaisaari.21 Ku bhuyö, abhashamishi bhayö bhakamöbhöörya igha, “Umwëghya, ntomanyirë igha, nkoghamba
         örë na ukwëghya amangʼana agha obhoheene. Uwe tokoobhoha ikyeo ikya ömöntö wowonswe
         hë, kasi no-bhoheene ubhwa amangʼana agha Waryobha mbo ukwëghya abhantö. 22 Tötëëbhi mbe, amaraghërryö aghëëtö gharaikërrya igha tohakenga Kaisaari righööti,
         kasi nkwanga gharë?”23 Yëësu akangʼura ubhwihunaania ubhwabho bhuyö, ku bhuyö akabhatëëbhya igha, 24 “Munyöröki idinaari.” Hano bhaamwörökëri ëtöngörö iyö, akabhabhöörya igha, “Ekesosa
         na iriina bheno bhërëngë ku-dinaari kono, ni-ibhya wë?”Bhakamohonshora igha, “Ni-ibhya Kaisaari.”25 Yëësu akabhatëëbhya igha, “Bhoono mbe ni-igha, ibhya Kaisaari mohaanenga Kaisaari.
         Na ibhya Waryobha, mohaanenga Waryobha.”26 Rihonshoro irya Yëësu riyö, rekabharöghöörya bhököngʼu, ko bhoora yaaibhashirë obhoghashaghasha
         ubhwabho. Bhakabhorwa engʼana iya okoghamba. Tebhaatörrë okomoghashania hë, ko-mangʼana
         ghano yaaghambirë mo-bhantö.Yëësu arashumaashera amangʼana agha ukuryoka ukwa abhaku(Mataayo 22:23-33; Maariko 12:18-27)27 Mbe, Abhasadukaayo+ nyabhorebhe, bhonswe bhakaasha ku-Yëësu. Abhasadukaayo, ni-rikomo irya Abhayahudi
         reno ryëëghyanga abhantö igha, abhaku tebhariryoka hë. Mbe bhakamöbhöörya igha, 28 “Umwëghya, omanyirë Mosa yaatoraghërrëëyi mo-maraghërryö igha, hano umushaasha akuurë
         atighirë mokaaye, kasi tiyebhora-ko omoona kora ömwë hë, ni-igha mura uwaabho atwenerwe
         omokari uyö, okore akorre mura uwaabho uyö yaakwa umughi. 29 Toghambe igha, bhaare-ho abhamura muhungatë abha enda ëmwë. Umumura omotangi akateta,
         umumura uyö, akaheta akakwa, atatighirë-ko omoona kora ömwë. 30 Mura uwaabho ono yaamooseranga, [akatwenerwa umusinö uyö. Wonswe akakwa igho atatighirë-ko
         omoona.]+31 Bhakatwenera uwa katatö. Uyö wonswe akakwa ighoigho atatighirë-ko omoona. Amangʼana
         m-buyöbhuyö ghaabhaayë, ko bhonswe igho muhungatë. Mbaakuurë bhonswe igho, bhataibhööyë
         na omokari uyö. 32 Omokari uyö wonswe, akakamba akakwa. 33 Bhoono mbe ötötëëbhi, nyoore ukuryoka kooho, urusikö urwa ukuryoka roora, m-mokaa
         wë arebha? Ko bhoora yaatëtirwë na abhashaasha muhungatë bhonswe igho.”34 Yëësu akabhahonshora igha, “Abhantö abha ko-kebhara kono, nkotetana bharë. 35 Kasi bhaara Waryobha araamaahe igha mbaingʼarëëyë ukuryökibhwa mo-bhaku, na okomenya
         mu-kyaro ekehya, bhayö tebharetetana hë. 36 Ko bhoora tebharikwa ghwiki röndë hë. Mbarebha kya igho abhamaraika bharë. Mbarebha
         abhaana abha Waryobha, ko bhoora bhariryökibhwa ukurwa mo-bhaku.37 “Ukuryoka hökörë, kora Mosa ni-igho yaandëkirë ko amangʼana agha Omonene Waryobha
         mo-Maandeko Amahörëëru, ko ngʼana iya ekesaka keera kyookanga omorro. Yaandëkirë igha,
         ‘Nö-öni Waryobha uwa Ibhurahimu, Isaaka na Yaakobho.’+38 Ku bhuyö nokaanyoora igha abhantö bhayö n-kare bhaakwa, Waryobha yaaghambirë igha,
         m-bahöru ko-we. Abhaku na abhahöru, bhonswe igho m-bahöru bhaiki ku-Waryobha.”39 Ho abhëëghya abhandë abha amaraghërryö agha Mosa bhaaghambirë igha, “Umwëghya, m-buuya
         oghambirë.” 40 Ukusimirya hayö, bhakoobhoha ököbhöörya Yëësu amangʼana aghandë.Yëësu we umwebhorwa Daudighwiki m-Monene uwa bhonswe igho(Mataayo 22:41-46; Maariko 12:35-37)41 Ho Yëësu yaabhatëëbhëri igha, “Ndarra abhantö bharaghamba igha, Kiristo narebha umwebhorwa
         uwa omokama Daudi! 42 Na eno mbe Daudi umwene, mo-ketabho ikya Zabhuri yaandëkirë igha,‘Omonene Waryobha yaatëëbhëri Omonene uwaane igha,“Ikara bhoryo ubhwane hano, ahasë hano hakosookwa bhököngʼu,43 okohekera hano ndekokora otashere hansë abhabhisa abhaaho.” ’+44 “Hano Daudi akobherekera Kiristo igha m-Monene uwaaye, bhoono iyakë ghwiki eraabhe
         igha Kiristo m-mwebhorwa uwaaye?”+Yëësu arashumaashera ekeghaaka ikya abhëëghya abha amaraghërryö agha Mosa(Mataayo 23:1-36; Maariko 12:38-40; Ruuka 11:37-54)45 Enkaagha eno abhantö bhaamwitegherranga, ho Yëësu yaaraghërrëëyi abheegha abhaaye
         igha, 46 “Mwiyangarre na abhëëghya abha amaraghërryö agha Mosa. Abhantö bhayö bhahanshirë okoghenda
         ko-nshera bhatöörrë sengansho isyabho sentambë, na ökökëëribhwa mo-meteera kwa okosookwa.
         Ghwiki mbahanshirë ukwikara ku-bhitumbë ibhya abhanene mu-sinyumba isya esango iya
         Abhayahudi. Na hano bharaarekwa inyangi, bhahanshirë ukwikara ahasë aha abhatangati.
         47 Amangʼana aghaabho m-maaru hano bhasaasaama Waryobha mo-bhantö. Nkokora bharë igho,
         okore abhantö bhakanye igha, m-bantö abha heene. Bhaana eteemo iya ököngʼënërrya abhasinö,
         bhabhatuhe ëbhëntö. Abhantö bhayö, Waryobha narebhashibhya bhököngʼu!”
         
            
               	Maaha mo-ketabho ikya Zabhuri 118:22.

               	Abhasadukaayo ni-rikomo irya Abhaisiraëri ryaarë. Abhantö bhayö tebhaakumyanga igha, abhantö bhariryoka.
                     Maaha mo-faharaasa.

               	Amangʼana ghano gharëngë mo-bhebhandërryö kya bheno […] ni-igha, tegharëngë mo-senakara
                     isyëndë isya Ikiyunaani.

               	Maaha mo-ketabho ikya Ukurishoka 3:6.

               	Mu-Kiyunaani ni-igha, okohekera ntoore abhabhisa abhaaho hansë iya amaghörö aghaaho. Maaha mo-ketabho ikya Zabhuri 110:1.

               	Yëësu nu-uwa ekesaku ikya Daudi yaarë, nkyo kyaagheranga bharamobherekera igha m-moona
                     uwa Daudi. Kasi ukurwa kare Yëësu yaarenga mu-ryobha. Daudi yaamobherekeranga igha
                     Omonene ko bhoora Yëësu we Waryobha. Maaha mo-ketabho ikya Zabhuri 110.

Esadaaka iya umusinö(Maariko 12:41-44)211 Enkaagha iyö waanyöörrë Yëësu akërëngë mo-bhogho ubhwa risengerro, yaarööshë abhaamë
         bharatoora sesadaaka isyabho mö-këntö ikya okotoora-mo esadaaka. 2 Akamaaha-mo umusinö ömötöbhu aratoora-mo esadaaka iyaaye iya amatöngörö amake,+ abhërë igho. 3 Yëësu akabhatëëbhya igha, “No-bhoheene nkobhatëëbhya igha, umusinö ömötöbhu ono, we
         aruusiri ekerengere ekenene okokera abhandë bhayö bhonswe igho. 4 Nengambirë igho, ko bhoora abhandë bhayö bhonswe igho, ni-kitweno ikya omoharrökyö
         ughwa ëbhëntö bheno bhaanabhyo ngwo bharuusiri. Kasi umusinö ömötöbhu ono, naruusiri
         bhyonswe igho bheno aanabhyo.”Okotemorwa ukwa risengerro irya Waryobha(Mataayo 24:1-2; Maariko 13:1-2)5 Abheegha abhandë abha Yëësu bhaashumaasheranga risengerro irya Waryobha, bhono ryahaghaashëëywë
         amaghena amaiya, rekakonwa na ëbhëntö ibhya öbhöghöri obhonene bheno abhantö bhaasörööyë
         ku-Waryobha. Kasi Yëësu akabhatëëbhya igha, 6 “Ghayö ghonswe mokomaaha hayö, enkaagha iriihika-ho eno reghena retaritighara ku-ryëndë.
         Ghonswe igho ngaretemorwa.”Yëësu arashumaashera inyaanyi enene eno ikuusha(Mataayo 24:3-14; Maariko 13:1-13)7 Abheegha bhayö bhakabhöörya Yëësu igha, “Umwëghya, ghayö n-dööhë gharebha? N-kemanyërryö
         kë keno kiritwörökërrya igha, haangʼë gharë okobha?”8 Akabhatëëbhya igha, “Mwangarre motakaasha okongʼainwa! Mbariisha abhantö abhaaru bharaghamba
         igha mbaana ubhwera ubhwane, kera ömwë uwaabho nareghambanga igha, ‘Nö-öni Kiristo!’
         Ghwiki mbareghamba igha, ‘Enkaagha eera mwaatëëbhiibhwi haangʼë ërë ukuhika.’ Kasi
         bhëënyu motakaasha okobhasoorana. 9 Hano muriighwa amangʼana agha riihë, na amagharanshoro agha abhatëëyu, motakaasha
         okoobhoha. Ghayö ghonswe igho, ni-igha gheebhoke tangata. Kasi umuhiko ughwa ghonswe
         igho, turinyoora ghoraabha hë.”10 Yëësu akaghëndërrya okoghamba igha, “Abhantö abha ikyaro ikyëndë, mbariitana na abha
         ikyaro ikyëndë. Abhantö abha obhokama öbhöndë, mbariitana na abha obhokama ubhwöndë.
         11 Ibhirighiti ibhirito ibhyaru, mberebha ku-bhyaro bhonswe igho, inshara ëndörö kai,
         na amarööyë amarito agha ukusikya. Ebhemanyërryö ibhya amakono agha ököröghöörya bhiriirwera
         mu-ryobha bheno bhiryöbhöhya abhantö bhököngʼu.12 “Kasi enkaagha eno urinyoora ghayö ngambirë hayö ghataraabha, mmoreghootwa munyankibhwi,
         mbarebhahira mu-sinyumba isya esango iya Abhayahudi, kora mobhohwe mo-kebhohe. Mbarebhahira
         ko-bhakama na ko-bhatöngi, ko bhono igha, m-basoorani abhaane mörë. 13 Hano morehaanwa umweya ughwa ukushumaasha, iyö yo erebha enkaagha inshiiya iya ukunyimererra.
         14 Ku bhuyö motereme mo-senkoro isyënyu, motakaitegherranga keno moreghamba ku-bhiina
         ibhyënyu. 15 Öni nendebhahaana obhongʼaini na amangʼana agha okoghamba, kora abhabhisa abhëënyu
         tebharetora ukwanga, handë okobhanyeera senkaani.16 “Murinyeerwa inikö, kora na abhaibhöri abhëënyu, abhamura abhëënyu, bhahiiri abhëënyu,
         na abhasaani abhëënyu. Mbareghera abhandë mwitwe. 17 Abhantö bhonswe igho mbarebharegha ko bhoora igha, m-basoorani abhaane mörë. 18 Kasi amangʼana ghayö tegharebhakora ëkëntö hë, kora urutuukya urwa ko-metwe ighyënyu
         tirurisira hë. 19 Hano mörëghömërrya, ho mörëtööribhwa munyoore öbhöhöru.Okotemorwa ukwa umughi ughwa Yërusarëëmu(Mataayo 24:15-21; Maariko 13:14-19)20 “Hano moremaaha umughi ughwa Yërusarëëmu ghonaariibhwi na abhasirikare abhaaru, momanye
         igha, enkaagha iya okotemorwa ukwa umughi ghuyö, haangʼë ërë. 21 Bhoono hayö, abhantö bhano urinyoora bharëngë mo-mokowa ughwa Yudea, bhaashe okongʼosera
         mu-singuku. Bhano urinyoora bharëngë mu-mughi ughwa Yërusarëëmu, bhaashe ukurwa-mo
         bhöngö. Bhano urinyoora bharëngë kö-mëghöndö, bhatakaasha ukukyora mu-mughi muyö.
         22 Siyö nsyo sinsikö seno Waryobha aremara ikisiiyomba, okore ghahekerane amangʼana ghonswe
         ghano abharööti bhaandëkirë. 23 Toraabhera abhakari bhano urinyoora bharaghönkya na bhano urinyoora ne-nda bharë ko-nkaagha
         iyö, mbarinyanka bhököngʼu. Haahö ko bhoora nerebha-ho inyaanyi indito bhököngʼu ku-kyaro
         ikya Isiraëri. Ghwiki Waryobha narebhotorra ibhiina abhantö abha ko-kebhara kyonswe
         igho. 24 Abhantö abhandë mbariitwa ko okogheeshwa na imishonge. Abhandë mbareghootwa këghötërëëyë
         igho, bhahirwe mu-bhyaro bhyonswe igho. Abhakyaro mbariisha bhatonge Yërusarëëmu kwa
         nguru kohekera okohekerana ukwa enkaagha iya abhantö bhayö.Ukuusha ukwa Omoona uwa Ömöntö(Mataayo 24:29-31; Maariko 13:24-27)25 “Ebhemanyërryö, mberebha-ho ku-ryobha, ku-mwëri na ku-sinyota. Okoherra na okoghoghoha
         ukwa inyansha, nkoreghera abhantö ko-kebhara kyonswe igho, bhabhe na inyaanyi kora
         bhahahe. 26 Hano amangʼana ghayö gharyebhoka ko-kebhara, abhantö mbaryobhoha bhasheesheke. Bharitengʼera
         ukunyoorwa na amangʼana amaghogho mu-kyaro, ko bhoora, iryobha, umwëri na sinyota+ mbirisingisibhwa.27 “Hayö ho abhantö bharemmaaha öni Omoona uwa Ömöntö, ndaasha ndëngë ku-risaarö, neena
         singuru, na emerengaari ighya ubhuhika ubhurito. 28 Hano ghayö ghonswe igho gharisimya ukwebhoka, bhëënyu möghömërri na ukushomerwa. Ko
         bhoora enkaagha iya ukutunguribhwa ukwënyu, nurinyoora haangʼë ërë.”Ëkërëngyö ikya ömötë ughwa umutiini(Mataayo 24:32-35; Maariko 13:28-31)29 Ho Yëësu yaarëngëëyi abheegha abhaaye, ëkërëngyö igha, “Momaahere kö-mötë ughwa umutiini,
         na ëmëtë ighyëndë ghyonswe igho. 30 Hano mwamaaha amatö ghaako gharasebhoka, hayö nkomanya mörë këmwë igha, emaaho ihikirë.31 “Ni-ighoigho na amangʼana ghayö ghonswe igho mbatëëbhëri. Hano moremaaha ghareebhoka,
         momanye igha, Obhokama ubhwa Waryobha haangʼë bhörë. 32 No-bhoheene nkobhatëëbhya igha, rekora reno, terehete hë, ghayö ghonswe igho ngambirë,
         ghataraaikora. 33 Ekebhara na ighörö iyö, mbereheta, kasi amangʼana aghaane, ngarëghëndërrya okobha-ho
         igho, kughya iyö.Urusikö urwa umuhiko ndorebhasha abhantö34 “Mwiyangarre motakaasha kuritoherwa na obhoraaghëri, na öbhörëëbhi, na ehaho iya öbhöhöru
         ubhwa ko-kebhara kono. Hano mutiyangarre, urusikö urwa umuhiko ndorebhabhasha motamanyirë.
         35 Urusikö urwa umuhiko ruyö, nduriisha kamwë igho, ko-bhantö bhonswe igho, ko-kebhara
         kyonswe igho. 36 Ku bhuyö mwiyangarre senkaagha syonswe igho! Möghëndërri okosaasaama Waryobha, okore
         abhahaane obhotoro ubhwa ukwibhasha ghonswe igho ghayö gharyebhoka, na ukwemerra bhöröngë
         ubhwane, öni Omoona uwa Ömöntö.”37 Ku-sinsikö siyö syonswe igho, Yëësu yëëghyanga abhantö mo-bhogho ubhwa risengerro
         irya Waryobha omobhasö. Hano bhutikö bhwaahikanga, yaaghyanga okoraara mu-nguku iya
         Ëmëzëituuni. 38 Mbe, ku-sinsikö syonswe igho siyö, abhantö bhonswe igho mbaamutanga nyinkyo shiri,
         ukughya mo-bhogho ubhwa risengerro irya Waryobha, okore bhamwitegherre.
         
            
               	Amatöngörö amake. Mu-Kiyunaani ni-igha, repita. Repita ëmwë yaarë iritöngörö irya ubhwera obhoke okokera seehera syonswe isya enkaagha
                     iyö.

               	Iryobha, umwëri na sinyota. Mu-Kiyunaani ni-igha, singuru isya mu-ryobha.

Ësëëmyö iya ukwita Yëësu(Mataayo 26:1-5, 26:14-16; Maariko 14:1-2, 14:10-11; Yohana 11:45-53)221 Mbe, inyangi iya emekaate gheno ghetatöörrwë-mo ehamiira+ yaarenga ihikirë haangʼë. Inyangi iyö, yo yaabherekerwanga igha Epasaka.+2 Abhanene abha abhasëngëri, hamwë na abhëëghya abha amaraghërryö agha Mosa, bhaatunanga
         enshera iya ukwita Yëësu. Kasi mboobhohanga igha, abhantö mbakaakörrë riihë.+3 Mbe, mo-bheegha abha Yëësu ikömi na bhabhërë bhaara, yaare-mo umwegha ono yaabherekerwanga
         igha Yuuda Isikariyote. Yuuda uyö, we Oghosambwa ghwaaghöötirë-ko, 4 akaghya ko-bhanene abha abhasëngëri, na abhatangati abha abhasirikare abha mu-risengerro.
         Akashumaasha nabho bhono araanyeere Yëësu inikö. 5 Amangʼana ghayö, ngaabhashömëëyë bhököngʼu, kora bhakaikërrya okomohaana seehera.
         6 Yuuda akaikërrya. Ku bhuyö akasimya ukutuna enshera iya okobhaghöötya Yëësu, abhantö
         bhataaho.Yëësu ararya ibhyakorya ibhya Epasakahamwë na abheegha abhaaye(Mataayo 26:17-25; Maariko 14:12-21; Yohana 13:21-30)7 Urusikö urwa inyangi iya emekaate gheno ghetatöörrwë-mo ehamiira, rokahika. Ruyö ndo
         rwaarë urusikö urwa okoghoogha ikighuruki ikya ringʼöndi irya Epasaka.+8 Ho Yëësu yaatömirë Peetero bhaana Yohana, akabhatëëbhya igha, “Moghende mötösëëmëri
         ibhyakorya ibhya Epasaka, okore tosange hamwë.”9 Bhakamöbhöörya igha, “Hai ukutuna tösëëmëri?”10 Akabhahonshora igha, “Hano moraahike mu-mughi ughwa Yërusarëëmu, musikana na umushaasha
         uwöndë aitëëkirë ensengo. Muhinane nawe igho, okohekera mu-nyumba eno araasohe, na
         bhëënyu mosohe-mo. 11 Mötëëbhi umwene nyumba iyö igha, ‘Umwëghya arabhöörya igha, “Ikinyumba ikya abhaghëni
         hai kërëngë? Ndatuna nnyeere muyö ibhyakorya ibhya Epasaka hamwë na abheegha abhaane.” ’
         12 Hayö ho araabhööröki ikinyumba ëkëgharë, kërëngë ko-ghorofa, keno kësëëmiibhwi. Muyö
         mo moraaghi, mötösëëmëri-mo Epasaka.”13 Hano bhaaghëëyë, amangʼana ghonswe igho, ngaabhaayë kya bhono Yëësu yaabhatëëbhëri.
         Bhakasëëmya ibhyakorya ibhya Epasaka.Yëësu arasanga na abheegha abhaaye(Mataayo 26:26-30; Maariko 14:22-26; 1 Abhakörintö 11:23-25)14 Hano enkaagha yaahikirë, Yëësu akaikara okorya hamwë na abhatomwa abhaaye. 15 Akabhatëëbhya igha, “Naarëkutuna bhököngʼu, okorya ibhyakorya ibhya Epasaka eno hamwë
         na bhëënyu, ntaraanyankibhwa. 16 Ndabhatëëbhya igha, tëndësanga ibhyakorya ibhya Epasaka ghwiki na bhëënyu, okohekera
         hano erehekerana ko-Bhokama ubhwa Waryobha.”17 Yëësu akaghegha ekekombe ikya idivai, akakumya Waryobha, akaghamba igha, “Mogheghe
         idivai eno, munywe. 18 Nkobhatëëbhya ndë igho, ko bhoora tindinywa ghwiki idivai, okohekera hano Obhokama
         ubhwa Waryobha bhuriisha.”19 Yëësu akaghegha omokaate, akakumya ghwiki Waryobha, akaghobhotora, akahaana abheegha
         abhaaye, akabhatëëbhya igha, [“Ghono ngo ömöbhërë ughwane, ghono murimwenserwa. Mokorenga
         igho, ko okonheetoka!”20 Hano bhaamarrë okorya ibhyakorya, Yëësu akaghegha ekekombe, akaghamba igha, “Idivai
         eno, ereemererra Imuuma Eehya, iya amaanyinga aghaane ghano ghareeteke ko okoghera
         iya bhëënyu.]+21 Kasi momanye igha, nkötöngërya ndë hamwë bhoono igho na ono araannyeere inikö. 22 Öni Omoona uwa Ömöntö nendaaitwe, kya bhono Waryobha yaamara ökösëëmya. Kasi ono araannyeere
         inikö, haahö.” 23 Hayö ho abhatomwa abha Yëësu, bhaasimiri okobhoorania abheene ko abheene okore bhamanye
         ono akaakörrë ghayö.Amëëghyö agha obhonene24 Abheegha abha Yëësu bhakarutanera obhonene. 25 Umurutano ghuyö, ghwaaghërrë Yëësu akabhatëëbhya igha, “Abhakama abha ibhyaro, nkobhandërrya
         bharë abhantö. Na abha ubhwera, nkukumibhwa bharë igha, m-basërëënia abha abhantö.
         26 Kasi bhëënyu motakaabha kya bhayö. Omotangati wëënyu, abhe kya omoke. Na ömötöngi
         wëënyu, abhe kya umutighinkani. 27 Bhoono, nawë omonene bhököngʼu hayö? No-ono akwikara korya ibhyakorya, kasi no-oora
         akoreeta ibhyakorya? Ndamanya igha, no-oora akwikara korya ibhyakorya. Kora öni hano
         nö-öni nkobhatighinkanera.28 “Bhëënyu m-bëënyu mutighaayë hamwë na öni mu-nyanko iyaane. 29 Ku bhuyö nendaabhatoore ko-bhokama, kya bhono Taata yaantoora ko-bhokama. 30 Moreeryanga ibhyakorya na ukunywa ko-meeza iyaane. Na muriikara ku-bhitumbë ibhya
         ekekama, morabhotorra ibhiina amakabhira ikömi na abhërë agha Abhaisiraëri.”Yëësu ararootera Peetero igha naraamwikaane(Mataayo 26:31-35; Maariko 14:27-31; Yohana 13:36-38)31 Yëësu akaghamba igha, “Uwe Simööni, uwe Simööni uwe! Omanye igha, Oghosambwa ghosabhirë
         orohosa ku-Waryobha, ghobhashaashi bhëënyu bhonswe igho. Nerebha n-kya ukwirura öbhörwë.
         32 Kasi nkosabhëëyë ku-Waryobha, okore umukumo ughwaho ghotakasuuha. Na hano urinkyorra,
         oseghe bharikyaho.”33 Simööni akamohonshora igha, “Ë ore Omonene uwëëtö! Öni ndatora ukughya okobhohwa hamwë
         na uwe. Kora nenkaakwa te-ngʼana hë!”34 Yëësu akamohonshora igha, “Uwe Peetero ndakötëëbhya igha, noraashe onkaane katatö
         reero, setaraaraghora.”Okohekerana ukwa ghano Yëësu yaandëkëëywë35 Hano Yëësu yaamarrë, akabhöörya abheegha abhaaye igha, “Hano naabhatömirë motaana
         ikighushi ikya seehera, ensaho na ebheraatö, n-kë kyaabhasuuhirë?”Bhakamohonshora igha, “A a, tetwasuuhirwë na ëkëntö hë.”36 Yëësu akabhatëëbhya igha, “Kasi bhoono nyoore ömöntö aana ikighushi ikya seehera,
         handë ensaho, abhegheghe. Na nyoore ataana umushonge, aghöri engansho iyaaye aghore
         umushonge. 37 Ko bhoora Amaandeko Amahörëëru ghano ghandëkirwë igha, ‘Yaabharëëywë hamwë na abha
         ëbhëbhë,’+ nö-öni ghaashumaasheranga, bhoono ni-igha ghahekerane ku-öni.” 38 Bho bhakamötëëbhya igha, “Tamaaha Omonene uwëëtö, gheehano imishonge ëbhërë.”Wonswe akabhahonshora igha, “Mohaatere ghayö.”Yëësu arasaasaama Waryobha ku-Nguku iya Ëmëzëituuni(Mataayo 26:36-46; Maariko 14:32-42)39 Hano Yëësu yaaruurë hayö, akaghya ku-nguku iya Ëmëzëituuni kya bhoora yaanarrë, akahinana
         na abheegha abhaaye. 40 Na hano yaahikirë ku-nguku kuyö, akabhatëëbhya igha, “Mosaasaame Waryobha, okore motakaashaashwa.”
         41 Yëësu akabhatigha hayö, akasuntara mbere hake igho, akatema hansë ibhiru, akasaasaama
         Waryobha igha, 42 “Hano oraahanshe Taata uwëëtö, unduusiri-ho engʼanga eno,+ kasi otakaakora kya bhono öni nkutuna, okore bhono uwe ukutuna.” [43 Hayö ho maraika yaaruurë mu-ryobha, akaasha kötërëmya Yëësu. 44 Yëësu yaarë na öbhörrö ubhurito, bhono bhwakörrë akaghëndërrya okosaasaama bhököngʼu
         Waryobha. Ëbhëghëri ibhyaye, bhekatoonya hansë kya amatonyokera agha amaanyinga.]+45 Na hano yaamarrë okosaasaama Waryobha, akeemoka, akakyora ko-bheegha abhaaye, akanyoora
         bhaihiriibhwi, ko bhoora bhaabhaabhayëëyë. 46 Akabhabhöörya igha, “N-kwakë moraayë? Mobhooke! Mosaasaame Waryobha, okore motakaashaashwa.”Yëësu araghootwa(Mataayo 26:47-56; Maariko 14:43-50; Yohana 18:3-11)47 Hano Yëësu yaarenga akeeghamba ghayö, akeesherwa na rikomo irya abhantö abhaaru, bhano
         bhaatangatirwë na Yuuda umwegha uwaaye mu-ikömi na abhabhërë bhaara. Hayö ho Yuuda
         yaasuntarëëyë Yëësu akamwibhaara. 48 Yëësu akamöbhöörya igha, “Uwe Yuuda, nö-öni Omoona uwa Ömöntö ukunyeera inikö ku ukunyibhaara?”49 Bhuyö abheegha abha Yëësu bhaarööshë ghayö ghaarenga haangʼë kokorwa, bhakamöbhöörya
         igha, “Uwe Omonene uwëëtö, otatigha tobhagheeshe na imishonge.” 50 Kamwë igho, uwöndë akagheesha omoghorwa uwa omonene uwa abhasëngëri, akamobhotora
         ökötwë ukwa bhoryo.51 Yëësu akaghamba igha, “Morenge hayö!” Akakunia ökötwë ukwa omoghorwa, akamuhwënia.
         52 Mo-bhano bhaaishirë okomoghoota, bhaare-mo abhanene abha abhasëngëri, na abhanene
         abha abharëndi abha risengerro irya Waryobha, hamwë na abhaghaaka abha Ikiyahudi.
         Mbe, Yëësu akabhabhöörya igha, “Ndarra öni tëndëngë mogharanshöri uwa eserekaare hë,
         n-kwakë mwishirë ku-öni moona imishonge na sirungu! 53 N-hamwë twaarëköghösöryanga sinsikö syonswe mo-bhogho ubhwa risengerro irya Waryobha,
         na temwankuniri hë, kasi bhoono, eno yo enkaagha iyëënyu, na iya obhosarya.”Yëësu araimërribhwa mo-bharasa(Mataayo 26:57-58, 26:69-75; Maariko 14:53-54, 14:66-72; Yohana 18:12-18, 18:25-27)54 Hake igho, abhantö bhayö bhakamoghoota, bhakamuhira mu-nyumba iya omonene uwa abhasëngëri.+ Peetero akabharwa nyuma, arëngë ahare. 55 Hano abhantö bhayö bhaahikirë, bhakakora ikyoto kö-bhööri, bhakaikara-ho. Peetero
         wonswe akaasha, akaikara nabho hamwë. 56 Hano omorro ghuyö ghwaamömörëkirë, umwisëkë ömwë omoghorwa, akamomaaherra na ukumwitaaha,
         akaghamba igha, “Ömöntö ono hamwë yaarë na Yëësu.”57 Kasi Peetero akaanga, akaghamba igha, “Omokari ono, öni temomanyirë hë.”58 Hake igho, ömöntö uwöndë akamaaha Peetero, akamötëëbhya igha, “Na uwe wonswe m-murikyabho
         örë.”Kasi Peetero akamohonshora igha, “Mbe! Mora! Ti-murikyabho ndë hë.”59 Hano esa ëmwë yaahëtirë, ömöntö uwöndë akakangʼasërrya igha, “M-maheene, ömöntö ono
         hamwë yaarë nawe, ndarra umwene wonswe m-Moghariraaya?”60 Kasi Peetero akamohonshora igha, “Mora, ghayö okoghamba, öni tengamanyirë hë!” Kora
         ataraahikya umunywa ghuyö igho sekaraghora, kokoriii kooo. 61 Omonene Yëësu akaisyörya, akamaaherra Peetero ko-maiso. Peetero akahiita amangʼana
         ghano Omonene yaamötëëbhëri igha, “Reero noraashe unyikaane katatö setaraaraghora.”
         62 Ho Peetero yaangʼösirë kughya kebhara, akasimya ukukuura bhököngʼu.Abharëndi bharashabhura Yëësu(Mataayo 26:67-68; Maariko 14:65)63 Abhashaasha bhano bhaamorendanga, bhakabha bharamushabhura. Hamwë na ghayö, bhakamotema.
         64 Bhakamuribha amaiso, na eno bharamöbhöörya igha, “Uwe Kiristo, rëngërrya, nawë akötëmirë?”
         65 Bhakaghëndërrya okomotoka amatöki amaaru.Yëësu arashongerwa ko-bhanene(Mataayo 26:59-66; Maariko 14:55-64; Yohana 18:19-24)66 Hano öröghörö rwaasambirë, abhaghaaka abha Ikiyahudi, bhakakora ikiina hamwë na abhanene
         abha abhasëngëri, na abhëëghya abha amaraghërryö agha Mosa. Na hano bhaamuhirrë mo-bharasa
         iya abhaghaaka,+ bhakamöbhöörya igha, 67 “Nyoore nu-uwe Kiristo, ötötëëbhi.” Akabhahonshora igha, “Kora nenkabhatëëbhya timuukumi
         hë, 68 na kora hano ndaabhabhööri engʼana, temohonshore hë. 69 Kasi ukurwa bhoono igho, öni Omoona uwa Ömöntö,+ nendaaikare bhoryo ubhwa Waryobha uwa obhotoro bhwonswe igho.” 70 Abheene bhonswe bhakamöbhöörya ghwiki igha, “Bhoono hayö uwe m-Moona uwa Waryobha
         örë?” Akabhahonshora igha, “M-bëënyu moghambirë igha, ni-igho ndë.” 71 Hake igho, abhanene bhayö bhakaghamba igha, “M-bwimërërri öbhöndë kë ghwiki tukutuna?
         Ndarra twighuurë engʼana iyö aghambirë!”
         
            
               	Ehamiira në-këntö keno kikwëbhökërrya omokaate.

               	Epasaka. Maaha mo-faharaasa.

               	Maaha mo-ketabho ikya Ruuka 19:47-48, 20:19.

               	Maaha mo-ketabho ikya Ukurishoka 12:3-5.

               	Amangʼana ghano gharëngë mo-bhebhandërryö kya bheno […] ni-igha, tegharëngë mo-senakara
                     isyëndë isya Ikiyunaani.

               	Maaha mo-ketabho ikya Isaaya 53:12.

               	Unduusiri-ho engʼanga eno. Iyö yo ensonga iya amangʼana ghaara igha, ndusirya-ho ekekombe.

               	Amangʼana ghano gharëngë mo-bhebhandërryö kya bheno […] ni-igha, tegharëngë mo-senakara
                     isyëndë isya Ikiyunaani.

               	Abhasëngëri. Maaha mo-faharaasa.

               	Ribharasa irya abhaghaaka. Maaha mo-faharaasa engʼana, Ribharasa.

               	Maaha mo-ketabho ikya Daniëri 7:13-14.

Yëësu arashongerwa ku-Piraato(Mataayo 27:1-2, 27:11-14; Maariko 15:1-5; Yohana 18:28-38)231 Mbe, bhayö bhonswe igho bhakeemoka, bhakahira Yëësu ku-Piraato ömötöngi uwa Yudea.
         2 Bhakasimya ukumushongera bharaghamba igha, “Ntunyöörrë ömöntö ono, arasarya ikyaro
         ikyëtö, kora arakaania abhantö bhatakaghoota righööti irya Kaisaari. Na araibherekera
         igha, we Kiristo omokama.”3 Hayö ho Piraato yaamöbhöörri igha, “Uwe no-mokama uwa Abhayahudi örë?”Yëësu akamohonshora igha, “Uwe, oghamarrë.”4 Mbe, Piraato akatëëbhya abhanene abha abhasëngëri bhayö, hamwë na esango iya abhantö
         igha, “Ömöntö ono, tëmörööshë na obhosarya bhobhonswe igho hë.”5 Kasi bhakakangʼasërrya igha, “Amëëghyö aghaaye, nkösëëghërrya gharë abhantö. N-Gariraaya
         iyö yaasimiiyi, na gharomaini mo-mokowa ughwa Yudea ghwonswe igho.”Herode arabhöörërrya Yëësu6 Hano Piraato yaaighuurë ghayö, akabhabhöörya nyoore Yëësu m-Moghariraaya. 7 Na hano yaamanyirë igha m-Moghariraaya uwa kö-bhötöngi ubhwa Herode Antipa, akabhatoma
         bhamuhire ko-Herode, ko bhoora enkaagha iyö, Herode Yërusarëëmu hayö yaarë.8 Hano Herode yaamörööshë, akashomerwa bhököngʼu, ko bhoora waanyöörrë amarrë ukwighwa
         amangʼana aghaaye. Na ukurwa kare yaatunanga amomaahe, okore aimaahere ebhemanyërryö
         ibhya amakono bheno Yëësu akokora. 9 Herode akamöbhöörërrya amangʼana amaaru, kasi Yëësu, tiyamumurri engʼana hë. 10 Abhanene abha abhasëngëri, na abhëëghya abha amaraghërryö agha Mosa ho bhaarë. Bhakaghëndërrya
         ukumushongera bhököngʼu. 11 Herode na abhasirikare abhaaye, bhonswe bhakasimya ukumushabhura, kora bhakamötöörya
         singibho isya ekekama. Hano bhakomara, bhakamukyörya ghwiki ku-Piraato. 12 Urusikö ruyö, ndwo Herode na Piraato bhaaighwerraini, bhakaghootana obhasaani, nokaanyoora
         m-babhisa bhaarë ukurwa kare.Piraato arahaatera Yëësu igha aitwe(Mataayo 27:15-26; Maariko 15:6-15; Yohana 18:39–19:16)13 Piraato akabherekera abhanene abha abhasëngëri, na abhatöngi abha Ikiyahudi, hamwë
         na abhantö abha mu-mughi. 14 Akabhatëëbhya igha, “Ömöntö ono möndëëtëëyë, moramushongera igha nkösëëghërrya arë
         abhantö, momanye bhuuya igha, nëmöbhöörri na bhëënyu moraighwa. Na ku-bhiina ibhyënyu
         bhyonswe igho, tëmörööshë aana obhosarya bhobhonswe hë. 15 Kora Herode wonswe, tamörööshë igha, aana obhosarya bhobhonswe hë, nkyo këghërrë amukyörri.
         Bhoono momanye igha, ömöntö ono, takörrë engʼana engogho, eno eraaghere aitwe. 16 Ku bhuyö, nendaamotandeke na imishariti mare mohaatere.” [17 Piraato yaabhatashorranga omobhohe ömwë, ko-nkaagha iya inyangi iya Epasaka.]+18 Abhantö bhayö bhonswe igho, bhakashaghana bharaghamba igha, “Mwite aruho! Muruusi-ho,
         ototashorre Bharaabha.” 19 Na Bharaabha uyö, yaabhöhirwë ko okoghera iya ubhwiti ubhwa abhantö, na okokora ikisiiyomba
         mu-mughi.20 Piraato ghwiki yaatunanga ahaatere Yëësu, ku bhuyö ekaghera akore ikiina na abhantö
         bhayö. 21 Kasi bhakaghëndërrya okokora ikituri igha, “Uwe otamohaneka ko-mosarabha, mohaneke
         ko-mosarabha.”22 Akashumaasha nabho ghwiki urwa katatö, akabhabhöörya igha, “M-boghogho kë akörrë?
         Ndarra tëndööshë engʼana eno eraaghere aitwe hë! Bhoono tigha motandeke imishariti,
         mare mohaatere.”23 Kasi abhantö bhayö bhakaghëndërrya okokora ikituri bhököngʼu igha, ni-igha ahanekwe
         ko-mosarabha. Ekahekera-ho ikituri ikyabho kekakera. 24 Ho Piraato yaabhötööyë ikiina ikya Abhayahudi bhayö, igha bhakore kya bhoora bhaatunanga.
         25 Akabhatashorra Bharaabha, ono yaabhöhirwë ko okoghera iya okokora riihë mu-mughi,
         na ukwita abhantö. Akabhahaana Yëësu, okore bhamokorre bhono bhaatunanga.Yëësu arahanekwa ko-mosarabha(Mataayo 27:32-44; Maariko 15:21-32; Yohana 19:17-27)26 Hano abhasirikare bhaaghyanga ukwita Yëësu, bhakasikana na ömöntö uwöndë ono yaabherekerwanga
         igha Simööni, uwa mu-mughi ughwa Kirene. Simööni uyö, yaarwanga mu-bhishishi. Bhakamoghoota,
         bhakamwitëëkya omosarabha, na eno ararwa nyuma Yëësu.27 Abhantö m-baaru bhaarwanga nyuma Yëësu. Mo-bhayö, bhaare-ho abhakari bhano bhamokorranga
         bhabhaabhayëëyë. 28 Yëësu akabhaisyörrya, akabhatëëbhya igha, “Bhëënyu bhare abhaisëkë abha Yërusarëëmu,
         motakaankoorra, kasi mwikoorre bhëënyu abheene, na abhaana bhëënyu. 29 Ku bhuyö momanye bhuuya igha, ‘Ku-sinsikö siyö sikuusha, abhantö mbareghamba igha,
         nyakara abhaghomba, na bhano bhataaghönkëri.’ 30 Ho bharëtëëbhya singuku igha, ‘Mutughwere,’ na ibhighuku igha, ‘Mutukundikiri!’+31 Ko bhono ghakokorwa kö-möntö ono atasarri engʼana, kasi iyakë erebha ko-bhasarya?”32 Ko-nkaagha iyö, abhasirikare bhakamuhira hamwë na abhasarya abhabhërë, okore bhamwite
         hamwë na abhasarya bhayö. 33 Bhakahika ahasë hano haabherekerwanga igha, ëkëhöörë ikya ömöntö, bhakamohaneka ko-mosarabha.
         Abhasarya abhabhërë bhayö bhonswe bhakahanekwa ko-mesarabha, uwöndë bhoryo ubhwa Yëësu
         na uwöndë bhömösi.34 Yëësu akaghamba igha, “Ë Taata uwëëtö, otabhaabhera, ko bhoora tebhamanyirë keno bhaghokora
         hë.” Abhasirikare bhayö, bhakakora ekekoobhwe ikya ukutwena singibho isya Yëësu.35 Abhantö mbaarenga bhaimërëëyë hayö, bharamaaherra. Abhatöngi bhakasimya okomosekerra
         bharaghamba igha, “Ndarra yaatööryanga abhandë, nyoore mbe we Kiristo ono yaahorwa
         na Waryobha, ataitöörya mbe umwene tomaahe.” 36 Abhasirikare bhayö bhonswe bhakamosera. Bhakamoreetera idivai ëndörö anywe. 37 Bhakamötëëbhya igha, “Nyoore nu-uwe omokama uwa Abhayahudi, witööri mbe tomaahe.”38 Amaandeko ghaatöörrwë ko-mosarabha kighörö ghandëkirwë igha, ono we omokama uwa abhayahudi.39 Ömwë uwa abhasarya abhabhërë bhayö, akashabhura Yëësu igha, “Ntinkwighwa igha nu-uwe
         Kiristo? Utitöörya mbe, ötötööri na bhëëtö bhonswe.”40 Kasi murikyaye akamokaania aramötëëbhya igha, “Kana uwe tokoobhoha Waryobha hë? Ubhushibhu
         bhono aanabho, mbwo uwe wonswe ushibhiibhwi. 41 Kasi bhëëtö m-bwa heene töbhötörrëëywë ikiina ko okorengʼaana na amangʼana aghëëtö
         ghano twaakora. Kasi ono, taana obhosarya bhobhonswe igho hë.” 42 Hano yaamarrë, akaghamba igha, “Uwe Yëësu, uushe kuuhiita, hano uriisha ko-Bhokama
         ubhwaho.”43 Yëësu akamohonshora igha, “No-bhoheene nkökötëëbhya igha, reero noraabhe hamwë na
         öni mu-ryobha.”Yëësu arakwa(Mataayo 27:45-56; Maariko 15:33-41; Yohana 19:28-30)44-45 Enkaagha eno iryobha ryaahikirë ko-motwe bhöröngë, bhokabha ubhwira kabhërë kora kekabha
         ikisuntë ku-kyaro kyonswe igho kohekera saa kenda. Ripazia irya ukusiikirrya inyumba
         iya Waryobha,+ rekatandoka mabhaara abhërë kamwë igho.46 Yëësu akakuura bhököngʼu igha, “Ë Taata uwëëtö, ndatoora öbhöhöru ubhwane ku-uwe.”+ Na hano yaamarrë okoghamba ghayö, ghokahwa-mo.47 Hano omonene uwa abhasirikare bhayö yaarööshë ghayö, akatöönia Waryobha na eno araghamba
         igha, “Okoghamba obhoheene, ömöntö ono n-wa heene yaarë ku-Waryobha.”48 Hano abhantö bhonswe igho bhano bhaarenga bhaaikomaini bhaarööshë amangʼana ghayö,
         bhakakyora yeeka waabho, bharitematema ku-bhikubha ibhyaho na eno bhabhaabhayëëyë.
         49 Na bhonswe igho bhano bhaamomanyirë, bhakaitashera ahare, bharamaaherra ghano ghaakorwanga.
         Mo-bhayö, bhaare-mo abhakari bhano bhaamuruurë nyuma ukurwa mo-mokowa ughwa Ghariraaya.Yëësu arabheekwa(Mataayo 27:57-61; Maariko 15:42-47; Yohana 19:38-42)50-51 Yaare-ho ömöntö uwöndë ono yaabherekerwanga igha Yusufu, uwa mo-mokowa ughwa Yudea
         mu-mughi ghono ghwaabherekerwanga igha Arimatea. Yusufu uyö, wonswe no-motangati uwa
         Abhayahudi yaarë. Kasi umwene, tiyaikererraini na bharikyaye, ku-kiina ikya ukwita
         Yëësu, ko bhoora m-möntö uwa heene yaarë ku-Waryobha. Kora yaaghanyerranga, ukuusha
         ukwa Obhokama ubhwa Waryobha.52 Yusufu yaaghëëyë ku-Piraato, akasabha agheghe ikihundughu ikya Yëësu. 53 Hano Piraato yaaikërëëyi, Yusufu akaghya kwikya ikihundughu keera ukurwa ko-mosarabha,
         akaketoora mo-sanda. Hano yaamarrë, akakeraarya mo-mbeehera eno yaarenga ebhaashirwë
         ku-ritare. Mo-mbeehera muyö, tuwaanyöörrë ömöntö araabheekwa-mo hë. 54 Urusikö ruyö, nu-urwa ökösëëmya Obhotooro rwaarë, na urusikö urwa Obhotooro waanyöörrë
         roratuna kuhika.+55 Abhakari bhaara bhaaishirë hamwë na Yëësu ukurwa mo-mokowa ughwa Ghariraaya, mbaaruurë
         nyuma Yusufu, bhakamaaha embeehera iyö, na kya igho ikihundughu kyaaraariibhwi-mo.
         56 Hano bhaamarrë, bhakakyora yeeka, bhakasëëmya amaghuta na ikirumba ikiiya, ibhya okohaka
         ikihundughu ikya Yëësu. Kasi urusikö urwa Obhotooro, mbaamuunyirë kya igho amaraghërryö
         ghaaraghërranga.+
            
               	Amangʼana ghano gharëngë mo-bhebhandërryö kya bheno […] ni-igha, tegharëngë mo-senakara
                     isyëndë isya Ikiyunaani.

               	Maaha mo-ketabho ikya Hosea 10:8.

               	Inyumba iya Waryobha. Maaha mo-faharaasa.

               	Maaha mo-ketabho ikya Zabhuri 31:5.

               	Amaraghërryö agha Mosa teghakwikërrya okobheeka ömöntö urusikö urwa Obhotooro. Urusikö
                     ruyö rwaasimyanga enkaagha iya okoghwa ukwa iryobha urusikö urwa Ijumaa okohekera
                     Jumamöösi hano ghwiki iryobha ryaaghwanga, hayö ho Obhotooro bhwaahwanga. 

               	Maaha mo-ketabho ikya Ukurishoka 20:8-11; Eheetoko iya Etoraati 5:12-15.

Ukuryoka ukwa Yëësu(Mataayo 28:1-10; Maariko 16:1-8; Yohana 20:1-10)241 Hano öröghörö rwaasambirë, urusikö urwa Jumapiri, abhakari bhayö, bhakaghegha amaghuta
         ghano ghakurumbaasa, ghano bhaarenga bhasëëmëri, bhakaghya ko-mbeehera. 2 Ryaare-ho reghena rinene, reno ryaarenga risiikirë ko-mbeehera hayö. Hano bhaahikirë,
         bhakanyoora rihingirrwë, rëtöörrwë mbareka. 3 Bhakasoha-mo, kasi bhakanyoora ikihundughu ikya Omonene Yëësu te-keemo hë. 4 Hano waanyöörrë bhakeeroghoorra engʼana iyö, hake igho, abhashaasha bhabhërë bhakaimerra
         haangʼë nabho. Abhashaasha bhayö, bhaarenga bhatöörrë singibho seno sekomekameka,
         sendabhu shaa! 5 Abhakari bhayö bhakoobhoha bhököngʼu. Bhakahiinya ubhusyö hansë.Kasi abhashaasha bhayö bhakabhatëëbhya igha, “Ndarra nkutuna mörë ömöhöru mo-bhaku?
         6 Ta-hano hë, aryökirë. Kora timukuhiita amangʼana ghaara yaabhatëëbhëri hano yaarenga
         hamwë na bhëënyu mo-mokowa ughwa Ghariraaya haara? 7 Yaabhatëëbhëri igha, ‘Omoona uwa Ömöntö, ni-igha ahirwe ko abha ëbhëbhë, ahanekwe
         ko-mosarabha, na ghwiki urusikö urwa katatö, nariryoka.’ ”8 Hayö ho bhaahiitirë amangʼana ghano Yëësu yaaghambirë. 9 Hano bhaakyörrë ukurwa mo-mbeehera, bhakatëëbhya abhatomwa ikömi na ömwë bhaara, na
         abhantö abhandë bhano bhaare-ho, amangʼana ghayö. 10 Abhakari bhayö, m-baabho Maryamu uwa Maghidara, Yoana, Maryamu nyakuwaabho Yaakobho,
         na bhano bhaarë hamwë nabho.11 Kasi bhayö bhaaitegherranga amangʼana ghayö bhaatëëbhiibhwi na abhakari bhayö, tebhaakumiri
         hë, bhakamaaha igha, m-busheema. 12 Kasi Peetero akeemoka, akakenya kughya ko-mbeehera, hano yaahikirë, akaihiinya ukusyömërrya,
         akamaaha-mo esanda iyeene igho. Akakyora araibhöörya igha, “Kana nkë kebhaayë?”Oroghendo urwa ukughya Emau(Maariko 16:12-13)13 Ekabha igha, omoghoroobha ughwa urusikö ruyöruyö urwa Jumapiri, abheegha abhabhërë
         abha Yëësu, bhaarenga ko-roghendo, urwa ukughya mu-kishishi keno kyaabherekerwanga
         igha, Emau. Ukurwa Yërusarëëmu ukughya Emau, n-kya sikiromiita ikömi na ëmwë.+14 Na amangʼana ghayö ghaaikörrë, ngo bhaashumaasheranga.15 Enkaagha iyö bhaarenga bhakiishumaasha, Yëësu akabheeshera, akaghendania nabho. 16 Bhakamomaaha, kasi Waryobha akakora bhaange komomanyërrya.17 Akabhabhöörya igha, “Kana m-mangʼana kë ghayö mukushumaashera ko-nshera kono?”Bhakaimerra na eno bhasorombaayë. 18 Ömwë uwaabho ono yaabherekerwanga igha Kireopa, akamohonshora igha, “Kana hai urwërëëyë,
         kora tomanyirë amangʼana ghano ghaikörrë Yërusarëëmu bhöngö hano?”19 Wonswe akamöbhöörya igha, “N-ghaahë ghayö?”Bhakamohonshora igha, “Amangʼana agha Yëësu uwa Nazarëëti. Yëësu uyö, yaarë ömörööti
         uwa obhotoro ko obhoghambi ubhwaye, na ko-mangʼana aghaaye ku-Waryobha na ko-bhantö
         bhonswe igho. 20 Kasi abhanene abha abhasëngëri, na abhatöngi abhëëtö, bhakamuhira, okore ashibhibhwi,
         ubhushibhu ubhwa ukwitwa, bhakamohaneka ko-mosarabha. 21 Kasi bhëëtö, ntwaaitengʼeranga igha, we Kiristo ono akaatutunguuyi Abhaisiraëri. Na
         reero, nu-rusikö urwa katatö, ukurwa rono ghayö ghaaikörrë.22 “Tohaatere ghayö, abhakari abhandë ukurwa mu-rikomo iryëtö mono, mbatöröghöörri reero,
         hano bhaarë bhamutirë ukughya ko-mbeehera nyinkyo shiri, 23 bhaanyoora ikihundughu te-keemo hë. Bhakakyora bhakaghamba igha, bharööshë amamaaho
         agha abhamaraika bhano bhabhatëëbhëri igha, Yëësu aryökirë. 24 Kora na bharikyëtö abhandë bhonswe bhakaghya ko-mbeehera, bhakanyoora amangʼana, n-kya
         bhoora abhakari bhayö bhaghambirë. Kasi Yëësu umwene, tebhaamörööshë hë.”25 Yëësu akabhatëëbhya igha, “Ë! Bhëënyu mbe mwakangiha! N-kwakë motakukumya mo-senkoro
         isyënyu amangʼana ghano ghaaghambirwë na abharööti? 26 Kasi tiyaarë igha, Kiristo ateeswe, na asohe mu-bhuhika ubhwaye?” 27 Hayö ho yaabharaghërrëëyi amangʼana agha Kiristo, ghano yaandëkëëywë, akasimirya mo-Maandeko
         Amahörëëru ghano ghandëkirwë na Mosa, akaghëndërrya mo-Maandeko Amahörëëru ghonswe
         igho, na agha abharööti.28 Hano bhaahikirë haangʼë na ikishishi keno bhaaghyanga-mo, Yëësu akaikora kya ono akaaheterania.
         29 Kasi, abheene bhakamosaasaama bhököngʼu aikare nabho hayö, bhakamötëëbhya igha, “Otaikara
         na bhëëtö hano, tokomaaha bhwirrë, kora ikisuntë keraasha.” Bhoono mbe akasoha mu-nyumba,
         akaghösörya nabho. 30 Hano bhaikaayë okorya, Yëësu akaghegha omokaate, akakumya Waryobha, akaghongʼoora,
         akaghobhotora, akabhatwenania. 31 Hayö ho Waryobha yaabhasësëmööyë, bhakamomanyërrya. Mbe, hayö na hayö igho, akabhasira-ko.
         32 Bhakabhoorania igha, “N-kë kyaaghërrë tokashomerwa igho kora tokanga okomanyërrya,
         enkaagha eno yaarë kushumaasha na bhëëtö, aratorahorra Amaandeko Amahörëëru ko-nshera
         haara?”33 Bhakeemokera-mo këmwë, ukukyora Yërusarëëmu. Hano bhaahikirë, bhakanyoora abhatomwa
         abha Yëësu ikömi na ömwë, bhaikomaini hamwë na abhandë. 34 Abhatomwa bhayö, bhakabhatëëbhya igha, “Bhamurë abhëëtö, m-maheene, Omonene uwëëtö
         aryökirë, kora abhööshökëëyë Simööni.”35 Ho abheegha abhabhërë bhayö, bhakatëëbhya bharikyabho, ghonswe igho ghano ghaaikörrë
         ko-nshera. Bhakabhatëëbhya kya bhono bhaamomanyërrëëyi, hano yaabhabhötörrëyë omokaate.Yëësu arabhooshokera abheegha abhaaye(Mataayo 28:16-20; Maariko 16:14-18; Yohana 20:19-23; Amangʼana agha Abhatomwa 1:6-8)36 Enkaagha iyö waanyöörrë abheegha bhakishumaashera amangʼana ghayö, Yëësu akabhimerra-mo
         ghatë, akabhatëëbhya igha, “Morembe bhamurë.”37 Bhakaitakya, bhakoobhoha, ko bhoora bhaakanyanga igha, në-këhwë bharööshë.38 Kasi akabhatëëbhya igha, “N-kwakë motakukumya mo-senkoro isyënyu, na kora mobhaabhayëëyë?
         39 Momaahe amabhoko na amaghörö aghaane, ho moraamanyërri igha nö-öni. Mombaabhaate,
         mwimaahere bhëënyu abheene, ko bhoora momanyirë igha, ëkëhwë tekeena amaghuha na ömöbhërë
         ghoghonswe igho hë, kya bhono mokomaaha öni neenabhyo.”40 Hano yaamarrë okoghamba ghayö, akabhöörökya amabhoko na amaghörö aghaaye. 41 Nokaanyoora bhaarööshë ghayö, kasi tebhaakumiri hë. Ko bhoora mbaashömëëywë igho kora
         bhakaroghoora. Mbe, akabhabhöörya igha, “Mokaabha na ibhyakorya bhyobhyonswe igho
         hano?” 42 Bhakamohaana ribhaara irya inswë eno yöömibhwi. 43 Akareghegha ribhaara riyö, akarerya bharamomaaherra. 44 Akabhatëëbhya igha, “Ghano na-mangʼana ghaara naabhatëëbhyanga hano twaarë hamwë.
         Naabhatëëbhëri igha, ghonswe ghano naandekerwa ngarikora, ngakaabha amangʼana agha
         amaraghërryö ighya Mosa, amaandeko agha abharööti, hamwë na agha mo-Zabhuri.”45 Bhoono akabharemora, bhakamanya Amaandeko Amahörëëru ghano yaandëkëëywë. 46 Akabhatëëbhya igha, “Yandëkirwë igha, Kiristo narinyankibhwa igho akwe. Na urusikö
         urwa katatö, nariryoka ukurwa mo-bhaku. 47 Ko-maraghërryö aghaane, na ku ubhwera ubhwane, amangʼana ghano, ngareraarekwa ko-bhantö
         abha ibhyaro bhyonswe igho, ukusimirya Yërusarëëmu. Amangʼana ghayö, na-agha abhantö
         okohongora ëbhëbhë ibhyaho, okore bhaabherwe. 48 Bhëënyu, mbo abhaimërërri abha amangʼana ghayö ko-bhantö.49 “Taata yaamara okobharaghania, na bhoono nendaabhareetere ekeraghanio ikyaye. Kasi
         mwikare Yërusarëëmu mono, okohekera hano murinyoora obhotoro ubhwa Umwika Ömöhörëëru
         ukurwa mu-ryobha ono Taata yaaraghaini.”Yëësu araghya mu-ryobha(Maariko 16:19-20; Amangʼana agha Abhatomwa 1:9-11)50 Hano yaamarrë, akatangata abheegha abhaaye, bhakaghya mu-kishishi ikya Bhetania. Hano
         bhaahikirë-yo, akainyökya amabhoko aghaaye, akabhangʼoora. 51 Enkaagha iyö yaabhangʼooranga, akabhatigha. Akagheghwa ukughya mu-ryobha.52 Bhakamosengerra hayö. Bhakakyora Yërusarëëmu bhashömëëywë bhököngʼu. 53 Bhakaikara mo-bhogho ubhwa risengerro, bharatöönia Waryobha.
         
            
               	N-kya oroghendo urwa esa ëmwë na ëkëntö.

Engʼana yaaishirë akabha ömöntö11 Bhosemoka hayö, yaare-ho Engʼana. Engʼana iyö, yaarenga hamwë na Waryobha, ghwiki
         yo yaarë Waryobha. 2 Ukurwa obhosemoka, Engʼana yaarenga hamwë na Waryobha. 3 Ëbhëntö bhyonswe igho, mbyaabhömbirwë ko okohetera ku-uyö akobherekerwa igha Engʼana,
         kora tekeeho ëkëntö kora ëkëmwë keno ketaabhömbirwë okohetera ku-uyö. 4 Uyö we yaarë esemoko iya öbhöhöru bhwonswe igho, na öbhöhöru bhuyö, mbo bhokoreeta
         obhorabhu ko-bhantö. 5 Obhorabhu bhuyö, nkömërëkya bhörë mu-kisuntë, kora ikisuntë tekekobhokera hë.6 Yaaishirë ömöntö, ono yaatömirwë na Waryobha, ömöntö uyö yaabherekerwanga igha, Yohana.+7 Yohana uyö, yaaishirë kya umwimërërri, aimererre obhorabhu bhuyö, okore abhantö bhonswe
         igho, bhakumi ko okohetera ubhwimërërri ubhwaye. 8 Yohana umwene, te-we yaarë obhorabhu bhuyö hë, kasi yaaishirë ukwimererra amangʼana
         agha obhorabhu bhuyö. 9 Obhorabhu ubhwenebhwene, bhono bhokohaana abhantö bhonswe igho obhorabhu, nko-nshera
         bhwaarë bhoraasha ko-kebhara kono.10 Uyö we yaarë ko-kebhara kono, kora ekebhara nkyaabhömbirwë okohetera ku-uyö, kasi
         abhantö tebhaamomanyërrëëyi hë. 11 Yaaishirë ko-bhantö abhaaye, kasi bho tebhaamwikërëëyi hë. 12 Kasi abhantö bhonswe igho bhano bhaamukumiri, yaabhakörrë bhabhe abhaana abha Waryobha.
         13 Abhaana abha Waryobha bhayö, te-bhano bheebhorwa kinyamöbhërë, handë ko okohansha
         ukwa ömöntö, handë bhono ömöntö akutuna, kasi no-kohansha ukwa Waryobha umwene.14 Mbe, uyö akobherekerwa igha Engʼana, yaabhaayë ömöntö, kora akaikara mö-bhëëtö. Tokamaaha
         ubhuhika ubhwaye, ubhuhika ubhwa Omoona umumwëmwë ono akurwa ko-Taata, aishööyë örööbhö
         na obhoheene.15 Yohana akaimererra amangʼana agha Yëësu, akakonga aratëëbhya abhantö bhayö igha, “Ono
         we naabhatëëbhyanga igha, ‘Araasha ömöntö nyuma yaane, omonene konkera, ko bhoora
         ho yaarë kora öni ntareebhorwa.’”16 Ko okorengʼaana na obhohekeranu ubhwaye, abhantö bhonswe igho twaanyoora örööbhö,
         kö rööbhö urwöndë. 17 Ko bhoora Waryobha yaarëëtirë amaraghërryö aghaaye ko okohetera Mosa,+ bhoono arëëtirë örööbhö na obhoheene ubhwaye ko okohetera ku-Yëësu Kiristo.+18 Taaho ömöntö ono yaamaaha Waryobha hë. Kasi Omoona umumwëmwë, ono ghwiki ërëngë igha
         we Waryobha, ono aana öbhömwë na Taata Waryobha, uyö we yaaghërrë tokamanya Waryobha.Ubhwimërërri ubhwa Yohana Omobhatiisya(Mataayo 3:1-12; Maariko 1:1-8; Ruuka 3:1-18)19 Urusikö urwöndë, abhatangati abha Abhayahudi bhaatömirë abhasëngëri+ na Abharaawi+ ukurwa Yërusarëëmu, bhabhööri Yohana igha, “Nu-uwe wë?” 20 Akabhatobhorra, tiyakaanirë hë. Akabhatobhorra igha, “Öni tëndëngë Kiristo hë.” 21 Mbe, bhakamöbhöörya ghwiki igha, “Bhoono nu-uwe wë? Nu-uwe ömörööti Ëriya?” Akabhahonshora
         igha, “A a, tö-öni Ëriya hë.” Bho bhakabhöörya ghwiki igha, “Nu-uwe ömörööti oora
         tokoghanya ukurwa ku-Waryobha?”+ Yohana akabhahonshora igha, “A a, tö-öni hë.” 22 Bhakamöbhöörya ghwiki igha, “Kana nu-uwe wë? Tötëëbhi okore toherre amangʼana bhano
         bhatötömirë igha nu-uwe wë. Bhoono uwe umwene, iyakë ukwishumaashera?” 23 Yohana akabhahonshora ko okorengʼaana na amangʼana agha ömörööti Isaaya ghano yaaghambirë
         igha, “Öni no-oora‘akokonga ku-riköngö iyö igha,“Mösëëmëri Omonene Waryobha enshera,mokore bhuuya, ahasë hano araahete! ”’+”24 Mo-bhantö bhano bhaatömirwë bhaghende ku-Yohana, Abhafarisaayo+ mbaarenga-mo. 25 Mbe, bhakabhöörya Yohana igha, “Nyoore otarëngë Kiristo, handë ömörööti Ëriya, handë
         ömörööti oora tokoghanya ukurwa ku-Waryobha, n-kwakë okobhatiisya?” 26 Yohana akabhahonshora igha, “Öni na-manshë nkobhabhatiisirya, kasi aaho ömöntö mö-bhëënyu
         mono, ono motamanyirë. 27 Uyö we akuusha nyuma iyaane. Kora öni tiningʼarëëyi okotashora siinuugha isya ebheraatö
         ibhyaye.”+28 Amangʼana ghayö ngaaikörrë mu-kishishi ikya Bhetania, orobhareka urwa röghörö urwa
         omooro ughwa Yorodani, ahasë hano Yohana yaabhatiisiryanga-ho abhantö.Yëësu no-moona Ringʼöndi uwa Waryobha29 Urusikö rono rwaarööbhëëyë, Yohana yaarööshë Yëësu araasha ko-we. Akatëëbhya abhantö
         bhano bhaarenga haara igha, “Maaha, uyö we Omoona Ringʼöndi+ uwa Waryobha, ono akuruusya-ho ëbhëbhë ibhya ko-kebhara kono!+30 Ono we naarë kobhatëëbhyanga igha, ‘Araasha ömöntö nyuma yaane, omonene konkera, ko
         bhoora ho yaarë kora öni ntareebhorwa.’ 31 Tenamomanyërrëëyi bhuuya hë, kasi öni naasha okobhatiisya abhantö, okore amanyekane
         ko-Bhaisiraëri.” 32 Mbe, Yohana akabhatëëbhya igha, “Naarööshë Umwika Ömöhörëëru aramwitoomera kya ikighuuti
         ukurwa mu-ryobha na akamwikarra. 33 Öni tenaamomanyirë hë, kasi Waryobha ono yaantömirë okobhatiisya, we yaantëëbhëri
         igha, ‘Ömöntö ono oraamaahe Umwika uwaane aramwitoomera na ukumwikarra, omanye igha,
         uyö we akobhatiisya abhantö ku-Mwika Ömöhörëëru.’ ” 34 Mbe, Yohana akaghëndërrya okoghamba igha, “Öni namaaha amangʼana ghayö, ku bhuyö nkwimererra
         ndë igha, uyö we Omoona uwa Waryobha.”+Abheegha abha mbere abha Yëësu35 Ghwiki urusikö rono rwaarööbhëëyë, Yohana okanyoora aimërëëyë hayö, hamwë na abhabhërë
         abha abheegha abhaaye, 36 akamaaha Yëësu araghenda haangʼë nabho. Akaghamba igha, “Maaha, uyö we Omoona Ringʼöndi
         uwa Waryobha!” 37 Mbe, hano abheegha abhabhërë bhayö abha Yohana bhaaighuurë araghamba igho, bhakasoorana
         Yëësu. 38 Mbe, Yëësu akaisyörya, akamaaha abheegha bhayö bharamosoorana. Akabhabhöörya igha,
         “N-kë mukutuna?” Bho bhakamohonshora igha, “Raabhi, kana hai ömënyirë?” Ensonga iya
         engʼana iyö “Raabhi,” ni-igha, umwëghya. 39 Yëësu akabhahonshora igha, “Muushe mbe mohamaahe.” Ku bhuyö bhakaghya, bhakamaaha
         hano amënyirë, bhakaikara nawe urusikö ruyö. Enkaagha iyö, yaarenga kya saa ikömi
         isya omoghoroobha.40 Mo-bheegha abhabhërë bhano bhaaighuurë ghano Yohana yaaghambirë bhakasoorana Yëësu,
         yaabherekerwanga igha Anderea, mura uwaabho Simööni Peetero enda ëmwë. 41 Kamwë igho, akaghya ukutuna Simööni, mura uwaabho. Hano yaamunyöörrë, akamötëëbhya
         igha, “Törööshë Mesiya!”+ Ensonga iyaamo ni-igha, Kiristo. 42 Mbe, Anderea akareeta Simööni ku-Yëësu. Yëësu akamaaherra Simööni, akamötëëbhya igha,
         “Iriina iryaho nu-uwe Simööni, omoona uwa Yohana. Kasi bhoono noraabherekerwenga igha,
         Keefa.” Ensonga iya iriina riyö ni-igha Peetero, handë igha, ritare.Yëësu arashaaghora abheegha abhandë abhabhërë43 Urusikö rono rwaarööbhëëyë, Yëësu akamaaha igha aghende mo-mokowa ughwa Ghariraaya.+ Akamaaha-yo Firipö, akamobherekera igha, “Nshö onsoorane.” 44 Firipö yaarenga ömöntö uwa umughi ughwa Bhëtisaida, mono Anderea na Peetero bhaamënyirë.45 Mbe, Firipö akamaaha Natanaëri, akamötëëbhya igha, “Törööshë ömöntö ono Mosa yaandëkirë
         amangʼana aghaaye mo-ketabho ikya Amaraghërryö, kora ömöntö uyö, we abharööti bhonswe
         bhaandëkirë amangʼana aghaaye. Iriina iryaye ni-igha Yëësu uwa Nazarëëti, omoona uwa
         Yusufu.” 46 Kasi Natanaëri akabhöörya Firipö igha, “Ëkëntö ikiiya keratora ukurwera Nazarëëti?”
         Firipö akamohonshora igha, “Nshö omaahe.”47 Hano Yëësu yaarööshë Natanaëri araasha, akaghamba igha, “Momaahe Umwisiraëri ekenaina,
         ono ataana obhoghashaghasha.” 48 Natanaëri akabhöörya Yëësu igha, “Hai waamanyera amangʼana aghaane?” Yëësu akamohonshora
         igha, “Nënkörööshë hano waarë ku-mutiini haara, kora Firipö ataraakobherekera.” 49 Natanaëri akamohonshora igha, “Raabhi, uwe m-Moona uwa Waryobha örë! Nu-uwe Omokama
         uwa Isiraëri!” 50 Yëësu akamöbhöörya igha, “Nkukumya örë ko bhono nkötëëbhëri igha, nkörööshë hano waarë
         ku-mutiini haara? Nomaaha amangʼana amarito okokera ghano!” 51 Ho yaamarrë akamötëëbhya igha, “No-bhoheene nkobhatëëbhya igha, moremaaha mu-ryobha
         hahönyökirë, abhamaraika abha Waryobha bharariina na ukwika+ ku-öni Omoona uwa Ömöntö.”
         
            
               	Yohana. Uyö n-Yohana Omobhatiisya.

               	Mosa. Maaha mo-faharaasa.

               	Kiristo. Uyö we Waryobha yaahööyë igha, atööri abhantö na okobhatonga mo-Bhokama ubhwaye.
                     Maaha mo-faharaasa.

               	Abhasëngëri. Maaha mo-faharaasa.

               	Abharaawi. Bhayö, na abhantö abha ekabhira iya Abharaawi bhaarë. Abharaawi mbo bhaakoranga
                     emeremo mu-risengerro irya Waryobha. Maaha mo-ketabho ikya Okobhara 3:1-13.

               	Maaha mo-ketabho ikya Eheetoko iya Etoraati 18:15-22.

               	Maaha mo-ketabho ikya Isaaya 40:3.

               	Abhafarisaayo. Maaha mo-faharaasa.

               	Okotashora siinuugha isya ebheraatö ibhyaye. Emeremo ighya ukuruusya abhantö ebheraatö, ghyaakorwanga na abhaghorwa handë na
                     abhantö bhano bhaamaahwanga igha, tebhaana ubhwera ku-kyaro ikya Abhayahudi.

               	Omoona Ringʼöndi. Maaha mo-faharaasa.

               	Maaha mo-ketabho ikya Ukurishoka 12:21-28.

               	Omoona uwa Waryobha. Maaha mo-faharaasa.

               	Mesiya. Maaha mo-faharaasa.

               	Ghariraaya. Maaha mo-faharaasa.

               	Abhamaraika abha Waryobha bharariina na ukwika. Maaha mo-ketabho ikya Okosemoka 28:12.

Inyangi iya ubhwenga mu-mughi ughwa Kana21 Mbe, hano sinsikö ibhërë syaahëtirë, inyangi iya ubhwenga yaakörrwë mu-mughi ughwa
         Kana, iya mo-mokowa ughwa Ghariraaya. Mu-nyangi iya ubhwenga muyö, nyakuwaabho Yëësu,
         yaarenga-mo. 2 Yëësu hamwë na abheegha abhaaye bhonswe bhaarenga bharaarëkirwë mu-bhwenga iyö. 3 Hano idivai+ yaahööyë, nyakuwaabho Yëësu akatëëbhya Yëësu igha, “Idivai ebhahwërëëyë.” 4 Yëësu akahonshora nyakuwaabho igha, “Kanaa nkë këkötönëri Nyakörö. Enkaagha iyaane
         yo etaraabha.” 5 Ho nyakuwaabho yaatëëbhëri abhaköri abha emeremo igha, “Ghonswe igho ghano araabhatëëbhi,
         mokore.”6 Mbe, syaare-ho sinyöngö isansabha isya amaghena, seno syaatorwanga-mo amanshë agha
         okokorra seteemo isya Abhayahudi isya ukwisaabhuura. Kera inyöngö, yaaishöribhwanga
         na siriita ighana imwë handë ighana imwë na merongo etatö. 7 Mbe, Yëësu akatëëbhya abhaköri abha emeremo bhaara igha, “Mwishöri amanshë mu-sinyöngö
         siyö.” Bhakaishörya shabhi amanshë mu-sinyöngö siyö.8 Yëësu akabhatëëbhya igha, “Bhoono motahe amanshë ghayö, moherre omonene uwa inyangi.”
         Bhakakora kya bhuyö bhaatëëbhiibhwi. 9 Hano omonene uwa inyangi yaawonshiri amanshë ghayö ghaarenga ghabhaayë idivai, tiyaamanyirë
         hasë ghaaruurë hë, kasi abhaköri abha emeremo bho mbaamanyirë hano ghaaruurë. Mbe,
         akabherekera ömötëti. 10 Hano ömötëti uyö yaahikirë, akamötëëbhya igha, “Kera ömököri uwa inyangi, nkotangata
         arë okohaana abhantö idivai inshiiya. Hano bhanywa këmwëkëmwë, ho bhoono akoreeta
         idivai amaiya ghano. Kasi uwe öbhëëkirë idivai inshiiya eno, m-boono waghereeta!”11 Kiyö nkyo ekemanyërryö ikya mbere keno Yëësu yaakörrë. Ekemanyërryö kiyö, yaakëkörëëyë
         mu-mughi ughwa Kana iya mo-mokowa ughwa Ghariraaya. Ko okokora igho, yöörökëri ubhuhika
         ubhwaye, kora abheegha abhaaye bhakamukumya. 12 Hano inyangi iya ubhwenga yaahööyë, Yëësu akangʼaaraara ukughya mu-mughi ghono ghwaabherekerwanga
         igha, Kaperenaumu hamwë na nyakuwaabho, bhamura abhaabho, na abheegha abhaaye. Bhakaikara-yo
         sinsikö nke igho.Yëësu ararughya abhaköri abha ibhyasharamo-bhogho ubhwa risengerro(Mataayo 21:12-13; Maariko 11:15-17; Ruuka 19:45-46)13 Mbe, inyangi iya Epasaka+ iya Abhayahudi, n-haangʼë yaarë, ku bhuyö Yëësu akatiira ukughya Yërusarëëmu. 14 Hano yaahikirë, akasoha mo-bhogho ubhwa risengerro irya Waryobha,+ akanyoora abhantö bharaghörya sengʼombe, amangʼöndi na ibhighuuti, na bhano bhaaswënianga
         seehera, bhaarenga bhaikaayë ko-semeeza. 15 Hano Yëësu yaarööshë ghayö, akakora umushariti, akabhakënyia bhonswe igho ukurwa mo-bhogho
         ubhwa risengerro irya Waryobha, hamwë na amangʼöndi bheena sengʼombe. Akatabhutatabhuta
         amatöngörö agha abhaswënia, akahenora kora na semeeza isyabho. 16 Akatëëbhya bhano bhaaghöryanga ibhighuuti igha, “Muruusi-ho ëbhëntö bheno muhire iyö!
         Motakaakora inyumba iya Taata ebhe omoteera!” 17 Hano abheegha abhaaye bhaaighuurë ghayö, bhakahiita amangʼana ghano ghandëkirwë mo-Maandeko
         Amahörëëru igha, “Öbhörrö ubhwa inyumba iyaaho mbo bhoremara-ho.”+18 Ku bhuyö abhatangati abha Abhayahudi bhakabhöörya Yëësu igha, “N-kemanyërryö kë onakyo,
         ikya ukwörökya igha oona ubhwera ubhwa okokora amangʼana ghayö?” 19 Yëësu akabhahonshora igha, “Motemore risengerro reno, na öni nendaarehaghaashe ku-sinsikö
         isatö.” 20 Bho bhakamohonshora igha, “Risengerro irya Waryobha reno ryaahaghaashirwë ku imyoka
         merongo ene na isansabha, iyakë oraakore uwe orehaghaashe ku-sinsikö isatö igho?”
         21 Kasi Yëësu umwene nö-möbhërë ughwaye ngo yaashumaasheranga igha, ngo risengerro irya
         Waryobha. 22 Mbe, hano Yëësu yaaryökirë ukurwa mo-bhaku, abheegha abhaaye bhakahiita igha ni-igho
         Yëësu yaaghambirë. Engʼana iyö, ekaghera bhakakumya Amaandeko Amahörëëru, na amangʼana
         ghano Yëësu yaaghambirë.Yëësu namanyirëghano gharëngë mo-senkoro isya abhantö23 Hano Yëësu yaarenga Yërusarëëmu+ ku-nyangi iya Epasaka, abhantö abhaaru bhakamukumya, ko bhoora bhaarööshë ebhemanyërryö
         bheno yaakoranga. 24 Kasi Yëësu tiyakumiri amangʼana aghaabho hë, ko bhoora yaamanyirë ghano gharëngë mo-senkoro
         isyabho. 25 Tiyaatunirë ömöntö wowonswe igho amötëëbhi amangʼana agha abhantö, ko bhoora yaamanyirë
         ghonswe igho ghano gharëngë mo-nkoro iya ömöntö.
         
            
               	Idivai. Maaha mo-faharaasa.

               	Epasaka. Maaha mo-faharaasa.

               	Risengerro irya Waryobha. Maaha mo-faharaasa.

               	Maaha mo-ketabho ikya Zabhuri 69:9.

               	Yërusarëëmu. Maaha mo-faharaasa.

Yëësu arashumaasha na Nikodeemo31 Yaarenga-ho omotangati ömwë uwa Abhayahudi, uwa mu-rikomo irya Abhafarisaayo, ono
         yaabherekerwanga igha, Nikodeemo. 2 Nikodeemo uyö, akaghya ku-Yëësu ubhutikö, akamötëëbhya igha, “Raabhi, ntomanyirë igha
         uwe nu-mwëghya ono watomwa na Waryobha, ko bhoora taaho ömöntö ono akotora okokora
         ebhemanyërryö ibhya amakono bheno okokora, hano oraanyoore Waryobha atarëngë hamwë
         nawe.” 3 Yëësu akamohonshora igha, “No-bhoheene nkökötëëbhya, taaho ömöntö ono akotora okosoha
         mo-Bhokama ubhwa Waryobha+ hano ataibhööywë urwa kabhërë.”+4 Nikodeemo akabhöörya Yëësu igha, “Iyakë ömöntö areebhorwe urwa kabhërë na eno mbe
         yaghota? Ömöntö natora ukukyora mo-nda iya nyakuwaabho, okore eebhorwe urwa kabhërë?”
         5 Yëësu akamohonshora igha, “No-bhoheene nkökötëëbhya igha, taaho ömöntö ono akotora
         okosoha mo-Bhokama ubhwa Waryobha, hano ataibhööywë okohetera ko-manshë, na okohetera
         Umwika Ömöhörëëru. 6 Ömöntö nkwebhorwa arë na abhaibhöri abhaaye kinyamöbhërë, kasi ömöntö nkokorwa arë
         bhohya na Umwika uwa Waryobha. 7 Otakaaroghoora ko bhono nkötëëbhëri igha, ‘Ni-igha mwebhorwe urwa kabhërë.’ 8 Hano rikama ryaherra rebhata eno rikutuna, ömöntö nkuriighwa arë, kasi takomanya eno
         rikurwera, na eno rikughya hë. Ni-ighoigho ekobha kö-möntö ono aibhööywë na Umwika
         uwa Waryobha.” 9 Nikodeemo akabhöörya Yëësu igha, “Iyakë ömöntö areebhorwe na Umwika uwa Waryobha?”
         10 Yëësu akamohonshora igha, “Uwe nu-mwëghya uwa Abhaisiraëri örë, ono ösöökirwë bhököngʼu,
         n-kwakë otamanyirë amangʼana ghano? 11 No-bhoheene nkökötëëbhya igha, bhëëtö nkoghamba törë ghano tomanyirë, ghwiki nkwimererra
         törë ghano törööshë. Kasi bhëënyu timukukumya ubhwimërërri ubhwëtö hë. 12 Mbe, ko bhono motakukumya amangʼana agha ko-kebhara kono ghano mbatëëbhëri, bhoono
         iyakë moraaghere mukumi hano ndaabhatëëbhi amangʼana agha mu-ryobha? 13 Taaho ömöntö wowonswe igho ono yaahika mu-ryobha. Kasi öni Omoona uwa Ömöntö mmu-ryobha
         naarwera.14 “Mosa yaahanëkirë ritöndö irya inshoka iya ishabha kö-mötë kighörö, ku-riköngö haara.+ Mbe, ni-ighoigho na öni Omoona uwa Ömöntö ni-igha nhanekwe kighörö, 15 okore kera ömöntö ono akunkumya abhe na öbhöhöru ubhwa amakora ghonswe igho.”16 Waryobha yaahanshirë bhököngʼu abhantö bhonswe igho abha ko-kebhara kono. Righonshe
         riyö, ndyo ryaaghërrë akatoma Omoona uwaaye umumwëmwë, aashe ko-kebhara kono, okore
         ömöntö wowonswe igho ono akumukumya atakaasira, kasi abhe na öbhöhöru ubhwa amakora
         ghonswe igho. 17 Waryobha tiyatömirë Omoona uwaaye ko-kebhara kono, okore abhotorre abhantö ikiina,
         kasi yaamötömirë, okore atööri abhantö okohetera ku-uyö. 18 Ku bhuyö ömöntö ono araakumi Omoona uwa Waryobha, Waryobha tamobhotorre ikiina hë.
         Kasi ömöntö ono ataakumi, uyö yaamara okobhotorrwa ikiina, ko bhoora atakukumya Omoona
         umumwëmwë uwa Waryobha. 19 Okobhotora ikiina nkörëngë igha, obhorabhu bhwaasha ko-kebhara kono,+ kasi abhantö bhakahansha ikisuntë okokera obhorabhu, ko bhoora amangʼana aghaabho
         m-maghogho. 20 Abhantö bhonswe igho bhano bhakokora amangʼana amaghogho, nkoregha bharë obhorabhu.
         Tebhakutuna ukuusha ko-bhorabhu, okore amangʼana aghaabho amaghogho ghatakaamanywa.
         21 Kasi abhantö bhano bhakokora amangʼana agha heene, bho nkuusha bharë ko-bhorabhu,
         okore amangʼana aghaabho agha heene, ghamanyekane harabhu igho igha, Waryobha we akobhahaana
         obhotoro ubhwa okoghakora.Yohana Omobhatiisya araghamba amangʼana agha Yëësu22 Mbe, hano ghayö ghaahööyë, Yëësu akabha arainaaranaara mo-mokowa ughwa Yudea hamwë
         na abheegha abhaaye. Akaikara nabho iyö, ku-ribhagha nyabhorebhe arabhatiisya. 23 Yohana wonswe yaabhatiisiryanga abhantö ahasë hano haabherekerwanga igha Ainööni,
         haangʼë na ikishishi ikya Sarimu, ko bhoora amanshë m-maaru ghaare-ho. Ku bhuyö abhantö
         mbaashanga ku-Yohana abhabhatiisya. 24 Ko-nkaagha iyö, waanyöörrë Yohana ataraatoorwa mo-kebhohe.25 Urusikö urwöndë, sekeebhoka senkaani ko abheegha abha Yohana na Umuyahudi nyabhorebhe
         ko amangʼana agha seteemo isya okosaabhuura. 26 Ku bhuyö bhakaghya ku-Yohana, bhakamötëëbhya igha, “Raabhi, ömöntö ono yaarë na uwe
         humbu iya omooro ughwa Yorodani, ono waatötëëbhëri amangʼana aghaaye, nkobhatiisya
         arë abhantö. Abhantö bhonswe igho, bharahwera ku-uyö.” 27 Yohana akabhahonshora igha, “Taaho ömöntö ono akotora ukunyoora ëkëntö kyokyonswe
         igho, hano atahaaywë na Waryobha. 28 Bhëënyu abheene na-bhaimërërri abhaane mörë, ko ghano naaghambirë igha, ‘Öni tëndëngë
         Kiristo hë, kasi Waryobha yaantömirë igha, ntangatere Kiristo.’ 29 Umwenga nu-uwa ömötëti. Kasi omosaani uwa ömötëti, ono akwimerra haangʼë na ömötëti,
         na ukwighwa bhono akoghamba, nkushomerwa arë bhököngʼu hano yaighwa engamba iya ömötëti.
         Ku bhuyö kono nko ukushomerwa ukwane, kono kwahekerana. 30 Ni-igha Yëësu abhe na ubhwera bhököngʼu konkera, kasi öni nsuuhe.”Amangʼana agha ono akurwa mu-ryobha31 Ono akurwa mu-ryobha naana ubhwera ku-bhyonswe igho. Kasi ono akurwa ko-kebhara, uyö
         n-wa ko-kebhara, kora engamba iyaaye ni-iya amangʼana agha ko-kebhara kono. Ono akurwa
         mu-ryobha, naana ubhwera ku-bhyonswe igho. 32 Ömöntö uyö, nkwimererra arë ghano yaamaaha, na ghano yaaighwa, kasi taaho ömöntö ono
         akwikërrya amangʼana aghaaye ghayö. 33 Ömöntö ono akwikërrya amangʼana agha Yëësu, nkwörökya arë igha, ghano Waryobha akoghamba
         na-agha obhoheene. 34 Ko bhoora Waryobha yaamötömirë, okore aghambe amangʼana agha Waryobha. Waryobha amohaayë
         Umwika Ömöhörëëru ono ataana ekerengere. 35 Taata Waryobha nahanshirë Omoona uwaaye, kora amohaayë ëbhëntö bhyonswe igho. 36 Ömöntö ono akukumya Omoona uwa Waryobha, uyö naana öbhöhöru ubhwa amakora ghonswe
         igho. Kasi ono akumwanga, taana öbhöhöru ubhwa amakora ghonswe igho hë, kora okorerra
         ukwa Waryobha nkoraaghëndërri okobha kö-möntö uyö.
         
            
               	Mo-Bhokama ubhwa Waryobha. Okobha mo-Bhokama ubhwa Waryobha, nu-kwighwera omokama ono yaahorwa, na igha, obhe
                     mo-bhokama ubhwaye, Omonene uwëëtö Yëësu Kiristo, na okokora kya bhono akutuna, okore
                     akotonge, obhe ömöntö uwaaye. 

               	Maaha mo-ketabho ikya Yohana 1:13.

               	Maaha mo-ketabho ikya Okobhara 21:8-9.

               	Maaha mo-ketabho ikya Yohana 1:4-5.

            

         
      

   
      
         4
Yëësu arashumaasha na omokari Omosamaaria41 Mbe, Yëësu akaighwa igha, Abhafarisaayo bhaatëëbhiibhwi igha nkobhatiisya arë, kora
         nkunyoora arë abheegha abhaaru okokera Yohana. 2 Kasi obhoheene ni-igha, Yëësu umwene tiyaabhatiisiri hë. Abheegha abhaaye, mbo bhaabhatiisyanga.
         3 Ku bhuyö akatanora ukurwa Yudea hayö, hamwë na abheegha abhaaye, akakyora mo-mokowa
         ughwa Ghariraaya. 4 Mbe, bhoono yaarenga igha, ni-igha ahetere mu-kyaro ikya Samaaria. 5 Ku bhuyö, akahika mu-mughi ghono ghwaarë Samaaria, ghokobherekerwa igha, Sikaari.
         Umughi ghuyö ghwaarë haangʼë na ömöghöndö ghono Yaakobho yaahaayë umwandö omoona uwaaye,
         Yusufu.+6 Hayö ho ikisima ikya Yaakobho kyaarë. Yëësu akaikara mbareka iya ikisima kiyö, okore
         amuunye, ko bhoora oroghendo rwaarenga römörösëri. Yaarenga kya saa isansabha omobhasö.7-8 Enkaagha eno abheegha abha Yëësu bhaarenga bhaghëëyë okotonda ibhyakorya mu-mughi,
         akaasha-ho omokari Omosamaaria okotaha amanshë mu-kisima hayö. Yëësu akamötëëbhya
         igha, “Örë mokari, tangʼaana-ko amanshë nnywe.” 9 Mbe, omokari Omosamaaria uyö, akahonshora Yëësu igha, “N-kwakë uwe Umuyahudi, okonsabha
         amanshë agha ukunywa öni omokari uwa Ekesamaaria?” Yaabhöörri igho, ko bhoora Abhayahudi,
         tebhaighwerrananga na Abhasamaaria hë. 10 Yëësu akamohonshora igha, “Singa omanyirë ituho iya Waryobha, na igha n-nawë ono akökötëëbhya
         igha, ‘Ngʼaana amanshë nnywe,’ nokaamosabhirë, na umwene nakaakohaayë amanshë agha
         öbhöhöru.” 11 Omokari uyö akahonshora Yëësu igha, “Omonene, uwe toona eketahero hë, na ikisima n-ketambë,
         hai oraanyoore amanshë agha öbhöhöru? 12 Ömökörö uwëëtö Yaakobho, we yaatohaana ikisima keno, kora na umwene wonswe na-manshë
         ghano yaanywanga hamwë na abhaana abhaaye, na situgho isyaye. Bhoono toghambe igha
         uwe m-monene örë okokera ömökörö uwëëtö Yaakobho?” 13 Yëësu akamohonshora igha, “Ömöntö wowonswe igho ono akunywa amanshë ghano, naraighwenga
         inyonta. 14 Kasi ömöntö ono araanywe amanshë ghano ndaamohaane, uyö tariighwa ghwiki inyonta hë.
         Ko bhoora amanshë ghano ndaamohaane, ngaraabhe kya eseeka iya amanshë, mö-möntö uyö.
         Eseeka iyö, neraashorooshenga öbhöhöru ubhwa amakora ghonswe igho.”+15 Omokari uyö akahonshora Yëësu igha, “Omonene, ndakosaasaama ongʼaane-ko amanshë ghayö,
         okore ntakaaighwanga inyonta, kora ntakaashanga okotaha hano amanshë!” 16 Yëësu akamötëëbhya igha, “Kaghi obherekere mushaasha uwaaho, uushe nawe hano.” 17 Akahonshora Yëësu igha, “Öni teneena umushaasha hë.” Yëësu akamötëëbhya igha, “Oghambirë
         obhoheene igha toona umushaasha hë, 18 ko bhoora waabha na abhashaasha bhataano, umushaasha uyö oonawe bhoono igho, ti-mushaasha
         uwaaho hë. Ku riyö, no-bhoheene oghambirë.” 19 Omokari uyö akahonshora Yëësu igha, “Omonene, ndööshë igha uwe, m-mörööti örë. 20 Abhakörö abha Abhasamaaria, nku-nguku eno bhaasengerranga Waryobha, na bhëënyu Abhayahudi
         moraghamba igha, Yërusarëëmu ho ahasë aha okosaasaamera Waryobha.”+21 Yëësu akamohonshora igha, “Ore omokari, uwe otankumya, enkaagha iriihika-ho, eno motaresaasaamanga
         Taata Waryobha ku-nguku kono, handë Yërusarëëmu eera. 22 Bhëënyu Abhasamaaria, nkosaasaama mörë keno motamanyirë. Kasi bhëëtö Abhayahudi, nkosaasaama
         törë keno tomanyirë. Ko bhoora öbhöhönia, nko-Bhayahudi bhukurwera. 23 Kasi enkaagha eraasha, kora bhoono yaahikirë, eno abhantö bhano bhakosaasaama Taata
         Waryobha ko obhoheene, mbaremosaasaamanga ku Umwika, na ko obhoheene. Ko bhoora abhantö
         kya bhayö, mbo Taata Waryobha akutuna bhamosaasaamenga. 24 Waryobha nu-Mwika. Abhantö bhano bhakomosaasaama, bhonswe ni-igha bhamosaasaamenga
         ku Umwika, na obhoheene.” 25 Omokari uyö akatëëbhya Yëësu igha, “Nemanyirë igha Mesiya nariisha, ono okobherekerwa
         igha Kiristo. Ghwiki nemanyirë igha, hano ariisha, narëtötëëbhya amangʼana ghonswe
         igho.” 26 Yëësu akamohonshora igha, “Öni, ono nkushumaasha na uwe, nö-öni Kiristo.”27 Mbe, enkaagha iyö, abheegha abhaaye bhakakyora. Bhakaroghoora ko bhoora Yëësu yaashumaashanga
         na omokari.+ Kasi taaho kora ömwë ono yaabhöörri igha, “N-kë ukumutuna-ko?” handë igha, “N-kwakë
         ukushumaasha na omokari uyö?”28 Mbe, omokari uyö, akatigha hayö ensengo iyaaye iya amanshë, akaghya mu-mughi. Hano
         yaahikirë, akatëëbhya abhantö igha, 29 “Toghende momaahe ömöntö ono antëëbhëri amangʼana ghonswe igho ghano naakora. Hanga
         we Kiristo?” 30 Mbe, abhantö bhakarwa mu-mughi muyö, bhakaghya ku-Yëësu.31 Nyuma eno, abheegha abhaaye bhakamosaasaama igha, “Raabhi, otarya ibhyakorya.” 32 Akabhahonshora igha, “Öni neena ibhyakorya bheno bhëënyu motamanyirë.” 33 Mbe, abheegha abhaaye bhakabhoorania igha, “Kasi, m-möntö amörëëtëëyë hano ibhyakorya
         arëëyë?” 34 Yëësu akabhahonshora igha, “Ibhyakorya ibhyane no-kokora bhono ono yaantömirë akutuna
         igha nkore, kora mmarërri emeremo ighyaye. 35 Bhëënyu tekoghamba mörë igha, ‘Ghyatighaayë imyëri ene igho, toghese?’ Kasi öni ndabhatëëbhya
         igha, momaahe ëmëghöndö bhono ghërë, ibhyakorya bhyabhaayë ibhya okoghesa. 36 Ömöghësi nkunyoora arë ehoorohooro iyaaye. Nkokomania arë ibhyakorya ko okoghera iya
         amakora ghonswe igho, okore umwëmya na ömöghësi, bhashomerwe hamwë bhonswe igho. 37 Ku bhuyö ëkërëngyö keno n-kya heene igha, ‘Uwöndë nkwëmya arë, na uwöndë aghesa.’
         38 Naabhatömirë okoghesa bheno mötëëmiri. M-bantö bhandë bhanyankirë okokora emeremo,
         kasi bhëënyu, munyöörrë ehoorohooro iya emeremo ighyabho.”39 Mbe, bhoono Abhasamaaria abhaaru abha Sikaari hayö, bhakakumya Yëësu ko bhoora bhaaighuurë
         ghano omokari uyö yaaghambirë igha, “Ömöntö uyö, antëëbhëri amangʼana ghonswe igho
         ghano naakora.” 40 Hano Abhasamaaria bhaahikirë ku-Yëësu, bhakamosaasaama aikare hamwë nabho, akaikara
         mu-mughi ghuyö sinsikö ibhërë. 41 Abhantö abhaaru bhököngʼu bhakakumya Yëësu ko okoghera iya amangʼana ghano yaaghambanga.
         42 Abhasamaaria bhayö bhakatëëbhya omokari uyö igha, “Nkukumya törë ömöntö ono, te-ko
         okoghera iya ghano ötötëëbhëri, kasi n-ko bhono twighuurë bhëëtö abheene ghano akoghamba.
         Bhoono tomanyirë igha, obhoheene, ono we Ömötöörya uwa ekebhara.”Yëësu arahwënia omoona uwa omotangati(Mataayo 8:5-13; Ruuka 7:1-10)43 Hano sinsikö ibhërë syaahëtirë, Yëësu akarwa mu-mughi ughwa Sikaari na abheegha abhaaye,
         akaghëndërrya na oroghendo urwaye urwa ukughya mo-mokowa ughwa Ghariraaya. 44 Yëësu yaarenga aghambirë igha, ömörööti takosookwa na abhantö abhawaabho hë. 45 Hano yaahikirë mo-mokowa ughwa Ghariraaya, abhantö abha mo-mokowa ughwa Ghariraaya
         bhakamösërëënia bhuuya, ko bhoora bhaarööshë ghonswe igho ghano yaakörrë Yërusarëëmu
         haara, ko bhono abheene bhonswe, mbaarë ku-nyangi iya Epasaka.46 Yëësu akaghya ghwiki mu-mughi ughwa Kana iya mo-mokowa ughwa Ghariraaya, haara yaasyörri
         amanshë ghakabha idivai. Yaare-ho omonene+ ömwë ono mura uwaaye yaarë ömörööyë mu-mughi ughwa Kaperenaumu. 47 Hano omonene uyö yaaighuurë igha Yëësu yaakyörrë ukurwa Yudea n-Gariraaya hayö arë,
         akaghya ku-Yëësu. Akamosaasaama igha, aghende Kaperenaumu, ahwëni mura uwaaye m-mörööyë
         musingu. 48 Mbe, Yëësu akabhatëëbhya igha, “Hano motaraamaaha ebhemanyërryö na amakono timukukumya
         röndë hë.” 49 Omonene uyö akamohonshora igha, “Omonene uwaane, otangʼaaraara toghende mura uwaane
         ataraakwa.” 50 Kasi Yëësu akamohonshora igha, “Kaghi, omoona uwaaho ahwënirë.” Omonene uyö akakumya
         amangʼana ghano Yëësu yaamötëëbhëri, akatanora ukughya waaye.51 Urusikö urwa kabhërë hano waanyöörrë akërëngë ko-nshera, akasikana na abhaghorwa abhaaye,
         bhakamötëëbhya igha, omoona uwaaye ahwënirë. 52 Mbe, akabhabhöörya esa eno yaasimiri ukuhwena. Bhakamohonshora igha, “Ni-isho ehooma
         yaamwamökirë, hano yaahikirë saa muhungatë iya omobhasö.” 53 Mbe, suwaabho omoona uyö akamanya igha, mura uwaaye yaahwënirë enkaagha eeraeera Yëësu
         yaamötëëbhëri igha, “Omoona uwaaho ahwënirë.” Mbe, omonene uyö hamwë na bhonswe igho
         abha yeeka waaye, bhakakumya Yëësu. 54 Keno ne-kemanyërryö ikya kabhërë ikya rikono, keno Yëësu yaakörrë mo-mokowa ughwa
         Ghariraaya hano yaarwërëëyë mo-mokowa ughwa Yudea.+
            
               	Maaha mo-ketabho ikya Okosemoka 33:19, 48:22.

               	Maaha mo-ketabho ikya Isaaya 58:11.

               	Maaha mo-ketabho ikya Eheetoko iya Etoraati 11:29; 2 Amangʼana agha Senkaagha 6:6.

               	Bhakaroghoora ko bhoora Yëësu yaashumaashanga na omokari. Abhëëghya abha Abhayahudi tebhashumaashanga na abhakari hano bharëngë abheene igho,
                     ekenene ukushumaasha na abhakari abhaghëni.

               	Omonene. Ömöntö uyö yaakoranga emeremo ighya öbhööfisa haangʼë na omokama.

               	Maaha mo-ketabho ikya Yohana 2:11.

Yëësu arahwënia ritengʼo51 Hano ghayö ghaahööyë, Yëësu akatiira ukughya Yërusarëëmu okorya-yo inyangi nyabhorebhe
         iya Abhayahudi. 2 Yërusarëëmu muyö, ghwaare-mo ughuhiita oghonene ghono ghwaabherekerwanga ku-Kiëbhuraania
         igha, “Ughuhiita ughwa amangʼöndi.”+ Haangʼë na ughuhiita ghuyö, ryaare-ho riribha reno ryaabherekerwanga ku-Kiëbhuraania
         igha Bhëtizaata. Riribha riyö, ryaarë na obhosekerro bhutaano ubhwa imitimö, bhono
         mbwaainaarri riribha riyö. 3 Abharööyë m-baaru bhaarenga bharaayë hayö, abhahukuru, amatengʼo, na abharööyë abha
         amasusu. [Bhaaghanyanga igha amanshë ghabhurungwe, 4 ko bhoora maraika uwa Omonene Waryobha+ yaashanga abhurunga amanshë mwi-ribha riyö, ömörööyë ono yaasohanga-mo mbere, uyö
         we yaahwenanga öbhörööyë ubhwaye bhono yaarë nabho.]+5 Yaarenga-ho umushaasha uwöndë ahasë hayö, umushaasha uyö, m-mörööyë yaarë ku-ribhagha
         irya imyoka merongo etatö na monaane. 6 Mbe, hano Yëësu yaarööshë araayë hayö, akamanya igha yaaroora ribhagha ritambë, akamöbhöörya
         igha, “Uwe, nkutuna örë uhwene?” 7 Ömörööyë uyö akahonshora Yëësu igha, “Omonene, teneena ömöntö uwa okontoora mwi-ribha
         hano amanshë ghabhorongorwa. Hano natuna igha nsohe mwi-ribha muyö, ömöntö uwöndë
         antangatera okosoha-mo.” 8 Mbe, Yëësu akatëëbhya ömörööyë uyö igha, “Emoka ogheghe rishambi iryaho, oghende.”
         9 Kamwë igho, ömöntö uyö akahwena, akaghegha rishambi iryaye, akasimya okoghenda.Urusikö ruyö Yëësu yaahwënëri ömöntö uyö, nu-urwa Obhotooro+ rwaarë. 10 Ku bhuyö, abhatangati abha Abhayahudi bhakatëëbhya ömöntö uyö yaahwëniibhwi igha,
         “Reero nu-rusikö urwa Obhotooro, amaraghërryö teghakukwikërërrya okoghegha rishambi
         iryaho hë.” 11 Kasi umwene akabhahonshora igha, “Ömöntö ono anhwënëri, we antëëbhëri igha, ‘Emoka
         ogheghe rishambi iryaho, oghende.’” 12 Bhakamöbhöörya igha, “M-möntö kë uyö akötëëbhëri igha, ‘Ghegha rishambi iryaho oghende?’”
         13 Kasi ömöntö uyö yaahwëniibhwi, tiyaamanyirë ono yaamuhwënëri hë, ko bhoora Yëësu tiyaamaahekaini
         mo-bhantö abhaaru bhano bhaarë hayö.14 Hano ghayö ghaahööyë, Yëësu akasikana na ömöntö uyö kö-bhööri ubhwa risengerro, akamötëëbhya
         igha, “Bhoono uhwënirë, kasi wangarre, utighe okokora ëbhëbhë. Hano otaatighe, engʼana
         indito bhököngʼu, irikunyoora okokera iyö waarenga nayo.” 15 Këmwë ömöntö uyö akaghya ökötëëbhya abhatangati abha Abhayahudi igha, Yëësu we yaamuhwënëri.
         16 Mbe, abhatangati abha Abhayahudi bhakasimya kunyankya Yëësu, ko bhoora yaahwënianga
         abhantö kora ku-rusikö urwa Obhotooro.17 Kasi Yëësu akabhahonshora igha, “Waryobha n-Taata, nkokora arë emeremo sinkö syonswe
         igho, nkyo kekoghera na öni wonswe ndakora emeremo.” 18 Ko okoghera iya amangʼana ghayö Yëësu yaaghambirë, abhatangati abha Abhayahudi bhakasimya
         ukutuna enshera iya ukumwita. Te-ko okoghera iya obhosarya ubhwa urusikö urwa Obhotooro
         ubhwene igho, kasi na ko bhoora yaaghambanga igha, Waryobha n-Suwaabho. Ku bhuyö bhakamaaha
         igha, nkwirengʼaania arë na Waryobha.Obhotoro ubhwa Omoona uwa Waryobha19 Yëësu akahonshora abhatangati bhayö igha, “No-bhoheene nkobhatëëbhya igha, Omoona
         uwa Waryobha, takotora okokora ryoryonswe igho ko obhotoro ubhwaye hë. Kasi nkokora
         arë ghano akomaaha Suwaabho arakora. Ghonswe igho ghano Suwaabho akokora, ngo ghayöghayö
         na Omoona wonswe araakore. 20 Ko bhoora Taata nahanshirë Omoona uwaaye, nkyo kekoghera aramwörökya kera ëkëntö keno
         akokora, kora naraamwöröki amangʼana amarito okokera ghano, okore moroghoore bhököngʼu.
         21 Kya bhono Taata akuryökya abhaku, na okobhahaana öbhöhöru, ni-ighoigho Omoona wonswe
         akohaana öbhöhöru ömöntö wowonswe ono akutuna igha ahaane. 22 Taata takobhotorra ikiina ömöntö wowonswe igho, kasi yaahaana Omoona ubhwera bhwonswe
         igho ubhwa okobhotorra ikiina abhantö bhonswe igho. 23 Yaakörrë igho, okore abhantö bhonswe igho bhasooke Omoona kya bhono bhakosooka Taata.
         Ömöntö ono atakonsooka öni Omoona, uyö takosooka Taata ono yaantoma. 24 No-bhoheene nkobhatëëbhya igha, ömöntö ono akwighwa engʼana iyaane na ukukumya Waryobha
         ono yaantoma, uyö naana öbhöhöru ubhwa amakora ghonswe igho. Ömöntö kya uyö, tarebhotorrwa
         ikiina hë. Uyö amarrë ukwamboka ukurwa mu-ruku, bhoono asöhirë mö-bhöhöru. 25 No-bhoheene nkobhatëëbhya igha, enkaagha eraasha, kora bhoono ihikirë, eno abhaku
         bharaaighwe engamba iya Omoona uwa Waryobha. Abhaku bhano bharaaighwe engamba iyö,
         mbaraabhe na öbhöhöru. 26 Kya bhono Taata arëngë esemoko iya öbhöhöru, ni-ighoigho kora yaahaana Omoona uwaaye
         esemoko iya öbhöhöru bhuyö. 27 Ghwiki, yaamohaana ubhwera ubhwa okobhotorra abhantö ibhiina, ko bhoora m-Moona uwa
         Ömöntö. 28 Motakaaroghoora amangʼana ghayö ngambirë, ko bhoora enkaagha irihika-ho, eno abhaku
         bhonswe igho abha mo-sembeehera, bhariighwa engamba iyaaye. 29 Mbarirwa-mo, mbariryökibhwa na Waryobha. Bhano bhaakora amangʼana amaiya, mbarehaanwa
         öbhöhöru. Kasi bhano bhaakora amangʼana amaghogho, mbarebhotorrwa ikiina.”30 Yëësu akaghëndërrya okoghamba igha, “Tentore okokora engʼana yoyonswe igho öni umwene
         igho hë. Kasi bhono nkwighwa, mbo nkobhotorra abhantö ikiina. Öbhöbhötöri ubhwane
         ubhwa ikiina, m-bwa heene, ko bhoora tenkokora bhono öni umwene nkutuna hë, kasi bhono
         Taata Waryobha ono yaantoma akutuna, mbo nkokora. 31 Hano ndaaimererre amangʼana aghaane öni umwene, ubhwimërërri ubhwane bhuyö, tebhoobhe
         ubhwa obhoheene hë. 32 Kasi aaho uwöndë ghwiki ono akwimererra amangʼana aghaane, uyö n-Waryobha, na öni
         nemanyirë igha, ubhwimërërri ubhwaye, nu-bhwa obhoheene. 33 Bhëënyu mwaatömirë abhantö ku-Yohana Omobhatiisya, wonswe akaimererra obhoheene ubhwa
         amangʼana aghaane. 34 Tërëngë igha nu-bhwimërërri ubhwa abhantö nkutuna, kasi nkobhatëëbhya ndë ghonswe
         igho ghayö, okore mötööribhwi. 35 Yohana Omobhatiisya yaarenga kya etara eno ekooka na ökömërëkya mu-kisuntë, na bhëënyu
         mwaashëngëëyë obhorabhu bhuyö ku-ribhagha ike igho. 36 Kasi ubhwimërërri bhono öni neenabho, m-bonene okokera ubhwa Yohana bhoora. Ubhwimërërri
         bhuyö, ne-meremo gheno Taata yaangʼaayë igha ngemarërri. Emeremo ighyane nkwörökya
         ghërë igha, Taata Waryobha we yaantoma. 37 Taata Waryobha ono yaantoma, yaanyimererra kö-bhëënyu. Engamba iyaaye, temwakaaighuurë
         kora hake hë. Ituubho iyaaye, temomanyirë bhono ërë hë. 38 Kora engʼana iyaaye, temoonayo mo-senkoro isyënyu hë. Ghayö ngo ghakoghera motakunkumya,
         öni ono naatomwa na Waryobha kö-bhëënyu.39 “Moraitaaha bhököngʼu Amaandeko Amahörëëru ko bhoora mokokanya igha, moratora ukunyoora
         muyö öbhöhöru ubhwa amakora ghonswe igho. Kasi obhoheene Amaandeko Amahörëëru ghayö,
         ngo ghakunyimererra. 40 Kora timukutuna muushe ku-öni, okore mbahaane öbhöhöru ubhwa amakora ghonswe igho.
         41 Tinkutuna ukukumibhwa na abhantö hë. 42 Kasi öni mmarrë okomanya igha, temohanshirë Waryobha mo-senkoro isyënyu hë. 43 Öni nishirë ku ubhwera ubhwa Taata Waryobha, kasi bhëënyu timukunyikërrya hë. Kasi
         hano ömöntö uwöndë ariisha ku ubhwera ubhwaye umwene, mmurimwikërrya. 44 Bhoono iyakë moraankumi rëndë mbe keno mukutuna n-sinkuma isyënyu abheene ko bheene,
         kasi sinkuma seno sikurwa ku-Waryobha timukusituna hë? 45 Motakaakanya igha, öni nembashongera ko-Taata, Mosa ono mukwesegha, we akobhashongera.
         46 Ko bhoora singa mwaakumya amangʼana agha Mosa, öni wonswe mokaankumiri, ko bhoora
         Mosa yaandëkirë amangʼana aghaane. 47 Kasi bhoono hano motakukumya amangʼana ghano Mosa yaandëkirë, n-kë keraaghere mukumi
         amangʼana aghaane?”
         
            
               	Umughi ughwa Yërusarëëmu ghwaahaghaashëëywë obhogho ubhwa amaghena, bhono bhwaainaarrë
                     umughi ghwonswe igho. Obhogho bhuyö, bhwaarë na ebhesaku ibhyaru. Kera ekesaku kyaarë
                     na iriina irya-ko. Ekesaku ëkëmwë kyaahaaywë iriina irya Ughuhiita ughwa amangʼöndi, ko bhoora ekesaku kiyö kyaarë haangʼë na omoteera, ghono bhaaghörryanga-mo amangʼöndi
                     na sityënyi isyëndë. Maaha mo-ketabho ikya Nëhëmia 3:1, 12:39.

               	Maraika uwa Omonene Waryobha. Maaha mo-faharaasa.

               	Amangʼana ghano gharëngë mo-bhebhandërryö kya bheno […] ni-igha, tegharëngë mo-senakara
                     isyëndë isya Ikiyunaani.

               	Obhotooro. Maaha mo-faharaasa.

Abhantö okoheteera ëbhëkwë bhitaanobharahaanwa ibhyakorya na Yëësu(Mataayo 14:13-21; Maariko 6:33-44; Ruuka 9:12-17)61 Hano ghayö ghaahööyë, Yëësu akaamboka inyansha iya Ghariraaya, iriina iryëndë erabherekerwa
         igha, inyansha iya Tibhëëria. 2 Rikomo rinene irya abhantö ryaasoorananga Yëësu, ko bhoora ryaarenga rërööshë ebhemanyërryö
         ibhya amakono ghano yaakoranga agha ukuhwënia abharööyë. 3 Ku bhuyö Yëësu akariina ku-nguku hamwë na abheegha abhaaye, akaikara nabho-ko. 4 Enkaagha iyö, inyangi iya Abhayahudi iya Epasaka n-haangʼë yaarë.5 Hano Yëësu yaarööshë rikomo rinene irya abhantö reraasha ko-we, akabhöörya Firipö
         igha, “Hai tokaaghora ibhyakorya tohaane abhantö bhano bharaaghere?” 6 Yëësu yaabhöörri Firipö igho, ku ukumushaashya, ko bhoora yaarenga amanyirë umwene
         bhono akaakörrë. 7 Firipö akamohonshora igha, “Kora emekaate ighya sidinaari amaghana abhërë,+ tighikwisa hë, nokatwenera ömöntö kakekake igho.” 8 Hayö ho Anderea umwegha uwöndë uwa Yëësu, mumura uwaabho Simööni Peetero enda ëmwë,
         akatëëbhya Yëësu igha, 9 “Aahano umumura uwöndë, aana emekaate etaano ighya ishayiri, na sinswë ibhërë. Bhoono
         ibhyakorya bhiyö mbiisa rikomo ryangʼana hano?” 10 Mbe, Yëësu akaraghërrya abheegha abhaaye igha, “Mötëëbhi abhantö bhaikare.” Ahasë
         hayö haarë na ubhunyanki ubhwaru, abhantö bhakaikara ko-manyanki. Ekerengere ikya
         abhashaasha abheene igho, bhano bhaare-ho, nkyaaheteeranga abhantö ëbhëkwë bhitaano.
         11 Mbe Yëësu akaghegha emekaate ghiyö, akakumya Waryobha, akatwenera abhantö bhano bhaarenga
         bhaikaayë. Akakora ighoigho na sinswë syonswe, kera ömöntö akanyoora ko okorengʼaana
         na bhono yaatunanga.12 Hano abhantö bhonswe igho bhaaighötirë, Yëësu akatëëbhya abheegha abhaaye igha, “Mokomani
         ebhesansa bhyonswe igho ibhya ibhyakorya bheno bhetamirë, okore bhetakaasareka.” 13 Mbe, bhakakomania ebhesansa ibhya ibhyakorya bhyonswe igho bheno bhyaatamirë, bhakaishörya
         ebhekapo ikömi na bhibhërë ibhya emekaate ighya ishayiri.14 Hano abhantö bhayö bhaarööshë rikono irya ekemanyërryö kiyö Yëësu yaakörrë, bhakaghamba
         igha, “Obhoheene ömöntö ono, nö-mörööti uwa Waryobha, ono twaitengʼeranga igha, naraashe
         ko-kebhara kono.”+15 Ko bhono Yëësu yaamanyirë igha, abhantö bhayö mbaatunanga bhamokore igha abhe omokama
         uwaabho kwa nguru, akatanora akarwa hayö, akaghya ghwiki mu-nguku umwene igho.Yëësu araghenda ku-nyansha kighörö(Mataayo 14:22-33; Maariko 6:45-52)16 Enkaagha iya omoghoroobha, abheegha abha Yëësu bhakangʼaaraara ukughya ku-nyansha
         iya Ghariraaya. 17 Bhakariina mu-bhwato, na ukusimya oroghendo urwa ukwamboka inyansha ukughya mu-mughi
         ughwa Kaperenaumu. Enkaagha iyö, n-kisuntë kyaarë, kasi Yëësu tuwaanyöörrë araasha
         hë.18 Mbe, inyansha ekasareka, ko bhoora rikama rirörö ryaaherranga. 19 Hano abheegha abha Yëësu bhaarenga bhahikirë obhotambë ubhwa sikiromiita isaano handë
         isansabha igho, bhakamaaha Yëësu araghenda ko-manshë kighörö, haangʼë na ubhwato,
         bhakoobhoha. 20 Yëësu akabhatëëbhya igha, “Motakoobhoha nö-öni!” 21 Mbe, bho bhakatuna igha ariine mu-bhwato. Kamwë igho, ubhwato bhokahika humbu eno
         bhaaghyanga.Yëësu we ibhyakorya bheno bhekohaana abhantö öbhöhöru22 Hano bhwaakëëyë, rikomo irya abhantö bhano bhaatighaayë humbu iya inyansha eera, bhakamaaha
         igha ubhwato m-bömwë igho bhwaare-ho. Kora mbaamanyirë igha, Yëësu tiyaahinaini hamwë
         na abheegha abhaaye, mu-bhwato moora hë, kasi abheegha abhaaye, na-bheene igho bhaaghëëyë.
         23 Mbe, bhakaasha abhantö na amaato aghandë ukurwa Tibhëëria, bhakahika ahasë hano rikomo
         irya abhantö bhaarëëyë emekaate hano Omonene Yëësu yaakumiri Waryobha. 24 Hano rikomo irya abhantö bhayö ryaamanyirë igha Yëësu tiyaarë hayö hë, kora abheegha
         abhaaye bhonswe tebhaare-ho hë, bhakariina mo-maato ghayö, bhakaghya Kaperenaumu ukutuna
         Yëësu.25 Hano abhantö bhayö bhaahikirë humbu iya inyansha, bhakanyoora-yo Yëësu, bhakamöbhöörya
         igha, “Raabhi, n-dööhë waasha eno?” 26 Yëësu akabhahonshora igha, “No-bhoheene nkobhatëëbhya igha, nemanyirë keno mokontonera.
         Nkuntuna mörë te-ko bhoora igha momanye ensonga iya ebhemanyërryö ibhya amakono bheno
         naakora, kasi n-ko bhoora naabhahaayë emekaate, mokarya, mokeeghota. 27 Motakaakoranga emeremo ko okoghera iya ukunyoora ibhyakorya bheno bhekosareka, kasi
         mokorenga emeremo ko okoghera iya ibhyakorya bheno bhëköghëndërrya okobha-ho kora
         nkohaana bhërë abhantö öbhöhöru ubhwa amakora ghonswe igho. Ibhyakorya bhiyö, mbyo
         öni Omoona uwa Ömöntö nkohaana abhantö, ko bhoora Taata Waryobha yaangʼaana obhotoro
         ubhwa okokora ghayö.” 28 Mbe, bhakabhöörya Yëësu igha, “N-kë tokaakora, okore tokore amangʼana ghano Waryobha
         akutuna?” 29 Yëësu akabhahonshora igha, “Amangʼana ghano Waryobha akutuna mokore n-gaano hano,
         munkumi öni, ono naatomwa nawe.”30 Mbe, bhakamöbhöörya igha, “Bhoono n-kemanyërryö kë oraakore ikya rikono keno toraamaahe,
         tukukumi? Ne-ngʼana kë oraakore? 31 Abhakörö abhëëtö bhaarëëyë ibhyakorya bheno bhyaabherekerwanga igha, emana+ hano bhaarenga ku-riköngö, kya bhono Amaandeko Amahörëëru ghakoghamba igha, ‘Yaabhahaayë
         ibhyakorya ibhya ukurwa mu-ryobha bharaaghere.’ +” 32 Mbe Yëësu akabhatëëbhya igha, “No-bhoheene nkobhatëëbhya igha, tërëngë igha Mosa we
         yaahaayë bhaaghuuka wëënyu ibhyakorya bheno bhyaaruurë mu-ryobha, kasi n-Taata we
         akobhahaana ibhyakorya ibhya obhoheene bheno bhikurwa mu-ryobha. 33 Ko bhoora ibhyakorya ibhya Waryobha m-beno bhikurwa mu-ryobha, na ibhyakorya bhiyö,
         nö-öni ono nkohaana öbhöhöru abhantö bhonswe igho abha ko-kebhara.” 34 Mbe, abhantö bhayö bhakatëëbhya Yëësu igha, “Omonene, tohaanenga ibhyakorya ibhya
         eteemo iyö sinsikö syonswe igho.” 35 Yëësu akabhahonshora igha, “Öni nö-öni ibhyakorya bheno bhekohaana abhantö öbhöhöru.
         Ömöntö wowonswe igho ono akuusha ku-öni, na ukunkumya, tariighwa röndë umweko hë.
         Ghwiki tariighwa inyonta kora hake hë.36 “Kasi öni naabhatëëbhya igha, nokaanyoora möndööshë, kasi timukukumya hë. 37 Abhantö bhonswe igho bhano Taata akongʼaana, mbaraashe ku-öni. Umukumya ono akuusha
         ku-öni, tinkumwanga hë. 38 Öni tenaasha ukurwa mu-ryobha okore nkore bhono nkutuna, kasi naasha igha, nkore bhono
         akutuna Taata ono yaantoma. 39 Keno akutuna ono yaantoma ni-igha, ntakasirya ömöntö kora ömwë ko bhano akongʼaana,
         kasi mbaryöki urusikö urwa umuhiko. 40 Keno Taata akutuna ni-igha, kera ömöntö ono akomanya igha öni m-moona uwa Taata Waryobha
         ndë, na ukunkumya, ni-igha abhe na öbhöhöru ubhwa amakora ghonswe igho. Uyö öni nindimuryökya
         urusikö urwa umuhiko.”41 Mbe Abhayahudi abha hayö, bhakasimya ukwibhëmbëërya ko bhoora Yëësu yaighambirë igha,
         “Nö-öni ibhyakorya bheno bhikurwa mu-ryobha.” 42 Bhakabhoorania igha, “Kanaa, ono ti-Yëësu omoona uwa Yusufu, kora abhaibhöri abhaaye
         bhonswe igho ntobhamanyirë? Bhoono n-kwakë akoghamba igha, ‘Naarwa mu-ryobha?’” 43 Yëësu akabhahonshora igha, “Mutighe ukwibhëmbëërya abheene ko abheene ko amangʼana
         aghaane. 44 Taaho ömöntö ono akotora ukuusha ku-öni, hano atatangatirwë na Taata Waryobha ono
         yaantoma. Na ömöntö uyö, we ndiryökya urusikö urwa umuhiko. 45 Amaandeko Amahörëëru agha abharööti gharaghamba igha, ‘Abhantö bhonswe igho, mbaryëghibhwa
         na Waryobha.’+ Mbe ömöntö wowonswe igho ono akwitegherra na ukwegha ukurwa ko-Taata, nkuusha arë
         ku-öni. 46 Taaho ömöntö ono yaamaaha Taata Waryobha, kasi nö-öni umwene igho namomaaha, ko bhoora
         nku-mwene uyö naarwa.47 “No-bhoheene nkobhatëëbhya igha, ömöntö wowonswe igho ono akunkumya, uyö naana öbhöhöru
         ubhwa amakora ghonswe igho. 48 Öni nö-öni ibhyakorya bheno bhekohaana abhantö öbhöhöru. 49 Nokaanyoora abhakörö abhëënyu bhaarëëyë emana ku-riköngö, kasi mbaakuurë. 50 Kasi hano, bheeho ibhyakorya bheno bhiruurë mu-ryobha. Ku bhuyö ömöntö ono araaraaghere
         ibhyakorya bhiyö, uyö tarikwa hë. 51 Öni nö-öni ibhyakorya ibhya öbhöhöru bheno bhyaarwa mu-ryobha. Ömöntö ono araaraaghere
         ibhyakorya bhiyö, nkobha arë na öbhöhöru ubhwa amakora ghonswe igho. Ibhyakorya bheno
         ndaahaane abhantö bhonswe igho ko okoghera iya öbhöhöru, nö-möbhërë ughwane.”52 Mbe, Abhayahudi bhakasimya ukunyeerana senkaani kö okobhoorania igha, “Ömöntö ono
         iyakë araatore okotohaana ömöbhërë ughwaye, toraaghere?” 53 Ku bhuyö Yëësu akabhatëëbhya igha, “No-bhoheene nkobhatëëbhya igha, hano moraange
         okorya ömöbhërë ughwane, na ukunywa amaanyinga aghaane öni Omoona uwa Ömöntö, temoobhe
         na öbhöhöru ubhwa amakora ghonswe igho hë. 54 Ömöntö ono akorya ömöbhërë ughwane na ukunywa amaanyinga aghaane, uyö naana öbhöhöru
         ubhwa amakora ghonswe igho, na uyö, we ndiryökya urusikö urwa umuhiko. 55 Ko bhoora ömöbhërë ughwane, ngo ibhyakorya ibhya obhoheene, na amaanyinga aghaane,
         ngo ikinywebhwa ikya heene. 56 Ömöntö ono akorya ömöbhërë ughwane na ukunywa amaanyinga aghaane, uyö nköghëndërrya
         arë okobha na öbhömwë na öni na öni wonswe nköghëndërrya ndë okobha öbhömwë nawe.
         57 Taata Waryobha ömöhöru yaantoma, na öni wonswe neena öbhöhöru ukurwa ku umwene uyö.
         Ku bhuyö ömöntö ono araandaaghere, uyö naraanyoore öbhöhöru ukurwa ku-öni.+58 Mbe, öni nö-öni ibhyakorya bheno bhiruurë mu-ryobha. Ibhyakorya bheno bhetatuubhaini
         na ibhyakorya bheno abhakörö abhëënyu bhaarëëyë, bhakakwa. Kasi ömöntö ono araandaaghere
         öni, uyö naraabhe na öbhöhöru ubhwa amakora ghonswe igho.” 59 Yëësu yaaghambirë amangʼana ghayö, enkaagha eno yëëghyanga mu-nyumba iya esango iya
         Abhayahudi,+ Kaperenaumu haara.Abheegha abhaaru bharatigha ukukumya Yëësu60 Hano abhantö abhaaru mo-bheegha abhaaye bhaaighuurë amangʼana ghayö, bhakaghamba igha,
         “Amëëghyö ghano m-marito bhököngʼu! N-nawë akaghakumya?” 61 Hano Yëësu yaangʼurrë igha, abheegha abhaaye nkwibhëmbëërya bharë ko okoghera iya
         amangʼana ghayö yaaghambirë, akabhabhöörya igha, “Kasi, engʼana iyö nebhatimbirë?
         62 Bhoono iyakë erebha hano moreemmaaha öni Omoona uwa Ömöntö, ndatiira ukughya mu-ryobha
         ahasë hano naarë ekembere? 63 Umwika uwa Waryobha we akohaana abhantö öbhöhöru. Esemoko iya ömöntö, teena obhotoro
         bhwobhwonswe bhoora hë. Amangʼana ghano mbatëëbhëri, na-agha Umwika uwa Waryobha,
         kora ngaana öbhöhöru ubhwa amakora ghonswe igho. 64 Kasi hobharë abhandë mö-bhëënyu, bhano bhakwanga ukunkumya.” Yëësu yaaghambirë igho,
         ko bhoora yaamanyirë ukurwa okosemoka igha, m-baabho wë bhaamukumyanga, na ghwiki
         igha n-nawë akaamunyëërëëyë inikö. 65 Mbe akaghëndërrya okobhatëëbhya igha, “Kiyö nkyo këghërrë nkabhatëëbhya igha, taaho
         ömöntö ono akotora ukuusha ku-öni, hano atatangatirwë na Taata.”66 Hano bhaaighuurë amangʼana ghayö, abhaaru mo-bhasoorani abhaaye, bhakamutigha, ghwiki
         tebhamara bhamosoorane hë. 67 Mbe, Yëësu akabhöörya abheegha ikömi na bhabhërë bhaara igha, “Kasi, na bhëënyu bhonswe
         nkutuna mörë okotanora?” 68 Simööni Peetero akamohonshora igha, “Omonene, nkö-öwë toraabhate? Uwe noona amangʼana
         ghano ghakotohaana öbhöhöru ubhwa amakora ghonswe igho. 69 Bhëëtö nkukumya törë, kora ntomanyirë igha, uwe m-Möhörëëru uwa Waryobha örë.” 70 Ho bhoono Yëësu yaabhatëëbhëri igha, “Tenaabhashaaghora bhëënyu ikömi na bhabhërë?
         Kasi ömwë mö-bhëënyu muyö, aamo uwa Oghosambwa.”+71 Hayö Yëësu yaashumaasheranga Yuuda omoona uwa Simööni Isikariyote. Ko bhoora uyö,
         we yaanyëërëëyë Yëësu inikö, nokaanyoora yaarenga ömwë mo-bheegha ikömi na bhabhërë
         bhaara.
         
            
               	Sidinaari amaghana abhërë. Ekerengere kiyö ni-ikya ehoorohooro iya ömöntö iya imyëri monaane kyaarë. 

               	Maaha Eheetoko iya Etoraati 18:15-19.

               	Maaha mo-ketabho ikya Ukurishoka 16:4-36.

               	Maaha mo-ketabho ikya Zabhuri 78:24.

               	Maaha mo-ketabho ikya Isaaya 54:13.

               	Maaha mo-ketabho ikya Yohana 5:21.

               	Inyumba iya esango iya Abhayahudi. Maaha mo-faharaasa. 

               	Oghosambwa. Maaha mo-faharaasa.

Bhawamwabho Yëësu bharanga ukumukumya71 Hano ghayö ghaahööyë, Yëësu akabha arainaaranaara mo-mokowa ughwa Ghariraaya. Tiyaatunirë
         ainaarenaare Yudea, ko bhoora abhatangati abha Abhayahudi bhaatunanga bhamwite. 2 Mbe, bhoono inyangi iya Ibhighutu+ ibhya Abhayahudi okanyoora ihikirë haangʼë. 3 Bhawamwabho bhakamötëëbhya igha, “Karwe hano oghende Yudea, okore abheegha abhaaho
         bhamaahe amakono ghano okokora. 4 Hano ömöntö yatuna igha amanyekane ko-bhantö, takokora emeremo ighyaye kwa ikibhisirë
         hë. Nyoore oratora okokora amangʼana ghano, kaghi wiyöröki ko-bhantö bhonswe igho,
         okore bhakomanye.” 5 Bhawamwabho bhayö bhaamötëëbhëri igho, ko bhoora kora abheene bhonswe tebhaamukumyanga
         hë. 6 Mbe, Yëësu akabhahonshora igha, “Enkaagha iyaane iya ukughya iyö, teraahika hë, kasi
         bhëënyu moratora ukughya enkaagha yoyonswe igho. 7 Abhantö abha ko-kebhara kono, tebhaana ikibhuno keno keraaghere bhabhareghe hë, kasi
         öni bharaandegha, ko bhoora nkobhatëëbhya igha, amangʼana aghaabho m-maghogho. 8 Mutiire bhëënyu abheene ukughya Yërusarëëmu ku-nyangi. Öni tinkughya ku-nyangi iyö
         hë, ko bhoora enkaagha iyaane teraabha hë.” 9 Hano Yëësu yaamarrë okoghamba amangʼana ghayö, akatighara mo-mokowa ughwa Ghariraaya.10 Kasi hano bhawamwabho bhaaghëëyë Yërusarëëmu ku-nyangi, Yëësu wonswe akatiira ukughya-yo,
         kasi kwa bhubhise, te-harabhuharabhu igho hë. 11 Mbe, abhatangati abha Abhayahudi, bhano bhaarë ku-nyangi, bhakatuna Yëësu. Bhakabhöörërrya
         abhantö igha, “Kanaa ömöntö oora hai arëngë?” 12 Abhantö abhaaru bhakabha bharanyeerana senkaani ko okoghera iya Yëësu. Abhandë bhakaghamba
         igha, Yëësu m-möntö uwa heene, kasi abhandë bhakaghamba igha, ti-igho hë, kasi na-bhantö
         akongʼaina. 13 Kasi tiyaare-ho ömöntö ono yaaghambirë Yëësu harabhurabhu igho, ko bhoora mboobhohanga
         abhatangati abha Abhayahudi.Yëësu arëëghya abhantö mu-risengerro14 Hano sinsikö isya inyangi syaahikirë ghatëghatë, Yëësu akaghya, akasoha kö-bhööri
         ubhwa risengerro, akasimya ukwëghya abhantö. 15 Hayö ho abhatangati abha Abhayahudi bhaaröghöörrë, kora bhakaghamba igha, “Ömöntö
         ono hai yaamanyera amangʼana ghano ghonswe igho, na mbe tiyasoma hë?” 16 Mbe, Yëësu akabhahonshora igha, “Amëëghyö ghano nkwëghya, tegharëngë aghaane hë, kasi
         na-mëëghyö agha ono yaantoma. 17 Ömöntö wowonswe igho ono akutuna okokora bhono Waryobha akutuna, uyö naraamanye igha,
         amëëghyö ghano nku-Waryobha ghaarwa. Kora ghwiki naraamanye igha, tenkoghamba ku ubhwera
         ubhwane umwene hë. 18 Ömöntö wowonswe igho ono akoghamba ku ubhwera ubhwaye umwene, uyö nu-bhuhika ubhwaye
         umwene akwitonera. Kasi ono akutuna ubhuhika ubhwa oora yaamotoma, uyö no-bhoheene
         akoghamba, takoghamba obhorongo hë.”19 Yëësu akaghëndërrya okobhatëëbhya igha, “Mmomanyirë igha, Mosa yaabhahaayë amaraghërryö
         agha Waryobha. Kasi taaho ömöntö mö-bhëënyu, ono akoghoota amaraghërryö ghayö. Bhoono
         n-kwakë mukutuna ukunyita?” 20 Rikomo irya abhantö rekamohonshora igha, “Uwe n-disambwa onaryo! N-nawë akutuna ukukwita?”
         21 Yëësu akabhahonshora igha, “Naakörrë hano rikono rimwë urusikö urwa Obhotooro, bhëënyu
         bhonswe igho mokaroghoora.+22 Maaha, Mosa yaabhahaayë amaraghërryö agha okosaara abhaana abhëënyu abha ikishaasha.
         Ti-igha amaraghërryö ghayö, nko-Mosa ghaarwërëëyë, nko-bhaaghuuka bhëënyu+ ghaarwërëëyë. Maaha nkosaara mörë abhaana abhëënyu, kora urusikö urwa Obhotooro.
         23 Morakora omotono ughwa okosaara kora urusikö urwa Obhotooro ko okoghera iya okoghoota
         amaraghërryö agha Mosa. Bhoono n-kwakë mokondererra ko bhoora igha naahwënëri ömöntö
         urusikö urwa Obhotooro? 24 Motakaabhotora ikiina ko okoghera iya amangʼana ghano ghakomaahekana agheene igho,
         kasi mobhotore ikiina bhwaheene.”Abhantö bharabhoorania nyoore Yëësu we Kiristo25 Mbe, abhantö abhandë Yërusarëëmu hayö, bhakabhoorania igha, “Kasi, ömöntö ono te-we
         ono abhatangati abhëëtö bhakutuna igha bhaite? 26 Maaha nkoghamba arë harabhurabhu igho, kasi tebhakömötëëbhya engʼana hë! Eratora okobha
         igha, abhatangati bhamarrë okomanya obhoheene igha we Kiristo? 27 Ömöntö ono ntomanyirë hano akurwa, kasi Kiristo umwene hano ariisha, taaho ömöntö
         aremanya hano arwërëëyë hë!” 28 Hano Yëësu yëëghyanga kö-bhööri ubhwa risengerro, akakonga araghamba harabhurabhu
         igho igha, “No-bhoheene igha mommanyirë, na iyö nkurwa mohamanyirë. Momanye igha,
         tenaasha hano ku ubhwera ubhwane umwene hë, kasi ono yaantoma, nu-uwa obhoheene, kora
         bhëënyu temomomanyirë hë. 29 Öni nemomanyirë, ko bhoora nku-uyö naarwa, kora we yaantoma.” 30 Ku bhuyö bhakatuna igha bhamoghoote, kasi taaho ömöntö ono yaamöghöötirë hë, ko bhoora
         enkaagha iyaaye, tiyaarenga eraahika hë.31 Kasi abhantö abhaaru bhano bhaarë hayö bhakakumya Yëësu. Abhantö bhayö bhakaghamba
         igha, “Hano Kiristo ariisha, narekora ebhemanyërryö ibhyaru ibhya amakono okokera
         bheno ömöntö ono yaakora?”Abhasirikare bharatomwa okoghoota Yëësu32 Mbe, hano Abhafarisaayo bhaaighuurë rikomo irya abhantö rerashamerrana amangʼana ghayö,
         Abhafarisaayo bhayö hamwë na abhanene abha abhasëngëri bhakatoma abhasirikare abhaabho
         bhaghoote Yëësu. 33 Ku bhuyö Yëësu akatëëbhya abhantö bhayö igha, “Nendaabhe na bhëënyu ku-ribhagha ike
         igho, hayö ho ndaamare nkyore ko-ono yaantoma. 34 Murintuna, kasi timuriinnyoora hë. Kora ahasë hayö ndebha, bhëënyu temotore ukuhika-yo
         hë.” 35 Amangʼana ghayö, ghaaghërrë abhatangati abha Abhayahudi bhakateebhania igha, “Ömöntö
         ono hai araaghi twange ukumunyoora? Kasi, nkutuna arë ukughya ko-Bhayahudi bhano bhaanyaraghana
         ukughya mu-bhyaro ibhyëndë, na ukwëghya abhantö bhano bhatarë Abhayahudi? 36 Ensonga iya ghayö aghambirë në-ëëhë, igha, ‘Murintuna, kasi timuriinnyoora hë. Kora
         ahasë hayö ndebha, bhëënyu temotore ukuhika-yo hë’?”Yëësu arashumaashera amangʼana agha Umwika Ömöhörëëru37 Urusikö urwa okomarërrya inyangi iyö, ndu-sikö oronene rwaabhanga. Mbe, Yëësu akemerra
         kö-bhööri ubhwa risengerro, akaghamba bhököngʼu igha, “Ömöntö ono araaighwe inyonta,
         aashe ku-öni, anywe amanshë. 38 Amaandeko Amahörëëru gharaghamba igha, ömöntö ono akunkumya, naraabhe na ibhyoro ibhya
         amanshë agha öbhöhöru bheraghera mu-mwene.”+39 Yëësu yaaghambirë amangʼana ghayö ku ukushumaashera Umwika Ömöhörëëru, ono bharehaanwa
         abhantö bhonswe igho bhano bhakukumya Yëësu. Enkaagha iyö, waanyöörrë Waryobha ataraatoma
         Umwika uwaaye ko-obho, ko bhoora tuwaanyöörrë Waryobha arahaana Yëësu ubhuhika hë.Abhantö bharanga okorengerrania ko okoghera iya Yëësu40 Hano abhantö abhandë mu-rikomo riyö bhaaighuurë amangʼana ghayö, bhakaghamba igha,
         “M-maheene, ömöntö ono nö-mörööti ono tokoghanya ukurwa ku-Waryobha.”+41 Abhantö abhandë bhakaghamba igha, “Ömöntö ono n-Kiristo.” Kasi abhandë bhakaghamba
         igha, “Ti-igho hë, Kiristo taatore ukurwera mo-mokowa ughwa Ghariraaya hë. 42 Kasi, Amaandeko Amahörëëru teghakoghamba igha, Kiristo narirwera mu-rwebhoro urwa
         omokama Daudi?+ Ghwiki igha m-Bëtërëhëëmu aryebhorrwa, mu-mughi ghono Daudi yaaibhörëëywë-mo?”+43 Mbe abhantö bhakaanga korengerrania ko okoghera iya Yëësu. 44 Abhandë bhakatuna igha bhamoghoote, kasi tiyaare-ho ömöntö ono yaamöghöötirë hë.Abhatangati abha Abhayahudi tebhakukumya Yëësu hë45 Mbe, abhasirikare bhayö bhakakyora ko-bhanene abha abhasëngëri na Abhafarisaayo. Abhanene
         bhayö bhakabhabhöörya igha, “N-kwakë motaishirë hano na Yëësu?” 46 Abhasirikare bhayö bhakahonshora igha, “Tetwakaighuurë ömöntö araghamba kya bhono
         Yëësu akoghamba.” 47 Bhakabhabhöörya igha, “Kora na bhëënyu bhonswe mongʼainirwë na Yëësu? 48 N-nawë mwaaighwa mo-bhatangati handë mo-Bhafarisaayo, ono akumukumya? 49 Kasi rikomo irya abhantö bhano bhakumukumya, tebhamanyirë amaraghërryö agha Mosa,
         ku bhuyö bhaihiimwa na Waryobha.”50 Ho Nikodeemo, ömwë uwa abhatangati abha Abhafarisaayo ono ekembere hayö yaaghëëyë
         ku-Yëësu ubhutikö nyabhorebhe, akabhabhöörya bharikyaye igha, 51 “Amaraghërryö aghëëtö gharaikërrya okobhotorra ömöntö ikiina, totaraamwitegherra na
         okomanya amangʼana ghano akörrë?” 52 Bho bhakahonshora Nikodeemo igha, “Kasi, na uwe n-Gariraaya ukurwa? Kaghi witaahe
         bhuuya Amaandeko Amahörëëru, noraamanye igha, taaho ömörööti ono akurwera mo-mokowa
         ughwa Ghariraaya hë.”

[81 Mbe, kera omotangati uwa Abhayahudi ono yaarë hayö, akatanora akaghya waaye ka. Yëësu
         wonswe akarwa kö-bhööri ubhwa risengerro hayö, akaghya ku-nguku iya Ëmëzëituuni.Omokari ono yaaghöötirwë arakora obhosooraare2 Hano bhwaakëëyë, Yëësu akaghya ghwiki akasoha kö-bhööri ubhwa risengerro. Abhantö
         bhonswe igho bhakaghya ko-we, mbe akaikara, akasimya ököbhëëghya. 3 Abhëëghya abha amaraghërryö agha Mosa+ na Abhafarisaayo, bhakamoherra omokari ono yaaghöötirwë arakora obhosooraare, bhakamotoora
         ghatëghatë iya rikomo irya abhantö. 4 Mbe bhakabhöörya Yëësu igha, “Umwëghya, omokari ono aghöötirwë arakora obhosooraare.
         5 Mosa, okorengʼaana na amaraghërryö aghaaye, yaatötëëbhëri ukwita omokari uwa eteemo
         eno, ko okomotema na amaghena.+ Mbe, uwe iyakë okoghamba?” 6 Bho mbaamöbhöörri igho ku ukumushaashya, okore bhanyoore ikibhuno ikya ukumushongera.
         Kasi Yëësu akaihiinya akasimya ukwandeka hansë ko-marobha na ikyara ikyaye. 7 Hano bhaaghëndërrëëyi ökömöbhööryabhöörya, Yëësu akaghorroka, akabhahonshora igha,
         “Hano oraanyoore aaho mö-bhëënyu muyö ono ataana ëkëbhë, abhe uwa mbere okotema omokari
         ono na reghena.” 8 Mbe, Yëësu akaihiinya ghwiki hansë, akaandeka ko-marobha. 9 Hano bhaaighuurë ghayö, bhakashuutwa mo-senkoro isyabho,+ bhakasimya okotanora ömwë ömwë igho, ukusimirya abhaghaaka okohekera abhamura. Yaahëkëëyë-ho
         Yëësu akatighara umwene igho na omokari uyö yaaimërëëyë mbere iyaaye. 10 Mbe, Yëësu akaghorroka, akamöbhöörya igha, “Nyakörö, hai bhaghëëyë bhano bhaarë kukushongera?
         Kora, taaho wowonswe igho ono atighaayë akobhotorre ikiina hë?” 11 Akamohonshora igha, “Ore Omonene, ömöntö wowonswe igho taaho hë.” Mbe, Yëësu akamötëëbhya
         igha, “Öni wonswe tenkobhotorre ikiina hë. Kaghi, kasi ukurwa reero, otakaakora ghwiki
         ëbhëbhë.”]+Yëësu we obhorabhu ubhwa ekebhara12 Mbe, Yëësu akaghëndërrya okoghamba ghwiki na rikomo reera igha, “Öni nö-öni obhorabhu
         ubhwa ekebhara. Ömöntö wowonswe igho ono akonsoorana, takoghenda mu-kisuntë kora hake
         hë, kasi naraabhe na obhorabhu bhono bhokomotangata mö-bhöhöru ubhwa amakora ghonswe
         igho.” 13 Abhafarisaayo bhakatëëbhya Yëësu igha, “Uwe nu-uwe umwene okoghamba amangʼana agha
         ukuyimererra uwe umwene, ghayö okoghamba tegharëngë agha obhoheene hë.” 14 Yëësu akabhahonshora igha, “Nokaanyoora ndayimererra umwene, kasi ghano nkoghamba,
         n-ga obhoheene, ko bhoora nemanyirë hano naarwa, ghwiki nemanyirë eno nkughya. Kasi
         bhëënyu temomanyirë hano naarwa na eno nkughya hë. 15 Bhëënyu nkombotorra mörë ikiina, okorengʼaana na amangʼana ghano ghakomaahekana, kasi
         öni tenkobhotorra ikiina ömöntö wowonswe igho hë. 16 Kasi hano nabhotorra ömöntö ikiina, nkomobhotorra ndë ikiina ko obhoheene ko bhoora
         tëndëngë öni umwene igho hë, kasi hamwë ndë na Taata ono yaantoma. 17 Mo-maraghërryö aghëënyu yandëkirwë igha, ubhwimërërri ubhwa abhantö bhabhërë bhoraitengʼerwa
         okobha ubhwa heene.+18 Öni nkwiruusirya ndë ubhwimërërri öni umwene, na Taata ono yaantoma wonswe kunyimererra
         arë.”19 Mbe, Abhafarisaayo bhakabhöörya Yëësu igha, “Kasi, Suwëënyu hai arëngë?” Yëësu akabhahonshora
         igha, “Öni temommanyirë hë, kora Taata temomomanyirë hë. Mokaammanyirë öni, Taata
         wonswe mokaamomanyirë.” 20 Yëësu yaaghambirë ghayö ghonswe igho enkaagha eno yëëghyanga mu-risengerro, ahasë
         hano bhaatooranga amasandeko agha seehera. Kasi tiyaare-ho ömöntö ono yaamöghöötirë
         ko bhoora waanyöörrë enkaagha iyaaye etaraahika.Yëësu arashumaashera amangʼana agha uruku urwaye21 Mbe, ghwiki Yëësu akatëëbhya Abhafarisaayo bhayö igha, “Öni nkughya ndë, murintuna,
         kasi timuriinnyoora hë. Bhëënyu moraakwe ko okoghera iya ëbhëbhë bhyënyu. Ahasë hano
         nkughya, bhëënyu temotore ukuhika-yo hë.” 22 Mbe, abhatangati abha Abhayahudi bhakabhoorania igha, kanaa, engamba eno akoghamba
         igha, “Iyö nkughya, bhëënyu timuhikë-yo hë,” nkutuna arë kwingʼenta? 23 Yëësu akaghëndërrya okobhatëëbhya igha, “Bhëënyu n-hansë hano mwaarwa, kasi öni mu-ryobha
         naarwa. Bhëënyu na-abha ko-kebhara kono, kasi öni tu uwa ko-kebhara kono ndë hë. 24 Kiyö nkyo këghërrë mbatëëbhëri igha moraakwe ko okoghera iya ëbhëbhë ibhyënyu. Mbe
         hano motaakumi igha ‘Öni Nö-öni,’+ moraakwe ko okoghera iya ëbhëbhë ibhyënyu.” 25 Mbe bhakabhöörya Yëësu igha, “Tötëëbhi uwe nu-uwe wë?” Yëësu akabhahonshora igha,
         “Ukurwa okosemoka hano naasimiri ukwëghya, naabhatëëbhëri igha, nö-öni wë. 26 Neena amangʼana amaaru ghano nkaaghambirë, na agha okobhabhotorra ibhiina bhëënyu,
         kasi tenkore igho hë. Ko bhoora öni nkötëëbhya ndë abhantö bhonswe igho amangʼana
         ghano nighuurë ukurwa ko-ono yaantoma. Uyö yaantoma, nu-uwa obhoheene.”27 Bho tebhaamanyirë igha, amangʼana ghayö yaashumaashanga nabho, na-agha Suwaabho uwa
         mu-ryobha. 28 Mbe Yëësu akakangʼasërrya igha, “Hano muririinia Omoona uwa Ömöntö okore mumwite,
         hayö bhoono ho moremanya igha ‘Öni nö-öni Omoona uwa ömöntö.’ Ghwiki ho moremanya
         igha ghonswe igho ghano nkokora, tenkokora kya bhono öni umwene nkutuna hë, kasi nkoghamba
         ndë ghano Taata yaanyëghya. 29 Ono yaantoma hamwë arë na öni. Taraantigha öni umwene igho hë, ko bhoora nkokora ndë
         ghano ghakumushomera nkaagha syonswe igho.”30 Enkaagha eno Yëësu yaashumaashanga amangʼana ghayö, abhantö abhaaru bhakamukumya.Waryobha arahaana abhantö öbhötöönööni31 Mbe, Yëësu akatëëbhya Abhayahudi bhaara bhaamukumiri igha, “Hano moraaghëndërri okoghoota
         amëëghyö aghaane, hayö moraabhe abheegha abhaane abha heene. 32 Kora moraamanye obhoheene, obhoheene bhuyö, mboraabhahaane öbhötöönööni.” 33 Bho bhakamöbhöörya igha, “Bhëëtö na-abha urwebhoro urwa Ibhurahimu+ törë. Tetwakabhaayë abhaghorwa abha ömöntö wowonswe oora hë. N-kwakë okoghamba igha
         bhëëtö ntoraabhe abhatöönööni?” 34 Yëësu akabhahonshora igha, “No-bhoheene nkobhatëëbhya igha, ömöntö wowonswe igho ono
         araaghëndërri okokora ëbhëbhë, uyö nkobha arë omoghorwa uwa ëbhëbhë.+35 Omoghorwa takwikara ku-mughi ughwa omonene uwaaye sinsikö syonswe igho, kasi omoona
         we akutighara ku-mughi sinsikö syonswe igho. 36 Mbe nyoore öni Omoona uwa Waryobha ndë, mbatashööyë ukurwa kö-bhëbhë ibhyënyu, temoobhe
         abhaghorwa ghwiki hë, kasi moraabhe abhatöönööni heeneheene. 37 Nemanyirë igha, bhëënyu na-abha urwebhoro urwa Ibhurahimu mörë, kasi moratuna ukunyita
         ko bhono mukwanga ukukumya ghano nköbhëëghya. 38 Öni nkobhatëëbhya ndë ghano naamaaha ko-Taata, kasi bhëënyu nkokora mörë ghano suwëënyu
         aköbhëëghya.” 39 Bhakahonshora Yëësu igha, “Ibhurahimu we taata!” Yëësu akabhatëëbhya igha, “Okaanyöörrë
         nu-rwebhoro urwa Ibhurahimu mörë, mokaakörrë ghano Ibhurahimu yaakoranga. 40 Kasi bhoono nkutuna mörë enshera iya ukunyita, nokaanyoora mbatëëbhëri obhoheene bhono
         naaighuurë ukurwa ku-Waryobha. Ibhurahimu tiyaakörrë kya bhono mukutuna okonkorra
         hë. 41 Amangʼana ghano mokokora n-gano ghakurwa ku-suwëënyu.” Abhayahudi bhayö bhakahonshora
         Yëësu igha, “Bhëëtö temabhereke törë hë, kasi Waryobha umwene igho we Taata uwëëtö.”
         42 Yëësu akabhahonshora igha, “Okaanyöörrë Waryobha we Suwëënyu, mokaanhanshirë, ko bhoora
         nku-Waryobha naarwa, na bhoono n-hano ndë. Öni tenaasha ku ubhwera ubhwane umwene
         hë, kasi Waryobha we yaantoma. 43 N-kwakë motakomanya ghano nkoghamba? N-ko bhoora mukwanga amangʼana aghaane. 44 Bhëënyu na-abha Oghosambwa mörë, ghuyö ngwo suwëënyu. Oronamba urwa suwëënyu urwa
         okokora ghano akutuna, ndwo monaro. Oghosambwa ukurwa bhosemoka n-ghwiti, ghwiki teghohanshirë
         obhoheene hë, ko bhoora teghoona obhoheene hë. Hano Oghosambwa ghwaghamba obhorongo,
         iyö ne-teemo iyaaghwo ko bhoora n-gorongo, ghwiki ngwo suwaabho obhorongo bhwonswe
         igho. 45 Kasi ko bhoora öni no-bhoheene nkobhatëëbhya, kiyö nkyo okoghera motakunkumya. 46 N-nawë mö-bhëënyu ono akotora ukwemererra mo-bhantö igha, öni m-mokora ëbhëbhë ndë?
         Hano oraanyoore igha na-mangʼana agha obhoheene nkobhatëëbhya, n-kwakë bhoono motakunkumya?
         47 Ono arëngë uwa Waryobha nkwighwa arë amangʼana aghaaye. Ensonga iya bhëënyu ukwanga
         koghoota ghano Waryobha akoghamba n-ko bhoora igha bhëënyu, tëmörëngë abhantö abhaaye
         hë.”Yëësu m-monene okokera Ibhurahimu48 Abhayahudi bhakabhöörya Yëësu igha, “Kasi to-bhoheene tokoghamba igha, uwe m-Mosamaaria
         örë, kora noona risambwa?” 49 Yëësu akabhahonshora igha, “Öni ntaana risambwa. Öni nkosooka ndë Taata, kasi bhëënyu
         temokonsooka hë. 50 Tinkutuna igha bhëënyu möntööni hë, kasi aaho ono akutuna ukunkumya, ghwiki we naraabhe
         umwahokania uwa heene. 51 No-bhoheene nkobhatëëbhya igha, ömöntö wowonswe igho ono okosoorana amëëghyö aghaane,
         tarikwa röndë hë.” 52 Mbe, Abhayahudi bhakatëëbhya Yëësu igha, “Bhoono tomarrë ukungʼura igha, uwe noona
         risambwa! Ibhurahimu yaakwa. Abharööti bhonswe bhaakwa. Kasi uwe oraghamba igha, ‘Ömöntö
         wowonswe igho ono okosoorana amëëghyö aghaane, tarikwa röndë hë.’ 53 Kasi, nkwikora örë okobha omonene okokera ghuuka uwëëtö Ibhurahimu? Ibhurahimu yaakwa.
         Abharööti bhonswe bhaakwa. Bhoono, uwe oraikora igha nu-uwe wë?” 54 Yëësu akabhahonshora igha, “Hano ndaaikumi öni umwene, ukwikumya ukwane tekoona ubhwera
         bhwobhwonswe igho hë. Kasi Taata, ono bhëënyu mokoghamba n-Waryobha uwëënyu, we akunkumya.
         55 Bhëënyu temomanyirë Waryobha hë, kasi öni nemomanyirë. Hano ndaaghambe igha temomanyirë
         hë, hayö nendaabhe omorongo kya bhëënyu. Kasi öni nemanyirë Waryobha, ghwiki ghano
         akoghamba, nkoghaghoota ndë. 56 Ghuuka uwëënyu Ibhurahimu yaashömëëywë bhököngʼu, okomanya igha öni nenkaaishirë.
         Yaabhaayë kya ono andööshë, ku bhuyö akashomerwa bhököngʼu.”57 Mbe, Abhayahudi bhakabhöörya Yëësu igha, “Uwe ono otaraahikya kora imyoka merongo
         etaano, hai waamaaha Ibhurahimu?” 58 Yëësu akabhahonshora igha, “No-bhoheene nkobhatëëbhya igha, kora Ibhurahimu hano yaarenga
         atareebhorwa, öni ho naarenga.”+59 Hano Abhayahudi bhaaighuurë ghayö, bhakabhoosha amaghena, okore bhamoteme bhamwite,+ kasi Yëësu akaibhisa, akatanora ukurwa kö-bhööri ubhwa risengerro.
         
            
               	Abhëëghya abha amaraghërryö agha Mosa. Maaha mo-faharaasa. 

               	Maaha Amangʼana agha Abharaawi 20:10; Eheetoko iya Etoraati 22:22-24.

               	Bhakashuutwa mo-senkoro isyabho. Amangʼana ghayö, mo-senakara isyëndë isya Ikiyunaani, teghaamo hë.

               	Amangʼana ghano gharëngë mo-bhebhandërryö kya bheno […] ni-igha, tegharëngë mo-senakara
                     isyëndë isya Ikiyunaani.

               	Maaha Eheetoko iya Etoraati 17:6, 19:15.

               	Hano Yëësu araighamba, kya bhono Waryobha akwighamba mu-Muuma iya Kare. Maaha mo-ketabho
                     ikya Ukurishoka 3:14; Isaaya 43:10.

               	Ibhurahimu. Maaha mo-faharaasa.

               	Maaha mo-ketabho ikya Abharuumi 6:12-23.

               	Kora Ibhurahimu hano yaarenga atareebhorwa, öni ho naarenga. Hano Yëësu aghambirë iriina irya Waryobha kya bhono ryaandëkirwë mo-ketabho ikya
                     Ukurishoka 3:14na Isaaya 43:10.

               	Abhayahudi bhakabhoosha amaghena okore bhamoteme bhamwite, ko bhoora bhaakanyanga
                     igha nkotoka arë Waryobha ku ukwibherekera iriina irya Waryobha.

Yëësu arahwënia umuhukuru91 Mbe, urusikö urwöndë hano Yëësu yaahetanga ko-nshera, akamaaha ömöntö ono yaaibhööywë
         m-muhukuru. 2 Abheegha abhaaye bhakamöbhöörya igha, “Raabhi, ömöntö ono yaaibhööywë igho umuhukuru
         ko okoghera iya ëbhëbhë ibhya wë? Ibhya ömöntö ono, kasi ni-ibhya abhaibhöri abhaaye?”
         3 Yëësu akabhahonshora igha, “Ono ti-muhukuru ko okoghera iya ëbhëbhë ibhyaye, handë
         ëbhëbhë ibhya abhaibhöri abhaaye. Kasi yaaibhööywë umuhukuru, okore obhotoro ubhwa
         Waryobha bhomaahekane ko-bhantö kö-bhöhöru ubhwaye. 4 Ni-igha tokore emeremo ighya Waryobha ono yaantoma, enkaagha eno iryobha rekeeho.
         Ko bhoora ubhutikö nkuusha bhörë, hano totaretora okokora emeremo gheno. 5 Hano nkeeho ko-kebhara kono, öni no-bhorabhu ndë ko-bhantö bhonswe igho.” 6 Hano Yëësu yaamarrë okoghamba amangʼana ghayö, akatwa amate hansë ko-marobha, akakonya
         amatoto, akahaka amatoto ko-maiso agha umuhukuru uyö. 7 Akatëëbhya umuhukuru uyö igha, “Kaghi wisaabhe ubhusyö mwi-ribha irya Sirowamu.” Ensonga
         iya engʼana iyö igha Sirowamu, ni-igha, ono atömirwë. Mbe umuhukuru uyö akaghya, akaisaabha
         ubhusyö, akahwena, akakyora yeeka waaye aramaaha bhuuya igho.8 Mbe, abhamenyani abhaaye na abhandë bhano bhaamomaahanga enkaagha eno yaasabhaerranga,
         bhakabhoorania igha, “Kasi, ömöntö ono to-ora yaaikaranga na arasabherra?” 9 Abhandë bhakaghamba igha, “We.” Abhandë bhakaghamba igha, “Te-we hë, kasi mbatuubhaini
         bhököngʼu.” Kasi we akabhatëëbhya igha, “No-bhoheene igha nö-öni.” 10 Mbe, bhakamöbhöörya igha, “Nyoore nu-uwe, iyakë ökörrë wamaaha?” 11 Akabhahonshora igha, “Ömöntö ono akobherekerwa igha Yëësu, yaatuurë amate ko-marobha,
         akakonya amatoto, akanhaka ko-maiso. Akantëëbhya igha, ‘Kaghi wisaabhe ubhusyö mwi-ribha
         irya Sirowamu.’ Mbe nkaghya, nkaisaabha, nkasimya okomaaha.” 12 Bhakamöbhöörya igha, “Bhoono ömöntö uyö hai arëngë?” We akabhahonshora igha, “Öni
         temanyirë hë.”Abhafarisaayo bharabhöörya ömöntö ono yaarenga umuhukuru13 Mbe, abhantö bhayö bhakahira umuhukuru uyö ko-Bhafarisaayo. 14 Urusikö rono Yëësu yaakönyirë amatoto na ukuhwënia umuhukuru uyö, nu-rusikö urwa Obhotooro
         rwaarë. 15 Mbe, Abhafarisaayo bhonswe bhakabhöörya ghwiki ömöntö uyö igha, iyakë yaakörrë akamaaha.
         Akabhahonshora igha, “Ömöntö uwöndë yaanhakirë amatoto ko-maiso, nkaisaabha, bhoono
         nkomaaha ndë.” 16 Mbe Abhafarisaayo nyabhorebhe bhakaghamba igha, “Ömöntö ono akörrë igho, tiku-Waryobha
         akurwa hë, ko bhoora atakoghoota amaraghërryö agha rusikö urwa Obhotooro.” Kasi Abhafarisaayo
         abhandë bhakaghamba igha, “Iyakë ömököri uwa ëbhëbhë araatore okokora ebhemanyërryö
         ibhya amakono kya bhiyö?” Mbe bhakaanga korengerrania abheene ko abheene. 17 Mbe, Abhafarisaayo bhakamöbhöörya ghwiki igha, “Ömöntö ono akuhwënëri amaiso aghaaho,
         iyakë okoghamba ko amangʼana agha ömöntö uyö?” We akabhahonshora igha, “Öni ndamaaha
         igha ömöntö uyö, nö-mörööti uwa Waryobha.”18 Kasi abhatangati abha Abhayahudi tebhaakumiri igha ömöntö uyö, yaaibhööywë umuhukuru.
         Mbe bhakabherekera abhaibhöri abhaaye. 19 Bhakabhabhöörya igha, “Kasi, ömöntö ono m-moona uwëënyu? Nyoore ni-igho ërë, moraikërrya
         igha yaaibhööywë umuhukuru? Nyoore ni-igho, bhoono iyakë yaakora akamaaha?” 20 Mbe, abhaibhöri abhaaye bhakabhahonshora igha, “Bhëëtö ntomanyirë obhoheene igha,
         ono no-moona uwëëtö, ntwaamwibhööyë arëngë umuhukuru. 21 Kasi tetomanyirë keno kyaaghera akamaaha, ghwiki tetomomanyirë ömöntö ono yaamuhwënëri
         amaiso. Mömöbhööri umwene, ko bhoora m-möntö ömökörö, aratora okoghamba.” 22 Abhaibhöri abhaaye bhaaghambirë igho, ko bhoora bhoobhohanga abhatangati bhayö. Abhatangati
         bhaarenga bhaaikererraini igha, ömöntö wowonswe igho ono akwikërrya igha Yëësu n-Kiristo,
         mbaraamughire mu-nyumba iya esango iya Abhayahudi. 23 Nkyo ikibhuno keno kyaaghërrë abhaibhöri bhakaghamba igha “Mömöbhööri umwene, ko bhoora
         m-möntö ömökörö.”24 Mbe, urwa kabhërë abhatangati abha Abhayahudi bhakabherekera ömöntö uyö yaarenga umuhukuru,
         bhakamötëëbhya igha, “Utyane ku-Waryobha igha, nkoghamba örë obhoheene! Bhëëtö ntomanyirë
         igha, ömöntö uyö yaakuhwënëri, m-mököri uwa ëbhëbhë.” 25 Mbe, akabhahonshora igha, “Öni ghayö tengamanyirë hë, nyoore ömöntö uyö m-mököri uwa
         ëbhëbhë, kasi keno mmanyirë n-këntö ëkëmwë igho igha, m-muhukuru naarenga, kasi bhoono
         nkomaaha ndë.” 26 Mbe, bhakamöbhöörya igha, “Ömöntö uyö n-kë yaakökörëëyë? Iyakë yaakuhwënëri amaiso
         aghaaho?” 27 We akabhahonshora igha, “Öni marrë okobhatëëbhya amangʼana ghayö, kasi timwighuurë
         hë. N-kwakë mukutuna mbatëëbhi ghwiki? Kasi, na bhëënyu nkutuna mörë mobhe abheegha
         abhaaye?” 28 Mbe bho bhakamotoka igha, “Uwe nu-uwe umwegha uwaaye! Kasi bhëëtö na abheegha abha
         Mosa törë. 29 Ntomanyirë igha Waryobha yaashumaashirë na Mosa, kasi ömöntö uyö tetomanyirë hano
         yaarwa hë.” 30 Akabhahonshora igha, “Öni nkoroghoora ndë bhököngʼu igha, temomomanyirë ahasë arwërëëyë,
         kasi uyö, we anhwënëri amaiso! 31 Ntomanyirë igha Waryobha takwighwera amasabhi agha abhantö abha ëbhëbhë+ hë, kasi nkwighwera arë ömöntö wowonswe igho ono akomosooka na okokora bhono akutuna.+32 Ukurwa kare, tetwakaighuurë kora kamwë igho igha, ömöntö ahwënëri ömöntö ono yaaibhorwa
         umuhukuru. 33 Singa ömöntö uyö ataarwa ku-Waryobha, takaatörrë okokora ghayö hë.” 34 Bho bhakamohonshora igha, “Uwe weebhorwa na okorerwa kya ömököri uwa ëbhëbhë. Bhoono
         m-bwera kë onabho ubhwa ukutwëghya?” Mbe, bhakamurughya.Ubhuhukuru ubhwa mo-nkoro35 Hano Yëësu yaaighuurë igha ömöntö uyö arughiibhwi, akaghya ukumutuna. Hano yaamunyöörrë,
         akamöbhöörya igha, “Kasi, orakumya Omoona uwa Ömöntö?” 36 Ömöntö uyö akamohonshora igha, “Ëë Omonene, otantëëbhya mmanye Omoona uwa Ömöntö okore
         mbenga ndamukumya.” 37 Yëësu akamohonshora igha, “Wamomaaha, kora we ukushumaasha nawe.” 38 Ömöntö uyö akaghamba igha, “Omonene, nkukumya ndë.” Akasengerra Yëësu.39 Mbe, Yëësu akaghamba igha, “Öni naasha ko-kebhara kono okobhotora ibhiina, okore abhahukuru
         bhamaahe, na bhano bhakomaaha, bhahukure.” 40 Mbe, Abhafarisaayo abhandë bhano bhaarë hayö, hano bhaaighuurë amangʼana ghayö, bhakamöbhöörya
         igha, “Nkoghamba örë igha na bhëëtö bhonswe m-bahukuru törë?” 41 Yëësu akabhahonshora igha, “Singa naasha nyoore igha m-bahukuru mörë, temokaabhaayë
         na isoro irya öbhököri ubhwa ëbhëbhë hë. Kasi bhëënyu nkoghamba mörë igha, nkomaaha
         mörë, ku bhuyö nköghëndërrya mörë okobha na risoro iryënyu, irya öbhököri ubhwa ëbhëbhë.”
         
            
               	Abhantö abha ëbhëbhë. Maaha mo-faharaasa.

               	Maaha mo-ketabho ikya Zabhuri 34:15-16; Sengero 15:29.

Ëkërëngyö ikya omokaraabhërri uwa heene101 Yëësu akaghëndërrya ukushumaasha igha, “No-bhoheene nkobhatëëbhya igha, ömöntö wowonswe
         igho ono atakohetera mu-kihiita ikya riigho irya amangʼöndi, kasi n-handë igho akohetera,
         uyö nu-mwibhi, kora m-mosaki. 2 Kasi ono akohetera mu-kihiita ikya riigho, uyö no-mokaraabhërri uwa amangʼöndi.3 Ömörëndi uwa riigho nkumweghorra arë ikihiita, na amangʼöndi nkwighwa gharë engamba
         iyaaye. Omokaraabhërri nkobherekera arë kera ringʼöndi iriina iryaryo, aghatangata
         ukughya kebhara. 4 Hano yaamara ukurishökya amangʼöndi aghaaye kebhara, nkotangata arë mbere, amangʼöndi
         ghamosoorana, ko bhoora ngamanyirë engamba iyaaye. 5 Amangʼöndi teghakosoorana ömöghëni hë, kasi nkomongʼosa gharë, ko bhoora ghatamanyirë
         engamba iyaaye.” 6 Yëësu yaatëëbhëri Abhafarisaayo ëkërëngyö kiyö, kasi bho tebhaamanyërrëëyi ghano yaabhatëëbhyanga
         hë.7 Mbe, Yëësu akabhatëëbhya ghwiki igha, “No-bhoheene nkobhatëëbhya igha, öni nö-öni
         ikihiita kiyö amangʼöndi ghakoheta-mo gharasoha mu-righo. 8 Abhakaraabhërri abha amangʼöndi bhonswe igho bhano bhaantangatera, m-baibhi bhaarë
         kora ghwiki m-basaki bhaarë, kasi amangʼöndi, teghabhaighwërëëyë hë. 9 Öni, nö-öni ikihiita. Ömöntö ono okohetera ku-öni, naraatööribhwi, naraasohenga na
         ukurishoka, araghya mö-kërëësyö. 10 Umwibhi nkuusha arë mu-righo, okore aibhe amangʼöndi, aite na okosarya. Kasi öni,
         naasha okore bhabhe na öbhöhöru, öbhöhöru ubhwaru këmwëkëmwë.11 “Öni nö-öni omokaraabhërri uwa heene. Omokaraabhërri uwa heene, nkwiruusya arë öbhöhöru
         ubhwaye, okore amangʼöndi aghaaye ghatakaasira.12 Ömököri uwa emeremo ono atarëngë omokaraabhërri uwa amangʼöndi, ono amangʼöndi ghatarëngë
         aghaaye, hano yamaaha ishuushë eraasha, nkongʼosa arë, atigha hayö amangʼöndi agheene
         igho. Mbe ityënyi nkoghoota ërë amangʼöndi aghandë, ghaara ghatamirë, ghanyaraghana.
         13 Ömököri uwa emeremo nkongʼosa arë ko bhoora tatöniibhwi na amangʼöndi ghayö hë.14 “Öni nö-öni omokaraabhërri uwa heene. Nemanyirë bhuuya amangʼöndi aghaane, nagho ghonswe
         ngaamayirë, 15 kya bhono Taata ammanyirë, na öni nemomanyirë. Nö-öni nkwiruusya öbhöhöru ubhwane,
         okore amangʼöndi aghaane ghatakaasira. 16 Öni neena amangʼöndi aghandë ghano ghatarëngë agha mu-riigho mono, ghonswe ghayö ni-igha
         ngareete. Amangʼöndi ghayö ghonswe ngaraamanye engamba iyaane. Ku bhuyö nderaabha
         rihisho imwë, na omokaraabhërri ömwë igho.17 “Taata nanhanshirë ko bhoora igha, nkuruusya ndë öbhöhöru ubhwane, okore mbogheghe
         ghwiki. 18 Taaho ömöntö ono akotora ukunduusya öbhöhöru ubhwane. Nö-öni umwene nkwiruusya öbhöhöru
         ubhwane. Öni neena obhotoro ubhwa ukwiruusya öbhöhöru ubhwane, ghwiki neena obhotoro
         ubhwa okobhoghegha. N-Taata umwene ono yaantoma we yaandaghërrya okokora igho.”19 Hano Abhayahudi bhaaighuurë amangʼana ghayö, ghwiki bhakaanga korengerrania abheene
         ko bheene. 20 Abhantö abhaaru mo-bhayö, bhakaghamba igha, “Ono n-disambwa aanaryo, kora m-mushuuru,
         bhoono n-kwakë mukumwitegherra?” 21 Kasi abhandë, bhakarya senkaani igha, “Amangʼana ghayö, teghakurwa kö-möntö ono aana
         risambwa. Risambwa ndetora kokora umuhukuru amaahe?”Abhantö abhaaru bharanga Yëësu22 Mbe, ekahika enkaagha iya inyangi iya Abhayahudi iya eheetoko iya okosaabhuura risengerro
         irya Yërusarëëmu. Enkaagha iyö, ni-iya embeho yaarë. 23 Yëësu yaaghendanga kö-bhööri ubhwa risengerro, ahasë hano haabherekerwanga igha, Ëghösöryö
         iya Seremaani. 24 Abhayahudi nyabhorebhe bhakamwinaara, bhakamöbhöörya igha, “Bhoono n-kwakë ukutunyankyanyankya
         igho? Nyoore nu-uwe Kiristo, tötëëbhi harabhurabhu igho.” 25 Kasi Yëësu akabhahonshora igha, “Öni mbatëëbhëri igha nö-öni wë, kasi bhëënyu timukukumya
         hë. Amakono ghano nkokora ko obhotoro ubhwa Taata, ngo ghakunyimererra. 26 Kasi bhëënyu nkwanga mörë ukunkumya ko bhoora motarëngë amangʼöndi aghaane. 27 Amangʼöndi aghaane nkwighwa gharë engamba iyaane. Öni nengamanyirë bhuuya, na agheene
         ghonswe nkonsoorana gharë. 28 Öni nkoghahaana ndë öbhöhöru ubhwa amakora ghonswe igho, tegharisira kora hake hë.
         Ghwiki taaho ömöntö ono akotora okoghasakörya ukurwa mo-mabhoko aghaane. 29 Taata ono yaangʼaana bhayö, m-Monene okokera bhonswe igho, ku bhuyö, taaho ömöntö
         ono akotora okobhasakörya ukurwa mo-mabhoko aghaaye. 30 Öni na Taata, n-këntö këmwë törë.”31 Mbe, Abhayahudi abhandë hano bhaaighuurë amangʼana ghayö, bhakabhoosha ghwiki amaghena,
         okore bhamoteme bhamwite. 32 Kasi Yëësu akabhatëëbhya igha, “Naabhöörökya amakono amaiya amaaru ghano naakora ko
         obhotoro ubhwa Taata. Ne-ngʼana kë eno ekoghera moratuna monteme na amaghena?” 33 Abhayahudi bhakahonshora igha, “Titukutuna okokotema na amaghena ko okoghera iya okokora
         amangʼana amaiya hë, kasi n-ko bhono okotoka Waryobha. Kora oraighamba igha n-Waryobha
         örë, na mbe m-möntö örë kya abhandë!” 34 Yëësu akabhahonshora igha, “Kasi, netaandekwa mo-bhetabho ibhyënyu igha Waryobha yaaghambirë
         igha, ‘Bhëënyu m-bawaryobha mörë?’+35 Yandëkirwë mo-Maandeko Amahörëëru igha, abhantö bhano bhaana engʼana iya Waryobha,
         Waryobha yaabhashumaashera igha, bhayö mbo bhawaryobha. Bhëëtö ntomanyirë igha, ghano
         ghaandekwa mo-Maandeko Amahörëëru no-bhoheene ubhwenebhwene. 36 Taata we yaanyaahora, akantoma ko-kebhara, bhoono n-kwakë mokoghamba igha öni nkotoka
         ndë Waryobha hano naghamba igha, ‘Öni m-moona uwa Waryobha ndë?’ 37 Nyoore ntakokora emeremo gheno Taata akokora, motakaankumya. 38 Kasi oraanyoore ndakora emeremo gheno Taata akokora, nokaanyoora öni timukunkumya
         hë, kasi mukumi emeremo ghiyö. Okohetera ko-meremo ghiyö, ho moraamanye igha, Taata
         naana öbhömwë na öni, na öni wonswe, nneena öbhömwë na Taata.” 39 Mbe, hano Abhayahudi bhayö bhaaighuurë amangʼana ghayö, ghwiki bhakatuna igha bhamoghoote,
         kasi Yëësu akaterroka mo-mabhoko aghaabho.40 Mbe, Yëësu akaghya ghwiki humbu iya omooro ughwa Yorodani, akahika hano Yohana yaabhatiisiryanga
         abhantö ekembere, akaikara iyö sinsikö nke igho. 41 Abhantö abhaaru bhakaasha ku-Yëësu, bhakamötëëbhya igha, “Nokaanyoora Yohana tiyaakörrë
         ekemanyërryö ikya rikono kora ëkëmwë hë, kasi amangʼana ghonswe igho agha Yëësu ghano
         yaaghambanga, n-ga obhoheene ghaarë.” 42 Mbe, abhantö abhaaru bhano bhaarenga hayö, bhakakumya Yëësu.
         
            
               	Maaha mo-ketabho ikya Zabhuri 82:6.

Uruku urwa Raazaaro111 Yaare-ho ömöntö ono yaabherekerwanga igha Raazaaro, m-mörööyë yaarë. Yaamënyirë Bhetania
         hamwë na Maryamu bhaana Maarita, bhaisëkë bhaabho. 2 Maryamu umwisëkë uwaabho Raazaaro ömörööyë, we yaahakirë Omonene Yëësu amaghuta agha
         ikirumba ikiiya, kora akamweyera situukya isyaye ko-maghörö.+3 Mbe, Maryamu bhaana Maarita bhakatomana amangʼana ko-Monene Yëësu igha, “Omonene,
         mosaani uwaaho, m-mörööyë.” 4 Hano Yëësu yaaighuurë amangʼana ghayö, akaghamba igha, “Öbhörööyë bhuyö tibhumwite
         hë, kasi öbhörööyë bhuyö, nu-bhwa ukwörökya ubhuhika ubhwa Waryobha. Naröörrë, okore
         abhantö bhansooke öni Omoona uwa Waryobha, ko okohetera öbhörööyë bhuyö.” 5 Yëësu yaahanshirë Maarita mohara uwaabho Maryamu, na Raazaaro mura uwaabho. 6 Mbe, nokaanyoora yaaighuurë igha Raazaaro m-mörööyë yaarë, kasi yaaghëndërrëëyi ukwikara
         sinsikö ibhërë, ahasë hayö yaarë.7 Mbe, hano sinsikö ibhërë siyö syaahööyë, Yëësu akatëëbhya abheegha abhaaye igha, “Tukyore
         Yudea.” 8 Abheegha abhaaye bhakamohonshora igha, “Raabhi, m-böngö hano Abhayahudi bhaatunanga
         okokotema na amaghena, ghwiki oratuna igha ukyore-yo?” 9 Yëësu akabhahonshora igha, “Kanaa, omobhasö teghoona seesa ikömi na ibhërë? Hano ömöntö
         yaghenda omobhasö, n-këköngʼu ukwituuratuura, ko bhoora obhorabhu ubhwa ko-kebhara
         kono nkömömörëkërya bhörë. 10 Kasi ono akoghenda ubhutikö, nkwituuratuura arë, ko bhoora obhorabhu ubhwa ökömömörëkërya
         tebhooho hë.”+11 Hano Yëësu yaamarrë okoghamba amangʼana ghayö, akaghëndërrya ökötëëbhya abheegha abhaaye
         igha, “Omosaani uwëëtö Raazaaro araayë, kasi nkutuna ndë ngende ukumutura.” 12 Abheegha abhaaye bhakamohonshora igha, “Omonene, hano oraanyoore igha naraayë, naraahwene.”
         13 Keno Yëësu yaashumaasheranga, nu-ruku urwa Raazaaro, kasi abheene bhaakanyanga igha,
         na-mangʼana agha seetero akushumaashera. 14 Mbe, Yëësu akabhatëëbhya harabhurabhu igho igha, “Raazaaro akuurë. 15 Kasi öni nkushomerwa ndë igha, amangʼana ghayö ghaikörrë öni ntaa-yo, okore bhëënyu
         mobhe na umukumo. Mbe, bhoono ni-igha toghende waaye.” 16 Toomasi ono yaabherekerwanga igha, Ekesare, akatëëbhya abheegha bharikyaye igha, “Bhëëtö
         bhonswe toghende, okore tukwe nawe iyö.”17 Mbe, hano Yëësu yaahikirë iyö, akanyoora Raazaaro amarrë sinsikö inye mo-mbeehera.
         18 Ikishishi ikya Bhetania kiyö, kyaarenga sikiromiita isatö igho, ukurwa Yërusarëëmu.
         19 Abhayahudi abhaaru bhaaishirë Bhetania hayö ökötërëmya Maarita bhaana Maryamu, ko
         okoghera iya uruku urwa Raazaaro, ono yaarë mura uwaabho.20 Mbe, hano Maarita yaaighuurë igha Yëësu nkuusha arë, akarishoka kebhara, akaghya ukumuturungʼana,
         kasi Maryamu umwene mu-nyumba yaatighaayë aikaayë. 21 Maarita akatëëbhya Yëësu igha, “Omonene, singa n-hano waarë, mura uwëëtö takaakuurë
         hë. 22 Kasi kora bhoono nemanyirë igha, kyokyonswe keno oraasabhe Waryobha, naraakohaane.”
         23 Yëësu akamohonshora igha, “Mura uwëënyu naraaryoke.” 24 Maarita akamohonshora igha, “Öni nemanyirë igha, nariryoka ko-nkaagha iya ukuryoka
         ukwa abhantö ku-rusikö urwa umuhiko.” 25 Yëësu akamohonshora igha, “Öni nö-öni ukuryoka kuyö, ghwiki nö-öni öbhöhöru. Ömöntö
         ono akunkumya, nakaakwa, naraaghëndërri okobha ömöhöru. 26 Na ömöntö wowonswe igho ömöhöru ono akunkumya, tarikwa röndë hë. Orakumya amangʼana
         ghayö ngambirë?” 27 Maarita akamohonshora igha, “Obhoheene Omonene, nkukumya ndë igha, nu-uwe Kiristo,
         Omoona uwa Waryobha, ono akuusha ko-kebhara kono.”Yëësu arakuura28 Hano Maarita yaamarrë okoghamba ghayö, akaghya okobherekera Maryamu mohara uwaabho,
         akakora nawe righara, akamötëëbhya igha, “Umwëghya aishirë n-hano arë, arakobherekera.”
         29 Hano Maryamu yaaighuurë ghayö, akeemoka bhöngöbhöngö, akaghya ku-Yëësu. 30 Enkaagha iyö, tuwanyöörrë Yëësu araasoha mu-kishishi kiyö hë, kasi waanyöörrë akërëngë
         haara Maarita yaamuturungʼanëëyë. 31 Mbe, Abhayahudi bhano bhaatërëmyanga Maryamu ka hayö, hano bhaarööshë areemoka na
         okotanora bhöngöbhöngö, bhakamurwa nyuma, ko bhoora bhaakanyanga igha, nkughya arë
         ukukuura ko-mbeehera.32 Mbe, hano Maryamu yaahikirë ku-Yëësu, akamomaaha, akamughwera ko-maghörö, akatëëbhya
         Yëësu igha, “Omonene, singa n-hano waarë, mura uwëëtö takaakuurë hë.” 33 Hano Yëësu yaarööshë Maryamu arakuura, na Abhayahudi bhano bhahinaini nawe bhonswe
         bharakuura, akabhaabhayera, kora akaighwa bhoghogho bhököngʼu mo-nkoro iyaaye. 34 Mbe, akabhabhöörya igha, “Hai mömötöörrë?” Bhakamohonshora igha, “Omonene, otaasha
         tukwöröki.” 35 Yëësu akakuura. 36 Mbe, Abhayahudi bhano bhaare-ho bhakaghamba igha, “Momaahe bhono yaahanshirë Raazaaro!”
         37 Kasi abhandë mo-bhayö bhakaghamba igha, “Ömöntö ono we yaahwënëri umuhukuru oora,
         n-kwakë atatörrë okokora Raazaaro atakaakwa?”Yëësu araryökya Raazaaro38 Hano ghwiki Yëësu yaaighwanga öbhörrö mo-nkoro iyaaye, akahika ko-mbeehera haara.
         Embeehera iyö, n-disana ryaarë, reno bhaaribhirë-ko reghena rinene. 39 Yëësu akabhatëëbhya igha, “Muruusi-ho reghena riyö.” Kasi Maarita, umusubhaati uwaabho
         umuku oora, akahonshora Yëësu igha, “Omonene, bhoono nkunyunka arë, ko bhoora reero
         nu-urwa kane kerenga yaabheekwa.” 40 Yëësu akamohonshora igha, “Kasi, tënkötëëbhëri igha, hano oraankumi, noraamaahe ubhuhika
         ubhwa Waryobha?”41 Mbe, bhakaruusya-ho reghena reera. Yëësu akagharamera mu-ryobha, akasaasaama ku-Waryobha
         igha, “Taata, ndakukumya ko bhoora wighuurë amasabhi aghaane. 42 Nemanyirë igha nkunyighwa örë nkaagha syonswe igho, kasi nengambirë amangʼana ghayö,
         ko okoghera iya rikomo irya abhantö bhano, okore bhakumi igha, nu-uwe waantoma.” 43 Hano Yëësu yaamarrë okoghamba amangʼana ghayö, akabherekera bhököngʼu igha, “Raazaaro,
         rishoka kebhara eno!” 44 Mbe, umuku oora, akarishoka kebhara. Amaghörö na amabhoko aghaaye ghananëërrëywë na
         esanda, kora na ubhusyö ubhwaye bhwaarenga bhonanërrëywë na eketati ikya ingibho.
         Yëësu akabhatëëbhya igha, “Momonoore singibho siyö, mumutighe aghende.”Ësëëmyö iya ukwita Yëësu(Mataayo 26:3-5; Maariko 14:1-2; Ruuka 22:1-2)45 Mbe, Abhayahudi abhaaru bhano bhaaishirë okomaaha Maryamu, hano bhaarööshë ghayö Yëësu
         yaakörrë, bhakamukumya. 46 Kasi Abhayahudi abhandë bhakaghya ko-Bhafarisaayo, bhakabhatëëbhya ghano Yëësu yaakörrë.
         47 Mbe, abhanene abha abhasëngëri na Abhafarisaayo, bhakakora esango iya ribharasa rinene,+ bhakabhoorania igha, “Iyakë tokaakora bhamurë? Ko bhoora ömöntö ono ebhemanyërryö
         ibhya amakono m-byaaru akokora. 48 Hano toraamutighe aghëndërri, abhantö bhonswe igho mbaraamukumi, na hayö bhoono ho
         Abharuumi bharaashe na okosarya ikyaro ikyëtö na risengerro iryëtö.”49 Mbe, ömwë mo-bhanene bhaara ono yaabherekerwanga igha Kayafa, m-monene uwa abhasëngëri+ yaarë ko-mooka ghuyö, akabhatëëbhya igha, “Bhëënyu temomanyirë ngʼana hë!” 50 Kasi temomanyirë igha, nyakara ömöntö ömwë akwe ko okoghera iya abhantö bhonswe igho,
         okore ikyaro ketakaasikibhwa? 51 Kayafa tiyaaghambirë amangʼana ghayö ko okohansha ukwaye umwene hë, kasi n-ko bhoora
         yaarë omonene uwa abhasëngëri uwa omooka ghuyö. Ku bhuyö, bhuyö nö-bhörööti yaaruusyanga
         igha, Yëësu nakaakuurë ko okoghera iya Abhayahudi. 52 Te-ko okoghera iya Abhayahudi abheene igho, kasi n-ko okoghera iya okokomania abhaana
         abha Waryobha bhano bhaanyaraghana okore, bhabhe hamwë.53 Ukurwa urusikö ruyö, abhatangati abha Abhayahudi bhakakora ikiina ikya ukwita Yëësu.
         54 Ko bhuyö, Yëësu akatigha okoghenda harabhurabhu igho mo-Bhayahudi. Akatanora ukurwa
         hayö, akaghya haangʼë na ku-riköngö, mu-mughi ghono ghwaabherekerwanga igha Efraimu,
         akaikara iyö hamwë na abheegha abhaaye.55 Mbe, inyangi iya Abhayahudi iya Epasaka n-haangʼë yaarë. Ku bhuyö abhantö abhaaru
         bhaarwanga mu-mighi ighyabho bharaghya Yërusarëëmu Epasaka etaraabha, okore bhaisaabhuure.+56 Abhantö bhakaghëndërrya ukutuna Yëësu. Enkaagha eno bhaarenga bhaimërëëyë mu-risengerro
         haara, bhakabhoorania igha, “Bhëënyu iyakë mokomaaha? Nataashe ku-nyangi eno?” 57 Abhanene abha abhasëngëri na Abhafarisaayo bhaarenga bharaghërrëëyi igha, ömöntö wowonswe
         igho ono araamanye hano Yëësu arë, abharome ökötwë, okore bhamoghoote.
         
            
               	Maaha mo-ketabho ikya Yohana 12:1-8.

               	Maaha mo-ketabho ikya Yohana 8:12.

               	Ribharasa rinene. Maaha mo-faharaasa engʼana, Ribharasa.

               	Abhasëngëri. Maaha mo-faharaasa.

               	Maaha mo-ketabho ikya 2 Amangʼana agha Senkaagha 30:17-19; Okobhara 9:10.

Omokari ono yaahakirë Yëësu amaghuta(Maariko 14:3-9; Mataayo 26:6-13; Ruuka 7:36-50)121 Hano syaatighaayë sinsikö isansabha igho inyangi iya Epasaka etaraahika, Yëësu akahika
         Bhetania, mu-kishishi keno yaaryökëëyi-mo Raazaaro ukurwa mo-bhaku. 2 Mbe, abhantö abha hayö bhakamösërëënia, bhakamohensherra ibhyakorya ibhya omoghoroobha.
         Maarita akamutighinkanera, na Raazaaro yaarë mo-bhano bhaikaayë okorya hamwë na Yëësu
         ko-meeza. 3 Mbe, Maryamu akaghegha inshubha iya amaghuta agha öbhöghöri obhonene agha ikirumba
         ikiiya, akahaka Yëësu ko-maghörö, akamweya ko-maghörö na situukya isyaye. Inyumba
         yonswe igho, ekeeshora ikirumba ikiiya ikya amaghuta ghayö.4 Kasi ömwë uwa abheegha abha Yëësu ono yaabherekerwanga igha Yuuda Isikariyote, ono
         yaanyëërëëyë Yëësu inikö, akaghamba igha, 5 “N-kwakë amaghuta ghayö ghataghöriibhwi sidinaari amaghana atatö+ bhahaane abhatöbhu?” 6 Yuuda teyaaghambirë igho ko okoghera iya ukwabhera abhatöbhu, kasi n-ko bhoora m-mwibhi
         yaarë. We yaarë ömöghëghi uwa ikighushi ikya seehera. Yaaibhanga bheno bhyaatoorwanga
         mu-kighushi muyö. 7 Mbe, Yëësu akahonshora Yuuda igha, “Motakaanyankya omokari ono, umutighe, anhakirë
         amaghuta ko ökösëëmya urusikö rono bharembeeka. 8 Momanye igha abhatöbhu mmoonabho sinsikö syonswe igho. Kasi öni, tembe hamwë na bhëënyu
         nsikö sonswe igho hë.”Abhatangati abha Abhayahudi bharasëëmya ukwita Raazaaro9 Mbe, rikomo irya Abhayahudi, rekaighwa igha Yëësu ni-iyö arë, rekaghya-yo. Tebhaghëëyë
         iyö ko okoghera iya Yëësu umwene igho hë, kasi mbaatunanga bhamaahe na Raazaaro ono
         Yëësu yaaryökëri ukurwa mo-bhaku. 10 Mbe, abhanene abha abhasëngëri, bhakakora ikiina ikya ukwita Raazaaro wonswe, 11 ko bhoora ko okoghera iya ukuryökibhwa Raazaaro, Abhayahudi abhaaru bhakumiri Yëësu,
         bhakatighana na abhatangati abhaabho.Yëësu araturungʼanwa Yërusarëëmu kya omokama(Mataayo 21:1-11; Maariko 11:1-11; Ruuka 19:28-40)12 Hano bhwaakëëyë, rikomo rinene irya abhantö bhano bhaaishirë okorya inyangi iya Epasaka,
         bhakaighwa igha, Yëësu nko-nshera arë araasha Yërusarëëmu. 13 Mbe, bhakaghegha amasagharya agha emetende, bhakaghya ukumuturungʼana. Bhakasherra
         bharaghamba igha,“Hosana!+Waryobha akongʼoore ono ukuusha ko okohetera iriina irya Omonene Waryobha!Angʼoorwe Omokama uwa Abhaisiraëri.”+14 Mbe, Yëësu akanyoora ëkëmööri ikya itikërë, akariina-ko ekabha kya bhono yandëkirwë
         mo-Maandeko Amahörëëru igha,15 “Bhëënyu abhantö abha Sayuuni+ motakoobhoha!Maaha, omokama uwëënyu araasha,ariinirë kö-këmööri ikya itikërë!”+16 Enkaagha iyö, abheegha abha Yëësu tebhaamanyërrëëyi ghayö hë. Kasi hano Yëësu yaaryökirë,
         ho bhaahiitirë igha, ghayö ngaandëkirwë, na ni-igho bhaamökörëëyë.17 Abhantö bhano bhaarë na Yëësu enkaagha eno yaabhërëkëëyë Raazaaro ukurwa mo-mbeehera
         akamuryökya ukurwa mo-bhaku, mbaaromaini amangʼana ghayö ko-bhantö. 18 Mbe, abhantö abhaaru mbaaighuurë rikono reno Yëësu yaakörrë, ku bhuyö bhakaghya ukumuturungʼana.
         19 Abhafarisaayo bhakatëëbhania igha, “Moramaaha! Tetootore okokora kyokyonswe igho hë!
         Maaha bhono abhantö bhonswe igho bhakomosoorana.”Yëësu arashumaashera uruku urwaye20 Bhaarenga-ho abhantö bhano bhataarë Abhayahudi, mo-bhantö bhano bhaaghëëyë Yërusarëëmu
         okosaasaama Waryobha ku-nyangi iya Epasaka. 21 Mbe, abhantö bhayö bhakaghya ku-Firipö ono yaaruurë Bhëtisaida, mo-mokowa ughwa Ghariraaya,
         bhakamötëëbhya igha, “Omosookwa, torasabha tomaahane na Yëësu.” 22 Firipö akaghya akatëëbhya Anderea amangʼana ghayö, ho bhaamarrë bhakaghya bhonswe
         igho ökötëëbhya Yëësu amangʼana ghayö. 23 Yëësu akabhahonshora igha, “Enkaagha ihikirë iya Omoona uwa Ömöntö okohaanwa ubhuhika.
         24 No-bhoheene nkobhatëëbhya igha, hano imbusiro iya engano etatubhiriibhwi mo-marobha
         ikwe tekomera hë. Kasi hano eraatubhiribhwi, emare ikwe, hayö ho ikwama sehagho sinsharu.
         25 Ömöntö wowonswe igho ono ahanshirë öbhöhöru ubhwaye, uyö nkubhusikya arë. Kasi ono
         atatöniibhwi na öbhöhöru ubhwaye ko-kebhara kono, uyö nkorenda arë öbhöhöru ubhwaye,
         ko okoghera iya öbhöhöru ubhwa amakora ghonswe igho. 26 Ömöntö wowonswe igho ono akuntighinkanera, ni-igha ansoorane. Ahasë hohonswe igho
         hano ndaabhe, hayö ho ömököri uwa emeremo uwaane araabhe. Taata naraasooke ömöntö
         ono akuntighinkanera.”27 Mbe, ho bhoono Yëësu yaaghambirë igha, “Enkoro iyaane nkobhaabhayera ërë. Bhoono n-kë
         ndaaghambe? Ngambe igha, ‘Taata, ntöörya ko-nkaagha iya inyaanyi eno?’ A a, tentore
         okosabha igho hë, ko bhoora n-ko okoghera iya amangʼana ghayö, nkyo kyaaghera nkaasha
         ko-kebhara kono. 28 Taata Waryobha, honyora ubhuhika ubhwa iriina iryaho.”Mbe, engamba ekarwera mu-ryobha eraghamba igha, “Nhönyööyë ubhuhika ubhwane, kora
         ghwiki nendaaghëndërri okobhohonyora.” 29 Hano rikomo irya abhantö reno ryaarenga rimërëëyë haangʼë hayö ryaaighuure engamba
         iyö, abhandë mu-rikomo muyö bhakaghamba igha, “Iyö ne-nkobha ebhaghatëri.” Na abhandë
         bhakaghamba igha, “Maraika we ashumaashirë nawe.” 30 Mbe, Yëësu akatëëbhya abhantö bhayö igha, “Engʼana iyö mwighuurë, të-köntöörrya hë,
         kasi m-bëënyu ëkötöörrya. 31 Bhoono enkaagha iya Waryobha iya okobhotorra ekebhara keno ikiina, ihikirë. Bhoono
         Oghosambwa ghono ghokotonga ko-kebhara kono, ngoraatabhutwe kebhara iyö. 32 Hano öni ndaariinibhwi kighörö, nendaarute abhantö bhonswe igho bhaashe ku-öni.” 33 Yëësu yaaghambirë amangʼana ghayö, ukwörökya uruku rono akaakuurë.34 Mbe, rikomo irya abhantö rekahonshora Yëësu igha, “Twasoma mo-Maandeko Amahörëëru
         igha, Kiristo naraaghëndërri okobha-ho igho kughya iyö,+ bhoono ghwiki uwe oraghamba igha, ni-igha Omoona uwa Ömöntö ariinibhwi kighörö? Kana
         Omoona uwa Ömöntö n-nawë?” 35 Yëësu akabhatëëbhya igha, “Obhorabhu mbökërëngë hamwë na bhëënyu ku-ribhagha ike igho.
         Möghëndërri okoghenda mo-merengaari ighya obhorabhu bhuyö, okore ikisuntë ketakaasha
         okobhakera, ko bhoora ömöntö ono akoghenda mu-kisuntë, tamanyirë ahasë akughya hë.
         36 Ko-nkaagha eno obhorabhu bhökërëngë ko-kebhara kono, mubhukumi, okore mobhe abhaana
         abha obhorabhu.”Hano Yëësu yaamarrë okoghamba amangʼana ghayö, akaghya ukwibhisa.Abhayahudi abhaaru bharanga ukukumya Yëësu37 Nokaanyoora Yëësu yaakörrë ebhemanyërryö ibhyaru ibhya amakono bharamaaha na amaiso
         aghaabho, kasi tebhaamukumiri hë. 38 Yaabhaayë igho, okore ghahekerane amangʼana ghano ömörööti Isaaya yaaghambirë igha,“Omonene Waryobha, taaho ömöntö ono yaaikërëëyi amangʼana aghëëtö hë.Ghwiki n-nawë Omonene öörökëri singuru isyaye?”+39 Kiyö nkyo ikibhuno ikya ukwanga ukukumya, ko bhoora ghwiki Isaaya yaamarrë akaghamba
         igha,40 “Nabhahukurya amaiso,nabhakora bhabhe na emetwe ëmëköngʼu,okore bhatakaamaaha, bhatakaamanya,bhatakaihonshora ukuusha ku-öni,mbatööri.”+41 Isaaya yaaghambirë amangʼana ghayö, ko bhoora yaarööshë ubhuhika ubhwa Yëësu, ku bhuyö
         akaghamba amangʼana agha Yëësu.42 Nokaanyoora ni-igho yaarë, abhatangati abha Abhayahudi m-baaru bhaamukumiri, kasi
         ko bhoora bhoobhohanga Abhafarisaayo, tebhaghambanga harabhu igho igha bhamukumiri
         hë. Ko bhoora bhoobhohanga ukurughibhwa mu-nyumba iya esango iya Abhayahudi. 43 Abhatangati bhayö, bhaahanshirë bhököngʼu ukukumibhwa na abhantö, okokera ukukumibhwa
         na Waryobha.Abhantö bharebhotorrwa ibhiina ko mangʼana ghano Yëësu yaaghamba44 Mbe, Yëësu akakonga araghamba igha, “Ömöntö ono akunkumya, tö-öni akukumya hë, kasi
         nkukumya arë ono yaantoma. 45 Ömöntö ono akommaaha, tö-öni akomaaha hë, no-ono yaantoma akomaaha. 46 Öni naasha igha mbe obhorabhu ko-kebhara kono, okore kera ömöntö ono akunkumya atakaikara
         mu-kisuntë.47 “Ömöntö ono akwighwa amangʼana aghaane, aanga okoghaghoota, öni tenkomobhotorra ikiina
         hë, ko bhoora tenaasha ko-kebhara kono igha mbotorre abhantö ibhiina ibhyabho hë,
         kasi naasha igha ntööri ekebhara keno. 48 Ömöntö ono akuunyanga, ono atakwikërrya amangʼana aghaane, aana ono arebhotorrwa ikiina.
         Amangʼana ghayö ngambirë, ngo gharemobhotorra ikiina ku-rusikö urwa umuhiko. 49 Tengambirë amangʼana ghayö ku ubhwera ubhwane umwene hë, kasi Taata ono yaantoma,
         we yaandaghërrya amangʼana agha okoghamba, na kya bhono ndaaghaghambe. 50 Ghwiki, nemanyirë igha amaraghërryö aghaaye, nkohaana gharë abhantö öbhöhöru ubhwa
         amakora ghonswe igho. Mbe, ghayö nkoghamba, nkoghaghamba ndë kya bhono Taata umwene
         yaantëëbhëri igha ngaghambe.”
         
            
               	Sidinaari amaghana atatö yaarë ehoorohooro iya sinsikö amaghana atatö.

               	Hosana ne-ngʼana iya Ikiyunaani. Kare hayö ensonga iyaaryo yaarenga Töörya handë Tötööri, kasi ko-nkaagha iya Yëësu, engʼana iyö yaamanyekaini igha n-kituri ikya ukwörökya
                     igha ömöntö uyö angʼöörrwë, ku bhuyö bharamukumya.

               	Maaha mo-ketabho ikya Zabhuri 118:25-26.

               	Sayuuni ni-riina iryëndë irya Yërusarëëmu.

               	Maaha mo-ketabho ikya Zakaria 9:9.

               	Maaha mo-ketabho ikya Zabhuri 110:4.

               	Maaha mo-ketabho ikya Isaaya 53:1.

               	Maaha mo-ketabho ikya Isaaya 6:10.

Yëësu araisaabhya amaghörö abheegha abhaaye131 Mbe, hano waanyöörrë inyangi iya Epasaka etaraabha, na ghwiki okanyoora Yëësu amarrë
         okomanya igha, enkaagha iyaaye iya ukurwa ko-kebhara kono aghi ko-Taata Waryobha ihikirë.
         Yëësu yaahanshirë abhantö abhaaye abha ko-kebhara kono, këmwëkëmwë. 2 Yëësu na abheegha abhaaye, bhakaikara okorya ibhyakorya ibhya omoghoroobha. Enkaagha
         iyö, waanyöörrë Oghosambwa ghomarrë köngʼënërrya Yuuda, mura uwa Simööni Isikariyote,
         okore anyeere Yëësu inikö. 3 Yëësu yaamanyirë igha, Taata yaamohaayë ubhwera ubhwa okotangata ëbhëntö bhyonswe
         igho. Ghwiki yaamanyirë igha nku-Waryobha yaarwa, kora ghwiki narikyora ku-Waryobha.
         4 Mbe, Yëësu akatigha okorya, akeemerra, akaruusya engansho iyaaye, akaghegha etauro
         akaibhoha mo-bhokende. 5 Akahoma amanshë mwi-bhaköri, akasimya ukwisaabhya abheegha abhaaye amaghörö, na okobheeya
         na etauro eno yaarenga aibhöhirë.6 Hano Yëësu yaahikirë ku-Simööni Peetero, Peetero akamöbhöörya igha, “Omonene, nu-uwe
         ukutuna igha unyisaabhi amaghörö?” 7 Yëësu akamohonshora igha, “Keno nkokora bhoono igho, uwe tokemanyirë hë, kasi noraashe
         okemanye nkaagha iyëndë.” 8 Peetero akamötëëbhya igha, “Uwe tunyisaabhi amaghörö aghaane kora hake hë!” Yëësu
         akamohonshora igha, “Nyoore ntakwisaabhi amaghörö, omanye igha toona öbhömwë na öni
         hë.” 9 Simööni Peetero akamötëëbhya igha, “Nyoore ni-igho ërë Omonene, otakanyisaabhya amaghörö
         agheene igho hë, kasi na amabhoko aghaane hamwë na omotwe ughwane ghwonswe.” 10 Yëësu akamohonshora igha, “Ömöntö ono amarrë ukwisaabha ömöbhërë ghwonswe igho, uyö
         n-wa ukwisaabhya amaghörö agheene igho, ko bhoora taana riikwë kö-möbhërë hë. Bhëënyu
         m-buuya mörë, kasi te-bhonswe igho mu bhuuyabhuuya hë.” 11 Yëësu yaarenga amanyirë ono akaamunyëërëëyë inikö, nkyo kyaaghërrë akaghamba igha,
         “Te-bhonswe igho mu bhuuyabhuuya hë.”12 Mbe, hano Yëësu yaamarrë ukwisaabhya abheegha abhaaye amaghörö, akatoora engansho
         iyaaye, akaikara ghwiki, akabhabhöörya igha, “Kasi momanyërrëëyi kiyö mbakörëëyë?
         13 Bhëënyu moramberekera igha, ‘Umwëghya,’ ghwiki moramberekera igha, ‘Omonene.’ M-buuya
         mokokora okomberekera igho, ko bhoora ni-igho ndë. 14 Öni, nu-Mwëghya uwëënyu ndë, kora no-Monene uwëënyu ndë. Hano okomaaha mbaisaabhëri
         amaghörö, ku bhuyö na bhëënyu bhonswe, mobhenga moraisabhania amaghörö. 15 Mbakörëëyë ëkërëngyö, ku bhuyö mokorenga kya bhuyö mbakörëëyë. 16 No-bhoheene nkobhatëëbhya igha, omoghorwa, taatore okobha omonene kokera omonene uwaaye.
         Omotomwa, te-monene okokera ono amötömirë. 17 Nyoore momanyërrëëyi bhuuya amangʼana ghayö ngambirë, mbe momanye igha, Waryobha naraabhangʼoore
         hano moraakore kya bhuyö ngambirë.18 “Tenkoghamba amangʼana ghayö kö-bhëënyu bhonswe igho hë, ko bhoora nemanyirë bhano
         naashaaghora bhabhe abheegha abhaane. Kasi bhoono ghano, n-ko okoghera iya okohekerania
         Amaandeko Amahörëëru ghano ghakoghamba igha, ‘Ömöntö ono yaaryanga ibhyakorya ibhyane,
         aigharanshööyë, abhaayë umubhisa uwaane.’+19 Mbatëëbhëri amangʼana ghayö ghataraaikora, okore hano ghariikora, momanye igha, ‘Öni
         nö-Öni.’+20 No-bhoheene nkobhatëëbhya igha, ömöntö ono akwikërrya ono ntömirë, uyö nö-öni ukunyoora
         aikërëëyi. Na ono akunyikërrya, nkunyoora örë aikërëëyi Taata ono yaantoma.”Yëësu arashumaashera ono araamunyeere inikö(Mataayo 26:20-25; Maariko 14:17-21; Ruuka 22:21-23)21 Hano Yëësu yaaghambanga amangʼana ghayö, yaabhaabhayëëyë bhököngʼu mo-nkoro iyaaye,
         akaghamba harabhurabhu igho igha, “No-bhoheene nkobhatëëbhya igha, ömwë mö-bhëënyu
         mono, naraanyeere inikö.” 22 Abheegha abhaaye bhakamaaherrana ko-maiso, bhakaroghoora ko bhoora bhataamanyirë nawë
         Yëësu yaashumaasheranga. 23 Yaare-ho umwegha uwa Yëësu, ono Yëësu yaahanshirë bhököngʼu. Umwegha uyö yaarenga
         aikaayë haangʼë na Yëësu. 24 Mbe, Simööni Peetero akasima umwegha uyö, akamötëëbhya igha, “Bhöörya Yëësu igha,
         n-nawë uyö mö-bhëëtö mono araakore ghayö?” 25 Mbe, umwegha uyö, yaarenga aisëghëkirë ku-kikubha ikya Yëësu, akamöbhöörya igha, “Omonene,
         kana n-nawë uyö ukushumaashera?” 26 Yëësu akamohonshora igha, “Ono nkushumaashera no-ono ndaatöngërri omokaate, mmöhërri.”
         Mbe, Yëësu akatöngërya omokaate, akahërrya Yuuda, mura uwa Simööni Isikariyote. 27 Hano Yëësu yaamarrë okomohaana omokaate ghuyö, Oghosambwa ghokasoherra Yuuda. Yëësu
         akamötëëbhya igha, “Kora bhöngö ghano ukutuna okokora!” 28 Kasi taaho ömöntö kora ömwë, ko bhano bhaaryanga hayö, ono yaamanyirë ikibhuno ikya
         Yëësu okoghamba amangʼana ghayö. 29 Ko bhoora Yuuda we yaabheekanga ikighushi ikya seehera, ku bhuyö abhandë bhakakanya
         igha, Yëësu yaatëëbhyanga Yuuda igha, aghi okoghora ëbhëntö ibhya inyangi iya Epasaka.
         Kasi abhandë bhakakanya igha, Yëësu nkötëëbhya arë Yuuda igha, ahaane abhatöbhu seehera.
         30 Mbe, hano Yuuda yaamarrë okoghegha omokaate ghuyö, akeemokera-mo këmwë, akarishoka
         kebhara. Enkaagha iyö nu-bhutikö bhwaarë.Yëësu arahaana abheegha abhaaye umughiro omohya31 Mbe, hano Yuuda yaarishökirë kebhara, Yëësu akatëëbhya abheegha abhaaye igha, “Bhoono
         ubhuhika ubhwane, öni Omoona uwa Ömöntö, haangʼë bhörë bhomaahwe harabhurabhu igho.
         Kora ubhuhika ubhwa Waryobha mboraamaahekane aharabhurabhu igho okohetera ko amangʼana
         aghaane. 32 Kya bhono ubhuhika ubhwaye bhokomaahekana okohetera ko mangʼana aghaane, mbe na Waryobha
         wonswe nkwörökya arë abhantö ubhuhika ubhwane öni Omoona uwa Ömöntö, ghwiki n-hayö
         na hayö igho araabhööröki.33 “Bhëënyu abhaana abhaane, nendaabhe na bhëënyu ko-nkaagha enke igho. Murintuna, kasi
         kya bhono naatëëbhëri abhatangati abha Abhayahudi, ni-ighoigho nkobhatëëbhya na bhëënyu
         bhonswe igha, eno nkughya, temotore ukuhika-yo hë. 34 Kasi bhoono ndabhahaana umughiro omohya, ndabharaghërrya igha, ‘Mohanshane. Kya bhono
         mbahanshirë, na bhëënyu bhonswe mohanshane ighoigho.’ 35 Hano moraahanshane, hayö ho abhantö bhonswe igho bharaamanye igha, bhëënyu m-beegha
         abhaane mörë.”Yëësu ararootera Peetero igha naraamwikaane(Mataayo 26:31-35; Maariko 14:27-31; Ruuka 22:31-34)36 Mbe, Simööni Peetero akabhöörya Yëësu igha, “Kana Omonene, hai ukutuna ukughya?” Yëësu
         akamohonshora igha, “Ahasë hano nkutuna ukughya, uwe tootore ukughya-yo bhoono igho
         hë, kasi nurighya-yo nkaagha iyëndë.” 37 Peetero akamöbhöörya igha, “N-kwakë Omonene ntaatore ukughya-yo bhoono igho? Öni ndatora
         ukukwa ko okoghera iya uwe!” 38 Yëësu akamohonshora igha, “Uwe notora ukukwa ko okoghera iya öni? No-bhoheene nkökötëëbhya
         igha, teseeraghore, otaraanyikaana harë katatö.”
         
            
               	Maaha mo-ketabho ikya Zabhuri 41:9.

               	Öni nö-Öni. Ni-igho Waryobha yaaitöbhööyë ko-Mosa igha riyö ndyo iriina iryaye, ensonga iyaamo
                     igha Yehobha. Maaha mo-ketabho ikya Ukurishoka 3:14; Isaaya 43:10.

Enshera iya ukughya ku-Waryobha141 Yëësu akaghëndërrya ukwëghya abheegha abhaaye igha, “Motakaabhaabhayera mo-senkoro
         isyënyu, mukumi Waryobha, kora na öni wonswe munkumi. 2 Umweya mu-nyumba iya Taata, m-moghare ghoomo, hano etakaabhaayë igho, nenkaabhatëëbhëri.
         Ko bhoora nkughya ndë okobhasëëmërya ahasë. 3 Mbe, hano ndaaghi okobhasëëmërya ahasë, nendaamare nkyore ököbhööhya, okore ahasë
         hano ndaabhe, na bhëënyu mobhe-ho hamwë na öni. 4 Bhëënyu mmomanyirë enshera iya ukuhika iyö nkughya.”5 Mbe, Toomasi akabhöörya Yëësu igha, “Omonene, bhëëtö tetomanyirë ahasë hano ukughya,
         bhoono iyakë toraamanye enshera?” 6 Yëësu akamohonshora igha, “Öni nö-öni enshera, obhoheene, na öbhöhöru. Taaho ömöntö
         wowonswe igho ono akotora ukuusha ko-Taata, atahëtëëyë ku-öni. 7 Hano mokaammanyirë, Taata wonswe mokaamomanyirë. Ndamanya kora bhoono momomanyirë,
         kora mwamomaaha.”8 Firipö akamötëëbhya igha, “Omonene, twöröki Taata, iyö yo engʼana eno tukutuna.” 9 Yëësu akamohonshora igha, “Kerenga naabha hamwë na bhëënyu ribhagha ryangʼana hayö
         Firipö, tuwakaammanyirë hë? Ömöntö ono andööshë, uyö n-Taata arööshë, bhoono n-kwakë
         ököntëëbhya igha, ‘Utwöröki Taata?’ 10 Kasi tukukumya igha öni m-mönsë iya Taata ndëngë hë? Amangʼana ghayö nkobhatëëbhya,
         teghakurwa mo-maitegherro aghaane hë, kasi nko-Taata ghakurwa ono arëngë mönsë iyaane,
         uyö we akokora emeremo ighyaye gheno. 11 Mukumi igha öni neena öbhömwë na Taata, na Taata wonswe naana öbhömwë na öni! Nyoore
         motakwikërrya engʼana iyö, mwikërri mbe ko okoghera iya emeremo gheno nkokora. 12 No-bhoheene nkobhatëëbhya igha, ömöntö ono akunkumya, naraakore emeremo gheno öni
         nkokora. Kora ghwiki naraakore emeremo okokera ghiyö nkokora, ko bhoora nko-Taata
         nkughya. 13 Ëkëntö kyokyonse keno moraasabhe okohetera iriina iryane, nendaabhakorre, okore Taata
         atöönibhwi okohetera ko-Moona uwaaye. 14 Ëkëntö kyokyonswe keno moraansabhe okohetera ku iriina iryane, kiyö nendaakekore.Yëësu arashumaashera ukuusha ukwa Umwika Ömöhörëëru15 “Hano moraanhanshe, moraaghoote imighiro ighyane. 16 Mbe, na öni nendaasabhe Taata, abhahaane Ömötöörrya uwöndë, ono araabhe hamwë na bhëënyu
         nkaagha syonswe igho. 17 Uyö we Umwika uwa obhoheene. Abhantö bhano bhatakwighwera Waryobha, tebhatore ukumwikërrya
         hë, ko bhoora tebhakomomaaha hë, kora tebhamomanyirë hë. Kasi bhëënyu momomanyirë
         ko bhoora hamwë arë na bhëënyu, kora mö-bhëënyu araabhe.18 “Tembatighe bhëënyu abheene igho kya sentakaana hë, kasi nendaashe ghwiki kö-bhëënyu.
         19 Akabhagha n-haangʼë karë abhantö abha ko-kebhara kono bhaange okommaaha, kasi bhëënyu
         moraammaahe. Ko bhoora igha öni m-möhöru ndë, na bhëënyu bhonswe moreebha abhahöru.
         20 Urusikö roora hano rurihika, hayö ho moremanya igha, öni m-mönsë iya Taata ndë, na
         bhëënyu bhonswe m-mönsë iyaane mörë, na öni m-mönsë iyëënyu ndë. 21 Ömöntö ono amanyirë na okoghoota imighiro ighyane, uyö we anhanshirë. Ömöntö ono anhanshirë,
         Taata naraamohanshe. Na öni nendaamohanshe na ukwihonyora ko-we.”22 Mbe, umwegha uwöndë ono yaabherekerwanga igha Yuuda, kasi ti-Yuuda Isikariyote oora
         hë, akabhöörya Yëësu igha, “Omonene, iyakë ekobha igha oratuna ukwihonyora kö-bhëëtö,
         te-ko abhantö abha ko-kebhara kyonswe igho hë?” 23 Yëësu akamohonshora igha, “Ömöntö wowonswe ono araanhanshe, naraaghoote amangʼana
         aghaane, ömöntö uyö naraahanshwe na Taata. Na bhëëtö bhonswe igho öni na Taata, ntoraashe
         tomenye hamwë nawe. 24 Ömöntö ono atanhanshirë, uyö taghoote amangʼana aghaane hë. Amangʼana aghaane ghano
         nkoraghërrya ta-ghaane hë, kasi na-agha Taata ono yaantoma kö-bhëënyu.25 “Amangʼana ghayö ngo nkobhatëëbhya enkaagha eno nkërëngë hamwë na bhëënyu. 26 Kasi Ömötöörrya uyö, Umwika Ömöhörëëru uyö, ono Taata araatome kö-bhëënyu okohetera
         ku iriina iryane, naraabhëëghi ghonswe igho, kora abhahiitöki ghonswe igho ghano naabhatëëbhëri.
         27 Motame na omorembe, omorembe ughwane ghuyö nkobhahaana, teghonga kya omorembe ughwa
         ko-kebhara kono hë. Motakaabhaabhayera mo-senkoro isyënyu, kora motakoobhoha kyokyonswe
         keera. 28 Mwaaighwa ghano naabhatëëbhëri igha, ‘Nkughya ndë, kasi nindiisha ghwiki kö-bhëënyu.’
         Singa monhanshirë, mokaashömëëywë ko bhoora nko-Taata nkughya, na Taata uyö, m-Monene
         okonkera.29 “Bhoono mbatëëbhëri amangʼana ghayö ghataraabha, okore hano gharebha, mukumi. 30 Öni tentore ukushumaasha na bhëënyu ku-ribhagha ritambë hë, ko bhoora Oghosambwa öghötöngi
         ughwa ekebhara keno ghoraasha. Kasi teghoona ubhwera bhwobhwonswe igho ku-öni hë.
         31 Ghano nkokora n-gano Taata yaantëëbhya igha nkore, okore abhantö bhonswe igho bhamanye
         igha nemohanshirë.“Bhoono, mwemoke toghende.”

Yëësu we omozabhibhu ughwa heene151 Yëësu akaghëndërrya ököbhëëghya igha, “Öni no-mozabhibhu ughwa heene ndë, na Taata
         we ömörëmi. 2 Kera risagharya reno retakwama sehagho na mbe nku-öni rërë, Taata nkuriruusya arë
         ku-öni. Kasi kera risagharya reno rikwama sehagho, Taata nkoreharörrya arë, okore
         ryame bhököngʼu. 3 Bhëënyu bhoono, m-buuya mörë, ko okoghera iya amëëghyö ghayö mbëëghëri. 4 Mobhe na öbhömwë na öni, na öni wonswe nendaabhe na öbhömwë na bhëënyu. Kya bhono
         mokomaaha risagharya retakotora ukwama sehagho iryene igho, hano retaghotaini na omozabhibhu,
         ni-ighoigho na bhëënyu bhonswe, temotore ukwama sehagho hano motaabhe ëkëntö ëkëmwë
         na öni.5 “Öni no-mozabhibhu ndë, na bhëënyu na amasagharya aghaane mörë. Ono araabhe na öbhömwë
         na öni, na öni mbe ëkëntö ëkëmwë nawe, naraame bhököngʼu, ko bhoora hano motaabhe
         hamwë na öni, temokore engʼana hë. 6 Ömöntö wowonswe ono ataana öbhömwë na öni, uyö natuubhaini na risagharya reno resabhööywë,
         retabhutirwë kora ryömirë. Mbe, ömöntö nkobhoosha arë risagharya kya riyö, aretabhuta
         mo-morro, rerongora. 7 Bhëënyu hano moraabhe na öbhömwë na öni, na amangʼana aghaane ghonswe ghaikare mö-bhëënyu,
         kyokyonswe keno mukutuna, mosabhe Taata, naraabhahaane. 8 Hano moraame sehagho sinsharu na okobha abheegha abhaane abha heene, hayö noraanyoore
         möröörökya ubhuhika ubhwa Taata aharabhurabhu igho. 9 Kya bhono Taata anhanshirë, ni-igho na öni wonswe mbahanshirë, ku bhuyö mwikare mu-righonshe
         iryane. 10 Hano moraaghoote imighiro ighyane, moraaikare mu-righonshe iryane. N-kya hano öni
         naaghöötirë imighiro ighya Taata, nkaikara mu-righonshe iryaye.11 “Mbatëëbhëri amangʼana ghayö, okore mushomerwe kya bhono öni nkushomerwa, kora ukushomerwa
         ukwënyu kohekerane.12 “Umughiro ughwane ghono nkobharaghërrya, n-goono hano igha, mohanshane, kya bhono
         öni mbahanshirë. 13 Taaho ömöntö ono aana righonshe rinene, okokera righonshe irya ömöntö ukuruusya öbhöhöru
         ubhwaye, ko okoghera iya bhasaani abhaaye. 14 Nyoore mokora ghano nkobharaghërrya, momanye igha bhoono hayö, mobhaayë bhasaani abhaane.
         15 Tembabherekere ghwiki igha m-baghorwa mörë hë, ko bhoora omoghorwa tamanyirë keno
         omonene uwaaye akokora hë. Kasi bhëënyu mobhaayë abhasaani abhaane, ko bhoora nembahönyörrëëyë
         ghonswe igho ghano naaighuurë ko-Taata. 16 Të-bhëënyu mwaanshaaghora hë, kasi nö-öni naabhashaaghora. Mbatöörrë-ho igha, moghende
         mwame sehagho seno setakohwa, okore kyokyonswe igho keno moresabhanga Taata okohetera
         ku iriina iryane, narebhahaana. 17 Mbe, nkobharaghërrya ndë igha, mohanshanenga.”Abhantö abha ko-kebhara kono mbarëghirë bhano bhakukumya Yëësu18 Yëësu akaghëndërrya ököbhëëghya igha, “Nyoore abhantö abha ko-kebhara kono mbabharegha,
         momanye igha, nö-öni bhaatangata okoregha. 19 Singa na-abha ko-kebhara kono mörë, abhantö abha ko-kebhara kono, mbakaabhahanshirë
         kya bhono bhahanshirë abhakebhara bharikyabho. Kasi ko bhono naabhashaaghora ukurwa
         ko-bhantö abha ko-kebhara kono, tëmörëngë abha ko-kebhara kono hë, kiyö nkyo kekoghera
         abhantö abha ko-kebhara kono bharabharegha. 20 Motakeebha ghano naabhatëëbhëri igha, ‘Omoghorwa, taatore okobha omonene kokera omonene
         uwaaye hë.’+ Mbe, nyoore bhaannyankëri, na bhëënyu bhonswe mbaraabhanyanki. Nyoore bhaghöötirë
         amangʼana aghaane, aghëënyu ghonswe mbaraaghaghoote. 21 Kasi bharebhakorra ghayö ghonswe igho, ko bhoora igha, m-basoorani abhaane mörë. Kora
         ghwiki n-ko okoghera iya bhoora bhatamanyirë ono yaantoma. 22 Singa ntaasha nshumaashe nabho, tebhakaabhaayë na ëbhëbhë hë. Kasi bhoono, tebhaana
         ikitamërryö ikya ëbhëbhë ibhyabho hë. 23 Ömöntö ono akondegha, nkoregha arë na Taata wonswe. 24 Singa ntakora emeremo gheno ghetakokorwa na ömöntö wowonswe oora, tebhakaabhaayë na
         ëbhëbhë hë. Kasi bhoono, bharööshë emeremo gheno naakörrë, bhandëghirë öni hamwë na
         Taata wonswe. 25 Amangʼana ghayö ghaabhaayë igho, okore ghahekerane Amaandeko Amahörëëru ghano ghakoghamba
         igha, ‘Bhaandëghirë bhosa igho.’+26 “Nentoma Ömötöörrya kö-bhëënyu, Ömötöörrya uyö we Umwika Ömöhörëëru ono akohonyorra
         abhantö bhonswe igho obhoheene. Nko-Taata akurwa, hano arihika, narimererra obhoheene
         ubhwa amangʼana aghaane. 27 Kora na bhëënyu bhonswe muryemererra amangʼana aghaane, ko bhoora hamwë mwaarëkobhanga
         na öni, ukurwa okosemoka.
         
            
               	Maaha mo-ketabho ikya Yohana 13:16.

               	Maaha mo-ketabho ikya Zabhuri 35:19, 69:4.

161 “Mbatëëbhëri amangʼana ghonswe igho ghayö, okore motakaatigha umukumo ughwënyu. 2 Abhantö mbaraabharughi murwe mu-sinyumba isya esango iya Abhayahudi. Kora enkaagha
         irihika-ho, eno kera ömöntö ono arebhaita, arekanyanga igha m-buuya akokora ku-Waryobha.
         3 Mbaraabhakorre ghayö, ko bhoora bhatamanyirë Taata, na kora öni wonswe tebhammanyirë
         hë. 4 Mbatëëbhëri amangʼana ghayö, okore hano enkaagha iyö irihika, muhiite igha, naabhatëëbhëri.Emeremo ighya Umwika Ömöhörëëru“Tenaabhatëëbhëri amangʼana ghayö ekembere, ko bhoora hamwë naarekobhanga na bhëënyu.
         5 Mbe, bhoono öni nkughya ndë ko-Taata, uyö we yaantoma kö-bhëënyu. Taaho ömöntö uwa
         ökömböörya igha, ‘Kana, hai ukughya?’ 6 Kasi ndamanya mobhaabhayëëyë bhököngʼu mo-senkoro isyënyu, ko bhono mbatëëbhëri igha,
         ndaghya ko-Taata.7 “Nkobhatëëbhya ndë obhoheene igha, m-buuya kö-bhëënyu hano öni ndaaghi ko-Taata, kasi
         hano ntaaghi-yo, Ömötöörrya oora naabhatëëbhëri taashe hë. Kasi hano ndaaghi, nendaamotome
         aashe kö-bhëënyu. 8 Hano Ömötöörrya uyö ariisha kö-bhëënyu, naryörökërrya abhantö abha ko-kebhara kono,
         amangʼana atatö agha obhoghogho ubhwabho. Amangʼana ghayö na-agha ëbhëbhë ibhyabho,
         obhoheene ubhwabho, na okobhotorrwa ukwabho ikiina na Waryobha. 9 Ko amangʼana agha ëbhëbhë ibhyabho, n-ko okoghera iya ukwanga ukunkumya. 10 Ko amangʼana agha obhoheene ubhwabho, n-ko bhoora öni nkughya ko-Taata, ghwiki temoremaaha
         röndë hë. 11 Ko amangʼana agha okobhotorrwa ukwabho ikiina, n-ko bhoora Oghosambwa ghono ghokotonga
         ko-kebhara kono, ghwamara okobhotorrwa ikiina.12 “Amangʼana m-maaru nkenagho agha okobhatëëbhya, kasi temotore okoghamanya ko bhoono
         igho hë. 13 Kasi Umwika uwa heene oora hano ariisha, narebhahonyorra amangʼana agha obhoheene
         bhonswe igho. Narekora igho ko bhoora tareghambanga ko bhono umwene akutuna hë, kasi
         nareghambanga ghano urinyoranga araighwa, narebhatëëbhya kora na amangʼana ghano gharebha
         mbere iyö. 14 Umwika uyö, narëbhööryökya ubhuhika ubhwane, ko bhoora arebhatëëbhya ghano arinyooranga
         ukurwa ku-öni. 15 Ghonswe igho ghano Taata aanagho, na-ghaane. Kiyö nkyo këghërrë ngambirë igha, ghano
         arinyooranga ku-öni, ngo arebhatëëbhyanga.Okobhaabhayera nkoraaisyöri okobha ukushomerwa16 “Ritighaayë ribhagha ike igho, temommaahe hë, ghwiki ribhagha riike riyö hano reraahete,
         mommaaha.” 17 Mbe, abheegha abhaaye abhandë bhakabhoorania igha, “Në-ëëhë ensonga iya ghayö akoghamba
         igha, ‘Ritighaayë ribhagha ike igho, temommaahe hë, ghwiki nderaahete ribhagha ike
         igho, mommaahe,’ na iyö akoghamba igha ‘N-ko bhoora öni nkughya ko-Taata’?” 18 Mbe, bhakaghëndërrya okobhoorania igha, “Ensonga iya amangʼana ghano igha, ‘Ribhagha
         ike igho,’ në-ëëhë? Bhëëtö tetomanyirë keno akoghamba hë.” 19 Yëësu akamanya igha bhaatunanga bhamöbhööri, ku bhuyö akabhabhöörya igha, “Nkobhoorania
         mörë ko engʼana eno ngambirë igha, ‘Ritighaayë ribhagha ike igho, temommaahe hë, na
         ghwiki igha nderaahete ribhagha ike igho, mommaahe’? 20 No-bhoheene nkobhatëëbhya igha, bhëënyu moraakuure kora mobhaabhayere, kasi abhantö
         abha ko-kebhara kono, mbaraashomerwe. Moraabhaabhayere, kasi okobhaabhayera ukwënyu
         nkuriisyörya kobhe ukushomerwa ukwënyu. 21 Amangʼana ghayö, n-kya hano ebhesa bhyaroma omokari ono akutuna ukwebhora. Kasi hano
         yamara ukwebhora, takuhiita ghwiki inyanko iya ebhesa hë, iyö n-ko okoghera iya ukushomerwa
         igha, anyöörrë omoona. 22 Ni-ighoigho kora na bhëënyu bhonswe mobhaabhayëëyë, kasi nendaashe mmaahane ghwiki
         na bhëënyu, mushomerwe mo-senkoro isyënyu. Taaho ömöntö araabharuusiri-ho ukushomerwa
         ukwënyu kuyö. 23 Ghwiki enkaagha iyö hano irihika, temoresabha engʼana yoyonswe igho hë.“No-bhoheene nkobhatëëbhya igha, kyokyonswe igho keno moresabhanga Taata okohetera
         ku iriina iryane, narebhahaana. 24 Kasi nanyabhoono, temoraasabha kyokyonswe igho ku-Waryobha okohetera ku iriina iryane.
         Motasabha ku-Waryobha naraabhahaane, okore ukushomerwa ukwënyu, kohekerane.Yëësu nabhaahirë obhoghogho ubhwa ko-kebhara25 “Mbarëngëëyi amangʼana ghayö kö-bhërëngyö, kasi enkaagha iriihika-ho eno ntarebharëngëryanga,
         ko bhoora nindishumaashanga na bhëënyu harabhurabhu igho amangʼana agha Taata. 26 Ko-nkaagha iyö, moreesabhanga Waryobha okohetera ku iriina iryane. Tenkoghamba igha
         nembasabhera ko-Taata. 27 Taata we nabhahanshirë, ko bhoora monhanshirë, kora nkukumya mörë igha nko-Taata Waryobha
         naarwa. 28 Nko-Taata naarwërëëyë nkaasha ko-kebhara kono, bhoono hayö, nko-kebhara kono nkurwa,
         ndakyora ko-Taata.” 29 Mbe abheegha abhaaye bhakaghamba igha, “Tamaaha mbe, bhoono nkoghamba örë bhuuyabhuuya
         igho, kora tökörëngya ëbhërëngyö hë. 30 Bhoono tomarrë okomanya igha, nomanyirë ghonswe igho, tekeeho ikibhuno ikya ömöntö
         ököbhöörya engʼana yoyonswe eera hë. Ku bhuyö tomarrë ukukumya igha, nku-Waryobha
         waarwa.” 31 Yëësu akabhabhöörya igha, “Bhoono mukumiri? 32 Tamaaha, enkaagha iriihika, kora emarrë ukuhika, eno murinyaraghana, kera ömöntö aghende
         waaye, muntighe öni umwene. Kasi tëndëngë öni umwene igho hë, ko bhoora Taata hamwë
         arë na öni. 33 Mbatëëbhëri amangʼana ghayö, okore mobhe na omorembe ko bhoora moona öbhömwë na öni.
         Moona inyanko ko-kebhara kono, kasi motakaakwa emetwe, ko bhoora öni nabhaaha ekebhara
         keno.”

Yëësu arasaasaama Waryobha171 Hano Yëësu yaamarrë okoghamba amangʼana ghayö ghonswe igho, akagharamera mu-ryobha,
         akasaasaama igha,“Bhoono Taata enkaagha ihikirë. Örökya abhantö ubhuhika ubhwa Omoona uwaaho, okore
         na öni Omoona uwaaho, nöröki abhantö ubhuhika ubhwaho kya igho bhörë. 2 Wangʼaana ubhwera ubhwa okotangata abhantö bhonswe igho, okore mbahaane öbhöhöru ubhwa
         amakora ghonswe igho, abhantö bhonswe igho bhano waangʼaana. 3 Öbhöhöru ubhwa amakora ghonswe igho, mbo bhono igha, abhantö bhakomanye uwe Waryobha
         uwa heene, uwe umwene igho, ghwiki bhammanye na öni Yëësu Kiristo, ono waantoma. 4 Öni nöörökya abhantö ubhuhika ubhwaho ko-kebhara kono, ko okomarërrya meremo gheno
         waantömirë igha ngekore. 5 Bhoono Taata, ndasabha wöröki abhantö ubhuhika ubhwane bhono naarenabho, enkaagha
         eno twaarë hamwë, kora ekebhara keno ketaraabhombwa.Yëësu arasabhera abheegha abhaaye6 Taata, nkökörrë omanyekaini ko-bhantö bhano kare hayö, na-abha ko-kebhara kono bhaarë.
         Na-bhaaho bhaarenga, okabhangʼaana, bhoono bhaghöötirë engʼana iyaaho. 7 Mbe bhoono bhamanyirë igha, bhyonswe igho bheno waangʼaana, nku-uwe bhyaarwa, 8 ko bhoora mbatëëbhëri amangʼana ghonswe igho ghano waantëëbhya, bhonswe bhaghaikërrëëyi.
         Bhoono bhamanyirë obhoheene igha, nku-uwe naarwa, kora bhakakumya igha nu-uwe waantoma.
         9 Bhayö mbo nkosabhera, ta-bhantö abha ko-kebhara kono igha mbo nkosabhera hë, m-baara
         wangʼaana mbo nkosabhera, ko bhoora bhayö mbo abhantö abhaaho. 10 Abhantö abhaane bhonswe igho, na-bhaaho. Na abhantö abhaaho bhonswe igho na-bhaane.
         Ku bhuyö nyöörrë ubhuhika okohetera ko-bhantö bhayö. 11 Öni tënkërëngë ghwiki ko-kebhara kono hë, nku-uwe nkuusha. Kasi abheene mbaraaghëndërri
         okobha ko-kebhara kono. Taata Ömöhörëëru, obharende ko obhotoro ubhwa iriina iryaho
         reno waangʼaana, okore bhabhe ëkëntö ëkëmwë kya bhono öni na uwe törëngë këntö ëkëmwë.
         12 Hano naarenga hamwë nabho, naabharendanga ko obhotoro ubhwa iriina iryaho reno wangʼaana.
         Nkabhanaghya bhuuya, taaho kora ömwë ono yaasira mo-bhayö, kasi n-ditamwe irya ukusira
         reera iryene igho, okore Amaandeko Amahörëëru ghahekerane.+13 Bhoono Taata nku-uwe nkuusha, na amangʼana ghano, nkoghaghamba ndë ko-kebhara kono,
         okore ukushomerwa ukwane kobhe mo-senkoro isyabho. 14 Öni marrë okobhatëëbhya engʼana iyaaho, ku bhuyö abhantö abha ko-kebhara kono bhabharëghirë.
         Mbabharëghirë ko bhoora bhatarëngë abha ko-kebhara kono, kya hano öni ntarëngë uwa
         ko-kebhara kono.15 Öni tenkosabha igha, obharuusi ko-kebhara kono, kasi obhagheterre ko Omoghogho oora.
         16 Abhantö bhayö, tebharëngë abha ko-kebhara kono hë, n-kya hano öni ntarëngë uwa ko-kebhara
         kono. 17 Obhakore bhabhe abhahörëëru ko obhoheene ubhwaho. Öbhëëghi engʼana iyaaho, ko bhoora
         engʼana iyaaho yo obhoheene. 18 Kya bhono waantoma ko-kebhara kono, ni-ighoigho na öni wonswe nkobhatoma ko-kebhara
         kono. 19 Ndaitoora-ho öni umwene ku-uwe, ko okoghera iya bho, okore bhahörëëribhwi ko obhoheene
         ubhwaho.Yëësu arasabhera bhano bharaamukumi20 Te-bhayö abheene igho nkosabhera hë, kasi nkosabhera ndë na bhano bharinkumya ko okohetera
         ko engʼana iya bhayö nsabhëëyë. 21 Ndasabha igha, abhantö bhayö bhonswe igho, bhabhe ëkëntö ëkëmwë, kya bhono uwe Taata
         örëngë ëkëntö ëkëmwë na öni, na kya igho öni wonswe ndëngë ëkëntö ëkëmwë na uwe. Ghwiki
         ndasabha igha, abheene bhonswe bhabhe ëkëntö ëkëmwë na bhëëtö, okore abhantö abha
         ko-kebhara kono bhakumi igha, nu-uwe waantoma Taata. 22 Ubhuhika bhono waangʼaana, öni wonswe mbahaayë, okore bhabhe ëkëntö ëkëmwë, kya bhono
         öni na uwe törëngë ëkëntö ëkëmwë, 23 öni neena öbhömwë nabho, na uwe noona öbhömwë na öni. Ku bhuyö nkosabha ndë bhahekeranibhwi
         kö-bhömwë ubhwabho. Engʼana iyö yo eraaghere abhantö abha ko-kebhara kono bhamanye
         igha, nu-uwe waantoma, okahansha abhasoorani abhaane bhayö, kya bhono onhanshirë.24 Abhantö bhayö waangʼaana Taata, nkwighomba ndë bhabhe hamwë na öni ahasë hano ndebhanga,
         okore bhamaahe ubhuhika ubhwane bhono waangʼaana, ko bhoora waanhanshirë, kora ekebhara
         keno ketaraabhombwa. 25 Taata uwa heene, abhantö abha ko-kebhara kono tebhakomanyirë hë. Kasi öni nenkomanyirë,
         kora abheegha abhaane bhayö, bhamarrë okomanya igha, nu-uwe waantoma. 26 Öni nkörrë omanyekane kya bhono örë, kora ghwiki nendaaghëndërri okokora igho, okore
         righonshe reno onaryo ku-öni, rebhe ko bheene bhayö, na öni wonswe mbe mo-bhayö.”
         
            
               	Maaha mo-ketabho ikya Zabhuri 41:9.

Yëësu araghootwa(Mataayo 26:47-56; Maariko 14:43-50; Ruuka 22:47-53)181 Hano Yëësu yaamarrë okosaasaama, akatanora na abheegha abhaaye, akaghya humbu iya
         ribhate irya Kiduröni, hano ibhusitaani iya Ëmëzëituuni yaarë, akasoha-mo na abheegha
         abhaaye.2 Mbe, Yuuda ono yaanyëërëëyë Yëësu inikö, yaamanyirë ahasë hayö, ko bhoora Yëësu n-hare
         kaaru yaaghyanga hayö na abheegha abhaaye. 3 Mbe, Yuuda akatangata rikomo irya abhasirikare abha Ikiruumi, hamwë na abhasirikare
         abha risengerro bhano bhaatömirwë na bhanene abha abhasëngëri hamwë na Abhafarisaayo.
         Bhakaghya mu-bhusitaani muyö, bhaghötërrëëyë setara bheena imyenge na ibhyöghë.4 Yëësu yaamanyirë ghonswe igho ghano ghaaitengʼerwanga ukumunyoora. Ku bhuyö akeemoka
         akabhöörya abhantö bhayö bhaaishirë igha, “Kana, nawë mukutuna?” 5 Bhakamohonshora igha, “Toratuna Yëësu uwa Nazarëëti.” Yëësu akabhahonshora igha, “Nö-öni.”Yuuda oora yaanyëërëëyë Yëësu inikö, yaarenga aimërëëyë hamwë na abhasirikare bhayö.
         6 Mbe, hano Yëësu yaabhatëëbhëri igha, “Nö-öni,” abhantö bhayö bhakakyora nyuma, bhakaghwa
         hansë. 7 Yëësu akabhabhöörya ghwiki igha, “Kana, nawë mukutuna?” Bhakamohonshora igha, “Toratuna
         Yëësu uwa Nazarëëti.” 8 Yëësu akabhatëëbhya igha, “Mmarrë okobhatëëbhya igha nö-öni. Nyoore nö-öni mukutuna,
         mutighe bhano bhaghende hano bhakutuna ukughya.” 9 Yëësu yaaghambirë igho, okore ghahekerane amangʼana ghano yaaghambirë ekembere igha,
         “Abhantö bhano waangʼaana, naabhanaghyanga bhuuya, taaho kora ömwë ono yaasira ko
         bhano waangʼaana.”+10 Mbe, Simööni Peetero akasomora umushonge ughwaye, akagheesha omoghorwa uwa omonene
         uwa abhasëngëri, akamobhotora ökötwë ukwa bhoryo. Omoghorwa uyö yaabherekerwanga igha
         Maarikusi. 11 Kasi Yëësu akakaania Peetero igha, “Peetero, kyörya umushonge ughwaho mu-kishööghö
         ikyagho. Kasi, notamanyirë igha ni-igha nnyoore inyanko kya bhono Taata yaasëëmya
         igha nginyoore?”+Bharahira Yëësu ko-Anaasi(Mataayo 26:57-58; Maariko 14:53-54; Ruuka 22:54)12 Mbe, omonene uwa abhasirikare abha Ikiruumi na abhasirikare abhaaye, hamwë na abhasirikare
         abha risengerro irya Abhayahudi, bhakaghoota Yëësu, bhakamobhoha. 13 Mbe, bhakamuhira kanga ko-Anaasi, subhyara uwaabho Kayafa. Kayafa uyö, we yaarë omonene
         uwa abhasëngëri ko-mooka ghuyö. 14 Kayafa uyö we oora yaaraghërrëëyi abhatangati abha Abhayahudi ekembere igha, nyakara
         ömöntö ömwë akwe, ko okoghera iya abhantö bhonswe igho.+Peetero araikaana Yëësu(Mataayo 26:58, 26:69-70; Maariko 14:54, 14:66-68; Ruuka 22:55-57)15 Enkaagha eno abhantö bhayö bhaahiranga Yëësu, Simööni Peetero na umwegha uwöndë, bhakasoorana
         Yëësu. Umwegha uwöndë uyö, yaamanyekaini kö-mösëngëri omonene uyö, ku bhuyö akasoha
         hamwë na Yëësu mo-bhogho ubhwa inyumba iya omonene uwa abhasëngëri. 16 Kasi Peetero akemerra kebhara mu-kihiita. Mbe, umwegha uwöndë uyö yaamanyekaini ko
         omonene uwa abhasëngëri, akarishoka kebhara, akashumaasha na umwisëkë ono yaarendanga
         mu-kihiita hayö, akaikërërrya Peetero asohe.17 Mbe, umwisëkë ömörëndi uwa mu-kihiita uyö, akabhöörya Peetero igha, “Kana, na uwe
         wonswe tö-ömwë uwa abheegha abha ömöntö uyö örë?” Peetero akamohonshora igha, “A a,
         tëndëngë murikyabho hë.”18 Ko bhoora embeho yaare-ho, abhaghorwa na abhasirikare abha risengerro bhayö, bhakahuuta
         omorro, bhakabha bharoota. Peetero wonswe hamwë yaaimërëëyë nabho, aroota omorro ughwa
         amakara.Ömösëngëri arabhöörërrya Yëësu(Mataayo 26:59-66; Maariko 14:55-64; Ruuka 22:66-71)19 Mbe, hano amangʼana ghayö ghaakorekananga, omonene uwa abhasëngëri uyö, akabhöörya
         Yëësu amangʼana agha abheegha abhaaye, na amëëghyö aghaaye. 20 Yëësu akamohonshora igha, “Enkaagha yonswe igho naaghambanga ko-bhantö bhonswe igho
         harabhurabhu igho, nëëghyanga abhantö mu-sinyumba isya esango iya Abhayahudi, na mo-bhogho
         ubhwa risengerro mono Abhayahudi bhonswe igho bhakwikomanërya, tenakëëghëri amëëghyö
         aghaane bhubhise hë. 21 Bhoono n-kwakë ökömböörya? Uwe bhöörya abhantö bhano bhaaighwa keno naabhatëëbhëri,
         bhayö mbo bhamanyirë ghano nëëghyanga.” 22 Hano Yëësu yaaghambirë igho, umusirikare ono yaarenga aimërëëyë haangʼë nawe, akamotema
         rikööfi, akamöbhöörya igha, “Ni-igho okohonshora omonene uwa abhasëngëri?” 23 Yëësu akamohonshora igha, “Nyoore m-boghogho ngambirë, ntëëbhya obhoghogho bhuyö ngambirë.
         Kasi nyoore m-buuya ngambirë, ntëëbhya keno këghërrë öntëmirë?” 24 Mbe, Anaasi akaraghërrya igha, Yëësu ahirwe ko-Kayafa omonene uwa abhasëngëri, abhöhirwë
         ighoigho.Peetero araikaana ghwiki Yëësu(Mataayo 26:71-75; Maariko 14:69-72; Ruuka 22:58-62)25 Mbe, hano Simööni Peetero yaarenga aimërëëyë aroota omorro, abhantö nyabhorebhe bhakamöbhöörya
         igha, “Kasi, na uwe tö-ömwë uwa abheegha abha ömöntö uyö?” Peetero akabhahonshora
         igha, “A a, tö-öni hë.” 26 Ömwë uwa abhaghorwa abha omonene uwa abhasëngëri ono yaarë umuhiiri uwa ömöntö oora
         Peetero yaabhötööyë ökötwë, akamöbhöörya igha, “Tenaarënkörööshë mu-bhusitaani haara
         hamwë na Yëësu?” 27 Peetero akaikaana ghwiki igha, “Tö-öni hë.” Këmwë igho, sekaraghora.Abhatangati abha Abhayahudi bharahira Yëësu ku-Piraato(Mataayo 27:1-2; Maariko 15:1-5; Ruuka 23:1-5)28 Mbe, hano bhwaakëëyë nyinkyo shiri, abhatangati abha Abhayahudi bhakaghegha Yëësu
         ukurwa wa Kayafa, bhakaghya nawe mu-ghunyumba ughwa öbhötöngi ubhwa Ikiruumi. Kasi
         bho tebhaasöhirë-mo hë,+ okore bhatakainyakuhya, bhakerwe okorya ibhyakorya ibhya Epasaka. 29 Mbe, Piraato omotangati uwa Ikiruumi, akarishoka kebhara akaghya hayö bhaarë, akabhabhöörya
         igha, “Kana, m-bushöngëri kë bhono moonabho kö-möntö ono?” 30 Bhakamohonshora igha, “Singa ömöntö ono atasarri engʼana, tetokaamörëëtirë ku-uwe
         hë.” 31 Piraato akabhatëëbhya igha, “Momogheghe bhëënyu abheene, moghende momobhotorre ikiina
         bhëënyu abheene, ko okorengʼaana na amaraghërryö aghëënyu.” Kasi Abhayahudi bhakamohonshora
         igha, “Bhëëtö tetoona ubhwera ubhwa okobhotorra ikiina ömöntö wowonswe igho igha aitwe.”
         32 Ghayö ngaabhaayë igho, okore ghahekerane amangʼana ghano Yëësu yaaghambirë, ukwörökya
         bhono akaakuurë.+Piraato arabhöörërrya Yëësu33 Mbe, Piraato akasoha ghwiki mu-ghunyumba ghuyö, akaraghërrya igha bhareete Yëësu.
         Akamöbhöörya igha, “Uwe no-mokama uwa Abhayahudi örë?” 34 Yëësu akamohonshora igha, “Engʼana iyö ömbörri, ni-iya amaitegherro aghaaho, kasi
         m-bantö bhandë bhakötëëbhëri igho?” 35 Piraato akamohonshora igha, “Öni m-Muyahudi ndë? Abhantö abha ikyaro ikyënyu na abhanene
         abha abhasëngëri, mbo bhakörëëtirë ku-öni hano. Kana, ne-ngʼana kë osarri?” 36 Yëësu akamohonshora igha, “Obhokama ubhwane te-bhwa ko-kebhara kono hë. Singa m-mbwa
         ko-kebhara kono bhwarë, abheegha abhaane mbakaanyitanëëyë, okore ntakaaghootwa na
         abhatangati abha Abhayahudi. Kasi obhokama ubhwane, te-bhwa ko-kebhara kono hë.”37 Mbe, Piraato akamöbhöörya igha, “Nkwo okoghamba igha uwe m-mokama örë?” Yëësu akamohonshora
         igha, “M-maheene oghamarrë igha, öni m-mokama ndë. Öni naasha nkeebhorwa ko-kebhara
         kono, ko okoghera iya engʼana ëmwë igha, nëëghi abhantö obhoheene. Ömöntö wowonswe
         igho uwa heene, uyö nkoghoota arë amangʼana aghaane.” 38 Piraato akamöbhöörya igha, “Obhoheene n-këntö kë?”Hano Piraato yaamarrë ököbhöörya engʼana iyö, akarishoka ghwiki kebhara, akatëëbhya
         abhatangati abha Abhayahudi igha, “Öni tenkomaaha obhosarya bhobhonswe igho kö-möntö
         ono hë. 39 Kasi eeho eteemo iya okobhatashorra omobhohe ömwë enkaagha iya inyangi iya Epasaka,
         bhoono nkutuna mörë mbatashorre omokama uwa Abhayahudi uyö?” 40 Mbe, abhantö bhakashaghana bharaghamba igha, “A a! Otakaamotashora, kasi ototashorre
         Bharaabha.” Bharaabha uyö m-mogharanshöri yaarë uwa eserekaare iya Ikiruumi.
         
            
               	Maaha mo-ketabho ikya Yohana 17:12.

               	Kasi, notamanyirë igha ni-igha nnyoore inyanko kya bhono Taata yaasëëmya igha nginyoore?
                     Mu-Kiyunaani ni-igha, Ntakaasha kunywera ekekombe keno Taata yaangʼaana okore nnywe?

               	Maaha mo-ketabho ikya Yohana 11:50.

               	Tebhaasöhirë-mo hë. Okorengʼaana na seteemo isya Abhayahudi, oraanyoore Umuyahudi asöhirë mu-nyumba
                     iya ömöntö ono atarëngë Umuyahudi yaanyankuhanga, ku bhuyö tebhakaarëëyë ibhyakorya
                     ibhya Epasaka hë.

               	Maaha mo-ketabho ikya Yohana 12:32.

Yëësu arabhotorrwa ikiina igha ahanekwe ko-mosarabha(Mataayo 27:15-31; Maariko 15:6-20; Ruuka 23:13-25)191 Mbe, Piraato akaraghërrya abhasirikare abhaaye igha, bhagheghe Yëësu bhamoteme na
         imishariti. 2 Abhasirikare bhakaringa ikirighi ikya amahwa, bhakatoorra Yëësu ko-motwe. Kora bhakamötöörya
         engansho iya ekekama iya erangë këësërö.3 Bhakabha bharaghya ku-Yëësu, bharamökëërya igha, “Waraayë omokama uwa Abhayahudi!”
         Bhakabha bharamotema amakööfi. 4 Ghwiki Piraato akarishoka kebhara, akabhatëëbhya igha, “Motamaaha, tigha ndeete ömöntö
         uyö kebhara hano kö-bhëënyu, okore momanye igha, öni tëndööshë obhosarya bhwobhwonswe
         bhoora kö-möntö uyö hë.” 5 Mbe, bhakarishökya Yëësu kebhara, eno atöörëëywë ko-motwe ikirighi ikya amahwa, na
         engansho iya erangë këësërö. Mbe, Piraato akabhatëëbhya igha, “Ömöntö uwëënyu n-goono.”6 Hano abhanene abha abhasëngëri na abhasirikare abhaabho bhaarööshë Yëësu, bhakashaghana
         bharaghamba igha, “Mohaneke ko-mosarabha, mohaneke ko-mosarabha!” Piraato akabhahonshora
         igha, “Momogheghe bhëënyu abheene, moghende momohaneke ko-mosarabha, ko bhoora öni
         tëmörööshë igha aana obhosarya hë.” 7 Abhayahudi bhakamohonshora igha, “Bhëëtö ntoona amaraghërryö, na ko okorengʼaana na
         amaraghërryö ghayö, ni-igha aitwe, ko bhoora akwikora igha m-Moona uwa Waryobha.”+8 Hano Piraato yaaighuurë amangʼana ghayö, akoobhoha bhököngʼu. 9 Piraato akasoha ghwiki mu-ghunyumba ghuyö, akabhöörya Yëësu igha, “Kana uwe n-hasë
         kë urwërëëyë?” Kasi Yëësu teyamöhönshööyë ngʼana hë. 10 Mbe, Piraato akamöbhöörya igha, “N-kwakë otakonhoshora? Kasi, tomanyirë igha neena
         obhotoro ubhwa okokotashora, kora na ubhwa okokohaneka ko-mosarabha?” 11 Yëësu akamohonshora igha, “Uwe tokaabhaayë na obhotoro bhobhonswe igho ko amangʼana
         aghaane, singa Waryobha ataakohaana ukurwa ighörö iyö. Ku bhuyö ömöntö ono antöörrë
         mo-mabhoko aghaaho, naana ëkëbhë ekenene bhököngʼu kokera ikyaho.”12 Mbe, hano Piraato yaaighuurë amangʼana ghayö, akashaashya ukutuna enshera iya okotashora
         Yëësu, kasi Abhayahudi bhakakora ikituri bhököngʼu bharaghamba igha, “Hano oraatashore
         ömöntö ono, omanye igha törëngë omosaani uwa Kaisaari hë. Ko bhoora ömöntö ono akwikora
         igha m-mokama, n-Kaisaari akunyeera senkaani.” 13 Mbe, hano Piraato yaaighuurë amangʼana ghayö, akarishökya Yëësu kebhara, akaghya akaikara
         ku-kitumbë ikya okobhotorra ibhiina. Ahasë hayö, habherekerwanga igha Öbhööri ubhwa
         Ritare. Ko-keghambo ikya Ikiëbhuraania ni-igha Ghabhata. 14 Okanyoora enkaagha ihikirë saa isansabha isya omobhasö. Urusikö ruyö, nu-urwa ökösëëmya
         inyangi iya Epasaka rwaarë.Piraato akatëëbhya Abhayahudi bhayö igha, “Momaahe omokama uwëënyu!” 15 Mbe, bhakashaghana bharaghamba igha, “Muruusi-ho! Mohaneke ko-mosarabha!” Piraato
         akabhabhöörya igha, “Kana, nkutuna mörë nhaneke omokama uwëënyu ko-mosarabha?” Abhanene
         abha abhasëngëri bhakamohonshora igha, “Bhëëtö tetoona omokama uwöndë hë, kasi n-Kaisaari
         umwene!” 16 Mbe, Piraato akabhahaana Yëësu okore ahanekwe ko-mosarabha.Yëësu arahanekwa ko-mosarabha(Mataayo 27:32-44; Maariko 15:21-32; Ruuka 23:26-43)Mbe, abhasirikare bhakaghegha Yëësu, bhakaghya nawe. 17 Yëësu yaarenga aghëghirë omosarabha ughwaye hano bhaaghendanga, akaghya ahasë hano
         bhakobherekera ku-Kiëbhuraania igha, Ghorighoota, ensonga yaamo ni-igha, ëkëhöörë
         ikya ömöntö. 18 Abhantö abhandë bhabhërë, bhonswe bhaahanëkirwë ko-mesarabha, ömwë orobhareka urwa
         bhoryo urwa Yëësu, na uwöndë orobhareka urwa bhömösi, Yëësu akabha ghatë yaabho.19 Piraato yaarenga araghërrëëyi igha, amangʼana ghaandekwe igha, ono n-yëësu uwa nazarëëti, omokama uwa abhayahudi ghatoorwe ighörö ko-mosarabha ughwa Yëësu. 20 Amaandeko ghayö, ngaandëkirwë ku-Kiëbhuraania, Ekeratiini na Ikiyunaani. Amaandeko
         ghaasömirwë na Abhayahudi abhaaru, ko bhoora ahasë hayö bhaahanëkëëyë Yëësu ko-mosarabha,
         haangʼë haarë na umughi ughwa Yërusarëëmu.21 Mbe, abhanene abha abhasëngëri na Abhayahudi, bhakatëëbhya Piraato igha, “Otakaandeka
         igha, ‘M-mokama uwa Abhayahudi,’ kasi wandeke igha, ‘Ömöntö ono yaaghambirë igha m-mokama
         uwa Abhayahudi.’ ” 22 Piraato akabhahonshora igha, “Öni mmarrë ukwandeka.”23 Hano abhasirikare bhaamarrë okohaneka Yëësu ko-mosarabha, bhakaghegha singibho isyaye,
         bhakasitwena sekabha amabhoho ane. Kera umusirikare akaghegha ikitweno ikyaye. Ghwiki,
         bhakaghegha engansho iyaaye, eno etaarë na urutumo kora örömwë, yaarökirwë eghootaini
         ukurwa kighörö. 24 Mbe, bhakateebhania igha, “Tetokaatandora engansho eno, kasi tokore ekekoobhwe, tomaahe
         igha, ni-iya wë eraabhe.” Ghayö ngaaikörrë igho, okore ghahekerane ghano ghaandëkirwë
         mo-Maandeko Amahörëëru igha, “Bhaatwenaini singibho isyane, bhakakorra engansho iyaane
         ekekoobhwe.”+ Ni-igho abhasirikare bhayö bhaakörrë.25 Mbe, bhaare-ho abhakari abhandë abhane bhano bhaarenga bhaimërëëyë haangʼë na omosarabha
         ughwa Yëësu. Abhakari bhayö, m-baabho nyakuwaabho Yëësu, maamoke uwaabho Yëësu, Maryamu
         mokaa Kireopa, na Maryamu uwa Maghidara. 26 Mbe, hano Yëësu yaarööshë nyakuwaabho, na umwegha oora yaahanshirë bhököngʼu aimërëëyë
         haangʼë na nyakuwaabho, akaghamba igha, “Nyakörö, maaha uyö we mura uwaaho.” 27 Ghwiki akatëëbhya umwegha oora igha, “Maaha uyö we nyakuwëënyu.” Mbe, ukurwa enkaagha
         iyö, umwegha uyö akaghegha nyakuwaabho Yëësu, akaghya ukwikara nawe ka waaye.Yëësu arakwa(Mataayo 27:45-56; Maariko 15:33-41; Ruuka 23:44-49)28 Mbe, okanyoora Yëësu amarrë okomanya igha amangʼana ghonswe igho, bhoono ghahööyë,
         ku bhuyö akaghamba igha, “Ndaighwa inyonta.”+ Yaaghambirë igho okore ghahekerane ghano ghaandëkirwë mo-Maandeko Amahörëëru. 29 Ahasë hayö kyaare-ho ëkëntö keno bhaaishööyi-mo idivai ëndörö kai. Mbe, bhakaghegha
         righaasu, bhakarishabhya mu-divai iyö, bhakaghashëkya ku-risagharya irya umuhisopo,
         bhakainyökya, bhakahërrya Yëësu mu-munywa. 30 Hano Yëësu yaawonshiri idivai iyö igho, akaghamba igha, “Ghahööyë!” Mbe, akahiinya
         omotwe ughwaye, akakwa.Umusirikare arabheta Yëësu na ritimö31 Urusikö ruyö Yëësu yaakuurë, ndo-no rokotangatera urusikö urwa Obhotooro. Urusikö
         urwa Obhotooro ruyö, ko-Bhayahudi, ndo-nene rwaarë okokera isyëndë, na abhatangati
         abha Abhayahudi tebhatunanga ibhihundughu bhitighare ko-mesarabha urusikö urwa Obhotooro
         hë.+ Mbe, bhakaghya ku-Piraato, bhakamosabha igha abhasirikare bhaghende bhabhune amaghörö+ abhantö bhayö bhahanëkirwë ko-mesarabha, na ibhihundughu bhiyö bhiruusibhwi ko-mesarabha.
         32 Mbe, abhasirikare bhakaghya ko-bhayö bhaahanëkirwë hamwë na Yëësu, bhakabhuna amaghörö
         uwa mbere na uwa kabhërë. 33 Kasi hano bhahikirë ku-Yëësu, bhakanyoora amarrë ukukwa, tebhaamubhunirë amaghörö
         hë. 34 Kasi umusirikare ömwë, akabheta Yëësu na ritimö mo-sembaru. Mbe, hayö na hayö igho,
         amaanyinga bheena amanshë bhekarwa. 35 Amangʼana ghano ngaandekwa na ömöntö ono yaarööshë ghayö ghaikoranga. Ghano akoghamba
         no-bhoheene, kora umwene wonswe namanyirë igha, no-bhoheene akoghamba, okore na bhëënyu
         bhonswe mukumi. 36 Ghayö ngaaikörrë, okore ghahekerane ghaara ghaandëkirwë mo-Maandeko Amahörëëru igha,
         “Tebhaabhunirë kora righuha iryaye hë.”+37 Ghwiki Amaandeko Amahörëëru nkoghamba gharë igha, “Mbaremaaha ono bhaabhëtirë na ritimö.”+Yëësu arabheekwa(Mataayo 27:57-61; Maariko 15:42-47; Ruuka 23:50-56)38 Hano ghayö ghaahööyë, akaasha ömöntö ono yaabherekerwanga igha Yusufu, ono yaarwërëëyë
         Arimatea. Ömöntö uyö, m-mwegha uwa Yëësu Kiristo yaarë, kasi bhubhise, ko bhoora yoobhohanga
         abhatangati abha Abhayahudi. Mbe, ömöntö uyö akaasha ku-Piraato, akamosabha aikërri
         agheghe ikihundughu ikya Yëësu, aghi okobheeka. Piraato akaikërrya. Yusufu akaghya,
         akahëënia ikihundughu ikya Yëësu.39 Kora Nikodeemo ono yaaghëëyë ku-Yëësu enkaagha nyabhorebhe ubhutikö,+ akaasha-ho na amaghuta agha umwishooghaniö ughwa ikirumba ikiiya. Umwishooghaniö
         ghuyö, ngwaarë ughwa ekerengere ikya sikiiro merongo etatö. 40 Mbe, bhakaghegha ikihundughu ikya Yëësu, bhakakerengerra mo-sanda iya eketani hamwë
         na amaghuta agha ikirumba ikiiya ghaara, kya bhoora seteemo isya Abhayahudi isya okobheeka
         abhantö syaarë. 41 Ahasë hayö bhaahanëkëëyë Yëësu, yaare-ho ibhusitaani. Mu-bhusitaani muyö, yaare-mo
         embeehera eehya, eno waanyöörrë ataraabheekwa-mo ömöntö kora ömwë.+42 Muyö mbe mo bhaabhëkirë Yëësu, ko bhoora urusikö urwa Obhotooro urwa Abhayahudi n-haangʼë
         rwaarë ruhike, na embeehera iyö n-haangʼë hayö yaarë. 
         
            
               	Maaha mo-ketabho ikya Amangʼana agha Abharaawi 24:16.

               	Maaha mo-ketabho ikya Zabhuri 22:18.

               	Maaha mo-ketabho ikya Zabhuri 69:21.

               	Urusikö urwa Obhotooro. Amaraghërryö agha Mosa teghakwikërrya okobheeka ömöntö urusikö urwa Obhotooro. Urusikö
                     urwa Obhotooro rwaasimyanga enkaagha iya okoghwa ukwa iryobha urusikö urwa Ijumaa
                     okohekera Jumamöösi hano ghwiki iryobha ryaaghwanga, hayö ho Obhotooro bhwaahwanga.
                     Urusikö urwa Obhotooro ruyö, ndo-nene bhököngʼu rwaarë ko bhoora ndwaarë urusikö urwa
                     inyangi iya Epasaka.

               	Bhabhune amaghörö. Bhaakörrë igho okore bhakwe kamwë igho.

               	Maaha mo-ketabho ikya Zabhuri 34:20.

               	Maaha mo-ketabho ikya Zakaria 12:10.

               	Maaha mo-ketabho ikya Yohana 3:2.

               	Seteemo isya Abhayahudi isya okobheeka abhantö, nsyaarë isya okotoora abhaku mo-masana
                     na ukuribha-ho reghena mu-kihiita. Embeehera iya Yëësu mu-risana yaarë.

Ukuryoka ukwa Yëësu(Mataayo 28:1-8; Maariko 16:1-8; Ruuka 24:1-12)201 Hano urusikö urwa Jumapiri rwahikirë, Maryamu uwa Maghidara yaamutirë nyinkyo shiri,
         akaghya mo-mbeehera iya Yëësu. Akanyoora reghena reera rihingirrwë ukurwa ku-munywa
         ughwa embeehera. 2 Mbe, akakenya akaghya ku-Simööni Peetero na ku-mwegha uwöndë ono Yëësu yaahanshirë.
         Akabhatëëbhya igha, “Abhantö bharuusiri mo-mbeehera ikihundughu ikya Omonene uwëëtö,
         kora tetomanyirë hasë bhakihirrë hë!”3 Peetero bhaana umwegha uwöndë uyö, bhakatanora, bhakaghya ko-mbeehera. 4 Bhonswe igho bhabhërë mbaakenyanga, kasi umwegha uwöndë uyö, yaakënyirë bhököngʼu
         akatigha Peetero, akatangata ukuhika mo-mbeehera haara. 5 Akaihiinya, akasyömërrya mo-mbeehera, akamaaha esanda iya Yëësu, kasi tiyaasöhirë
         mo-mbeehera hë.6 Mbe, hano Simööni Peetero yaahikirë, akasoha mo-mbeehera, akamaaha esanda iya Yëësu
         ërëngë hayö. 7 Kasi ingibho eno bhaabhöhirë Yëësu ko-motwe, tiyabhanga hamwë na esanda eera hë, iyeene
         yaarenga iringirwëringirwë, ëtöörrwë hagharë. 8 Mbe, umwegha uwöndë uyö yaatangatirë ukuhika hayö, wonswe akasoha mo-mbeehera. Akamaaha,
         akakumya ghano yaatëëbhiibhwi. 9 Tuwanyöörrë bharamanyërrya bhono Amaandeko Amahörëëru ghakoghamba igha, ni-igha Yëësu
         aryoke ukurwa mo-bhaku. 10 Mbe, abheegha bhayö bhakakyora ka.Yëësu arabhooshokera Maryamu uwa Maghidara(Mataayo 28:9-10; Maariko 16:9-11)11 Kasi Maryamu uwa Maghidara akatighara kebhara iya mbeehera hayö, aimërëëyë arakuura.
         Enkaagha eno yaakuuranga, akaihiinya, akasyömërrya mo-mbeehera. 12 Akamaaha-mo abhamaraika bhabhërë, bhano bhatöörrë singibho sendabhu, bhaikaayë, uwöndë
         ntaramotwe ya haara ikihundughu ikya Yëësu kyaarë, na uwöndë haara amaghörö agha ikihundughu
         ikya Yëësu ghaabhatirë. 13 Abhamaraika bhayö bhakamöbhöörya igha, “Nyakörö, n-kë obhaayë orakuura?” Akabhahonshora
         igha, “Abhantö bhaghëghirë ikihundughu ikya Omonene uwaane, kora temanyirë ahasë bhakihirrë
         hë.” 14 Hano Maryamu uwa Maghidara uyö yaamarrë koghamba amangʼana ghayö, akaisyörya, akamaaha
         Yëësu aimërëëyë hayö, kasi Maryamu tiyaamanyirë igha n-Yëësu hë.15 Yëësu akamöbhöörya igha, “Nyakörö, n-kë obhaayë orakuura? N-nawë ukutuna?” Maryamu
         yaakanyanga igha, ömöntö uyö, nö-mököri uwa emeremo uwa mu-bhusitaani muyö, ku bhuyö
         akamohonshora igha, “Omonene, nyoore nu-uwe öghëghirë ikihundughu ikya Omonene uwaane,
         otantëëbhya hano ukihirrë, öni nendaakiruusi-ho.” 16 Yëësu akamobherekera iriina iryaye igha, “Uwe Maryamu!” Maryamu akaisyörya, akamaaha
         Yëësu, akaghamba ku-Kiëbhuraania igha, “Rabhöni!” Ensonga iyaamo ni-igha, umwëghya.
         17 Yëësu akamötëëbhya igha, “Tigha, otakangoota. Tendariina ukughya ighörö iyö ko-Taata
         hë. Keno nkökötëëbhya ni-igha, kaghi ötëëbhi abhahiiri abhaane+ igha, ‘Ndaghya mu-ryobha ko-Taata, ono arëngë Suwëënyu na bhëënyu bhonswe, ku-Waryobha
         uwaane na bhëënyu bhonswe n-Waryobha uwëënyu.’” 18 Mbe, Maryamu uwa Maghidara, akaherra abheegha abha Yëësu amangʼana igha, “Ndööshë
         Omonene!” Kora akabhatëëbhya ghonswe igho ghano Yëësu yaamoraghërrëëyi.Yëësu arabhooshokera abheegha abhaaye(Mataayo 28:16-20; Maariko 16:14-18; Ruuka 24:36-49)19 Abheegha abha Yëësu bhaaikomaini hamwë mu-nyumba, omoghoroobha ughwa urusikö ruyöruyö.
         Bhakasiika-ho ebhesaku, ko bhoora bhoobhohanga abhatangati abha Abhayahudi. Mbe, mbaatöökëëyë
         Yëësu aimërëëyë ghatëghatë iyaabho, akabhatëëbhya igha, “Mobhe na omorembe bhamurë.”
         20 Mbe, hano yaamarrë okoghamba ghayö, akabhöörökya amabhoko aghaaye, na orobharu urwaye,
         abheegha abhaaye bhayö, bhakashomerwa igha, bharööshë Omonene uwaabho. 21 Yëësu akabhakëërya ghwiki igha, “Mobhe na omorembe bhamurë. Kya bhono Taata Waryobha
         yaantoma, ni-ighoigho na öni wonswe nkobhatoma ko-kebhara kono.” 22 Mbe, hano yaamarrë okoghamba ghayö, akabhahuuha, akabhatëëbhya igha, “Mogheghe Umwika
         Ömöhörëëru. 23 Ömöntö wowonswe ono moraabhere ëbhëbhë ibhyaye, uyö nabhëëywë. Na ono moraange ukwabhera
         ëbhëbhë ibhyaye, uyö taabherwe hë.”Yëësu arabhooshokera Toomasi24 Umwegha ömwë mo-bheegha ikömi na bhabhërë abha Yëësu, ono yaabherekerwanga igha Toomasi,
         handë igha “Ekesare,” tiyaarenga-ho hë, enkaagha eno Yëësu yaaishirë. 25 Mbe, abheegha bharikyaye bhakamötëëbhya igha, “Bhëëtö törööshë Omonene.” Umwene akabhahonshora
         igha, “Öni hano ntarööshë amaköru agha ko-mabhoko aghaaye, na okotoora ikyara ikyane
         moora bhaatëmërrëëyë imishumaari, na okotoora okobhoko ukwane mo-sembaru haara, ntinkumi
         hë!”26 Hano sinsikö monaane syaahëtirë, okanyoora abheegha abha Yëësu bhaikomaini ghwiki
         mu-nyumba. Toomasi wonswe ho yaarë. Ebhesaku mbyaarenga bhisiikirwë, kamwë igho, bhakatookera
         Yëësu areemerra ghatëghatë iyaabho, akabhakëërya igha, “Mobhe na omorembe!” 27 Mbe, hano akomara akatëëbhya Toomasi igha, “Reeta hano ikyara ikyaho, maaha amabhoko
         aghaane, oreete okobhoko ukwaho okotoore mo-sembaru isyane, okore ukumi, otakaaghëndërrya
         ukwanga kukumya.” 28 Toomasi akamohonshora igha, “Omonene uwaane na Waryobha uwaane!” 29 Yëësu akamohonshora igha, “Uwe ko bhono öndööshë bhoono ukumiri. Nyakara bhaara bhakukumya
         igho bhatandööshë.”Ikibhuno ikya ukwandekwa ukwa eketabho keno30 Mbe, bheeho ebhemanyërryö ibhyëndë ibhyaru ibhya amakono bheno Yëësu yaakörrë, mbere
         iya abheegha abhaaye, bheno bhetaandëkirwë mo-ketabho keno. 31 Kasi ebhemanyërryö bheno bhyaandëkirwë, mbyaandëkirwë okore mukumi igha, Yëësu we
         Kiristo, Omoona uwa Waryobha, na ukukumya kuyö, kobhahaane öbhöhöru ko okohetera ku
         iriina iryaye.
         
            
               	Abhahiiri abhaane. Ensonga iyaamo ni-igha, abheegha abhaane.

Yëësu arabhooshokera abheegha abhaaye Ghariraaya211 Hano ghayö ghaahööyë, Yëësu ghwiki akabhooshokera abheegha abhaaye haangʼë na inyansha
         iya Tibhëëria, amangʼana ghayö, ni-igha ghaabhaayë. 2 Bhano bhaarenga hamwë hayö, m-baabho Simööni Peetero, Toomasi ono yaabherekerwanga
         igha Ekesare, Natanaëri ono yaarwërëëyë Kana iya mo-mokowa ughwa Ghariraaya, na abhamura
         abhabhërë abha Zebhedaayo,+ bheena abheegha abhandë bhabhërë. 3 Simööni Peetero yaatëëbhëri bharikyaye igha, “Tigha ngende okotegha sinswë.” Abheene
         bhonswe bhakamohonshora igha, “Kora na bhëëtö bhonswe ntoraahinane na uwe.” Mbe bhakaghya,
         bhakariina mu-bhwato, kasi ubhutikö ubhughima ubhwa urusikö ruyö, tebhaanyöörrë këntö
         hë.4 Yëësu akahika ku-nyansha hayö nyinkyo shiri, akeemerra-ho, abheegha abhaaye tebhaamomanyërëëyi
         hë. 5 Mbe, Yëësu akabhabhöörya igha, “Bhasaani abhaane, ndamanya timunyöörrë sinswë hë,
         kasi mmonasyo?” Bhakamohonshora igha, “A a.” 6 Yëësu akabhatëëbhya igha, “Morekere omotegho orobhareka urwa bhoryo ubhwa ubhwato,
         moraaghööti sinswë.”Mbe, bhakarekera omotegho orobhareka ruyö, bhakaghöötya sinswë, kora bhakakerwa okoserotera
         mu-bhwato, ko bhoora sinswë seno bhaaghöötëri, ni-nsharu bhököngʼu syaarë. 7 Umwegha omoghonshe bhököngʼu ku-Yëësu, akatëëbhya Peetero igha, “Ono no-Monene uwëëtö!”
         Hano Simööni Peetero yaaighuurë igha no-Monene uwaabho, akaibhoha ingibho iyaaye,
         akairekera mu-nyansha. 8 Abheegha abhandë bhakaasha mu-bhwato, ko bhoora n-haangʼë bhaarë na omorambo, n-kya
         amataamboka ighana imwë igho. Bhakaasha eno bhararuta omotegho ghuyö ghwaaishööyë
         sinswë.9 Mbe, hano bhaahikirë ko-morambo hayö, bhakanyoora-ho omorro ghökörrë enkara. Sinswë
         na omokaate bheeko. 10 Yëësu akatëëbhya abheegha abhaaye igha, “Moreete hano sinswë nke igho seno möghöötëri.”11 Mbe Simööni Peetero akarwa mo-manshë araruta omotegho ghuushe ko-morambo. Omotegho
         ngwaarenga ghwishööyë-ko sinswë senene righana imwë na merongo etaano na isatö. Nokaanyoora
         sinswë ni-nsharu bhököngʼu syaare-ko, kasi omotegho teghwatandökirë hë.12 Yëësu akatëëbhya abheegha abhaaye igha, “Muushe munyoore ikimunta nkyo.” Taaho umwegha
         ono yaakarëhirë ököbhöörya Yëësu igha, “Nu-uwe wë?” ko bhoora mbaamanyirë igha, no-Monene
         uwaabho. 13 Mbe, Yëësu akaasha akaghegha omokaate, akahaana abheegha abhaaye. Ghwiki akaghegha
         na inswë, akakora bhuyöbhuyö. 14 Ruyö nu-urwa katatö rwaarë, urwa Yëësu okobhooshokera abheegha abhaaye, ukurwa roora
         Waryobha yaamuryökëri ukurwa mo-bhaku.Yëësu arashumaasha na Peetero15 Mbe, hano bhaamarrë okorya, Yëësu akabhöörya Simööni Peetero igha, “Simööni, mumura
         uwa Yohana, nonhanshirë okokera bhono bhano bhanhanshirë?” Peetero akamohonshora igha,
         “Yëë, Omonene, kana uwe nomanyirë igha nenkohanshirë.” Yëësu akamötëëbhya igha, “Rëësya
         ebhemaanwa ibhya amangʼöndi aghaane.” 16 Yëësu akabhöörya Peetero urwa kabhërë igha, “Simööni, mumura uwa Yohana, nonhanshirë?”
         Peetero akamohonshora igha, “Yëë, Omonene, kana uwe nomanyirë igha nenkohanshirë.”
         Yëësu akamötëëbhya igha, “Naghya amangʼöndi aghaane.” 17 Akamöbhöörya ghwiki urwa katatö igha, “Simööni, mumura uwa Yohana, nonhanshirë?” Peetero
         akabhaabhayera ko bhoora yaamöbhöörri hare katatö igha, “Nonhanshirë?” Akamohonshora
         igha, “Omonene, kana uwe nomanyirë ghonswe igho. Nomanyirë igha nenkohanshirë.” Yëësu
         akamötëëbhya igha, “Rëësya amangʼöndi aghaane. 18 No-bhoheene nkökötëëbhya igha, hano waarenga mumura, waaibhohanga singibho, ughya
         ahasë honswe hano ukutuna. Kasi hano oreghota, norerambeka amabhoko aghaaho, ömöntö
         uwöndë akwibhöhi singibho, akuhire hano otakutuna ukughya.” 19 Yëësu yaaghambirë amangʼana ghayö, ukwörökya igha, ni-nkwa kë Peetero arikwa, eno
         ereghera Waryobha atöönibhwi. Mbe, hano Yëësu yaamarrë okoghamba ghayö, akatëëbhya
         Peetero igha, “Nsoorana.”20 Mbe, Peetero akaisyörya, akamaaha umwegha ono Yëësu yaahanshirë bhököngʼu, yaabharwanga
         nyuma. Umwegha uyö no-oora yaarenga aisëghëkirë ku-kikubha ikya Yëësu, enkaagha iya
         ibhyakorya ibhya omoghoroobha, kora akabhöörya Yëësu igha, “Omonene, n-nawë araakunyeere
         inikö?” 21 Mbe, hano Peetero yaarööshë umwegha uyö, akabhöörya Yëësu igha, “Omonene, ono we?”
         22 Yëësu akamohonshora igha, “Hano ho oraanyoore nkutuna ndë igha abhe möhöru okohekera
         hano ndikyora, n-kë këkötönëri ko-ghayö? Uwe onsoorane.” 23 Mbe, amangʼana ghayö ghakaromaana mo-bharikyaye igha, umwegha uyö tarikwa hë. Kasi
         Yëësu tiyaaghambirë igha tarikwa hë, kasi keno yaaghambirë ni-igha, “Nyoore nkutuna
         ndë igha abhe möhöru okohekera hano ndikyora, uwe n-kë këkötönëri?” 24 Umwegha uyö, we akwemererra amangʼana ghano, kora we yaandeka amangʼana ghano. Kora
         na bhëëtö bhonswe ntomanyirë igha, no-bhoheene akwemererra.Yëësu yaakörrë amangʼana aghandë amaaru25 Ghwiki ni-igha, ghaaho amangʼana aghandë amaaru ghano Yëësu yaakörrë. Hano amangʼana
         ghayö ghonswe igho ghakaandëkirwë, ndamanya igha, kora ekebhara kyonswe igho, tekekaaisirë
         okotoora-mo ebhetabho bheno bhekaandëkirwë.
         
            
               	Abhamura abhabhërë abha Zebhedaayo. Amariina aghaabho bhaarë Yaakobho na Yohana. Maaha mo-ketabho ikya Mataayo 10:2.

11 Eketabho ikyane ikya mbere keera+ Teofiro uwëëtö, naakwandëkëëyë-mo Amangʼana ghonswe igho, ghano Yëësu yaakörrë, na
         agha ukwëghya ukwaye, ukurwa hano yaasimiiyi emeremo ighyaye, 2 okohekera urusikö rono yaaghëghirwë ukughya mu-ryobha. Hano waanyöörrë ataraagheghwa,
         yaaraghërrëëyi abhatomwa abhaaye bhano yaashaaghööyë, okohetera Umwika Ömöhörëëru
         kya bhono bharaakore emeremo gheno yaabhatëghëëyë. 3 Ku-sinsikö merongo ene ukurwa rono yaaryökirë, yaabhooshokeranga abhatomwa abhaaye,
         kö ebhemanyërryö ibhyaru, akabhöörökya heene igha m-möhöru. Akabha arabhëëghya amangʼana
         agha Obhokama ubhwa Waryobha.4 Urusikö urwöndë Yëësu yaaryanga na abhatomwa abhaaye, akabhatëëbhya igha, “Motakaarwa
         Yërusarëëmu+ hano. Kasi moghanyere-ho okohekera hano morehaanwa Umwika Ömöhörëëru ono Taata yaaraghaini,
         kya bhoora naabhatëëbhëri. 5 Yohana+ na-manshë yaabhatiisiiyi abhantö, kasi bhëënyu, m-böngö hano moraabhatiisibhwi ku-Mwika
         Ömöhörëëru.”Yëësu aragheghwa ukughya mu-ryobha6 Hano ghwiki abhatomwa abha Yëësu bhaaikomaini hamwë na Yëësu, bhakamöbhöörya igha,
         “Bhoono Omonene uwëëtö, enkaagha eno, yo oraatukyörri obhokama ubhwëtö Abhaisiraëri?”
         7 Akabhahonshora igha, “Taata umwene we aana ubhwera, ubhwa enkaagha iya amangʼana ghayö.
         Okomanya enkaagha iya amangʼana ghayö, ghuyö te-moremo ghwënyu hë. 8 Kasi murinyoora singuru hano Umwika Ömöhörëëru ariisha kö-bhëënyu. Ho morebha abhaimërërri
         abha amangʼana aghaane Yërusarëëmu, Yudea yonswe igho, Samaaria na kora ko-kebhara
         kyonswe igho.”9 Hano Yëësu yaamarrë okoghamba ghayö, akagheghwa, ukughya mu-ryobha, bharamomaaherra.
         Risaarö rekamukundikirya, tebhamara ghwiki bhamomaahe hë. 10 Enkaagha eno waanyöörrë bhakegharamërëëyë kighörö, bharamaaha Yëësu araghya mu-ryobha,
         bhakatookera bharamaaha abhantö abhabhërë, bhaimërëëyë haangʼë nabho, bhatöörrë singibho
         sendabhu shaa. 11 Abhantö bhayö, bhakabhöörya abhatomwa bhayö igha, “Bhëënyu bhare Bhaghariraaya, ndarra
         mwimërëëyë hano moragharamera mu-ryobha? Yëësu uyö aruurë kö-bhëënyu hano ukughya
         mu-ryobha, kasi rooho urusikö rono arikyora kya ighoigho mömörööshë araghya mu-ryobha.”Matiya arashaaghorwa abhe omotomwa uwa Yëësu12 Mbe, abhatomwa bhayö, bhakarwa mu-nguku eno yaabherekerwanga igha, inguku iya Ëmëzëituuni.+ Bhakakyora Yërusarëëmu, umughi ghuyö, ghwaarë ahasë aha oroghendo urwa kya ikiromiita
         ëmwë+ ukurwa mu-nguku hayö. 13 Hano bhaahikirë Yërusarëëmu, bhakasoha mu-kinyumba ikyabho ikya ko-ghorofa, keno bhaaikaranga-mo.
         Abhatomwa bhayö, m-baabho Peetero, Yohana, Yaakobho, Anderea, Firipö, Toomasi, Bhatoromaayo,
         Mataayo, Yaakobho mura wa Arufaayo, Simööni Omozerote,+ na Yuuda mura wa Yaakobho. 14 Bhayö bhonswe igho, mbaikomanianga hamwë hayö, okosaasaama Waryobha, kö-bhömwë ubhwabho,
         hamwë na bhaabho Maryamu, nyakuwaabho Yëësu, na abhakari abhandë, na bhamura abhaabho
         Yëësu.15 Mbe, abhakumya abha Yëësu bhaaikomanianga hamwë. Urusikö urwöndë, bhaare-ho abhantö
         kya righana imwë na emerongo ëbhërë. Peetero akaimerra ghatëghatë iyaabho, 16 akabhatëëbhya igha, “Abhakumya bharikyane, amangʼana ghano ghandëkirwë mo-Maandeko
         Amahörëëru ko engʼana iya Yuuda, yaarë igha ghaikore. Umwika Ömöhörëëru we yaaghambirë
         ghayö, okohetera ko-mokama Daudi,+ akarootera Yuuda uyö, ono yaatangatirë abhantö bhaara bhaaghöötirë Yëësu.+17 Yuuda m-murikyëtö yaarë, kora tokatoorrania nawe omoremo ghono twaahaaywë na Waryobha.18 “Yuuda uyö, yaaghörrë ömöghöndö ko seehera seno yaanyöörrë ko bhoghogho ubhwaye bhono
         yaakörrë. Mö-möghöndö muyömuyö, mo yaaghööyë bhubhuumaayë, enda iyaaye ekabhaaroka,
         ibhya mo-nda bhekaghwa kebhara.+19 Engʼana iyö, ekamanywa na abhantö bhonswe igho, bhano bhamënyirë Yërusarëëmu hano.
         Ku bhuyö bhakabherekera ahasë aha ömöghöndö ghuyö mo-keghambo ikyabho igha, Hakëri
         Dama, ensonga yaamo ni-igha, Ömöghöndö ughwa Amaanyinga.”20 Peetero akaghëndërrya okoghamba igha, “Ghayö ngaandëkirwë mo-ketabho ikya Zabhuri
         igha,‘Ikihiita ikyaye, nkeraabhe na ekesoma,kebhorwe ömöntö uwa okomenya-mo.’+“Ghwiki ahandë haandëkirë igha,‘Emeremo ighyaye ighya obhotangati, nu-wöndë araahaanwe.’+21-22 “Ku bhuyö, ni-igha tushaaghore ömöntö mo-bhano bhaarenga hamwë na bhëëtö, enkaagha
         yonswe eno twaarë na Omonene Yëësu, ukusimirya haara Yohana yaabhatiisiri Yëësu, okohekera
         hano Yëësu yaainyökiibhwi ukughya mu-ryobha. Ono toraashaaghore, aghootane öbhömwë
         na bhëëtö, abhe umwimërërri uwa ukuryoka ukwa Yëësu.”23 Mbe, bhakatoora-ho amariina agha abhantö abhabhërë, Yusufu ono yaabherekerwanga igha
         Bharisabha, iriina iryaye iryëndë yaabherekerwanga igha Yusito. Uwa kabhërë, yaabherekerwanga
         igha Matiya. 24 Ku bhuyö bhakasaasaama igha, “Omonene nu-uwe omanyirë senkoro isya abhantö bhonswe
         igho. Ku bhuyö, torakosaasaama utwöröki ono ushaaghööyë ko-bhantö abhabhërë bhano.
         25 Ömöntö uyö oraashaaghore, omokore abhe hamwë na bhëëtö, ko-meremo ighya obhotomwa
         bhono Yuuda yaatigha akakwa, akaghya ahasë hano hamwingʼarëëyë.” 26 Abhantö bhayö, bhakakora ekekoobhwe. Ekekoobhwe, kekaghoota Matiya, ekaghera Matiya
         abhe hamwë na abhatomwa ikömi na ömwë bhayö.
         
            
               	Eketabho ikya mbere keno Ruuka yaandëkëëyë Teofiro n-keera kekobherekerwa igha Amangʼana
                     Amaiya agha Yëësu kya igho ghandëkirwë na Ruuka.

               	Yërusarëëmu. Maaha mo-faharaasa.

               	Maaha mo-ketabho ikya Mataayo 3:1; Maariko 1:4-5.

               	Ëmëzëituuni. Inguku iyö yaabhërëkëëywë igho ko bhoora yaarë na ëmëtë imyaru gheno ghyaabherekerwanga
                     igha Ëmëzëituuni.

               	Ikiromiita ëmwë. Iyö n-kya amataamboka ëkëkwë ëkëmwë.

               	Simööni Omozerote. Yaarenga na amariina abhërë, rimwë irya Ikiyahudi, Simööni Omozerote, iryëndë irya Ikiaraamu, Simööni Omokananaayo. Ghonswe igho ensonga yaamo në-ëmwë igha, ömöntö ono yaaitananga riihë irya okokora
                     abhantö bhabhe na öbhötöönööni ukurwa kö-bhötöngi ubhwa Ikiruumi. Maaha mo-ketabho
                     ikya Mataayo 10:4; Maariko 3:18; Ruuka 6:15.

               	Daudi. Maaha mo-faharaasa.

               	Maaha mo-ketabho ikya Ruuka 22:3-6, 22:47.

               	Maaha mo-ketabho ikya Mataayo 27:3-8.

               	Maaha mo-ketabho ikya Zabhuri 69:25.

               	Maaha mo-ketabho ikya Zabhuri 109:8.

Ukuusha ukwa Umwika Ömöhörëëru urusikö urwa Pentekosite21 Hano inyangi iya Abhayahudi yaahikirë, eno bhaabherekeranga igha Pentekosite,+ waanyöörrë abheegha abha Yëësu bhonswe igho, bhaikomaini hamwë. 2 Enkaagha eno waanyöörrë bhaikaayë muyö, kamwë igho, bhakaighwa okoherra ukwa rikama,
         reraherra bhököngʼu. Omoherro ghuyö, ghwaarwërëëyë mu-ryobha, ghokeeshora mu-nyumba
         yonswe igho, iyö bhaare-mo. 3 Kamwë igho, bhakamaaha ëbhëntö kya ëbhëmörë ibhya omorro, bhekabhaikarra bhonswe igho.
         4 Abhantö bhayö bhonswe igho, bhakaishöribhwa Umwika Ömöhörëëru, bhakasimya okoghamba
         ebheghambo ebhehya, kya bhono Umwika Ömöhörëëru yaabhahaayë obhotoro bhuyö.5 Bhaare-ho Abhayahudi Yërusarëëmu hayö, bhano bhaasookanga Waryobha. Abhantö bhayö,
         bhaarwërëëyë kera ahasë ko-kebhara kono. 6 Hano abhantö bhayö bhaaighuurë ikituri, bhakaasha-ho abhaaru, kera ömöntö mo-bhantö
         muyö akaroghoora, ko bhoora yaaighuurë ekeghambo ikyaye, keraghambwa na abhantö abha
         Yëësu bhayö. 7 Engʼana iyö yaabharöghöörri bhököngʼu, bhakateebhania igha, “Momaahe mbe, bhano bhonswe
         igho bhakoghamba hano te-Bhaghariraaya? 8 Bhoono n-kë kebhaayë, bhëëtö bhonswe igho toraighwa bharaghamba ko-bheghambo ibhyëtö?
         9 Mö-bhëëtö mono, bhaamo abhantö abha ukurwa mu-kyaro ikya Abhapaati, Abhamëëdi, na
         Abhaeramu. Bhano bhaarwërëëyë Mesopotamia, Yudea iyö, Kapadokia, Ponto na Asia Enke,+10 Furighia, Pamfiria, na kora Miisiri yonswe. Bhaaho bhano bhaarwërëëyë sembaara isya
         Ribhiya seno sërëngë haangʼë na umughi ughwa Kirene. Na abhaghëni abhandë bhano bhaarwërëëyë
         Ruumi. Abhandë, m-Bayahudi ekenaina, na abhantö abhandë, te-Bhayahudi hë, kasi bhaasoha
         mu-diini iya Ikiyahudi. 11 Abhandë, m-Bakerete, na abhandë m-Baarabhu. Na bhëëtö bhonswe igho, toraighwa abhantö
         bhano bharaghamba mo-bheghambo ibhyëtö, bharakumya Waryobha ko mangʼana amarito ghano
         akörrë.”12 Abhantö bhonswe igho bhano bhaarë hayö, bhakaroghoora bhököngʼu, tebhaamanyirë keno
         kyaabhaayë hë. Bhakabhoorania igha, “Kana bhamurë ensonga iya amangʼana ghano në-ëëhë?”
         13 Kasi abhandë bhakasimya okokaara abhantö abha Yëësu bhayö igha, “Ni-divai ebhaghöötirë.”Obhoraarëki ubhwa Peetero urusikö urwa Pentekosite14 Ho bhoono Peetero yaaimërëëyë hamwë na abhatomwa bharikyaye ikömi na ömwë. Akakongera
         abhantö bhayö bhököngʼu igha, “Bhëënyu Abhayahudi abha Yërusarëëmu hano, na bhëënyu
         Abhayahudi bhano murwërëëyë mu-bhyaro ibhyëndë, mwitegherre bhuuya, mböörökërri engʼana
         eno. 15 Motakaakanya igha abhantö bhano na-marwa ghabhaghöötirë, tebhanyööyë marwa hë. Bhoono
         bhëënyu temokomaaha igha n-saa taatu ëkërë iya nyinkyo? 16 Kasi amangʼana ghano, n-gaara ghaaghambirwë na Waryobha okohetera kö-mörööti Yöëri,
         haara yaaghambirë igha,17 ‘Nendehomerra abhantö bhonswe igho Umwika uwaane, ko-senkaagha isya umuhiko.Abhaana abhëënyu abha ikishaasha, na abha ikiisëkë, bhareekora öbhörööti,abhamura abhahiku, mbaremaaha amamaaho,+na abhaghaaka, bharerootanga ebherooto.18 Kora abhaghorwa abhaane abha ikishaasha na abha ekekari nendebheterra Umwika uwaane
         Ömöhörëëru, ko-senkaagha siyö,bhareekora öbhörööti.19 Ndekora ebheghwa mu-ryobha,na ekemanyërryö ko-kebhara kono,abhantö mbaremaaha ebhemanyërryö ibhya amaanyinga na omorro,na ikitu ikya iryöki iryaru.20 Iryobha ndirisyöribhwa rebhe ikisuntë,umwëri ngorekangaara kya amaanyinga.Ghonswe igho ghayö, ngarikora urusikö oronene urwa ubhuhika ubhwa Omonene Waryobha
         rotaraahika.21 Kera ömöntö ono ukwitengʼera iriina irya Omonene Waryobha, uyö naraatööribhwi.’+”22 Peetero akaghëndërrya okoghamba igha, “Bhëënyu bhare Abhaisiraëri, munyitegherre bhuuya!
         Waryobha yaatöörrë Yëësu uwa Nazarëëti harabhu igho bhöröngë bhwënyu, ko enshera iya
         amakono, na ebhemanyërryö ibhyaru mö-bhëënyu mono, ghayö mmoghamanyirë bhuuya. 23 Yëësu uyö, yaarëëtirwë kö-bhëënyu, ko bhono Waryobha yaamanyirë, na kya bhono yaatunanga
         ukurwa okosemoka. Kasi bhëënyu mokamohaneka ko-mosarabha, mokamwita, ko okohetera
         ko-bhantö bhano bhatarë Abhayahudi.+24 Kasi Waryobha yaamuryökëri ukurwa mo-bhaku. Akamuruusirya-ho öbhörrö ubhwa uruku,
         ko bhoora singuru isya uruku, tesekaatörrë okomorebherra hë. 25 Kora omokama Daudi wonswe yaaghambirë amangʼana agha Yëësu ghayö igha,‘Naarööshë Omonene uwaane,araghëndërrya okobha hamwë na öni sinsikö syonswe igho.Na ko bhono igha M-boryo bhwane arë,+ tinsingisibhwi hë.26 Ku bhuyö enkoro iyaane, nkosambaaroka ërë,örörëmë urwane, nkukirirrya rörë,kora ömöbhërë ughwane, nguritengʼera öbhöhöru sinsikö syonswe igho,27 ko bhoora tuntighe mu-kyaro ikya abhaku+ hë.Tuwikërri ömöbhërë ughwa Ömöhörëëru uwaaho, ghughunde hë.28 Öghërrë manyirë enshera iya öbhöhöru,noraaghere nshomerwe bhököngʼu, ko bhono örëngë haangʼë na öni.’+”29 Peetero akaghëndërrya okoghamba igha, “Abhakumya bharikyane, nkobhatëëbhya ndë neena
         ubhweseghe igha, Daudi ömökörö uwëëtö yaakwa, akabheekwa. Nanyabhoono embeehera iyaaye
         n-hano ërë. 30 Daudi uyö, m-mörööti yaarë, yaamanyirë igha, Waryobha yaamoraghaini ku ukumutyanera
         igha, nakaahaayë ömöntö uwa eka iya omokama Daudi, obhokama ubhwa Daudi. 31 Daudi yaarööshë amangʼana bhono ghakaabhaayë mbere iyö, ku bhuyö, yaashumaashëëyë
         ukuryoka ukwa Kiristo,+ igha, takaatighirwë mu-kyaro ikya abhaku hë, handë igha, Waryobha ikërri ömöbhërë
         ughwa Kiristo ghughunde.+32 Yëësu uyö, yaaryökiibhwi na Waryobha ukurwa mo-bhaku, na bhëëtö bhonswe igho bhano
         toohano, na-bhaimërërri abha engʼana iyö. 33 Waryobha amuriiniri, amökörrë omonene, kora amötöörrë bhoryo ubhwaye. Na Taata Waryobha,
         akörrë kya bhoora yaaraghaini igha, akaahaayë Yëësu Umwika Ömöhörëëru ko okoghera
         iya bhëëtö. Ku bhuyö Yëësu atöhömërrëëyë Umwika Ömöhörëëru. Kiyö bhoono nkyo bhëënyu
         mukwighwa, na ukwimaahera bhëënyu abheene. 34 Daudi umwene tiyaarinirë mu-ryobha hë, kasi yaaghambirë igha,‘Omonene Waryobha yaatëëbhëri Omonene uwaane igha,“Ikara bhoryo ubhwane hano, ahasë hano hakosookwa bhököngʼu,35 okohekera hano ndekokora otashere hansë abhabhisa abhaaho.” ’+”36 Peetero akamarërrya ko okoghamba igha, “Ku bhuyö, Abhaisiraëri bhonswe igho, ni-igha
         momanye bhuuya igha, Waryobha, akörrë Yëësu uyö, okobha Omonene na Kiristo. Na Kiristo
         uyöuyö, we mwaahanëkirë ko-mosarabha haara, mokamwita!”37 Mbe, hano abhantö bhayö bhaaighuurë amangʼana ghayö Peetero yaaghambirë, bhakanyahaareka
         bhököngʼu mo-senkoro isyabho. Bhakabhöörya Peetero na abhatomwa bharikyaye igha, “Bhoono
         bhamurë abhëëtö iyakë tokaakora?” 38 Peetero akabhatëëbhya igha, “Kera ömöntö mö-bhëënyu muyö, ahongore ëbhëbhë ibhyaye,
         abhatiisibhwi ku iriina irya Yëësu Kiristo, okore aabherwe, ahaanwe ituho eno ërëngë
         igha, nu-Mwika Ömöhörëëru. 39 Ku bhuyö momanye igha, Waryobha yaaraghaini ghayö, ko okoghera iya bhëënyu, na abheebhorwa
         abhëënyu, na Abhakyaro bhano bharëngë hare iyö,+ bhonswe igho bhayö, Omonene uwëëtö Waryobha narebhabherekera.”40 Peetero akaghëndërrya okobhakangʼasërrya amangʼana amaaru, agha okobhakaania na okobharaghërrya.
         Akabhasaasaama ko okoghamba igha, “Mwikërri Waryobha abhatööri, okore murwe mo-rekora
         righogho reno, motakaasha ukushibhibhwa.” 41 Mbe, abhantö kya ëbhëkwë bhitatö, bhakakumya amangʼana agha Peetero, bhakabhatiisibhwa.
         Abheegha abha Yëësu bhakaaruha bhököngʼu urusikö ruyö.Obhosangi mo-bheegha abha Yëësu42 Abheegha abha Yëësu bhaanaghirë mö-mëëghyö agha abhatomwa abha Yëësu. Bhaasanganga
         hamwë omokaate, na okosaasaama Waryobha. 43 Abhatomwa abha Yëësu bhaakoranga amakono amaaru, na ebhemanyërryö, kora abhantö bhonswe
         igho bhaaröghöörrë bhököngʼu, bhakahaha. 44 Abhakumya abha Yëësu bhonswe igho mbaarë na öbhömwë, mbasanganga hamwë, na ukutwenerana
         ëbhëntö bheno bhaarë nabhyo. 45 Bhaaghöryanga ëbhëntö ibhyabho, na seehera seno bhaanyooranga-mo, mbaatwenneranga
         kera ömöntö ko okorengʼaana na obhohabhë ubhwaye. 46 Bhaasikananga mo-bhogho ubhwa risengerro irya Waryobha+ sinsikö syonswe igho. Bhaasanganga omokaate mu-sinyumba isyabho, na okorya hamwë
         ibhyakorya bhashömëëywë mo-senkoro isyabho. 47 Mbaakumyanga Waryobha, ku bhuyö bhakahanshwa na abhantö bhonswe igho. Kera urusikö
         Omonene Yëësu yaatööryanga abhantö abhandë. Abhantö bhayö bhaatööriibhwi mbaabhanga
         hamwë na abhakumya bharikyabho abha esango iyö.
         
            
               	Pentekosite. Maaha mo-faharaasa.

               	Asia Enke. Yo bhoono igho ekobherekerwa igha Bhuturuki.

               	Amamaaho. Amangʼana ghano ghwakweshera ömöntö araayë, kiyö ne-kerooto. Kasi ghano ghakumweshera
                     ataraayë ghayö na-mamaaho.

               	Maaha mo-ketabho ikya Yöëri 2:28-32.

               	Abhantö bhano bhatarë Abhayahudi. Ko enshera iyëndë eratora okobha igha, abhantö abhaghogho.

               	M-boryo bhwane arë. Ensonga iya amangʼana ghayö ni-igha Waryobha we ömötöörya uwaane.

               	Mu-kyaro ikya abhaku. Maaha mo-faharaasa engʼana, Ikyaro ikya abhaku.

               	Maaha mo-ketabho ikya Zabhuri 16:8-11.

               	Kiristo. Uyö we Waryobha yaahööyë igha, atööri abhantö na okobhatonga mo-Bhokama ubhwaye.
                     Maaha mo-faharaasa.

               	Maaha mo-ketabho ikya Zabhuri 16:10.

               	Maaha mo-ketabho ikya Zabhuri 110:1.

               	Abhakyaro bhano bharëngë hare iyö. Ensonga iyaamo eratora okobha igha, abhantö bharëngë hare iyö, handë igha abhantö
                     bhano bharyebhorwa kare iyö.

               	Risengerro irya Waryobha. Maaha mo-faharaasa.

Peetero arahwënia ritengʼo31 Urusikö urwöndë, Peetero bhaana Yohana, bhaaghëëyë mo-bhogho ubhwa risengerro irya
         Waryobha, saa kenda isya omobhasö. Enkaagha iyö, yo enkaagha eno Abhayahudi bhaasaasaamanga
         Waryobha. 2 Mo-bhogho hayö haangʼë na ekesaku keno kyaabherekerwanga igha Ikiiya, yaarenga-ho
         ömöntö ritengʼo ukurwa hano yaaibhööywë. Yaagheghwanga na abhantö kera sikö, bhano
         bhaamuhiranga, bhamotoora haangʼë na ekesaku kiyö, okore asabhe seehera ko-bhantö
         bhano bhaasohanga mo-bhogho ubhwa risengerro.3 Ömöntö uyö hano yaarööshë Peetero bhaana Yohana bharatuna okosoha mo-bhogho ubhwa
         risengerro irya Waryobha, akabhasabha bhamohaane-ko seehera. 4 Peetero bhaana Yohana, bhakamomaaherra bhököngʼu, Peetero akamötëëbhya igha, “Tomaaherre!”
         5 Akabhamaaherra, eno araitengʼera igha, mbamohaana-ko kyokyonswe keera.6 Kasi Peetero akamötëëbhya igha, “Teneena ehera handë esahaabhu hë, kasi keno neenakyo,
         nkyo ndaakohaane. Ku iriina irya Yëësu Kiristo uwa Nazarëëti, ni-igha wemerre oghende!”
         7 Peetero akamoghoota okobhoko ukwa bhoryo, akamwimërrya. Hayö na hayö igho, simbuuswë
         na ebherenge ibhya amaghörö agha ritengʼo, bhekaanyoora singuru, 8 akatuumatuuma, akasimya okoghenda umwene igho ataghöötërrëywë. Akasoha mo-bhogho ubhwa
         risengerro irya Waryobha hamwë na bhaabho Peetero na Yohana, eno aratuumatuuma na
         ukukumya Waryobha. 9 Abhantö bhonswe igho bhakamomaaha araghenda na ukukumya Waryobha. 10 Hano bhaamanyirë igha, no-oora akwikaranga arasabherra mo-kesaku ikya risengerro irya
         Waryobha, keno kyaabherekerwanga igha Ikiiya, bhakaroghoora bhonswe igho keno kyaabhaayë
         kö-möntö uyö.Peetero arëëghya abhantö mo-bhogho ubhwa risengerro11 Enkaagha iyö ömöntö uyö yaaisunganga bhaabho Peetero na Yohana, abhantö bhonswe igho
         bhakabhakenyerra, bhararoghoora bhököngʼu. Ahasë hano bhaabho Peetero na Yohana bhaarë,
         haabherekerwanga igha, Ëghösöryö iya Seremaani.12 Hano Peetero yaarööshë abhantö bhayö, akabhatëëbhya igha, “Bhare Abhaisiraëri bharikyane,
         n-kwakë mokoroghorra engʼana iyö? Moratotongʼaarra, nkokanya mörë igha no-bhotoro
         ubhwëtö mbwo bhuhwënëri ömöntö ono? Handë igha, öbhöntö ubhwa heene ubhwëtö mbwo bhöghërrë
         aghëndirë? 13 Ti-igho hë! Waryobha uwa abhakörö abhëëtö, Ibhurahimu, Isaaka, na Yaakobho, we atöönëri
         Yëësu, ömököri uwaaye uwa emeremo, Yëësu uyö, we amuhwënëri. Mbe, Yëësu uyö, we oora
         mwaahirrë igha abhotorrwe ikiina ikya ukwitwa! Kora hano Piraato yaatunirë igha amohaatere,
         bhëënyu mokaanga, 14 mokasabha Piraato igha abhatashorre umwiti, kasi atakaabhatashorra Yëësu. Mokaanga
         Yëësu Ömöhörëëru uwa Waryobha, ono ingʼarëëyë ku-Waryobha. 15 Ku bhuyö mokamwita, na mbe we esemoko iya öbhöhöru bhwonswe igho hano bhöhëkëëyë!
         Kasi Waryobha akamuryökya ukurwa mo-bhaku, na bhëëtö m-bëëtö abhaimërërri abha ukuryoka
         ukwaye. 16 Ömöntö uyö mokomaaha hano, mmomomanyirë bhuuya. Ahwëniibhwi ko bhono akumiri iriina
         irya Yëësu. Nu-mukumo ughwaye ku-Yëësu ngwo ghökörrë ahwënirë kya igho mokomaaha.17 “Bhoono abhahiiri abhëëtö, ghayö ghonswe igho mwaakörëëyë Yëësu, bhëënyu na abhanene
         abhëënyu, nemanyirë igha, mwaakörrë motamanyirë keno mwaakoranga. 18 Kasi ghayö ngaaikörrë, okore Waryobha ahekerani amangʼana ghaara yaaraarëkirë kare
         iyö okohetera ko-bharööti abhaaye bhonswe igho igha, Kiristo uwaaye areeteeswa. 19 Ku bhuyö, mohongore ëbhëbhë ibhyënyu, mukyore ku-Waryobha, abharuusiri-ho ëbhëbhë
         ibhyënyu, okore siishe senkaagha sensambaaroku, isya okobha-ho ukwa Omonene. Hayö
         ho Waryobha araabhamuunyi ko okotoma Yëësu Kiristo. 20 Uyö we yaahorwa ukurwa okosemoka ko okoghera iya bhëënyu. 21 Ni-igha Yëësu atighare mu-ryobha, okohekera enkaagha eno Waryobha arekora ëbhëntö
         bhyonswe igho mu-kyaro, bhebhe ebhehya, kya bhono yaaghambirë ukurwa kare okohetera
         ko-bharööti abhaaye abhahörëëru.22 “M-maheene Mosa+ yaaghambirë igha, ‘Omonene Waryobha uwëëtö, arebhaahorra ömörööti kya öni mö-bhëënyu
         muyö. Mobhenga moramwitegherra bhuuya, kera engʼana eno arebhatëëbhyanga. 23 Ömöntö wowonswe ono ataritegherra ömörööti uyö, narighirwa na ukusikibhwa amakora
         ghonswe igho.’+24 Kora abharööti bhonswe igho, ukusimirya Samwëri na abhandë bhano bhaamörööbhëëyë,
         mbaaröötirë amangʼana ghano ghakwikora ku-sinsikö seno. 25 Amaraghanio ghano Waryobha yaaraghaini ko okohetera ko-bharööti, n-ko okoghera iya
         bhëënyu. Kora nkosanga mörë imuuma+ eno Waryobha yaakörrë na abhakörö abhëënyu. Waryobha yaaraghaini Ibhurahimu+ igha, ‘Ko okohetera urwebhoro urwaho, abhantö abha ibhyaro bhyonswe igho hano bhëhëkëëyë,
         mbarengʼoorwa.’+26 Ku bhuyö, hano Waryobha yaaryökëri Yëësu ömököri uwaaye uwa emeremo, nkö-bhëënyu yaamötömirë
         mbere, okore abhangʼoore ko okobharuusya bhonswe igho mo-bhoghogho ubhwënyu bhono
         moonabho.”
         
            
               	Mosa. Maaha mo-faharaasa.

               	Maaha mo-ketabho ikya Eheetoko iya Etoraati 18:15, 18:18-19.

               	Imuuma. Maaha mo-faharaasa.

               	Ibhurahimu. Maaha mo-faharaasa.

               	Maaha mo-ketabho ikya Okosemoka 22:18, 26:4.

Peetero na Yohana bharahirwa mo-bharasa iya Abhayahudi41 Hano Peetero na Yohana bhaarenga bhakiishumaasha na abhantö bhayö, abhasëngëri,+ Abhasadukaayo,+ na omonene uwa abharëndi abha risengerro irya Waryobha, bhakatora. 2 Abhanene bhayö, bhaarenga bharërëëyë bhököngʼu, ko bhoora Peetero na Yohana bhëëghyanga
         abhantö, na okoraareka igha, ukuryoka nkooho, ko bhoora Yëësu yaaryökirë mo-bhaku.
         3 Ku bhuyö, bhakabhaghoota ko-moghoroobha, bhakabhaseekera mu-nyumba iya ekebhohe, okohekera
         nyinkyo yaako. 4 Kasi amangʼana ghano Peetero na Yohana bhaatëëbhëri abhantö abha rikomo riyö, abhaaru
         mbaakumiri. Abhakumya bhonswe igho, bhakahika ekerengere ikya ëbhëkwë bhitaano, abhashaasha
         abheene igho bhano bhaakumiri Yëësu.5 Nyinkyo yaako abhasëngëri, abhaghaaka abha Ikiyahudi, na abhëëghya abha amaraghërryö
         agha Mosa,+ bhakaikomania Yërusarëëmu hayö. 6 Mo-sango muyö, yaare-mo Anaasi, omonene uwa abhasëngëri, hamwë na Kayafa, Yohana,
         Arekisanda, na abhahiiri abha Anaasi. 7 Bhakaraghërrya igha, Peetero na Yohana bhareetwe mo-bharasa. Bhakabhaimërrya bhöröngë
         ubhwabho mo-bharasa hayö, bhakabhabhöörya igha, “Ghayö mwaakörrë, m-botoro kë bhwaaghërrë
         mokaghakora, handë igha, n-ku bhwera ubhwa wë mwaakörrë igho?”8 Ho Peetero aishöribhwi Umwika Ömöhörëëru, akabhatëëbhya igha, “Abhanene, abhatangati,
         na abhaghaaka abha Ikiyahudi bhano moohano! 9 Moratöbhöörya amangʼana kya bhono twatöörri ömöntö ritengʼo oora, kora moratöbhöörërrya
         bhono yaahwëniibhwi. 10 Bhoono mbe bhëënyu bhonswe igho, hamwë na Abhaisiraëri abhandë bhonswe igho, ndatuna
         momanye obhoheene igha, ono aimërëëyë bhöröngë ubhwënyu hano, nahwënirë ko obhotoro
         ubhwa iriina irya Yëësu Kiristo uwa Nazarëëti. Uyö, we bhëënyu mwaahanëkirë ko-mosarabha,
         kasi Waryobha, akamuryökya ukurwa mo-bhaku. 11 We Amaandeko Amahörëëru ghakushumaashera igha,‘Reghena reno bhëënyu abhahaghaashi mwangirë,ndyo rebhaayë reghena rinene, irya ko-koona iya umusingi ughwa inyumba.’+12 “Öbhöhönia nku-Yëësu Kiristo umwene igho bhokotooka! Mu-kyaro kyonswe igho, taaho
         ömöntö ono Waryobha yaahaana ubhwera ubhwa ökötöhönia, kasi n-Yëësu Kiristo umwene
         igho!”13 Abhanene bhayö, bhakamaaha igha Peetero na Yohana, bhaashumaashirë ko bhokarë, bhakaroghoora
         bhököngʼu, ko bhoora mbamanyirë igha, tebhaasömirë hë. Kasi bhakahiita igha, Peetero
         na Yohana, n-hamwë bhaabhanga na Yëësu. 14 Ko bhono abhanene bhayö bhaamaahanga umushaasha uyö yaahwëniibhwi aimërëëyë hamwë
         hayö na bhaabho Peetero na Yohana, bhakabhorwa engʼana iya okoghamba. 15 Ku bhuyö, bhakahamera Peetero na Yohana bharishoke kebhara iya ribharasa irya ikiina
         kiyö. Bho bhakatighara bhararaghërrania bhono bharaakore. 16 Bhakabhoorania igha, “Iyakë tokaakora abhantö bhano? Abhamënyi bhonswe igho abha Yërusarëëmu
         hano, mbamanyirë igha, bhakörrë ekemanyërryö ekenene ikya rikono, keno totaatore ukukikaana.
         17 Ku bhuyö tobhakaani igha, bhatakashumaasha na ömöntö wowonswe oora, ku iriina irya
         Yëësu, okore torebherre amangʼana agha engʼana iyö, ghatakaromaana bhököngʼu mo-bhantö.”18 Hano abhanene bhayö bhaamarrë, bhakabherekera Peetero na Yohana. Bhakabhakaania bhörrö
         igha, “Motakaasha kushaashya ghwiki ukwëghya abhantö ku ubhwera ubhwa iriina irya
         Yëësu, motakaatara iriina riyö!” 19 Kasi Peetero na Yohana bhakabhahonshora igha, “Mwahokani bhëënyu abheene, nyoore nkomaaha
         mörë igha nkongʼarra ërë Waryobha ukwanga ukumwighwera, kasi tobhaighwere bhëënyu.
         20 Bhëëtö tituutighe ukushumaashera amangʼana ghano twaaighwa na ukwimaahera bhëëtö abheene!”21-22 Hano Peetero na Yohana bhaamarrë okoghamba amangʼana ghayö, abhanene bhayö tebhaarööshë
         engʼana iya okobhashibhya hë, ko bhoora abhantö bhonswe igho, mbaatöönianga Waryobha
         bhököngʼu ku ukughira iya ekemanyërryö ikya rikono keera bhaakörrë. Mbaamanyirë igha,
         ömöntö uyö yaahwëniibhwi, ni-tengʼo yaarë ukurwa ukwebhorwa ukwaye.+ Ömöntö uyö yaahwëniibhwi, yaarë na imyoka okoheteera merongo ene. Ku bhuyö abhanene
         bhakabhöbhöhërrya ghwiki bhököngʼu kwa öbhörrö, bhakabhahaatera bhaghende.Abhakumya abha Yëësu bharasaasaama Waryobha igha abhatogheke23 Hano Peetero na Yohana bhaahaatëëywë, bhakakyora ko-bhakumya bharikyabho, bhakabhatëëbhya
         amangʼana ghonswe ghano bhaatëëbhiibhwi na abhanene abha abhasëngëri, na abhaghaaka
         abha Ikiyahudi. 24 Hano bharikyabho bhaaighuurë amangʼana ghayö, bhonswe igho bhakaghootana hamwë okosaasaama
         Waryobha. Bhakasaasaama igha, “Uwe Omonene uwëëtö, nu-uwe ömötöngi uwa bhyonswe igho.
         Nu-uwe waabhömbirë mu-ryobha bheena ekebhara, sinyansha, na ëbhëntö bhyonswe igho
         bheno bheemo. 25 Uwe waaghambirë okohetera ku-Mwika Ömöhörëëru ko bhoghambi ubhwa ömökörö uwëëtö Daudi,
         ömököri uwa emeremo uwaaho igha,‘N-kwakë Abhakyaro bhakorerra?Kora abhantö abha Waryobha, bharasëëmya okokora amangʼana ghano ghataana enshera?26 Abhakama abha ko-kebhara na abhatöngi, bhaikomaini hamwë,okore bharebherre Omonene Waryobha, na Kiristo uwaaye.’+27 “M-maheene, amangʼana ghayö ngaaikörrë mu-mughi monomono. Omokama Herode Antipa,+ na Pontio Piraato, bhaasikaini hamwë na Abhakyaro, na Abhaisiraëri, okore bharebherre
         Yëësu, ömököri uwa emeremo uwaaho, umwahorwa ömöhörëëru. 28 Amangʼana ghayö bhakörrë, ngo waatunanga ukurwa okosemoka igha ghabhe. Kora waaghatangatirë
         ko obhotoro ubhwaho. 29 Omonene uwëëtö, wighuurë ibhyöbhöhërryö ibhyaho. Bhoono uwe ototogheke bhëëtö abhaköri
         abha emeremo abhaaho, okore toraareke engʼana iyaaho, ko bhokarë obhonene. 30 Orambeke okobhoko ukwaho, abhantö bhahwene, tokore amakono na ebhemanyërryö, ko okohetera
         iriina irya Yëësu, ömököri uwa emeremo uwaaho ömöhörëëru!”31 Hano bhaamarrë okosaasaama Waryobha, inyumba eno bhaarenga bhaikomaini-mo, ekasingisa.
         Bhakaishöribhwa Umwika Ömöhörëëru bhonswe igho, bhakaghëndërrya ukwëghya abhantö engʼana
         iya Waryobha ko bhokarë.Okosanga hamwë ëbhëntö32 Abhakumya bhonswe igho mbaarë na öbhömwë ko maitegherro aghaabho, na senkoro isyabho.
         Taaho ömöntö ono yaaghambirë igha, ëbhëntö ibhyaye ni-bhyaye umwene igho hë. Kasi
         mbasanganga hamwë hayö. 33 Abhatomwa abha Yëësu, mbaaimererranga amangʼana agha Omonene Yëësu ko-bhantö bhököngʼu,
         igha Omonene Yëësu yaaryökirë. Waryobha yaabhahaananga bhonswe igho örööbhö urwaye
         oronene, 34 kora tiyaare-ho ömöntö mo-bheene muyö, ono yaanyöörrë obhohabhë. Ko bhoora abhantö
         bhano bhaarenga na ëmëghöndö handë sinyumba, mbaabhëghörri, bhakareeta seehera isya
         ëbhëntö bhiyö bhaaghörri, 35 ko-bhatomwa abha Yëësu. Abhatomwa, mbaatweneranga abhantö seehera siyö, ko okorengʼaana
         na obhohabhë bhono bhaarë nabho.36 Mbe, yaare-ho Omoraawi uwöndë, ono yaabherekerwanga igha Yusufu, umwebhorwa uwa kwi-ghinga
         irya Kiipuro. Uyö we abhatomwa abha Yëësu bhaarökirë igha Bharinaabha (ensonga yaamo
         ni-igha, “Ömötërëmya.”) 37 Bharinaabha yaaghörri ömöghöndö ughwaye, akaghöötya abhatomwa abha Yëësu seehera siyö
         yaaghörri ömöghöndö.
         
            
               	Abhasëngëri. Maaha mo-faharaasa.

               	Abhasadukaayo. Maaha mo-faharaasa.

               	Abhasëngëri, abhaghaaka abha Ikiyahudi, na abhëëghya abha amaraghërryö agha Mosa. Abhantö bhayö mbo abhatangati abha Abhayahudi, bhaarenga abhantö abha ribharasa
                     reno ryaabherekerwanga igha Sanihedirini. Maaha mo-faharaasa engʼana, Ribharasa.

               	Maaha mo-ketabho ikya Zabhuri 118:22.

               	Maaha mo-ketabho ikya Amangʼana agha Abhatomwa 3:2.

               	Maaha mo-ketabho ikya Zabhuri 2:1-2.

               	Herode Antipa. Maaha mo-faharaasa.

Obhorongo ubhwa Anania na Safiira51 Yaare-ho ömöntö uwöndë yaabherekerwanga igha Anania na mokaaye igha Safiira. Abheene
         bhonswe bhakaghörya ömöghöndö ughwabho. 2 Hano bhaaghörri ömöghöndö, Anania akabhisa seehera syëndë. Mokaaye wonswe akaikërrya
         igha bhabhise. Mbe, Anania akaghegha seehera seno syaatighaayë, akaherra abhatomwa
         abha Yëësu. Akabhatëëbhya igha, siyö nsyo bhaanyöörrë mö-möghöndö ghono bhaaghörri.3 Peetero akamötëëbhya igha, “Uwe Anania! N-kwakë Oghosambwa+ ghoroghaini enkoro iyaaho, kora ghöghërrë ötëëbhëri Umwika Ömöhörëëru obhorongo?
         Seehera isyëndë otabhööyë-ko, ubhisirë ka. 4 Hano waanyöörrë otaraaghörya ömöghöndö ghuyö, nu-ghwaho ghwaarë. Na hano waaghöghörri,
         seehera ni-syaho syaarë, nokaasëkörëëyë emeremo bhono ukutuna. Bhoono n-kwakë ökörrë
         engʼana eno? Te-bhantö ötëëbhëri obhorongo hë, kasi Waryobha umwene we ötëëbhëri obhorongo!”5 Ni-igho Anania yaaighuurë amangʼana ghayö Peetero yaaghambirë, akaghwa hansë, akakwa.
         Bhonswe igho bhano bhaaighuurë amangʼana ghayö mu-nyumba muyö, bhakoobhoha bhököngʼu.
         6 Ho abhamura bhaaimökirë, bhakakundikirya ömöbhërë ughwa Anania ingibho, bhakamurishökya
         kebhara, bhakamobheeka.7 Hano syaahëtirë-ho seesa isatö, mokaa Anania wonswe akasoha igho atamanyirë keno kebhaayë.
         8 Peetero akamöbhöörya igha, “Ntëëbhya, seehera seno, nsyo mwaanyöörrë hano mwaaghörri
         ömöghöndö ughwënyu?” Mokaa Anania akamohonshora igha, “N-sëngʼana igho twaanyöörrë!”
         9 Peetero akamötëëbhya igha, “N-kwakë uwe na umushaasha uwaaho mwikererraini ukushaashya
         okongʼaina Umwika uwa Omonene Waryobha? Tigha nkötëëbhi! Abhamura bhano bhaarë bhaghëëyë
         okobheeka mushaasha uwaaho, bhakyörrë mo-kesaku hayö bharë. M-boono igho bharaasohe,
         bhakurishöki kebhara hayö ukuurë.”10 Kamwë igho, Safiira wonswe akaghwa hansë bhöröngë ubhwa amaghörö agha Peetero, akakwa.
         Abhamura bhano bhaabhëëkirë mushaasha uwaaye, bhakasoha, bhakanyoora Safiira wonswe
         akuurë. Bhakamurishökya kebhara, bhakamobheeka haangʼë na embeehera iya mushaasha
         uwaaye. 11 Ghayö ghakaghira abhantö bhonswe igho abha ekanisa bhoobhohe bhököngʼu, hamwë na abhandë
         bhano bhonswe igho bhaaighuurë amangʼana ghayö.Abhatomwa abha Yëësu bharahwënia abhantö abhaaru12 Abhatomwa abha Yëësu bhaahaaywë obhotoro ubhwa okokora amakono na ebhemanyërryö ibhyaru
         mo-bhantö. Na abhakumya abha Yëësu bhonswe igho, mbaaikomanianga hamwë mu-risengerro
         irya Waryobha. Ahasë hayö bhaaikomanianga, haabherekerwanga igha, Ëghösöryö iya Seremaani.
         13 Kasi abhantö bhandë bhoobhohanga okoghootana hamwë na abhakumya abha Yëësu, nokaanyoora
         mbaabhasookanga. 14 Nokaanyoora yaabhaayë igho, kasi abhantö m-baaru këmwëkëmwë bhano bhaakumiri Omonene
         Yëësu, abhashaasha na abhakari. Ekerengere ikya abhakumya, nkiyëngëryanga bhököngʼu.15 Ko okoghera ukwa amakono agha abhatomwa abha Yëësu, abhantö mbaahiranga abharööyë
         kebhara haangʼë na enshera. Bhaabharaaryanga ko-mashambi, okore hano Peetero araashe
         ahete, bhano ikiiriiri ikyaye keraakuni, bhahwene. 16 Abhantö m-baaru bhano bhaarwanga mu-mighi gheno ghyaainaaranga Yërusarëëmu, bharahira
         abharööyë abhaabho, na bhano bhaarë na amasambwa. Abharööyë bhayö mbaahwëniibhwi bhonswe
         igho.Abhatomwa abha Yëësu bharanyankibhwa17 Mbe, omonene uwa abhasëngëri na bharikyaye bhonswe igho abha rikomo irya Abhasadukaayo,
         bhakakorra orongʼeera abhatomwa abha Yëësu. 18 Ku bhuyö, bhakaghoota abhatomwa bhayö, bhakabhabhoha mu-nyumba enene iya ekebhohe.
         19 Kasi maraika uwa Omonene Waryobha,+ akaasha ubhutikö, akeeghora ebhesaku ibhya inyumba iyö, akabharishökya kebhara. Hano
         yaamarrë akabhatëëbhya igha, 20 “Moghende mwimerre mo-bhogho ubhwa risengerro irya Waryobha, mötëëbhi abhantö amangʼana
         ghonswe igho, agha öbhöhöru obhohya bhono!” 21 Ku bhuyö abhatomwa bhayö, bhakamwighwera, bhakamuta nyinkyo shiri, ukughya mo-bhogho
         ubhwa risengerro irya Waryobha, bhakasimya ukwëghya abhantö.Enkaagha iyöiyö, omonene uwa abhasëngëri hamwë na bharikyaye bhaara, bhakabherekera
         abhanene bhonswe igho abha Abhaisiraëri, okore bhasikane mo-bharasa enene. Bhakatoma
         abharëndi mu-nyumba iya ekebhohe, bhareete abhatomwa bhaara. 22 Kasi hano bhaasöhirë-mo, tebhabhanyöörrë-mo hë. Bhakakyora ko-bhanene, bhakatëëbhya
         abhanene bhayö igha, 23 “Hano tuhikirë mu-nyumba iya ekebhohe, ntunyöörrë ebhesaku bhisiikirwë bhuuya, kora
         abharëndi mbaarë bhaimërëëyë kebhara hayö bhararenda. Kasi hano twighööyë-ho ebhesaku,
         titunyöörrë-mö ömöntö wowonswe oora hë!” 24 Mbe hano omonene uwa abharëndi, na abhanene abha abhasëngëri bhaaighuurë ghayö, bhakahaha,
         tebhaamanyirë keno kyaabhaayë hë.25 Hake igho akaasha ömöntö uwöndë, akabhatëëbhya igha, “Mwighwe mbatëëbhi! Abhantö bhano
         mwaabhöhirë, mbarööshë bhoono igho bharëngë mo-bhogho ubhwa risengerro irya Waryobha,
         bharëëghya-mo abhantö.” 26 Ho omonene uwa abharëndi, hamwë na abharëndi abhaaye, bhakaghya okogheera bhatomwa
         bhayö, okore bhabhareete. Kasi tebhabhaghöötirë kwa nguru hë, ko bhoora mbööbhöhirë
         abhantö bhatakaashe bhabhateme na amaghena.27 Bhakabhatangatya ukughya mo-bharasa iya abhaghaaka. Bhakabhaimërrya bhöröngë ubhwa
         bhonswe igho. Omonene uwa abhasëngëri akabhabhöörya igha, 28 “Tetwabhakaanëri kwa öbhörrö igha motakëëghya abhantö ku iriina irya ömöntö uyö? Bhoono
         n-kwakë mököghëndërrya ukwëghya abhantö amangʼana aghaaye Yërusarëëmu yonswe igho?
         Morabhatëëbhya igha m-bëëtö ikibhuno ikya uruku urwaye.”29 Peetero na abhatomwa bharikyaye, bhakabhahonshora igha, “Ntötöndörëëywë ukwighwera
         Waryobha, okokera ukwighwera abhantö! 30 Bhëënyu mwaaitirë Yëësu, ko okomohaneka ko-mosarabha, kasi Waryobha uwa abhakörö abhëëtö,
         yaamuryökya. 31 Akamuriinia, akamohaana obhonene ko okomotoora orobhareka urwaye urwa bhoryo, ahasë
         aha okosookwa, abhe Ömötöngi na Ömöhönia uwa abhantö. Waryobha yaakörrë igho, okore
         Abhaisiraëri, bhahongore ëbhëbhë ibhyaho, bhaabherwe. 32 Bhëëtö hamwë na Umwika Ömöhörëëru, ono Waryobha yaahaana abhantö bhonswe igho bhano
         bhakumwighwera, mbo abhaimërërri abha ghayö ghonswe igho.”33 Hano abhanene bhayö bhaaighuurë amangʼana ghayö, bhakarerra bhököngʼu, bhakatuna bhaite
         abhatomwa bhayö. 34 Kasi mo-bharasa hayö, yaare-ho Omofarisaayo+ uwöndë ono yaabherekerwanga igha Ghamariëri. Ghamariëri uyö, m-mwëghya uwa amaraghërryö
         agha Mosa yaarë, kora yaasookwanga na abhantö bhonswe igho. Akaimerra akahamera igha,
         abhatomwa bharishökibhwi kebhara nkaagha enke igho. 35 Ho yaamarrë, akatëëbhya abhanene bharikyaye bhayö igha, “Bhëënyu abhantö abha Isiraëri,
         mwitegherre kanga motaraabha okokora engʼana iyö mukutuna okokorra abhantö bhano!
         36 Morahiita-ko sinsikö seno syaahëtirë bhöngö hano igha, yaaibhökirë ömöntö ono yaabherekerwanga
         igha Teuda. Teuda uyö, yaaibhaakanga igha m-möntö omonene. Abhantö kya amaghana ane,
         bhakaghootana nawe. Kasi ekahekera-ho enkaagha, akaitwa, abhasoorani abhaaye bhonswe
         igho, bhakanyaraghana. Emeremo ighyabho ghyasika. 37 Hano riyö ryaahööyë, ko-nkaagha iya okobhara abhantö, yaaibhökirë-ho ömöntö uwöndë,
         ono yaabherekerwanga igha Yuuda. Yuuda uyö, m-Moghariraaya yaarë. Uyö wonswe, yaabhaayë
         na abhasoorani abhaaru, kasi wonswe akaitwa, abhasoorani abhaaye bhonswe igho, bhakanyaraghana.
         38 Mbe bhoono ndabharaghërrya igha, mohaterane na abhantö bhano! Motakaabhakorra engʼana
         engogho yoyonswe igho, ko bhoora hano oraanyoore igha, ësëëmyö na ghonswe ghano bhakokora
         na-ghaabho, ngaraasike. 39 Kasi hano oraanyoore igha omoremo ghuyö nu-ghwa Waryobha, temotore okobharebherra
         hë, ko bhoora noraanyoore Waryobha we mukushaashya okorebherra.”Mbe, obhoghambi ubhwa Ghamariëri bhuyö yaaghambirë, 40 bharikyaye bhakabhwikërrya. Bhakabherekera abhatomwa bhaashe. Bhakahamera igha bhatemwe.
         Bhakabhakaania ghwiki igha bhatakëëghya abhantö, ko okohetera iriina irya Yëësu, bhakabhahaatera
         bhaghende.41 Abhatomwa bhayö, bhakarwa mu-ribharasa hayö bhashömëëywë, ko bhoora Waryobha yaatunirë
         bhasookwe ko enshera iya okoserwa ko okohetera iriina irya Yëësu. 42 Kasi tebhaatighirë ukughya ukwëghya abhantö mu-sinyumba isyabho, na okoraarekera abhantö
         Amangʼana Amaiya mo-bhogho ubhwa risengerro irya Waryobha. Bhaaraarekanga sinsikö
         syonswe igho igha, Yëësu we Kiristo.+
            
               	Oghosambwa. Maaha mo-faharaasa.

               	Maraika uwa Omonene Waryobha. Maaha mo-faharaasa.

               	Omofarisaayo. Maaha mo-faharaasa engʼana, Abhafarisaayo.

               	Kiristo. Maaha mo-faharaasa.

Abhatöörrya abha abhatomwa bharashaaghorwa61 Ku-sinsikö siyö, abhasoorani abha Yëësu bhaaghëndërrëëyi ukwaruha bhököngʼu. Mo-bhayö
         bhaarenga-mo Abhayahudi bhano bhaashumaashanga ekeghambo ikya Ikiyunaani, na Abhayahudi+ bharikyabho bhano bhaashumaashanga Ikiaraamu. Mbe, Abhayahudi abha Ikiyunaani bhakaibhëmbëërya
         igha, Abhayahudi abha Ikiaraamu tebhatweneranga Abhayahudi abhasinö abha Ikiyunaani
         ibhyakorya ibhya kera urusikö. 2 Ku bhuyö abhatomwa ikömi na abhabhërë, bhakakomania abhasoorani bhonswe igho, bhakabhatëëbhya
         igha, “Ti-bhuuya igha bhëëtö tutighe ukwëghya abhantö engʼana iya Waryobha, twikarre
         ukutwenania abhantö ibhyakorya. 3 Bhoono abhakumya bharikyëtö, engʼana eno eeho ni-igha, mushaaghore abhashaasha muhungatë
         mö-bhëënyu muyö, bhano bhaana eteemo inshiiya, bhano bhaishööyë Umwika Ömöhörëëru,
         na obhongʼaini. Abhantö kya bhayö, mbo toraaghööti omoremo ghuyö, bhaghwimererre,
         4 okore bhëëtö tosaasaamenga Waryobha, na ukwëghya abhantö engʼana iyaaye.”5 Obhoghambi bhuyö, bhokatëghërya abhasoorani bhonswe igho bhano bhaarë hayö. Ku bhuyö
         bhakashaaghora Sitefaano, ömöntö ono yaaishööyë Umwika Ömöhörëëru, kora m-möntö wa
         umukumo omonene yaarë. Ghwiki bhakashaaghora Firipö, Porokoro, Nikanööri, Timoni,
         Parimena, na Nikorao uwa mu-mughi ughwa Antiökia,+ ono yaasöhirë kare mu-diini iya Ikiyahudi. 6 Abhashaasha muhungatë bhayö, bhakahirwa ko-bhatomwa. Abhatomwa bhakabhasabhera, bhabhatöörëëyë
         amabhoko.7 Engʼana iya Waryobha, ekaghëndërrya okoromaana mo-bhantö. Ekerengere ikya abheegha
         abha Yëësu, kekaaruha bhököngʼu Yërusarëëmu hayö. Kora abhasëngëri abhaaru bhakaighwera
         Waryobha, na ukwikërrya Omonene Yëësu.Okoghootwa ukwa Sitefaano8 Sitefaano nö-möntö ono yaahaaywë örööbhö oronene bhököngʼu na obhotoro ubhwaru na
         Waryobha. Kiyö nkyo kyaagheranga arakora amakono na ebhemanyërryö mo-bhantö. 9 Kasi Abhayahudi abhandë bhakashaashya okohanerrania amangʼana na Sitefaano. Abhayahudi
         bhayö, bhaarwërëëyë mu-nyumba iya esango iya Abhayahudi,+ eno yaabherekerwanga igha, Inyumba iya Abhantö Abhatöönööni. Abhandë bhaarwërëëyë
         mu-mughi ghono ghwaabherekerwanga igha Kirene, na ughwa Arekisandiria. Abhandë okanyoora
         bhaaruurë mu-kyaro ikya Kirikia, na ikya Asia Enke. 10 Kasi Sitefaano akabhakera ko okoghamba amangʼana agha obhongʼaini, ko obhotoro ubhwa
         Umwika Ömöhörëëru.11 Mbe, bhakangʼënërrya abhantö nyabhorebhe, okore bharongohe igha, “Twaaighuurë Sitefaano
         aratoka Mosa na Waryobha.” 12 Bhakasëëghërrya bhököngʼu abhantö, hamwë na abhaghaaka abha Ikiyahudi, na abhëëghya
         abha amaraghërryö agha Mosa.+ Bhakaghya ku-Sitefaano, bhakamoghoota, bhakamuhira mo-bharasa iya abhanene abha Abhayahudi.
         13 Bhakareeta-ho abhaimërërri abha obhorongo, bhakahaamërrya Sitefaano bharaghamba igha,
         “Ömöntö ono, tiyaakatighirë okoghamba obhoghogho amaraghërryö agha Mosa, na inyumba
         ëhörëëru eno iya Waryobha! 14 Kora tokamwighwa araghamba igha, Yëësu uwa Nazarëëti, naaretemora risengerro irya
         Waryobha reno, kora asyöri seteemo seno Mosa yaatoraghërrëëyi.”15 Abhantö bhonswe igho mo-bharasa muyö, bhakatongʼaarra Sitefaano, bhakamaaha ubhusyö
         ubhwaye, bhutuubhaini kya ubhwa maraika.
         
            
               	Abhayahudi. Yërusarëëmu haarenga na umwishooghano ughwa Abhayahudi. Abhandë bhaasëmökirë ukurwa
                     mu-kyaro ikyëndë igho, keno ketarë Isiraëri, na bhayö mbo bhaashumaashanga Ikiyunaani.
                     Abhayahudi abha Yudea na bhaara abha Yërusarëëmu bhaashumaashanga Ikiaraamu.

               	Amariina agha bhonswe igho bhayö m-mariina agha Abhayahudi abha Ikiyunaani. Ku bhuyö,
                     bhayö mbaarë abha rikomo irya Ikiyunaani.

               	Inyumba iya esango iya Abhayahudi. Maaha mo-faharaasa.

               	Abhëëghya abha amaraghërryö agha Mosa. Maaha mo-faharaasa.

Sitefaano araraghërrya ribharasa71 Mbe, omonene uwa abhasëngëri akabhöörya Sitefaano igha, “Amangʼana ghano ghonswe igho
         bhaaghambirë hano, m-maheene?” 2 Sitefaano akaghamba igha, “Abhamura abhëëtö na bhaataata, munyitegherre bhuuya mbatëëbhi!
         Waryobha uwa ubhuhika, yaabhööshökëëyë ghuuka uwëëtö Ibhurahimu, hano yaarenga mu-kyaro
         keno kyaabherekerwanga igha Mesopotamia, ataraangʼanyera mu-mughi ghono ghwaabherekerwanga
         igha Haraani. 3 Waryobha akamötëëbhya igha, ‘Karwe ku-kyaro ikyaho kono, utighe-mo abha wëënyu, oghende
         ku-kyaro keno ndaakwöröki.’+4 Mbe, Ibhurahimu akangʼaanya ukurwa mu-kyaro ikya Abhakaridaayo, akaghya komenya mu-mughi
         ghono ghwaabherekerwanga igha Haraani, okohekera hano suwaabho yaakuurë. Waryobha
         akamoreeta hano, mu-kyaro keno mömënyirë-mo bhoono igho.5 “Waryobha tiyaahaayë Ibhurahimu umwandö ghoghonswe igho mu-kyaro mono, kora ahasë
         ahake igho hë. Kasi, yaaraghaini okomohaana ikyaro keno, okore kebhe ikyaye, na abheebhorwa
         bhaaye, nokaanyoora enkaagha iyö, tiyaarenga na omoona hë. 6 Waryobha akatëëbhya Ibhurahimu igha, ‘Abheebhorwa abhaaho mbarebha abhaghëni mu-kyaro
         ikya abhantö abhandë. Na abhantö abha ikyaro kiyö, mbarebhakora abhaghorwa bhaabho,
         mbarebhanyankya bhököngʼu, ku-ribhagha irya imyoka amaghana ane. 7 Kasi nendebhotorra ikiina abhantö abha ikyaro kiyö. Abheebhorwa bhaaho bhano bhariisha,
         mbarirwa mu-kyaro kiyö, bhaashe okonsaasaama hano.’+8 Hano Waryobha yaamarrë, akakora imuuma na Ibhurahimu, ko enshera iya okosaara kera
         omoona uwa ikishaasha.+ Ku bhuyö hano Ibhurahimu yaaibhööyë Isaaka, akamosaara urusikö urwa monaane. Na Isaaka
         wonswe akeebhora Yaakobho, akamosaara. Yaakobho wonswe, akeebhora abhamura ikömi na
         abhabhërë, akabhasaara. Bhayö mbo abhakörö abhëëtö.9 “Abhakörö abhëëtö bhayö, bhakamaahera mura uwaabho rikenge, ono yaabherekerwanga igha
         Yusufu. Bhakamöghörya, abhe omoghorwa mu-kyaro ikya Miisiri. Kasi Waryobha n-hamwë
         yaabhanga na Yusufu. 10 Akamötöörya inyaanyi iyaaye yonswe igho eno yaarë nayo. Akamohaana obhongʼaini na
         okosakëribhwa na Farao+ omokama uwa Miisiri. Farao, akakora Yusufu abhe ömötöngi ku-kyaro kya Miisiri, na
         akabha umwimërërri uwa amangʼana ghonswe igho mu-ghunyumba ughwaye ughwa ekekama.11 “Mbe, inshara ëndörö kai, ekabha ku-kyaro kyonswe igho ikya Miisiri, na ku-kyaro ikya
         Kaanaani, abhantö bhakanyanka bhököngʼu. Abhakörö abhëëtö, bhakabhorwa ibhyakorya.
         12 Hano Yaakobho yaaighuurë igha engano yaatookanga mu-kyaro ikya Miisiri, akatoma-yo
         abhaana bhaaye. Oroghendo ruyö, ndwo rwaarë urwa mbere, urwa abhakörö abhëëtö bhayö
         ukughya Miisiri. 13 Hano bhaaghëëyë Miisiri urwa kabhërë, Yusufu akaitobhora ko-bhamura abhaabho, abheene
         bhonswe bhakamanyekana ko-Farao. 14 Yusufu akatomana amangʼana ukughya ku-Yaakobho igha, aghende Miisiri, hamwë na abhahiiri
         bhaaye bhonswe igho, abhantö merongo muhungatë na bhataano. 15 Yaakobho akaghya Miisiri, akakwera-yo. Abhakörö abhëëtö abhandë bhonswe, m-Miisiri
         bhaakwera. 16 Mbe, ëmëbhërë ighyabho, ghekahirwa mu-mughi ughwa Shëkëëmu, ghekabheekwa mo-mbeehera
         iya mu-risana, eno Ibhurahimu yaaghörrë-yo ko seehera nyabhorebhe, ko-bhamura abha
         Hamööri.17 “Mbe, hano enkaagha yaahikirë haangʼë iya riraghaniö reno waanyöörrë Waryobha araghaini
         Ibhurahimu, ekerengere ikya abhantö bhayö Miisiri iyö, kiyëngëryanga bhököngʼu. 18 Ho omokama uwöndë yaatöngirë ikyaro ikya Miisiri, ono ataamanyirë Yusufu. 19 Omokama uyö, akainogha abhakörö abhëëtö, akabhangʼeerehera, ko okoraghërrya igha,
         ebhengʼerre ibhyaho, bhetabhutwenga kebhara iyö, okore bhikwe.20 “Enkaagha iyö, yo Mosa yaaibhööywë. Mosa uyö, yaatëghëryanga Waryobha bhököngʼu. Abhaibhöri
         abhaaye, bhakamorera imyëri etatö ka hayö. 21 Hano abhaibhöri abhaaye bhaakërrwë okomobheserra, bhakamotoora kebhara. Akabhooshwa
         na umwisëkë uwa omokama Farao. Umwisëkë uyö, akamutugha kya omoona uwaaye. 22 Mosa akëëghibhwa obhongʼaini bhwonswe igho ubhwa Abhamiisiri, akabha na obhotoro ko
         mangʼana ghano yaakoranga, na ko bhoghambi ubhwaye.23 “Hano Mosa yaahikiri imyoka merongo ene, amaigha agha okomaahana na Abhaisiraëri bharikyaye,
         ghakamorya, akaghya okobhamaaha. 24 Akanyoora Umumiisiri uwöndë, aranaaha Umwisiraëri bhusheema igho. Ku bhuyö Mosa akaitanera
         muhiiri uwaaye uyö, akaita Umumiisiri, akahaka ikisiiyomba. 25 Mosa yaakanyanga igha, Abhaisiraëri mbakaamanyirë igha, Waryobha we yaamuhirrë okore
         abhahöni. Kasi tebhaangʼurrë hë. 26 Hano bhwaakëëyë, akasikana na Abhaisiraëri abhabhërë, bharaitana. Akashaashya okobhaahokania
         arabhatëëbhya igha, ‘Ndarra bhëënyu m-bamwë mörë! N-kwakë mukunyahaarana igho?’ 27 Mbe, Umwisiraëri ono yaanyahaaranga murikyaye, akahunia Mosa, na eno aramöbhöörya
         igha, ‘N-nawë yaakotoora-ho obhe ömötöngi na umwahokania uwëëtö? 28 Kasi nkutuna örë unyite kya Umumiisiri ono waitirë isho?’+29 Hano Mosa yaaighuurë amangʼana ghayö, akangʼosera mu-kyaro ikya Miidiani, akamenya
         iyö. Akeebhora-yo abhaana abhabhërë.30 “Hano yaamarrë imyoka merongo ene Miidiani, akabhooshokerwa na maraika ku-riköngö,
         haangʼë na inguku iya Sinai. Maraika uyö, yaarë mo-kesaka keno kyookanga omorro. 31 Hano yaarööshë ekesaka kiyö kerooka omorro, akaroghoora bhököngʼu. Akaghya haangʼë,
         okore akiitaahe bhuuya, akaighwa engamba iya Omonene Waryobha, eramötëëbhya igha,
         32 ‘Öni, nö-öni Waryobha uwa abhakörö abhaaho, Ibhurahimu, Isaaka, na Yaakobho!’+ Hano Mosa yaaighuurë amangʼana ghayö, akarighita, akoobhoha okomaaherra ekesaka kiyö.
         33 Omonene akamötëëbhya igha, ‘Ruusya ebheraatö ibhyaho, ko bhoora ahasë hayö wimërëëyë
         n-hahörëëru. 34 Obhoheene ni-igha, ndööshë kya bhono abhantö abhaane bhakunyankibhwa mu-kyaro ikya
         Miisiri. Nighuurë ikikuuro ikyabho, kiyö nkyo këghërrë niikirë ukurwa mu-ryobha, mbatöörri.
         Bhoono, ni-igha nkotome oghende Miisiri.’+35 “Mosa uyö bhaangirë kö ökömöbhöörya igha, ‘N-nawë yaakotoora-ho obhe ömötöngi na umwahokania
         uwëëtö?’ Uyö, we Waryobha yaatömirë akabha ömötöngi na ömötöörya uwaabho, kö ökötööribhwa
         na maraika ono yaamöbhööshökëëyë mo-kesaka keno kyookanga omorro. 36 Mosa akabhatangata ukurwa ku-kyaro ikya Miisiri, ko okokora amakono na ebhemanyërryö
         ibhyaru mu-kyaro ikya Miisiri, ku-Nyansha Enkangaaru, na ku-riköngö, ku-ribhagha irya
         imyoka merongo ene. 37 Mosa uyö, we yaatëëbhëri Abhaisiraëri bhayö igha, ‘Omonene Waryobha uwëëtö, arebhaahorra
         ömörööti kya öni mö-bhëënyu muyö.’+38 Mosa uyö, we yaarenga hamwë na abhakörö abhëëtö, enkaagha eno bhaasangeraini ku-riköngö,
         hano maraika uwa Waryobha yaashumaashirë nawe ku-nguku iya Sinai haara. Akaghegha
         amangʼana agha öbhöhöru ghano yaahaaywë, akatöhërrya.39 “Kasi abhakörö abhëëtö bhayö, bhakaanga ukwighwera Mosa, bhakamutigha hayö, bhakaighomba
         mo-senkoro isyabho igha, hano bhakakyora Miisiri. 40 Abhakörö bhayö, bhakatëëbhya Haruuni igha, ‘Otokorre ëbhëtöndö, bheno bheraatotangate.
         Mosa uyö yaatotangatirë ukurwa Miisiri, tetomanyirë amangʼana ghano ghamunyöörrë iyö
         hë.’+41 Mbe, bhakakora ritöndö reno ryaatuubhaini kya rikööhë irya engʼombe. Bhakarimwensera,
         bhakashengera ërëntö reno bhaakörrë na amabhoko aghaabho abheene! 42 Ku bhuyö Waryobha akabhashibhya, akabhatigha bhasaasaamenga iryobha, umwëri na sinyota
         isya ighörö iyö, kya bhono yandëkirwë mo-ketabho ikya abharööti igha,‘Bhëënyu bhare Abhaisiraëri, hano mwaaikaayë ku-riköngö imyoka merongo ene,tö-öni mwaamwenseranga hë.43 Ahasë hohonswe igho hano mwaaghyanga,mwaagheghanga righutu irya risambwa iryënyu Mörëki,na ekesosa ikya inyota ya risambwa iryënyu Reefaani,ëbhëtöndö bheno mwaaikörëëyë igha mobhesaasaamenga.Ku bhuyö, nendaabhangʼanyëri hare iyö,okoheteera ikyaro keno kekobherekerwa igha Bhaabhëëri.’+”44 Sitefaano akaghëndërrya okoghamba igha, “Ku-riköngö iyö, abhakörö abhëëtö bhayö mbaaghëëyë
         na righutu irya ubhwimaahëri, ubhwa okobha-ho ukwa Waryobha. Okanyoora Waryobha araghërrëëyi
         Mosa, arekore rebhe kya bhono Waryobha yaamwörökëri. 45 Yoshua yaatangatirë abhakörö abhëëtö, ku-riihë reno bhaaitaini na abhantö abha ibhyaro
         ibhyëndë, bhano Waryobha yaarughiri ukurwa ku-kyaro keno. Bhakaghegha righutu riyö,
         bhakaghya naryo ku-kyaro ikyabho ekehya kiyö bhaanyöörrë. Righutu riyö, rekabha muyö
         igho, okohekera enkaagha iya omokama Daudi. 46 Daudi uyö, yaarë na örööbhö urwa Waryobha. Daudi akasaasaama Waryobha uwa ömökörö
         Yaakobho igha amwikërërri, okore amohaghaashere inyumba. 47 Kasi ono yaahaghaashirë inyumba iyö, no-mokama Seremaani, mura uwa Daudi.48 “Kasi Waryobha ono arëngë kighörö iya bhyonswe, takomenya mu-nyumba yoyonswe eera
         hë. N-kya bhono ömörööti yaaghambirë igha,49 ‘Omonene aghambirë igha,mu-ryobha nkyo ikitumbë ikyane ikya ekekama,na ekebhara kyonswe igho, nkyo ahasë aha okotoora amaghörö aghaane.Bhoono mbe möntëëbhi, n-nyumba kë moraahaghaashere?Handë ahasë ahaane aha okomoonyera-ho n-hano hanga iyakë?50 Ëbhëntö bhiyö bhyonswe igho, tö-öni naabhebhomba?’+”51 Sitefaano akaghëndërrya okobhatëëbhya igha, “Bhëënyu n-sentama ukwighwa mörë! Mo-senkoro
         isyënyu, m-bapaghaani mörë. Kora amatwë aghëënyu, m-make ko engʼana iya obhoheene.
         Morashaashya okorebherra Umwika Ömöhörëëru sinsikö syonswe igho, kya bhoora abhakörö
         abhëënyu bhonswe bhaamorebherranga. 52 Kasi aaho ömörööti kora ömwë ono bhaatanyankëri? Bhaaitirë bhano bhaaraarekanga ukuusha
         ukwa Ömöntö uwa Heene uwa Waryobha! Ömöntö uwa Heene uyö, we bhoono bhëënyu mwaanyëërëëyë
         inikö, mokamwita! 53 Bhëënyu mwaahaaywë amaraghërryö agha Waryobha, ku ukwörökërribhwa na abhamaraika abhaaye,
         kasi temwaighwërëëyë Waryobha hë.”Ukwitwa ukwa Sitefaano54 Hano abhanene abha Abhayahudi bhaaighuurë amangʼana agha Sitefaano ghayö yaaghambirë,
         bhakarerra bhököngʼu, bhakamokaaraatërya amaino. 55 Kasi Sitefaano, akagharamera mu-ryobha, na eno aishööyë Umwika Ömöhörëëru, akamaaha
         ubhuhika ubhwa Waryobha, na Yëësu aimërëëyë-ho bhoryo ubhwa Waryobha. 56 Mbe, akaghamba igha, “Momaahe! Nkomaaha ndë mu-ryobha hahönyökirë, na Omoona uwa Ömöntö,+ nikaayë bhoryo ubhwa Waryobha!”57 Kamwë igho, abhanene abha Abhayahudi, bhakaribha ibhyara mo-matwë aghaabho, na eno
         bharashaghana. Bhakakenyerra Sitefaano, bhakamoghoota. 58 Bhakamuhira kebhara iya umughi ughwa Yërusarëëmu, bhakasimya okomotema na amaghena.
         Abhaimërërri abha engʼana iyö, bhakaruusya singibho isyabho, bhakasetoora ko-maghörö
         agha umumura uwöndë, ono yaabherekerwanga igha Sauri, okore asenaghi.59 Hano bhaatemanga Sitefaano na amaghena, akasaasaama igha, “Omonene Yëësu, ghegha omooyo
         ughwane!” 60 Ho yaamarrë, akatema hansë ibhiru, akakuura bhököngʼu igha, “Omonene, otakaabhashibhya
         kö ëkëbhë ikyabho keno!” Hano yaamarrë okoghamba ghayö, ghokahwa-mo.
         
            
               	Maaha mo-ketabho ikya Okosemoka 12:1.

               	Maaha mo-ketabho ikya Okosemoka 15:13-14; Ukurishoka 3:12.

               	Maaha mo-ketabho ikya Okosemoka 17:9-14.

               	Farao ti-riina irya ömöntö ryaarë hë, ne-mberekerro iya omokama uwa Miisiri yaarë.

               	Maaha mo-ketabho ikya Ukurishoka 2:14.

               	Maaha mo-ketabho ikya Ukurishoka 3:6.

               	Maaha mo-ketabho ikya Ukurishoka 3:5, 7, 8, 10.

               	Maaha mo-ketabho ikya Eheetoko iya Etoraati 18:15.

               	Maaha mo-ketabho ikya Ukurishoka 32:1.

               	Maaha mo-ketabho ikya Amöösi 5:25-27.

               	Maaha mo-ketabho ikya Isaaya 66:1-2.

               	Omoona uwa Ömöntö. Maaha mo-faharaasa.

81-2 Sauri wonswe yaaikererrraini na ukwitwa ukwa Sitefaano. Mbe, abhantö bhano bhaaighweranga
         Waryobha, bhakabheeka Sitefaano, bhakamokoorra bhököngʼu.Urusikö roora Sitefaano yaaitirwë, abhantö abha ekanisa iya Yërusarëëmu, bhaanyankiibhwi
         bhököngʼu, kora bhakanyaraghana. Abhaaru mbaangʼösirë, kasi abhatomwa abha Yëësu abheene
         igho, mbo bhaatighaayë Yërusarëëmu hayö. Bhano bhaangʼösirë, mbaangʼösëëyë mo-mokowa
         ughwa Yudea na Samaaria. 3 Sauri wonswe yaarenga asimiri ukusikya abhantö abha ekanisa. Yaasohanga mu-sinyumba
         isyabho, arabhahorotora-mo kwa nguru, abhakari na abhashaasha bhano yaanyooranga-mo,
         abhahira mu-nyumba iya ekebhohe.Firipö araghya Samaaria4 Abhakumya bhayö bhaanyaraghaini, ahasë honswe igho hano bhaaghyanga, mbëëghyanga-yo
         abhantö Amangʼana Amaiya agha Yëësu. 5 Firipö+ wonswe hano yaangʼaararrë ukughya mu-mughi ghono ghwaabherekerwanga igha Samaaria,
         akasimya okoraarekera abhantö abha iyö amangʼana agha Kiristo. 6 Abhantö abhaaru bhaamwitegherranga bhuuya ko okoghera iya ebhemanyërryö ibhya amakono
         bheno bhaamaahanga arakora. 7 Yaatanga amasambwa ukurwa ko-bhantö abhaaru. Hano amasambwa ghaarwanga ko-bhantö bhayö,
         ngaakoranga ikituri. Yaahwënianga abhantö abhaaru, amatengʼo na abha amasusu. 8 Ku bhuyö, abhantö abha mu-mughi ughwa Samaaria, bhakashomerwa bhököngʼu.Peetero arahamera Simööni umuturutumbi9 Mbe, mu-mughi ughwa Samaaria muyö, yaare-mo ömöntö ono yaabherekerwanga igha Simööni.
         Simööni uyö, m-muturutumbi yaarë. Yaaröghööryanga abhantö abha mu-mughi muyö ku-ribhagha
         ritambë, ko okokora amakono agha ubhuturutumbi, na eno araihasha igha, m-möntö omonene.
         10 Abhantö bhonswe igho, abhake na abhanene, mbaamwitegherranga bhuuya. Bhakaghamba igha,
         “Ono we obhotoro ubhwa Waryobha, bhono bhomanyekaini igha, ‘Nu-bhuhika Obhonene ubhwa
         Waryobha.’” 11 Abhantö bhayö Mbaaghëndërryanga ukumwitegherra, ko bhoora yaabharöghöörri ku-ribhagha
         ritambë, ko-makono agha ikiturutumbi ghano yaakoranga.12 Kasi hano Firipö yaabharaarëkëëyë Amangʼana Amaiya agha Obhokama ubhwa Waryobha, na
         iriina irya Yëësu Kiristo, bhakakumya bhonswe igho. Bhakabhatiisibhwa abhakari na
         abhashaasha. 13 Simööni umwene wonswe akakumya Yëësu, akabhatiisibhwa. Akabha arasoorana Firipö. Hano
         yaarööshë ebhemanyërryö na amakono amanene ghano Firipö yaakoranga, akaroghoora.14 Hano abhatomwa abha Yëësu abha Yërusarëëmu eera bhaaighuurë igha, abhantö abha mu-mughi
         ghono ghwaabherekerwanga igha Samaaria, bhaakumiri engʼana iya Waryobha, bhakatoma-yo
         Peetero bhaana Yohana. 15 Hano abhatomwa bhayö bhaahikirë-yo, bhakasabhera abhakumya abhahya, okore bhanyoore
         Umwika Ömöhörëëru, 16 ko bhoora mo-bhakumya bhayö, tiyaare-mo ömöntö kora ömwë, ono yaarenga aitöömëëywë
         na Umwika Ömöhörëëru. Mbaabhatiisiibhwi ko okohetera iriina irya Omonene Yëësu iryene
         igho. 17 Peetero na Yohana mbaatorranga abhakumya abhahya amabhoko, bhaitoomerwa na Umwika
         Ömöhörëëru.18 Hano Simööni yaarööshë igha, abhatomwa nkotoorra bharë abhantö amabhoko bhanyoora
         Umwika Ömöhörëëru, akashaashya okohaana Peetero bhaana Yohana seehera. Akabhatëëbhya
         igha, 19 “Motangʼana-ko öni wonswe obhotoro bhuyö, okore hano ndatorrenga ömöntö amabhoko,
         anyoora Umwika Ömöhörëëru.”20 Peetero akamohonshora igha, “Otataaniina ukughya iyö na seehera isyaho siyö, ko bhoora
         nkokanya örë igha, ituho iya Waryobha+ nköghöribhwa ërë! 21 Uwe, tosange kyokyonswe keera ko-meremo gheno hë, ko bhoora enkoro iyaaho, ti-iya
         heene ku-Waryobha hë. 22 Ku bhuyö ni-igha ohongore obhoghogho ubhwaho bhuyö, osabhe Omonene akwabhere. Handë
         aratora ukukwabhera amaitegherro amaghogho ghayö onagho mo-nkoro yaaho. 23 Ndööshë igha, noona rikenge rinene, kya öbhörrö ubhwa endorwe. Kora noona ibhiriisha
         ibhya ëbhëbhë ibhyaho.” 24 Simööni akamohonshora igha, “Monsaasaamere ko-Monene, okore ntakaanyoorwa na engʼana
         kora ëmwë iya ghayö moghambirë!”25 Hano Peetero na Yohana bhaamarrë ukwimererra Omonene Yëësu, na ukwëghya abhantö abha
         mu-mughi muyö amangʼana aghaaye, bhakakyora Yërusarëëmu. Mbaaraarekeranga abhantö
         Amangʼana Amaiya ghayö, mu-bhishishi ibhyaru ibhya Abhasamaaria, bheno bhaaheteranga-mo
         ko-roghendo urwabho urwa ukukyora Yërusarëëmu.Firipö na omonene uwöndë uwa Ëtiöpia26 Urusikö urwöndë, maraika uwa Omonene Waryobha yaatëëbhëri Firipö igha, “Tanora obhate
         orobhareka urwa syömya, ko-nshera eno ikurwera Yërusarëëmu, erangʼaaraara okohetera
         ku-riköngö eraghya Ghaza.” 27 Firipö akatanora, akaheta ko-nshera iyö, akasikana-ko na omonene uwöndë ono yaatabhuta
         umuhyö mo-ketende+ uwa ikyaro ikya Ëtiöpia. Omonene uyö, mu-waziri uwa seehera yaarë, uwa Kandake omokama
         omokari uwa ikyaro ikya Ëtiöpia. Omotabhuti uwa umuhyö mo-ketende uyö, waanyöörrë
         aghëëyë Yërusarëëmu okosaasaama-yo Waryobha. 28 Enkaagha iyö, yaakyoranga yeeka aikaayë mo-keghaari ikyaye, keno kyaarutwanga na sefaraasi,
         arasoma eketabho ikya ömörööti Isaaya.29 Umwika uwa Waryobha, akatëëbhya Firipö igha, “Suntarra ekeghaari kiyö, uhinane nakyo.”
         30 Firipö akakekenyerra, akakehekeera. Akaighwa omonene oora arasoma eketabho ikya ömörööti
         Isaaya, akamöbhöörya igha, “M-maheene igha nkomanyërrya örë amangʼana ghayö okosoma
         muyö?”31 Omotabhuti uwa umuhyö mo-ketende uyö, akamohonshora igha, “Iyakë ndaaghamanyërri ömöntö
         atanyörökërrëëyi?” Akamösërëënia ariine, aikare nawe hamwë mo-keghaari muyö. 32 Amaandeko Amahörëëru ghano omonene uyö yaasomanga, n-gaara ghandëkirwë igha,“Yaatangatiibhwi kya ringʼöndi reno rikughya ukushinshwa.Akakira kiri, kora tiyaamurri engʼana hë.Akabha kya ekemaanwa ikya ringʼöndi bhono kikukira hano kyakebhwa amashuurëërya.33 Bhaamösërrë, kora tebhaamöbhötörrëëyë ikiina ikyaye ubhwa heene hë.Taaho ömöntö ono akaatörrë ukushumaashera amangʼana agha rekora ryaye,ko bhoora nko-kebhara kono yaaitëëywë.”+34 Ömöntö uyö yaatabhuta umuhyö mo-ketende akabhöörya Firipö igha, “Ömörööti ono, n-kë
         akushumaashera hano? Nu-mwene akwishumaashera, kasi m-möntö wöndë akushumaashera?”
         35 Mbe, Firipö akasimirya ko-Maandeko Amahörëëru ghayöghayö, akaghëndërrya okomoraghërrya
         Amangʼana Amaiya agha Yëësu.36 Hano bhaaghendanga ko-nshera kuyö, bhakahika ahasë hano haarenga na amanshë. Omotabhuti
         uwa umuhyö mo-ketende uyö, akatëëbhya Firipö igha, “Maaha, amanshë n-gaayö hayö! Otambatiisya
         ndarra amanshë n-gaayö hayö?” [37 Firipö akamohonshora igha, “Nendaakobhatiisi hano oraakumi Yëësu Kiristo ko nkoro
         iyaaho yonswe igho.” Umwene wonswe akamohonshora igha, “Nkukumia ndë igha, Yëësu Kiristo,
         m-Moona uwa Waryobha.”]+38 Omonene uyö akahamera ekeghaari kyemerre. Mbe, bhonswe igho bhabhërë bhakaika ukurwa
         mo-keghaari, bhakaghya mo-manshë. Firipö akamobhatiisya. 39 Hano bhaaruurë mo-manshë, Umwika uwa Omonene Waryobha, akasakörya Firipö. Omotabhuti
         uwa umuhyö mo-ketende uyö, tiyaamarrë ghwiki amaahe Firipö röndë hë. Akaghëndërrya
         na oroghendo urwaye na eno ashömëëywë. 40 Mbe, Firipö akatookera arëngë mu-mughi ghono ghwaabherekerwanga igha Azoto. Akaheta
         mu-mighi ghyonswe igho, araraarekera abhantö Amangʼana Amaiya, akahika mu-mughi ghono
         ghwaabherekerwanga igha Kaisaaria.
         
            
               	Firipö yaarenga ömwë mo-bhatöörrya muhungatë bhaara. Maaha mo-ketabho ikya Amangʼana agha Abhatomwa 6:5.

               	Ituho iya Waryobha. Ensonga yaamo ni-igha Umwika Ömöhörëëru.

               	Ono yaatabhuta umuhyö mo-ketende. Ko-senkaagha seera bhaare-ho abhantö bhano bhaarenga bhaihirwe, bhaahorwanga bhakore
                     emeremo ko-bhakama.

               	Maaha mo-ketabho ikya Isaaya 53:7-8.

               	Amangʼana ghano gharëngë mo-bhebhandërryö kya bheno […] ni-igha, tegharëngë mo-senakara
                     isyëndë isya Ikiyunaani.

Ökötööribhwa ukwa Sauri(Amangʼana agha Abhatomwa 22:6-16, 26:12-18)91 Ku-ribhagha riyö ryonswe igho, Sauri yaasëmërrëëyë na ibhyöbhöhërryö ibhyaye, ibhya
         ukwita abheegha abha Omonene Yëësu. Akaghya ko-monene uwa abhasëngëri, 2 akamosabha amohaane amatashandighi, agha ukuhira ku-sinyumba isya esango iya Abhayahudi
         mu-mughi ughwa Damasiko. Yaakörrë igho okore hano araanyoore-yo abhasoorani abha Yëësu,
         mbakaabha abhakari handë abhashaasha, abhareete Yërusarëëmu bhabhöhirwë.3 Mbe, Sauri akeemoka, akaghya Damasiko. Hano yaahikirë haangʼë na umughi ughwa Damasiko,
         örömësyö oronene ukurwa kighörö mu-ryobha, rokamömërëkërya mbaara syonswe igho, kamwë
         igho. 4 Akaghwa hansë, akaighwa engamba eramöbhöörya igha, “Sauri! Sauri! N-kwakë ukunnyankya
         igho?” 5 Sauri akabhöörya igha, “Kana Omonene, nu-uwe wë?” Engamba iyö ekamohonshora igha,
         “Nö-öni Yëësu ono ukunyankya. 6 Bhoono emoka, oghende, osohe mu-mughi ghuyö, muyö mo oraatëëbhibhwi keno oraakore.”7 Abhashaasha bhano bhaarë ko-roghendo hamwë na Sauri, bhakaimerra bhakakira kiri, ko
         bhoora bhaaighuurë engamba, kasi tebhaarööshë ömöntö wowonswe oora hë. 8 Sauri akeemoka ukurwa hansë hayö. Hano yaashaashiri okoramökya amaiso, okanyoora ahukurrë.
         Mbe, bharikyaye bhakamoghooterra okobhoko bhakamoraahuuna ukughya Damasiko. 9 Akaikara-mo sinsikö isatö atakomaaha. Ku-ribhagha riyö ryonswe igho, tiyaaryanga,
         handë ukunywa ëkëntö kyokyonswe keera hë.10 Yaare-ho umwegha uwöndë uwa Omonene Yëësu Damasiko hayö, ono yaabherekerwanga igha,
         Anania. Omonene Yëësu akamobherekera mo-mamaaho igha, “Anania!” Anania akaitabha igha,
         “Omonene uwaane, hano ndë.” 11 Omonene akamötëëbhya igha, “Bhoono uwe kaghi wa Yuuda, ghörëngë ko-nshera eno ekobherekerwa
         igha, enshera ëndöngë. Hano oraahike ku-mughi kuyö öbhööri-ko ömöntö ono arwërëëyë
         mu-mughi ughwa Tariso, iriina iryaye arabherekerwa igha Sauri. Bhoono nkosaasaama
         arë Waryobha. 12 Kora akörööshë uwe Anania mo-mamaaho, igha ösöhirë mu-nyumba, oramotoorra amabhoko
         okore amaahe ghwiki.”13 Kasi Anania akamohonshora igha, “Omonene, naighwa amangʼana ukurwa ko-bhantö abhaaru,
         kya bhono Sauri uyö yaakorra abhantö abhaaho abhahörëëru amangʼana amaghogho Yërusarëëmu
         iyö! 14 Hayö arë, naana ubhwera ukurwa ko-bhanene abha abhasëngëri, okore aghoote abhakumya
         abhaaho bhonswe igho.” 15 Kasi Omonene akamohonshora igha, “Uwe kaghi! Ömöntö uyö, nö-öni mushaaghööyë, ankorre
         emeremo. Uyö we araaraareke amangʼana aghaane, ko-Bhakyaro, abhakama abhaabho, na
         ko-Bhaisiraëri. 16 Nendaamwöröki kya igho araatundësibhwi bhököngʼu, ko okoghera iya iriina iryane.”17 Anania akaghya igho, akasoha mu-nyumba iyö. Akatoorra Sauri amabhoko, akamötëëbhya
         igha, “Umukumya murikyane Sauri, Omonene Yëësu ono yaaköbhööshökëëyë ko-nshera, enkaagha
         eno waashanga hano, antömirë ku-uwe. Antömirë, okore omaahe ghwiki, kora wishöribhwi
         Umwika Ömöhörëëru.” 18 Kamwë igho ëbhëntö kya amaghambaraara, bhekaghwa ukurwa ko-maiso agha Sauri, akamaaha
         ghwiki. Akeemoka, akabhatiisibhwa. 19 Hano yaamarrë okorya ibhyakorya, akanyoora ghwiki singuru.Sauri arakora emeremo DamasikoSauri uyö, yaaikaayë na abheegha abha Yëësu sinsikö nyabhorebhe Damasiko iyö. 20 Akasimya këmwë okoraareka mu-sinyumba isya esango iya Abhayahudi. Yaaraarekanga igha,
         “Yëësu m-Moona uwa Waryobha.”+21 Abhantö bhano bhonswe igho bhaaighuurë bhono Sauri yaaraarekanga, mbaaröghöörrë. Bhakaibhöörya
         igha, “Kana, ömöntö ono to-oora yaatundësyanga abhakumya abha Yëësu Yërusarëëmu eera?
         Te-we yaasha hano igha abhaghoote, abhabhohe, abhahire ko-bhanene abha abhasëngëri?”
         22 Okoraareka ukwa Sauri nkwaabhaayë na singuru bhököngʼu, kora akaröngëhërrya Abhayahudi
         abha Damasiko kohetera Amaandeko Amahörëëru igha, Yëësu we Kiristo. Bhakabhorwa engʼana
         iya okomohonshora.23 Hano sinsikö syaahëtirë-ho këmwëkëmwë, Abhayahudi bhakakora inikö iya ukwita Sauri.
         24 Bhakabha bharamoghonyera ubhutikö na omobhasö mu-bhihiita ibhya umughi ghuyö, okore
         hano araarishoke bhamwite. Kasi Sauri akasimwa inikö iyö. 25 Mbe, urusikö urwöndë ubhutikö, abheegha abhaaye, bhakamotoora mu-ritonga rinene, reno
         bhaabhöhirë-ko sinsiri. Bhakarëhëtya mu-ribhanga rinene irya ku-ndighi, ko-bhogho
         ubhwa umughi ghuyö, bhakamwikya kebhara iya umughi, akaghya iyö akughya. Sauri arakyora Yërusarëëmu26 Mbe, Sauri akaghya Yërusarëëmu. Hano yaahikirë iyö, akashaashya okoghootana na abheegha
         bha Yëësu. Kasi abheegha bhonswe igho mbaamwöbhöhirë, ko bhoora tebhaakumiri igha,
         Sauri wonswe bhoono, abhaaye umwegha uwa Yëësu. 27 Kasi Bharinaabha, akamuhira ko-bhatomwa abha Yëësu, akabharaghërrya kya igho Sauri
         yaasikaini na Omonene Yëësu ko-nshera, enkaagha eno yaaghyanga Damasiko, na kya bhono
         Omonene Yëësu yaashumaashirë na Sauri. Kora akabhatëëbhya kya igho Sauri yaabhaayë
         na obhokarë ubhwa ukushumaasha amangʼana agha Yëësu na abhantö abha iyö.28 Mbe, Sauri uyö, akaikara hamwë na abhatomwa Yërusarëëmu hayö. Akainaaranaara Yërusarëëmu
         muyö, arëëghya abhantö amangʼana agha Omonene Yëësu ko obhokarë. 29 Uyö we yaanyeeraini senkaani na Abhayahudi bhano bhaashumaashanga Ikiyunaani. Abhayahudi
         bhayö, bhakatuna igha bhamwite. 30 Hano abhakumya bharikyaye bhaangʼurrë engʼana iyö, bhakangʼaaraara nawe ukughya mu-mughi
         ughwa Kaisaaria. Bhakamotoma Tariso.31 Mbe, ekanisa ekabha na omorembe ahasë honswe igho, Yudea, mo-mokowa ughwa Ghariraaya
         na Samaaria. Abhakumya bhakaghëndërrya okonagha, na okosooka Omonene Yëësu. Ko okoseghwa
         na Umwika Ömöhörëëru, abhantö bhakaaruha mo-kanisa.Ainea arahwënibhwa32 Peetero akabha arainaaranaara ahasë honswe igho, akakamba akahika ko-bhantö abha Waryobha
         bhano bhaarë mu-mughi ghono ghwaabherekerwanga igha Rida. 33 Akasikana-yo na ömöntö uwöndë ono yaabherekerwanga igha Ainea. Ainea uyö, m-mörööyë
         uwa risusu yaarë. Tiyaabhookanga ukurwa kwi-shambi, ku-ribhagha irya imyoka monaane.
         34 Peetero akamötëëbhya igha, “Ainea, Yëësu Kiristo akuhwëni! Bhooka waari rishambi iryaho.”
         Ainea akaimerra kamwë igho. 35 Mbe, abhantö bhonswe igho bhano bhaamënyirë Rida na mu-ribhate reno ryaabherekerwanga
         igha Saröni, bhakaisyörrya Omonene Yëësu, ko bhono bhaarööshë Ainea araghenda.Peetero araryökya Dorikaasi36 Yaare-ho omokari uwöndë mu-mughi ghono ghwaabherekerwanga igha Yafa, omokari uyö,
         m-mwegha uwa Omonene Yëësu yaarë. Yaabherekerwanga igha Tabhita, (mu-Kiyunaani ni-igha
         Dorikaasi, ensonga iyaaryo ni-igha ënsöku). Yaakorranga abhantö ubhwa heene na yaatöörryanga
         abhatöbhu. 37 Ekahika-ho enkaagha, Tabhita uyö akaroora, akakwa. Abhantö bhakööghya ömöbhërë ughwaye,
         bhakaghoraarya mu-kinyumba keno kyaarë ko-ghorofa. 38 Abheegha abha Yafa hayö, bhakaighwa igha Peetero arëngë Rida. Umughi ughwa Rida, n-haangʼë
         ghwaarë na umughi ughwa Yafa. Ku bhuyö bhakatoma abhashaasha bhabhërë ko-Peetero,
         bhamötëëbhi igha, “Torakosaasaama, utwangohere otakaategheta!”39 Ku bhuyö Peetero akatanora, akahinana nabho. Hano bhaahikirë Yafa, bhakamuhira mu-kinyumba
         ikya ko-ghorofa. Mu-kinyumba muyö, bhaare-mo abhasinö abhaaru, bhakamwinaara, bharakuura
         na eno bharamwörökya sengansho, na singibho isyëndë seno Dorikaasi yaakörrë akërëngë
         ömöhöru.40 Peetero akabharishökya kebhara bhonswe igho. Akatema hansë ibhiru, akasaasaama Waryobha.
         Akaisyörrya ikihundughu kiyö, akakëtëëbhya igha, “Tabhita, bhooka!” Hano Tabhita yaaramökëri
         amaiso akamaaha Peetero, akaikara. 41 Peetero akamoghooterra okobhoko, akamötöörrya aimerre. Akabherekera abhasinö bhayö
         hamwë na abhantö abhandë abha Waryobha. Akabhahërrya Tabhita arëngë möhöru. 42 Amangʼana ghayö, ghakaromaana bhököngʼu mu-mughi ghuyö ghonswe igho. Abhantö abhaaru
         bhakakumya Omonene Yëësu. 43 Peetero akaikara Yafa hayö sinsikö sinsharu këmwë. Yaaikaayë mu-nyumba iya omobhambi
         uwa amaseero, ono yaabherekerwanga igha Simööni.
         
            
               	Omoona uwa Waryobha. Maaha mo-faharaasa. 

            

         
      

   
      
         10
Körönëriö aratomana amangʼana okobherekera Peetero101 Yaare-ho omonene uwa abhasirikare, mu-mughi ghono ghwaabherekerwanga igha Kaisaaria,
         ömöntö uyö, yaabherekerwanga igha Körönëriö. Körönëriö uyö, yaaimererranga ritabhë
         irya abhasirikare righana imwë, ukurwa mu-rikomo reno ryaabherekerwanga igha irya
         Ikiitaaria. 2 Ömöntö uyö, ti-Muyahudi yaarë hë, kasi yaaighweranga Waryobha na okomosaasaama hamwë
         na abhantö abhaaye bhonswe igho. Kora yaasërëënianga abhantö bhököngʼu senkaagha syonswe
         igho.3 Urusikö urwöndë, kya saa kenda isya omobhasö, Körönëriö akeesherwa na amamaaho. Yaabhööshökëëywë
         mo-mamaaho muyö na maraika uwa Waryobha. Maraika uyö, akamobherekera igha, “Körönëriö!”
         4 Körönëriö akamaaherra maraika uyö na eno aroobhoha. Akamöbhöörya igha, “Omonene, kana
         n-kë?”Maraika uyö akamötëëbhya igha, “Okosaasaama ukwaho na ökösërëënia abhatöbhu, kobhaayë
         ikimwenso ikya okoheetokwa na Waryobha. 5 Bhoono uwe, toma abhantö bhaghi Yafa, bhabherekere Simööni ono akobherekerwa igha
         Peetero. 6 Aikaayë wa Simööni omobhambi uwa amaseero. Inyumba iyaaye, haangʼë ërë na inyansha.”7 Hano maraika yaamarrë ökötëëbhya Körönëriö amangʼana ghayö, akatanora. Mbe, Körönëriö
         akabherekera abhaköri abha emeremo bhaaye bhabhërë, na umusirikare ömwë, mo-bhasirikare
         abhaaye, ono yaaighweranga Waryobha. 8 Hano Körönëriö yaamarrë okobhatëëbhya ghonswe igho ghano ghaaikörrë, akabhatoma Yafa.Amamaaho agha Peetero9 Urusikö urwa kabhërë, hano waanyöörrë abhantö bhayö bhaahikirë haangʼë na umughi ughwa
         Yafa, Peetero akariina ko-rosara+ okosaasaama Waryobha. Enkaagha iyö yaarë kya saa isansabha isya omobhasö. 10 Akaighwa umweko, akaighomba okorya. Hano bhaamösëëmëryanga ibhyakorya, akeesherwa
         na amamaaho. 11 Mo-mamaaho muyö, akamaaha mu-ryobha hahönyökirë, na ëkëntö ekenene kenga ishuuka,
         keraikibhwa hansë, këghöötërrëywë ëbhëköbhöbhi ibhya-ko bhine. 12 Ku-shuuka kuyö, syaare-ko sityënyi teemo syonswe igho nyamaghörö ane. Bhyaare-ko bheno
         bhikwingʼuura, hamwë na ibhinyönyi.13 Ho Peetero yaaighuurë engamba, eno yaamötëëbhëri igha, “Peetero, emoka oghooghe, oraaghere!”14 Peetero akahonshora igha, “Tekeebhe hë ore Omonene! Ko bhoora tenakarëëyë ibhyakorya
         bhyobhyonswe bheera, bheno amaraghërryö agha Mosa ghakoraghërrya igha m-binyanku na
         mughiro okobherya!”+15 Engamba iyö akamweshera urwa kabhërë, ekamötëëbhya igha, “Otakaabherekera ëkëntö keno
         Waryobha yaasendoora igha n-kinyanku.” 16 Engʼana iyö yaaikörrë katatö. Ho kamwë igho, ishuuka iyö, ekahönshökibhwa mu-ryobha.17 Peetero akaroghoora. Akabha araibhöörya ensonga iya amamaaho aghaaye ghayö. Enkaagha
         iyöiyö, abhantö bhano bhaatömirwë na Körönëriö, waanyöörrë bhörökiibhwi inyumba iya
         Simööni, mu-kihiita hayö bhaarë bhaimërëëyë. 18 Bhakabherekera ku-mughi kuyö, na ököbhöörya igha, “Simööni ono akobherekerwa igha
         Peetero, n-hano akotooka?” 19 Hano Peetero waanyöörrë akiitegherra ensonga iya amamaaho aghaaye ghayö, Umwika Ömöhörëëru
         akamötëëbhya igha, “Oraighwa, abhantö abhatatö bharëngë kebhara hayö, nu-uwe bhakutuna.
         20 Iika hansë, uhinane nabho. Otakaakubhya, ko bhoora nö-öni mbatömirë.”21 Peetero akaika hansë, akatëëbhya abhantö bhayö igha, “Ömöntö ono mukutuna nö-öni.
         Ne-ngʼana kë ebharëëtirë hano?” 22 Bhakamötëëbhya igha, “Töötömirwë na omonene uwa abhasirikare, ono akobherekerwa igha
         Körönëriö. Körönëriö uyö, nkosookwa arë na Abhayahudi bhonswe igho, ko bhoora akwighwera
         Waryobha, ghwiki m-möntö uwa heene. Maraika uwa Waryobha yaamötëëbhëri igha, akobherekere
         oghende waaye ka, okore aighwe amangʼana ghano oraamötëëbhi.” 23 Peetero akabhasërëënia, bhakakora öbhöghëni.Peetero arahika wa KörönëriöHano bhwaakëëyë, Peetero akatanora na abhaghëni bhayö, bhakahinana hamwë na abhakumya
         bharikyaye abha ikishaasha, abha Yafa hayö. 24 Urusikö urwa kabhërë, bhakahika Kaisaaria. Körönëriö yaarenga akomaini bhahiiri abhaaye
         hamwë na abhasaani bhaaye, akabha araghanya Peetero.25 Hano Peetero yaahikirë, Körönëriö akamuturungʼana, akatema hansë ibhiru, akamosaasaama.26 Kasi Peetero akamwimökya aramötëëbhya igha, “Emoka wemerre! Ko bhoora öni wonswe,
         nö-möntö kya uwe ndë!” 27 Peetero akasoha mu-nyumba na eno arashumaasha na Körönëriö. Akanyoora-mo abhantö abhaaru
         bhasangeraini. 28 Peetero akabhatëëbhya igha, “Bhëënyu momanyirë bhuuya igha, amaraghërryö aghëëtö Abhayahudi
         teghakutwikërërrya igha tosange na abhantö bhano bhatarëngë Abhayahudi, handë okobhataarra.
         Kasi Waryobha, ankaanëri igha, ntakabherekera ömöntö wowonswe igho igha, m-munyanku
         handë igha taana ubhwera hë. 29 Ku bhuyö, kiyö nkyo këghërrë nishirë, hano ntëëbhiibhwi igha moramberekera, tinkubhiri
         hë. Bhoono mbe möntëëbhi, ne-ngʼana kë mömbërëkërëëyë?”30 Körönëriö akamötëëbhya igha, “Syahëtirë-ho sinsikö isatö, ukurwa urusikö rono naarenga
         mu-nyumba iyaane ndasaasaama Waryobha, enkaagha kya eno, iya saa kenda isya omobhasö.
         Nkatookera ömöntö aimërëëyë mbere yaane, atöörrë singibho seno sekomekameka. 31 Akantëëbhya igha, ‘Körönëriö, Waryobha yaaighuurë okosaasaama ukwaho, ghwiki namanyirë,
         na kora nkuhiita arë, kya bhono ökösërëënia abhatöbhu. 32 Ku bhuyö, toma abhantö bhaghende Yafa, bhabherekere Simööni ono akobherekerwa igha
         Peetero. Ömöntö uyö, aikaayë mu-nyumba iya Simööni, omobhambi uwa amaseero. Inyumba
         iyö haangʼë ërë na inyansha.’ 33 Kiyö nkyo kyaaghërrë nkatoma abhantö bhakobherekere. Na uwe wonswe, ökörrë bhuuya
         wishirë, okore ötötëëbhi bhano bhonswe igho törëngë mbere iya Waryobha hano. Twighwe
         amangʼana ghonswe igho, ghano Omonene yaakoraghërrëëyi.”34 Mbe, Peetero akatëëbhya abhantö bhayö igha, “Bhoono ndööshë igha, m-maheene Waryobha
         taana ekeroterro hë! 35 Kasi nahanshirë abhantö abha heene, abha ibhyaro bhyonswe igho, bhano bhakumwighwera.
         36 Waryobha yaatomaini amangʼana ko-Bhaisiraëri agha okoraareka Amangʼana Amaiya agha
         omorembe, okohetera ku-Yëësu Kiristo, Omonene uwa bhonswe igho. 37 Mmomanyirë keno kyaabhaayë mo-mokowa ughwa Yudea ghwonswe igho, ukusimirya mo-mokowa
         ughwa Ghariraaya, hano Yohana yaamarrë okoraarekera abhantö amangʼana igha, bhabhatiisibhwi.
         38 Waryobha yaahööyë Yëësu uwa Nazarëëti, ko okomohaana Umwika Ömöhörëëru na obhotoro.
         Yëësu uyö, yaainaarrënaarrë arakora amangʼana amaiya na ukuhwënia bhonswe igho, bhano
         bhaanyankibhwanga na Oghosambwa, ko bhoora Waryobha, n-hamwë yaarë nawe.39 “Bhëëtö mbo abhaimërërri abha amangʼana ghayö ghonswe igho, ghano yaakörrë mu-kyaro
         ikya Abhayahudi, na Yërusarëëmu. Akaitwa, ko okohanekwa ko-mosarabha. 40 Kasi urusikö urwa katatö, Waryobha akamuryökya, kora akamokora amaahekane ko-bhantö.
         41 Kasi tiyaamaahekaini ko-bhantö bhonswe igho hë, nko-bhaimërërri bhano Waryobha yaahööyë
         ukurwa kare. Abhaimërërri bhayö, m-bëëtö. Hano yaaryökirë ukurwa mo-bhaku, ntwaasangirë
         hamwë ibhyakorya na ukunywa nawe. 42 Akatoraghërrya toraarekere abhantö, na ukwimererra igha, we yaatoorwa-ho na Waryobha
         igha, abhotore ibhiina ibhya abhahöru na abhaku. 43 Uyö we abharööti bhonswe igho bhaaimërërrëëyë bharaghamba igha, ömöntö wowonswe igho
         ono arimukumya, naryabherwa ëbhëbhë bhyonswe igho, ko okohetera iriina irya Yëësu.”44 Enkaagha eno waanyöörrë Peetero akeeghamba ghayö, Umwika Ömöhörëëru akabhaitoomera
         bhonswe igho bhayö bhaamwitegherranga. 45 Hano Abhayahudi abhakumya Yëësu bhano bhaahinaini na Peetero ukurwa Yafa bhaarööshë
         amangʼana ghayö, bhakaroghoora okomaaha igha Abhakyaro bhonswe bhatuhirwë Umwika Ömöhörëëru.
         46 Keno kyaaghërrë abhakumya abha Yëësu bhakamanya, m-boora bhaaighuurë abhantö bhayö
         bharatöönia Waryobha, ko okoghamba ebheghambo ebhehya.Mbe, Peetero akaghamba igha, 47 “Bhoono n-nawë ono akotora okorebherra abhantö bhano bhatakabhatiisibhwa mo-manshë?
         Rëndë mbe abheene bhonswe, bhanyöörrë Umwika Ömöhörëëru kya bhëëtö!” 48 Peetero akaraghërrya igha bhabhatiisibhwi, ku iriina irya Yëësu Kiristo. Hano bhaamarrë
         okobhatiisibhwa, bhakasabha Peetero aikare hamwë nabho sinsikö nyabhorebhe.
         
            
               	Orosara. Abhayahudi bhaasereetanga sinyumba isyabho ku ukwarya amahero kighörö. Hano bhamara
                     bhahëtya-ko sëntë, bhahoma-ko amatoto. Hayö ho bhaaghösörryanga.

               	Maaha mo-ketabho ikya Amangʼana agha Abharaawi 11.

Peetero araikoorerra ko amangʼana ghano ghaaikörrë Kaisaaria111 Abhatomwa abha Yëësu na abhakumya bharikyabho mo-mokowa ughwa Yudea, bhakaighwa igha
         Abhakyaro bhonswe bhaikërëëyi engʼana iya Waryobha. 2 Ku bhuyö hano Peetero yaakyörrë Yërusarëëmu, Abhayahudi bhano bhaaikërëëyi Yëësu,
         bhakamotema amasoro. 3 Bhakamötëëbhya igha, “Uwe waasöhirë wa ömörëësya (ömöntö ono atakosaarwa) kora okasanga
         nabho ibhyakorya!”4 Mbe, Peetero akasimya okobharaghërrya bhuuya keno kyaabhaayë, akaghamba igha, 5 “Naarenga Yafa ndasaasaama Waryobha, urusikö nyabhorebhe. Nkeesherwa na amamaaho.
         Nkamaaha mo-mamaaho muyö, ëkëntö ekenene kenga ishuuka, keraikibhwa hansë, këghöötërrëywë
         ëbhëköbhöbhi ibhya-ko bhine. Kekaikibhwa haangʼë na öni. 6 Hano naasyömëri-mo na ukwitaaha-mo bhuuya, nkamaaha-mo sityënyi syonswe igho nyamaghörö
         ane, bheno bhikwingʼuura, hamwë na ibhinyönyi.7 “Nkaighwa engamba erantëëbhya igha, ‘Peetero, emoka oghooghe, oraaghere!’ 8 Nkahonshora igha, ‘Tekeebhe hë ore Omonene! Öni tenakarëëyë ibhyakorya bhyobhyonswe
         igho bheno amaraghërryö agha Mosa ghakoraghërrya igha m-binyanku na mughiro!’ 9 Kasi nkaighwa ghwiki urwa kabhërë, engamba iyö ukurwa mu-ryobha erahonshora. Ekahonshora
         igha, ‘Otakaabherekera ëkëntö keno Waryobha yaasendoora igha n-kinyanku.’ 10 Engʼana iyö yaaikörrë katatö, ho ëbhëntö bhiyö bhonswe igho bhyaakyöriibhwi mu-ryobha.11 “Kamwë igho, abhantö abhatatö bhano bhaaruurë Kaisaaria, bhaarenga bhaimërëëyë haangʼë
         na inyumba eno twaaikaranga-mo. Abhantö bhayö, bhaarenga bhatömirwë ku-öni. 12 Umwika Ömöhörëëru akantëëbhya igha, nhinane nabho, ntakaakubhya. Kora bharikyëtö bhasansabha
         bhano bhaahano, ntwaasöhirë bhonswe igho mu-nyumba iya Körönëriö. 13 Körönëriö akatötëëbhya kya bhono yaarööshë maraika aimërëëyë mu-nyumba iyaaye, na
         bhono maraika uyö yaamötëëbhëri igha, ‘Toma abhantö Yafa, bhabherekere Simööni ono
         akobherekerwa igha Peetero, aashe hano. 14 Peetero uyö naraakötëëbhi amangʼana. Ko okohetera amangʼana ghano araakötëëbhi, uwe
         na abhantö abhaaho bhonswe igho, moraatööribhwi.’15 “Bhuyö naasimiri okobhatëëbhya amangʼana ghayö igho, këmwë Umwika Ömöhörëëru akabhaitoomera
         kya bhoorabhoora yaatwitömëëyë na bhëëtö. 16 Hayö ho naahiitökirë engʼana iya Omonene eno yaaghambirë igha, ‘Yohana, na-manshë
         yaabhatiisiiyi abhantö.+ Kasi bhëënyu, m-böngö hano moraabhatiisiribhwi Umwika Ömöhörëëru.’ 17 Mbe, ko bhono Waryobha abhahaayë ituho eeraeera yaatohaayë bhëëtö hano twaakumiri
         Omonene Yëësu Kiristo, bhoono öni m-bwera kë neenabho, bhono bhoraaghere nshaashi
         okorebherra Waryobha?”18 Hano Abhayahudi bhayö bhaaighuurë amangʼana ghayö, bhakakira kiri. Bhakatöönia Waryobha
         bharaghamba igha, “Waryobha ahaayë Abhakyaro umweya, ughwa okohongora ëbhëbhë ibhyaho,
         okore bhanyoore öbhöhöru ubhwa amakora ghonswe igho!”Ekanisa iya Antiökia19 Mbe, abhakumya bhano bhaanyaraghaini ku kibhuno ikya inyaanyi iya ukwitwa ukwa Sitefaano,
         mbaangʼösëëyë mu-bhyaro ibhya Föinikë, abhandë Kiipuro, na mu-mughi ughwa Antiökia.
         Hano bhaahikirë iyö, bhakabha bharëëghya amangʼana agha Yëësu ko-Bhayahudi abheene
         igho. 20 Kasi abhakumya abhandë bhano bhaarwërëëyë kwi-ghinga irya Kiipuro, na mu-mughi ughwa
         Kirene, bho bhaangʼösëëyë Antiökia, abheene mbaaraarëkirë Amangʼana Amaiya agha Omonene
         Yëësu kora ko bhano bhaashumaashanga Ikiyunaani.+21 Obhotoro ubhwa Omonene Waryobha, mbwaarë hamwë nabho. Abhantö abhaaru këmwëkëmwë,
         bhakakumya na ukukyora ko-Monene Yëësu.22 Hano abhantö abha ekanisa iya Yërusarëëmu bhaaighuurë amangʼana ghayö, bhakatoma Bharinaabha
         aghende Antiökia iyö. 23 Hano yaahikirë-yo akamaaha bhono abhantö bhayö bhaarë na örööbhö urwa Waryobha. Akashomerwa,
         akabhakangʼasërrya igha, bhaghëndërri okobha abhakumya abha heene mo-senkoro isyabho,
         ko-Monene Yëësu. 24 Bharinaabha m-möntö uwa heene yaarë, yaaishööyë Umwika Ömöhörëëru, na kora m-möntö
         uwa umukumo yaarë. Ekerengere ikya abhantö bhano bhaakumiri Omonene, kekaaruha bhököngʼu.25 Hano Bharinaabha yaamarrë, akaghya mu-mughi ughwa Tariso ukutuna-yo Sauri. 26 Akamunyoora-yo, ku bhuyö akaasha nawe Antiökia hayö. Bhakaikara-ho omooka umughima.
         Bhakëëghya-ho abhantö abhaaru. Antiökia hayö, ho abheegha abha Yëësu bhaasëmökirë
         okobherekerwa igha, “Abhakiristo.”27 Ko-nkaagha iyöiyö, abharööti abhandë bhaangʼaaraarrë ukurwa Yërusarëëmu, bhakaghya
         Antiökia. 28 Ömwë uwa abharööti bhayö, yaabherekerwanga igha Aghaabho, akaimerra mo-sango iya abhakumya
         abha Antiökia hayö. Akaruusya öbhörööti ubhwaye okohetera Umwika Ömöhörëëru igha,
         inshara ëndörö kai, neraabhe ko-kebhara kyonswe igho. Inshara iyö, yo eera yaaibhökirë
         enkaagha eno Kaisaari+ Kiraudio yaarenga ömötöngi uwa obhokama ubhwa Abharuumi bhwonswe igho. 29 Engʼana iyö, yaaghërrë abheegha bhakahëtya omosorro, ko okorengʼaana na ubhurito ubhwa
         ömöntö, okore bhaherre abhakumya bharikyabho bhano bhaamënyirë Yudea. 30 Bhakasorra kya bhono bhaaighwerraini, bhakahaana Bharinaabha bhaana Sauri omosorro
         ghuyö, okore bhaghuhire ko-bhaghaaka abhatangati abha ekanisa iya Yërusarëëmu.
         
            
               	Maaha mo-ketabho ikya Amangʼana agha Abhatomwa 1:5.

               	Bhano bhaashumaashanga Ikiyunaani. Ensonga iyaamo iyëndë ni-igha, Abhayahudi abha Ikiyunaani.

               	Kaisaari. Uyö nö-mötöngi omonene uwa öbhötöngi ubhwa Ruumi. Maaha mo-faharaasa.

Peetero aratööribhwa ukurwa mo-kebhohe121 Ko-nkaagha iyö, omokama Herode Aghiripa+ uwa mbere, akasimya ukunyankya abhantö abha ekanisa. 2 Akaraghërrya igha Yaakobho+ mura uwaabho Yohana, aitwe na umushonge. 3 Hano yaarööshë igha engʼana iyö ishömëëyë Abhayahudi, akaraghërrya igha Peetero wonswe
         aghootwe. Amangʼana ghayö ngaaikörrë enkaagha iya inyangi iya emekaate gheno ghetatöörrwë-mo
         ehamiira. 4 Hano Herode Aghiripa uwa mbere uyö yaaghöötirë Peetero, akaraghërrya igha, atoorwe
         mu-nyumba iya ekebhohe. Akamotoora anaghibhwi na abhasirikare abhane abhane manga
         ane. Herode uyö, yaatunanga akore ikiina ikya Peetero harabhu igho ko-bhantö, hano
         inyangi iyö iya Epasaka ekaahööyë. 5 Kasi enkaagha iyö Peetero yaarenga atöörrwë mo-kebhohe, abhantö abha ekanisa bhaakoranga
         omotono ughwa okosaasaama Waryobha.6 Ubhutikö ubhwa urusikö rono Herode uyö yaatunirë okokora ikiina ikya Peetero, Peetero
         yaarenga araayë mu-nyumba iya ekebhohe. Yaaraayë ghatëghatë iya abhasirikare abhabhërë,
         na eno abhöhirwë na iminyorro ëbhërë. Abhasirikare abhandë bhaarendanga mo-kesaku
         ikya inyumba iya ekebhohe iyö.7 Kamwë igho, maraika uwa Omonene Waryobha akaasha akaimerra haangʼë na Peetero. Obhorabhu
         bhokaromaana mu-kinyumba kiyö. Maraika uyö, akakunia Peetero mo-sembaru, akamutura,
         aramötëëbhya igha, “Bhookera këmwë!” Këmwë iminyorro gheno bhaabhöhirë Peetero ko-mabhoko,
         ghekatanshoka, ghekaghwa hansë. 8 Mbe, maraika akamötëëbhya igha, “Ibhoha singibho isyaho, otoore na ebheraatö.” Peetero
         akakora kya igho yaatëëbhiibhwi. Ghwiki akamötëëbhya igha, “Toora ëkööti iyaaho, undwe
         nyuma!” 9 Peetero akarwa nyuma maraika uyö, bhakarishoka kebhara iya inyumba iyö, iya ekebhohe.
         Kasi Peetero tiyaamanyirë igha m-maheene hë. Yaakanyanga igha, nkoroota arë. 10 Peetero na maraika uyö, bhakaheta kö-mörëndi uwa mbere, na uwa kabhërë, bhakahika
         mu-kihiita ikya ibhyoma, ikya öbhöröngë ubhwa ukughya mu-mughi. Ikihiita ikya ibhyoma
         kiyö, kekeeghoka-ho ikyene igho, bhakarishoka kebhara iya inyumba iya ekebhohe. Hano
         bhaaghendanga ko-mohanda kuyö, maraika uyö akatigha Peetero kamwë igho.11 Ho Peetero yaasësëmökirë, akaghamba igha, “Bhoono manyirë igha, m-maheene. Omonene
         we atömirë maraika uwaaye, okore antööri ko ghano Herode uyö na Abhayahudi, bhaaitengʼeranga
         igha nkorrwe.”12 Hano Peetero yaamanyërrëëyi ghayö, akaghya këmwë wa Maryamu, nyakuwaabho Yohana. Yohana
         uyö, we yaabherekerwanga igha Maariko. Mu-nyumba iyö, waanyöörrë abhakumya abhaaru
         bhaikomaini-mo, bharasaasaamera Peetero ku-Waryobha. 13 Peetero akakongʼonta ku-kihiita. Umwisëkë ömököri uwa emeremo ono yaabherekerwanga
         igha Rooda, akaghya ukwitegherra mu-kihiita hayö. 14 Hano yaamanyërrëëyi igha engamba ni-iya Peetero, akashomerwa bhököngʼu, kora tiyaamwëghörrëëyë
         hë. Keno yaakörrë, no-kokenya ukughya mu-nyumba. Akabhatëëbhya igha, “Peetero mu-kihiita
         hayö arë aimërëëyë!”15 Abhantö bhayö bhakamohonshora igha, “Kana nkushuura örë!” Kasi umwisëkë uyö, akaghëndërrya
         okokangʼasërrya igha, ne-ngamba iya Peetero umwenemwene yo yaaighuurë. Ho ghwiki bhaaghambirë
         igha, “Uyö m-maraika uwaaye wighuurë.”+16 Kasi ku-ribhagha riyö ryonswe igho, Peetero yaaghëndërryanga okokongʼonta ku-kihiita
         hayö. Hano bhaaighööyë-ho ikihiita, bhakamaaha igha we, bhakaroghoora bhököngʼu. 17 Peetero akabhainyökërya kighörö okobhoko okore bhakire. Akabhatëëbhya amangʼana ghonswe
         igho kya bhono Omonene amotangatirë ukurwa mu-nyumba iya ekebhohe. Ho yaamarrë, akabhatëëbhya
         igha, “Amangʼana ghayö mbatëëbhëri, mötëëbhi Yaakobho, na abhakumya bharikyëtö.” Peetero
         akatanora akaghya ahasë ahandë.18 Hano öröghörö rwaasambirë, abhasirikare mu-nyumba iya ekebhohe muyö, bhakahaha bhököngʼu,
         ko bhoora bhataamanyirë keno kyaabhaayë ko-Peetero. 19 Herode akaghamba igha, Peetero atunwe. Kasi tebhamunyöörrë hë. Ku bhuyö akabhöörërrya
         bhuuya abharëndi bhayö. Hano yaamarrë, akaghamba igha bhaitwe. Hano Herode uyö yaamarrë
         okokora ghayö, akangʼaaraara ukurwa Yudea, akaghya mu-mughi ghono ghwaabherekerwanga
         igha Kaisaaria. Akaikara iyö sinsikö enke igho.Ukukwa ukwa omokama Herode Aghiripa20 Mbe, okanyoora omokama Herode uyö, yaarererra bhököngʼu abhantö abha mu-mighi gheno
         ghyaabherekerwanga igha Tiiro bheena Siidööni. Ku bhuyö abhantö abha mu-mighi ghiyö,
         bhakatoma abhahiri abha amangʼana ko-Herode uyö, bhamosaasaame, okore bharengerrani
         bhabhe na omorembe. Abhahiri abha amangʼana bhayö, bhakangʼënërrya Bhurasito, umwimërërri
         uwa ughunyumba ughwa omokama Herode, okore aghootane nabho, abhe orobhareka urwabho
         ko mangʼana aghaabho na Herode. Bhaatunirë omorembe ko bhoora imighi ighya Tiiro na
         Siidööni, ngyaanyooranga ibhyakorya ukurwa mu-kyaro ikya omokama Herode.21 Hano urusikö rono Herode uyö yaashaaghööyë ukwitegherra amangʼana ghayö rwaahikirë,
         akatoora singibho isyaye isya ekekama. Akaikara ku-kitumbë ikyaye ikya ukwitegherra
         amangʼana agha abhantö. Bhoono mbe akaghambera abhantö. 22 Ho rikomo irya abhantö bhayö, ryaaköngirë rekaghamba igha, “Engamba iyö, ti-iya ömöntö
         hë! Ni-iya Waryobha!” 23 Hano Herode uyö yaakumiibhwi igha we Waryobha, tiyaasöökirë Waryobha hë, akaigheghera
         ubhuhika. Ku bhuyö maraika uwa Omonene Waryobha akamohaana öbhörööyë ubhwa amashangö,
         akaheta akakwa.24 Amangʼana agha Waryobha, ghakaghëndërrya okoromaana ko-bhantö, na abhakumya bhakaaruha
         bhököngʼu. 25 Hano Bharinaabha na Sauri bhaaruurë ko-kehaheeno ikya Yërusarëëmu, bhakakyora Antiökia
         hamwë na Yohana, ono yaabherekerwanga igha Maariko.
         
            
               	Herode Aghiripa. Maaha mo-faharaasa.

               	Yaakobho. Uyö yaarenga omoona uwa Zebhedaayo, na kora mweegha uwa Yëësu yaarë mu-ikömi na
                     bhabhërë bhaara. Maaha mo-ketabho ikya Ruuka 5:10.

               	Ensonga iya uyö m-maraika uwaaye wighuurë ni-igha, maraika uwa okorenda Peetero we yaaishirë, handë igha në-këhwë ikya Peetero
                     kyaaishirë.

Bharinaabha bhaana Sauri bharatoorwa ko-meremo131 Mbe, mo-kanisa eno yaarenga Antiökia, bhaare-mo abharööti na abhëëghya. Abhantö bhayö,
         m-baabho Bharinaabha, Simeoni ono yaabherekerwanga Nighëri,+ Ruukiyö, ono yaarwërëëyë Kirene, Sauri, na Manaëni ono yaakiinirë hamwë na omokama
         Herode Antipa. 2 Enkaagha eno bhaaisasanga ibhyakorya bharasaasaama Omonene Waryobha, Umwika Ömöhörëëru
         akaghamba igha, “Munyahorre Bharinaabha bhaana Sauri, bhankorre emeremo gheno naabhabherekerra.”
         3 Ku bhuyö hano bhaamarrë ukwisasa ibhyakorya+ na okosaasaama Waryobha, bhakabhatoorra amabhoko, bhakabhatigha bhaghende.Bharinaabha bhaana Sauri bharasikana na Ërima ömörööti omorongo4 Ho Bharinaabha na Sauri bhaatömirwë na Umwika Ömöhörëëru, bhakangʼaaraara ukughya
         mu-mughi ghono ghwaabherekerwanga igha, Serukia. Bhakatanora ukurwa hayö, bhakariina
         mu-ryato, bhakaghya kwi-ghinga irya Kiipuro. 5 Hano bhaahikirë mu-mughi ghono ghwaabherekerwanga igha Sarami, bhakaraarekera abhantö
         amangʼana agha Waryobha mu-sinyumba isya esango iya Abhayahudi. Yohana Maariko wonswe
         hamwë yaarë nabho arabhatöörrya emeremo.6 Hano bhaamarrë okoheta mo-sembaara syonswe igho isya Kiipuro, bhakahika mu-mughi ughwa
         Pafo. Hayö ho bhaasikaini-ho na Umuyahudi umuturutumbi, ömörööti uwa obhorongo. Ömöntö
         uyö, yaabherekerwanga igha, Bhari-Yëësu.+7 Ömörööti omorongo uyö, yaatöörryanga ömötöngi Sërughiö Pauro. Sërughiö uyö, m-möntö
         mongʼaini bhököngʼu yaarë. Mbe, akabherekera Bharinaabha bhaana Sauri okore aighwe
         engʼana iya Waryobha. 8 Kasi Bhari-Yëësu umuturutumbi uyö (iriina iryaye mu-Kiyunaani ni-igha Ërima), yaanyëërëëyë
         senkaani amangʼana agha Bharinaabha bhaana Sauri. Tiyaatunanga ömötöngi uyö akumi
         Yëësu hë.9 Mbe, Sauri ono yaabherekerwanga igha Pauro,+ okanyoora aishööyë Umwika Ömöhörëëru, akamoghorra bhököngʼu Ërima amaiso, akamötëëbhya
         igha, 10 “Uwe ore omoona uwa Oghosambwa! Umubhisa uwa obhoheene bhwonswe igho! No-bhorongo
         ubhwenebhwene bhökökösëëbhësya orangʼaina abhantö. Nkusyörya örë amangʼana agha enshera
         ëndöngë iya öbhöhöru iya Omonene Waryobha, igha m-borongo! 11 Ku bhuyö bhoono uwe, Omonene Waryobha, naraakushibhi uhukure. Akabhagha nkaraahete-ho
         otakomaaha kyokyonswe keera.”Ërima amaiso ghakamwama kamwë igho, indumbë ekamukundikirya, akabha mu-kisuntë atakomaaha.
         Akahuunahuuna aratuna ömöntö amoraahuune. 12 Hano ömötöngi Sërughiö Pauro yaarööshë rikono riyö, akakumya Omonene Yëësu. Akaroghoorra
         amëëghyö agha amangʼana agha Yëësu.Pauro bhaana Bharinaabha mu-mughi ughwa Pisidia13 Ho Pauro na bharikyaye bhaatanööyë ukurwa Pafo hayö, bhakariina mu-ryato, bhakaghya
         mu-mughi ghono ghwaabherekerwanga igha Perighe, mu-kyaro ikya Pamfiria. Yohana Maariko
         akabhatigha hayö, akakyora Yërusarëëmu. 14 Kasi Pauro bhaana Bharinaabha bhakatanora ukurwa Perighe, bhakaghëndërrya na oroghendo
         urwabho, bhakahika mu-mughi ughwa Antiökia ku-kyaro ikya Pisidia. Urusikö urwa Obhotooro+ bhakasoha mu-nyumba iya esango iya Abhayahudi, bhakaikara. 15 Hano amangʼana ukurwa mo-maraghërryö agha Mosa na mo-bhetabho ibhya abharööti ghaamarrwe
         okosomwa, abhanene abha inyumba iya esango iya Abhayahudi iyö, bhakaherra amangʼana
         bhaabho Pauro igha, “Nyoore bhamurë moona engʼana iya ökötërëmya abhantö bhano, mogheghambe.”16 Mbe, Pauro akeemoka, akabhainyökërya okobhoko okore bhamwitegherre. Akabhatëëbhya
         igha, “Bhëënyu bhare Abhaisiraëri, na Abhakyaro bhano mokosooka Waryobha, munyitegherre!
         17 Waryobha uwa Abhaisiraëri, we yaashaaghööyë abhakörö abhëëtö, akabhakora bhaaruhe
         mu-kyaro enkaagha eno bhaarenga abhaghëni mu-kyaro kya Miisiri. Akabharuusya-yo ko
         obhotoro ubhwaye. 18 Akabhaghömërrya ku-riköngö imyoka merongo ene. 19 Hano yaamarrë ukusikya amakabhira muhungatë mu-kyaro ikya Kaanaani, akahaana abhakörö
         abhëëtö ikyaro kiyö, kebhe umwandö ughwabho. 20 Amangʼana ghayö ghonswe igho, ngaaikörrë ku-ribhagha irya imyoka kya amaghana ane
         na merongo etaano igho.“Ho Waryobha yaamarrë, akahaana abhakörö abhëëtö abhantö abha okobhaahokania okore
         bhabhatangate. Bhakabhatangata igho okohekera enkaagha eno ömörööti Samwëri yaabhatangatirë.
         21 Mbe, abhakörö abhëëtö bhayö bhakasabha Waryobha abhahaane omokama. Waryobha akabhahaana
         Sauri umumura uwa Kishi, uwa ekabhira iya Bhenjamini. Sauri uyö, yaatöngirë imyoka
         merongo ene. 22 Hano Waryobha yaaruusiri-ho Sauri, akatoora-ho Daudi, abhe omokama uwaabho. Waryobha
         akaghamba igha, ‘Ndööshë Daudi mumura uwa Yeese, antëghëëyi, uyö we araakore bhono
         nkutuna.’+23 “Ukurwera mu-bhuhiiri Daudi muyö, mo Waryobha yaarëëtëëyë Abhaisiraëri Ömötöörya Yëësu
         kya bhoora yaaraghaini. 24 Enkaagha eno waanyöörrë Yëësu ataraasimya okokora emeremo ghyaye, Yohana yaaraarekeranga
         Abhaisiraëri bhonswe igho igha, bhahongore ëbhëbhë ibhyabho, bhakyore ku-Waryobha,
         bhabhatiisibhwi. 25 Hano Yohana yaarenga haangʼë okomara emeremo ighyaye, akabhöörya igha, ‘Kana bhamurë,
         bhëënyu nkokanya mörë igha nö-öni wë? Öni tëndëngë Kiristo ono mokoghanyerra hë! Mwighwe
         mbe mbatëëbhi! Kiristo uyö, naraandwe nyuma. Öni kora tiningʼarëëyi okotashora siinuugha
         isya ebheraatö ibhyaye hë.’+26 “Abhahiiri abhaane, abheebhorwa Ibhurahimu na bhëënyu Abhakyaro bhano mokosooka Waryobha,
         engʼana eno iya ököhönia nkö-bhëëtö yaarëëtirwë! 27 Abhantö abha Yërusarëëmu na abhatöngi abhaabho, tebhaamanyirë igha, Yëësu uyö, we
         abharööti bhaashumaasheranga ko-Maandeko ghano bhaasomanga kera urusikö urwa Obhotooro.
         Ku bhuyö bhakahekerania amaandeko ghayö, ko okomobhotorra ikiina igha aitwe. 28 Nokaanyoora tebhaarööshë risoro ryoryonswe reera hë, kasi bhakasabha Piraato amobhotorre
         ikiina igha aitwe.29 “Hano bhaamarrë okokora ghonswe igho ghano Yëësu yaandëkëëywë, bhakamwikya ukurwa
         ko-mosarabha, bhakamobheeka mo-mbeehera. 30 Kasi Waryobha akamuryökya ukurwa mo-bhaku. 31 Sinsikö sinsharu, Yëësu yaabhooshokeranga abhantö bhano bhaahinaini nawe Yërusarëëmu
         ukurwa mo-mokowa ughwa Ghariraaya. Abhantö bhayö, mbo abhaimërërri abha amangʼana
         ghaaye ko-bhantö.32 “Ku bhuyö bhëëtö hano nkobharaarekera törë Amangʼana Amaiya ghano Waryobha yaaraghaini
         ko-bhakörö bhëëtö.+33 Ghayö ngo Waryobha ahekeraini kö-bhëëtö, ku ukuryökya Yëësu. Akörrë kya bhono Ezabhuri
         iya kabhërë yandëkirwë. Yandëkirwë igha,‘Uwe nu-uwe Omoona uwaane,öni reero mbaayë Suwëënyu.’+34 “Waryobha yaaryökëri Yëësu ukurwa mo-bhaku, okore ömöbhërë ughwaye, ghotakaghunda.
         Amangʼana ghayö, Waryobha yaashumaashëëyë igha,‘Naaraghaini Daudi obhongʼoore öbhöhörëëru ubhwa obhoheene.Obhongʼoore bhuyö, mbo ndaabhahaane.’+35 “Na ghwiki engʼana iyö, yandekwa ahasë ahandë mo-ketabho ikya Ezabhuri igha,‘Tuwikërri ömöbhërë ughwa Ömöhörëëru uwaaho ghughunde hë.’+”36 Pauro akaghëndërrya okobhatëëbhya igha, “Hano Daudi yaamarrë okokora ghonswe igho
         ghano Waryobha yaatunanga akore ko-nkaagha iya rikora iryaye, akaheta akakwa, akabheekwa
         hano abhakörö abhaaye bhaabhëëkirwë. Ömöbhërë ughwaye ghwaghunda. 37 Kasi ono Waryobha yaaryökëri, umwene ömöbhërë ughwaye, teghwaghundirë hë.38 “Bhoono mbe bhahiiri abhaane, momanye bhuuya ghayö tokobharaarekera igha, ko okohetera
         Yëësu, abhantö nkwabherwa bharë ëbhëbhë bhyabho. 39 Ömöntö wowonswe igho ono akumukumya, nkokorwa arë na Waryobha abha ömöntö uwa heene.
         Engʼana iyö amaraghërryö agha Mosa, teghaaghetoranga hë. 40 Ku bhuyö mwangarre, okore amangʼana ghano ghandëkirwë mo-bhetabho ibhya abharööti,
         ghatakaabhanyoora,41 ‘Bhëënyu bhare abhasëri, mwangarre!Moroghoore musike.Ko bhoora engʼana eno ndaakore ku-sinsikö isyënyu seno,kora ömöntö nakaabhatëëbhya timuukumi hë!’+ ”42 Pauro bhaana Bharinaabha, hano bhaarishokanga mu-nyumba iya esango iya Abhayahudi,
         abhantö bhakabhasaasaama igha, bhakyore urusikö urwa Obhotooro ruyö rokaarööbhëëyë,
         okore ghwiki bhabhatëëbhi amangʼana ghayö. 43 Hano esango iya Abhayahudi iyö yaaraaröökirë, Abhayahudi abhaaru hamwë na abhantö
         bhano bhaasoha mu-diini iya Ikiyahudi, bhakasoorana Pauro bhaana Bharinaabha. Abhatomwa
         bhayö, bhakashumaasha nabho ko okobharuta na amangʼana, okore bhanaghe mö-rööbhö urwa
         Waryobha.44 Urusikö urwa Obhotooro ubhwa kabhërë hano rwaahikirë, abhantö abha mu-mughi ghuyö,
         bhakahona ukuhwera-ho bhonswe igho ukwitegherra amangʼana agha Omonene Yëësu. 45 Hano Abhayahudi bhaarööshë igha abhantö m-baaru bhököngʼu bhaaikomaini ukwitegherra
         abhatomwa bhayö, bhakakorra abhatomwa bhayö rikenge. Ku bhuyö bhakabha bharabhanyeera
         senkaani ko mangʼana ghonswe igho ghano Pauro yaaghambanga, na okobhatoka. 46 Pauro bhaana Bharinaabha, bhakabhahonshora ko obhokarë igha, “Yaarë igha motangate
         okoraarekerwa amangʼana agha Waryobha. Kasi ko bhono bhëënyu abheene mwangirë, moraimaaha
         igha timwingʼarëëyi öbhöhöru ubhwa amakora ghonswe igho hë, tigha mbe bhoono bhëëtö
         twisyöri okoraarekera Abhakyaro. 47 Ko bhoora Omonene Waryobha yaatoraghërrëëyi igha,‘Öni naakotoora-ho obhe obhorabhu ko-Bhakyaro,obhe Ömöhönia uwa abhantö ko-kebhara kyonswe igho.’+”48 Hano Abhakyaro bhaaighuurë igho, bhakashomerwa. Bhakakumya amangʼana agha Omonene
         Yëësu. Bhonswe igho bhano bhaaitengʼerwanga ukunyoora öbhöhöru ubhwa amakora ghonswe
         igho, mbaakumiri Omonene Yëësu.49 Amangʼana agha Omonene Yëësu ngaaromaini ku-kyaro kiyö kyonswe igho. 50 Kasi Abhayahudi bhakasëëghërrya abhakari Abhakyaro bhano bhaasookwanga. Abhakari bhayö,
         m-bano bhaasöhirë mu-diini iya Ikiyahudi. Bhakasëëghërrya na abhatangati abha umughi
         ghuyö, bhakanyankya Pauro bhaana Bharinaabha, kora bhakabharughya ukurwa hayö. 51 Mbe, Pauro bhaana Bharinaabha, bhakakongʼonta urutu ko-maghörö aghaabho,+ ukwörökya igha, Waryobha abhaangirë. Bhakaheta ukughya mu-mughi ghono ghwaabherekerwanga
         igha, Iköniö. 52 Kasi abheegha abha Yëësu, bho bhakashomerwa bhököngʼu, bhakaghëndërrya okotangatwa
         na Umwika Ömöhörëëru.
         
            
               	Nighëri. Ensonga iya iriina riyö ni-igha ömöntö umumwamu.

               	Ukwisasa ibhyakorya. Iyö yo yaarë enshera iya ukuhika haangʼë Waryobha.

               	Bhari-Yëësu. Ensonga iyaamo mu-Kiyahudi ni-igha mumura uwa Yöshuwa.

               	Sauri. Riyö ni-riina irya Ikiëbhuraania na ensonga iyaaryo ni-igha ono yaasabhwa ku-Waryobha. Iriina riyö Pauro ndyaarenga irya Ikiruumi, na ensonga iyaaryo ni-igha omoke.

               	Urusikö urwa Obhotooro. Maaha mo-faharaasa engʼana, Obhotooro.

               	Maaha mo-ketabho ikya 1 Samwëri 13:14; Zabhuri 89:20.

               	Okotashora siinuugha isya ebheraatö. Kuyö ne-meremo ighya abhaghorwa ghyaarë. Bhayö mbo bhaatashorranga abhaghëni ebheraatö
                     na okobhaisabhya amaghörö.

               	Maaha mo-ketabho ikya Amangʼana agha Abhatomwa 13:23.

               	Maaha mo-ketabho ikya Zabhuri 2:7.

               	Maaha mo-ketabho ikya Isaaya 55:3.

               	Maaha mo-ketabho ikya Zabhuri 16:10.

               	Maaha mo-ketabho ikya Habhakuki 1:5.

               	Maaha mo-ketabho ikya Isaaya 49:6.

               	Bhakakongʼonta urutu ko-maghörö aghaabho. Ensonga iyaamo nu-kwöryökya igha, Waryobha angirë abhantö abha hayö, ko bhoora bhaangirë
                     abhatomwa abhaaye.

Ghano ghaanyöörrë Pauro na Bharinaabha Iköniö141 Hano Pauro bhaana Bharinaabha bhaahikirë Iköniö, mbaasöhirë mu-nyumba iya esango iya
         Abhayahudi, kya igho eteemo iyaabho yaarë. Bhakëëghya-mo abhantö amangʼana agha Yëësu
         ko obhokarë ku bhuyö amëëghyö ghayö ghakaghira Abhayahudi abhaaru na Abhayunaani bhakakumya
         Yëësu. 2 Kasi Abhayahudi abhandë abhamangarru, bhakasimya ökösëëghërrya Abhakyaro okore bhareghe
         abhakumya. 3 Pauro bhaana Bharinaabha bhakaghëndërrya ukwikara Iköniö hayö sinsikö sinsharu. Bhakaraareka
         amangʼana agha örööbhö urwa Omonene Yëësu ko obhokarë. Omonene Yëësu wonswe akabha
         arabhaimererra ko okobhahaana obhotoro ubhwa okokora amakono na ebhemanyërryö. 4 Kasi abhantö abha umughi ghuyö bhakaahokana. Abhandë bhakabha orobhareka urwa Abhayahudi,
         na abhandë urwa abhatomwa bhaara.5 Mbe, Abhayahudi abhandë na Abhakyaro, hamwë na abhatöngi abhaabho, bhakasëëmya ököröönia
         Pauro bhaana Bharinaabha kora bhakatuna bhabhateme na amaghena. 6 Kasi hano bhaabho Pauro bhaangʼurrë amangʼana ghayö, bhakangʼosera mu-kyaro ikya Rikaonia,
         mu-mighi ighya Risitira na Dëribhë na imighi ighyëndë gheno ghyaaheegheraini naghyo.
         7 Bhakabha bhararaareka-yo Amangʼana Amaiya agha Omonene Yëësu.Pauro bhaana Bharinaabha hano bhaarenga mu-mighi ighya Risitira na Dëribhë8 Ryaare-ho ritengʼo mu-mughi ghuyö ghwaabherekerwanga igha Risitira. Ömöntö uyö, ni-tengʼo
         yaarë ukurwa ukwebhorwa. 9 Yaaitegherranga Pauro, enkaagha eno yaaraarekanga engʼana iya Omonene Yëësu. Hano
         Pauro yaamomaahërrëyë bhököngʼu akamanya igha naana umukumo ughwa ukuhwënibhwa. 10 Ku bhuyö Pauro akamötëëbhya bhököngʼu igha, “Emoka! Wemerre.” Kamwë igho ömöntö ritengʼo
         uyö, akatuumatuuma, akasimya okoghendaghenda hayö!11 Mbe, hano rikomo irya abhantö bhaara bhaarööshë keno Pauro yaakörrë, rekasherra bhököngʼu
         mo-keghambo ikyabho ikya Ikirikaonia igha, “Ghano na amasambwa ghaatöbhööshökëëyë
         ghaana ekesosa ikya abhantö.” 12 Abhantö bhayö bhakaroka Bharinaabha igha Zeu,+ iriina irya risambwa iryabho. Pauro we bhakamoroka igha Herima, iriina irya risambwa
         iryabho iryëndë. Mbaamörökirë igho ko bhoora we yaarë omoghambi. 13 Risengerro irya Zeu haangʼë ryaarë na umughi ghuyö. Ku bhuyö ömösëngëri uwa Zeu akareeta
         seghaini na ibhirighi ibhya sensangarrya mu-bhihiita ibhya umughi ghuyö. Ömösëngëri
         uyö na rikomo reera bhaatunanga bhamwensere Pauro bhaana Bharinaabha.14 Hano abhatomwa bhayö, Bharinaabha na Pauro bhaamanyirë keno kyaatunwanga okokorwa,
         bhakatandora singibho isyabho, ku ukwörökya igha bhabhaabhayëëyë. Bhakakenya ukughya
         mu-rikomo muyö, bharakora ikituri igha, 15 “Bhëënyu, n-kwakë mukutuna okokora amangʼana ghano? Bhëëtö bhonswe na-bhantö törë
         kya bhëënyu! Keno tokokora, no-kobharaarekera Amangʼana Amaiya igha, mutighe okosengerra
         amasambwa kya ghayö ghataana obhoheene. Mutighe amangʼana ghano ghataana enshera,
         mobhe abhantö abha Waryobha ömöhöru. Waryobha uyö we yaabhömbirë mu-ryobha bheena
         ekebhara, sinyansha, na ëbhëntö bhyonswe igho bheno bheemo! 16 Kare hayö, Waryobha yaatighirë Abhakyaro bhonswe igho bhakore bhono bhaatunanga. 17 Kasi Waryobha yaabhöörökëri igha, hamwë arë na bhëënyu ko okobhakorra amangʼana amaiya.
         Arabhareetera imbura ukurwa mu-risaarö, okore munyoore ibhyakorya ko-nkaagha iyaako,
         na senkoro isyënyu sesambaaroke.” 18 Nokaanyoora Pauro bhaana Bharinaabha bhaarëbhërrëëyë rikomo irya abhantö retakabhamwensera,
         kasi ne-meremo bhaakörrë.19 Mbe, bhakaasha-ho Abhayahudi abhandë bhano bhaarwërëëyë Antiökia na Iköniö. Bhakangʼënërrya
         abhantö abha mu-mughi ughwa Risitira, bhakaghootana hamwë, bhakatema Pauro na amaghena.
         Bhakamungʼuura ukughya kebhara iya umughi, bharakanya igha nakuurë. 20 Kasi abheegha abhaaye hano bhaamwinaarrë akabha ghatë, akeemoka, akakyora mu-mughi
         muyö. Hano bhwaakëëyë, akatanora ukurwa hayö hamwë na Bharinaabha, bhakaghya mu-mughi
         ughwa Dëribhë.Pauro bhaana Bharinaabha bharakyora Antiökia21 Mbe, Pauro bhaana Bharinaabha bhaaraarëkëëyë abhantö abha Dëribhë Amangʼana Amaiya
         agha Omonene Yëësu. Kora bhakakora-ho abheegha abhaaru këmwëkëmwë. Mbe, Pauro bhaana
         Bharinaabha bhakakyora Antiökia bharahetera mu-mighi ighya Risitira na Iköniö. 22 Bhakaheta mu-mighi ghiyö bharatërëmya abheegha abha Yëësu, okore bhaghëndërri okobha
         na umukumo. Mbaabhatërëmyanga ko okobhatëëbhya igha, “Ni-igha tohetere mu-nyanko insharu,
         totaraasoha mo-Bhokama ubhwa Waryobha.”23 Pauro bhaana Bharinaabha bhakabha bharashaaghora abhaghaaka abhatangati abha ekanisa,
         mo-makanisa ghonswe igho ghano bhaahetanga-mo. Bhakaisasa ibhyakorya bharabhasabhera
         bharendwe na Omonene Yëësu ono bhaakumiri.24 Mbe, Pauro bhaana Bharinaabha bhakahetera mu-kyaro keno kyaabherekerwanga igha Pisidia,
         bhakaghya ahasë hano haabherekerwanga igha Pamfiria. 25 Bhakahika mu-mughi ghono ghwaabherekerwanga igha Perighe bhakaraareka Amangʼana Amaiya
         agha Omonene Yëësu. Hano bhaamarrë, bhakangʼaaraara ukughya mu-mughi ghono ghwaabherekerwanga
         igha Ataaria. 26 Bhakariina mu-ryato ukurwa Ataaria, bhakakyora Antiökia mu-mughi ughwa ikyaro ikya
         Siria. Muyö mo abhakumya abha ekanisa bhaabhasabhëëyë örööbhö urwa Waryobha, ko-meremo
         ghiyö bhaarenga bhamarrë okokora. 27 Hano bhaahikirë Antiökia, bhakakora-ho Ikiikaro ikya ekanisa. Bhakatëëbhya abhantö
         amangʼana ghonswe igho ghano Waryobha yaakörrë okohetera bho, na kya igho yaakörëëyë
         Abhakyaro enshera iya ukukumya Yëësu. 28 Mbe, abhatomwa bhayö bhakaikara hamwë na abheegha abha Yëësu Antiökia hayö ribhagha
         ritambë.
         
            
               	Ko-masambwa agha Ikiyunaani Zeu ndyo ryaarë rinene okokera aghandë ghonswe igho na Herima ndyo ryaarë ritomwa.

Ikiikaro ikya ekanisa iya Yërusarëëmu151 Enkaagha eno Pauro na Bharinaabha bhaarenga Antiökia iya Siria hayö, bhakaasha-ho
         abhantö nyabhorebhe, bhano bhaarwërëëyë mo-mokowa ughwa Yudea. Abhantö bhayö, bhakangʼaaraara
         ukughya hayö bhaabho Pauro bhaarë. Bhakasimya ukwëghya-yo abhakumya eno bharaghamba
         igha, “Hano motaasaarwe okorengʼaana na seteemo seno twaatëghëëywë na Mosa, temohone
         hë.” 2 Engʼana iyö ekaghera Pauro bhaana Bharinaabha bhakarya senkaani sëndörö na abhantö
         bhayö. Abhantö abha ekanisa iya Antiökia hayö, bhakabhotora ikiina igha, Pauro bhaana
         Bharinaabha na abhantö abhandë abha ekanisa iyö, bhaghende Yërusarëëmu, okore bhanyoore
         amaraghërryö agha engʼana iyö ko-bhatomwa abha Yëësu na abhaghaaka abhatangati abha
         ekanisa. 3 Ku bhuyö abhantö abha ekanisa iya Antiökia bhayö, bhakabhamanörya. Pauro bhaana bharikyaye,
         bhakahetera mu-bhyaro ibhya Föinikë na Samaaria, bhakabha bharatëëbhya abhakumya amangʼana
         ghayö, bhono Abhakyaro bhonswe bhaakumiri Yëësu. Abhakumya bharikyabho abha iyö, bhonswe
         engʼana iyö ekabhashomera bhököngʼu.4 Hano Pauro na bharikyaye bhayö bhaahikirë Yërusarëëmu, bhakasërëënibhwa bhuuya na
         abhatomwa abha Yëësu, ekanisa na abhaghaaka abhatangati abha ekanisa. Mbe, bhaabho
         Pauro bhakasimya okobhatëëbhya amangʼana ghonswe igho, ghano Waryobha yaaghambirë
         ko okohetera bhaabho Pauro. 5 Kasi Abhakiristo abhandë abha Ekefarisaayo bhakeemoka, bhakaghamba igha, “Abhakyaro
         bhano bhakumiri Yëësu, ni-igha bhonswe bhasaarwenga, na bhatëëbhibhwi igha, bhaighwerenga
         amaraghërryö ghonswe igho agha Mosa.”6 Ku bhuyö abhatomwa abha Yëësu bhayö, na abhaghaaka abhatangati abha ekanisa, bhakakora
         ikiina, okore bhaitaahe bhuuya engʼana iyö. 7 Hano bhaanyeeraini senkaani bhököngʼu ku-ribhagha ritambë, Peetero akemerra, akabhatëëbhya
         igha, “Bhëënyu abhakumya bharikyane, mmomanyirë igha, n-kare Waryobha yaanshaaghora
         mö-bhëënyu mono, ndaarekere Abhakyaro Amangʼana Amaiya, okore bhamukumi. 8 Waryobha we amanyirë ghonswe igho ghano gharëngë mo-senkoro isya abhantö. We yöörökëri
         igha, aikërëëyi kora Abhakyaro bhonswe ko okobhahaana Umwika Ömöhörëëru kya bhono
         yaatohaayë. 9 Ku bhuyö keno Waryobha yaakörrë kö-bhëëtö, nkyo yaakörrë na ko bheene bhonswe. Nkoghamba
         ndë igho ko bhoora bhonswe mbaasaabhuurrwë senkoro isyabho, ko okohetera ukukumya
         Yëësu. 10 Bhoono n-kibhuno kë kikughira morashaashya Waryobha ko okohaana Abheegha abha Yëësu
         inyanko eno ekotokera? Kora abhakörö abhëëtö bhonswe yaabhakërrë! 11 Bhëëtö nkukumya törë igha, nkötööribhwa törë ko okohetera örööbhö urwa Omonene Yëësu
         umwene igho. Abheene bhonswe örööbhö ruyöruyö ndwo robhatöörri.”12 Mbe, abhantö bhonswe igho bhano bhaarë mu-ribharasa muyö, bhakakira kiri, bhakaitegherra
         Bharinaabha bhaana Pauro. Bhaabho Pauro, bhakabhatëëbhya bhono Waryobha yaakörrë amakono,
         na ebhemanyërryö ibhyaru mo-Bhakyaro, ko okohetera bho. 13 Hano bhaamarrë okoghamba amangʼana ghayö, Yaakobho wonswe akemerra, akaghamba igha,
         “Bhëënyu abhakumya bharikyane, munyitegherre! 14 Simeoni atötëëbhëri bhono Waryobha yaanyankera Abhakyaro bhayö. Akashaaghora-mo abhandë
         bhabhe abhantö abhaaye. 15 Amangʼana ghayö, nkorengerrania gharë na Amaandeko Amahörëëru ghano ghandëkirwë mo-bhetabho
         ibhya abharööti. 16 Yandëkirwë igha,‘Hano amangʼana ghayö gharehwa, nindikyora,nhaghaashe inyumba iya Daudi eno yaatemoka.Ghwiki nendehaghaasha amahoona agha inyumba iyö ngaimërri bhohya.17 Hayö ho Abhakyaro bhonswe igho bharintuna,bhonswe igho bhano naabherekera igha bhabhe abhantö abhaane.Mbe, amangʼana ghayö, nendeghakora.18 Amangʼana ghayö, ngaamanyekaini ukurwa kare.’+”19 Yaakobho akaghëndërrya koghamba igha, “Öni nkomaaha ndë igha, totakaanyankya Abhakyaro
         bhano bhakwisyörrya Waryobha. 20 Ku bhuyö tobhandekere ritashandighi tobhatëëbhi igha, bhatakaaryanga ibhyakorya bheno
         bhinyankuhiibhwi ku ukumwensera ëbhëtöndö, bhatakaakora obhosooraare, bhatakaarya
         ibhibhuuse, kora bhatakaarya handë ukunywa amaanyinga. 21 Ko bhoora ukurwa kare, abhantö mbëëghibhwanga amaraghërryö agha Mosa mu-mighi ghyonswe
         igho, kora ngaasomwanga mu-sinyumba isya esango iya Abhayahudi kera urusikö urwa Obhotooro.”Abhakiristo Abhakyaro bharaherrwa ritashandighi22 Abhatomwa abha Yëësu bhayö, abhaghaaka abha ekanisa, na abhakumya abhandë abha Yërusarëëmu
         hayö, bhakabhotora ikiina igha, bhashaaghore abhantö bhano bharaahinane na bhaabho
         Pauro Antiökia iyö. Ku bhuyö, bhakashaaghora abhatangati bhabhërë, Yuuda ono yaabherekerwanga
         igha, Bharisabha, na uwöndë ono yaabherekerwanga igha, Siira. 23 Abhatomwa bhayö, bhakahaana abhatangati abhabhërë bhayö ritashandighi reno ryaandëkirwë
         igha,“Bhëëtö abhatomwa, hamwë na abhaghaaka abha ekanisa, torabhakëërya abhakumya bharikyëtö
         Abhakyaro bhano mörëngë mu-mughi ughwa Antiökia, na mo-mekowa ighya Siria, na ighya
         Kirikia. 24 Twaighwa igha abhantö nyabhorebhe ukurwa kö-bhëëtö hano, bhabhanyankëri na amangʼana,
         okohekera senkoro isyënyu sekateeya. Kasi abhantö bhayö, bhëëtö tetwabhatömirë hë.
         25 Mbe, amangʼana ghayö ngo ghaghërrë tokamaaha igha, tushaaghore abhantö bhano toraatome
         iyö, bhareetane hamwë na abhaghonshe abhëëtö, Bharinaabha bhaana Pauro. Ntökörrë igho,
         hano tomarrë kwighwerrana. 26 Abhantö bhayö, bhaahona ukukwa, ko okokorra emeremo Omonene uwëëtö Yëësu Kiristo.27 Mbe, bhoono tötömirë kö-bhëënyu, Yuuda bhaana Siira. Bhayö mbo bharaabharaghërri bhuuya,
         amangʼana ghayö tobhandëkëëyë. 28 Umwika Ömöhörëëru na bhëëtö törööshë igha, totakabhaitëëkya imirigho imirito, kokera
         amangʼana ghano tobhandëkëëyë mono. 29 Motakaarya ibhyakorya bheno bhimwënsëywë ëbhëtöndö, handë ukunywa amaanyinga, motakaarya
         ibhibhuuse, na motakaakora obhosooraare. Hano muriharreke amangʼana ghayö, m-buuya
         moraanyoore mökörrë. Mbe, mutighare na omorembe.”30 Mbe, abhantö bhano bhaatömirwë, bhakatighana na bharikyabho bhayö. Bhakangʼaaraara
         ukughya Antiökia. Hano bhaahikirë, bhakakoma abhakumya, bhakabhahaana ritashandighi
         riyö. 31 Abhakumya bhayö, bhakaresoma. Rekabhatërëmya senkoro isyabho, bhakashomerwa.32 Abharööti Yuuda bhaana Siira, bhakatëëbhya abhakumya bharikyabho amangʼana amaaru
         agha okobhatërëmya, bhakaterema. 33 Bhakaikara iyö sinsikö nyabhorebhe. Abhakumya abha iyö, bhakabhaikërërrya igha bhakyore
         Yërusarëëmu na omorembe. 34 [Kasi Siira akamaaha igha, m-buuya atighare-yo.]+35 Pauro bhaana Bharinaabha, bhonswe bhakatighara Antiökia. Bho, hamwë na abhantö abhandë
         abhaaru, bhakabha bhararaareka engʼana iya Omonene ko-bhantö, na bharabhöörökërrya
         engʼana iyö.Pauro araahokana na Bharinaabha36 Hano syaahëtirë sinsikö nke igho, Pauro akatëëbhya Bharinaabha igha, “Tukyore mu-mighi
         gheno twëëghya-mo engʼana iya Omonene Yëësu. Twitaahe amaghëndërryö agha abhakumya
         bharikyëtö.” 37 Bharinaabha yaatunanga igha bhahinane hamwë na Yohana, ono yaabherekerwanga igha Maariko.
         38 Kasi Pauro akamaaha igha, ti-bhuuya bhahinane na Maariko, ko bhoora yaabhatighirë
         mu-kyaro ikya Pamfiria, akaanga ököghëndërrya okokora nabho emeremo. 39 Engʼana iyö, ekaghera Pauro bhanyeerane senkaani bhököngʼu na Bharinaabha, kora bhakaahokana.
         Bharinaabha akahinana na Maariko, bhakariina mu-ryato, bhakaghya kwi-ghinga irya Kiipuro.
         40 Pauro wonswe akashaaghora Siira, bhakatanora, hano abhakumya bharikyabho bhaamarrë
         okobhasabhera örööbhö urwa Omonene Yëësu. 41 Bhakaheta mu-kyaro ikya Siria na ikya Kirikia, bhakabha bharatogheka abhakumya.
         
            
               	Maaha mo-ketabho ikya Amöösi 9:11-12.

               	Amangʼana ghano gharëngë mo-bhebhandërryö kya bheno […] ni-igha, tegharëngë mo-senakara
                     isyëndë isya Ikiyunaani.

Timoteo araghootana na bhaabho Pauro161 Mbe, Pauro akahika mu-mughi ghono ghwaabherekerwanga igha Dëribhë. Hano yaaruurë-mo,
         akaghya mu-mughi ughwöndë ghono ghwaabherekerwanga igha Risitira. Mu-mughi muyö, yaare-mo
         umwegha uwa Yëësu ono yaabherekerwanga igha Timoteo. Nyakuwaabho m-Muyahudi ono yaarenga
         akumiri Omonene Yëësu, kasi suwaabho, m-Muyunaani yaarë. 2 Timoteo yaarë na eteemo inshiiya mo-bhakumya bharikyaye abha Risitira, na Iköniö iyö.
         3 Pauro yaatunanga igha, abhe arahinana na Timoteo okoraareka engʼana iya Waryobha.
         Ku bhuyö Pauro, akaghegha Timoteo, akamosaara. Ko bhoora Abhayahudi bhonswe igho abha
         mu-mighi ghiyö, mbaamanyirë bhuuya igha suwaabho Timoteo m-Muyunaani yaarë, na Abhayunaani
         tebhaasaarwanga hë. 4 Mu-mighi gheno bhaabho Pauro bhaahëtirë, mbaaraghërryanga-mo abhakumya amaraghërryö
         agha abhatomwa abha Yëësu, na abhaghaaka abha ekanisa iya Yërusarëëmu, okore bhaghaghoote.
         5 Ku bhuyö amakanisa agha iyö, ngaaghëndërrëëyi okonagha okobha na umukumo. Ekerengere
         ikya abhakumya, nkyaaruhanga kera urusikö.Pauro aramaaha mo-kerooto ömöntö uwa Makedonia6 Mbe, Pauro, Siira na Timoteo, bhakakora oroghendo, bhakahetera ahasë hano Furighia
         yaaheegheraini na Gharatia. Bhakaheteerania, bhataghambirë-mo engʼana. Ko bhoora Umwika
         Ömöhörëëru, yaabhakaanëri bhatakaraareka engʼana iya Waryobha mu-kyaro ikya Asia Enke.
         7 Hano bhaahikirë mo-rotonga urwa omokowa ughwa Misia, bhakatuna igha bhasohe mo-mokowa
         ughwa Bhitinia, kasi Umwika Ömöhörëëru uwa Yëësu,+ tiyaabhaikërërrëëyi hë. 8 Ku bhuyö, bhakaheta Misia, bhakangʼaaraara ukughya mu-mughi ughwa Tiroa.9 Enkaagha iya ubhutikö hano Pauro yaarenga araayë, akamaaha ömöntö uwa Makedonia mo-kerooto.
         Ömöntö uyö, yaarenga aimërëëyë aramosaasaama igha, “Otaamboka uushe Makedonia eno
         ötötöörri.” 10 Ko okoghera iya amamaaho agha Pauro ghayö, tokasëëmya+ bhöngöbhöngö oroghendo urwa ukughya Makedonia. Ntwaaghëëyë iyö, ko bhoora twaarööshë
         igha, Waryobha we atöbhërëkëëyë kughya-yo, okore tobharaarekere Amangʼana Amaiya.Ridia arakumya Yëësu11 Mbe, tokatanora ukurwa Tiroa hayö na iryato, tokaghya këmwë, tokahika kwi-ghinga irya
         Saamotirake. Hano bhwaakëëyë, tokaghobha mu-mughi ughwa Neapoori. 12 Kukurwa hayö, tokaghya igho, tokahika mu-mughi omonene ghono ghwaabherekerwanga igha
         Firipi. Umughi ghuyö, ngwaarë mu-kyaro ikya Makedonia. Ghwaaghöötërrëëywë na Abharuumi.
         Tokaikara-mo sinsikö nyabhorebhe.13 Mbe, urusikö urwa Obhotooro tokaghya kebhara iya umughi ghuyö, tokaghya haangʼë na
         omooro, ko bhoora ntwaakanyanga igha, hayö ho tokaanyöörrë-ho abhantö bharasaasaama
         Waryobha. Hano twaahikirë-ho, tokaanyoora abhakari bhaasangeraini-ho. Bhëëtö bhonswe
         tokaikara hamwë nabho, tokabhatëëbhya Amangʼana agha Yëësu. 14 Mo-bhantö bhano bhaatwitegherranga, yaare-mo omokari uwöndë uwa umughi ughwa Tiyatira,
         ono yaabherekerwanga igha Ridia. Ridia m-möhönia yaarë uwa singibho sinshiiya isya
         erangë këësërö, omokari uyö, yaasookanga Waryobha. Omonene Yëësu akaghoota enkoro
         iya Ridia, enkaagha eno yaaitegherranga amangʼana ghano Pauro yaaghambanga. Akakumya
         amangʼana ghayö, akabhatiisibhwa. 15 Ho omokari uyö yaabhatiisiibhwi hamwë na abhantö abha waaye, akatosaasaama igha, “Nyoore
         bhamurë, mörööshë igha nkumiri Omonene uwëëtö Yëësu, ndabhasabha toghende motanaahe-ko
         waane.” Akatokangʼasërrya bhököngʼu igha toghende waaye, tokaikerrya.Pauro bhaana Siira bharëngë mo-kebhohe16 Mbe, urusikö nyabhorebhe hano twaaghyanga ahasë hano abhantö bhaasengerranga Waryobha,
         tokasikana-ho na umwisëkë omoghorwa. Umwisëkë uyö, yaarenga na risambwa irya obhoraghöri,
         reno ryaamohaananga obhotoro ubhwa okoraghora. Abhanene abhaaye, bhaanyooranga ehoorohooro
         insharu ko obhoraghöri ubhwa umwisëkë uyö. 17 Umwisëkë uyö akabha araturwa nyuma, arakora ikituri igha, “Abhantö bhano na-bhaköri
         abha emeremo abha Waryobha ono akërrë bhyonswe igho, bharabharaarekera enshera eno
         eraaghere möhönibhwi.” 18 Akataniatania igho sinsikö sinsharu. Engʼana iyö, ekaghera Pauro akarerra bhököngʼu.
         Akaisyörrya mwisëkë uyö. Akahamera risambwa riyö ryaamunyankyanga. Akarëtëëbhya igha,
         “Okohetera iriina irya Yëësu Kiristo,+ urwe ku-mwisëkë ono!” Hayö na hayö igho, risambwa riyö rekamohaatera.19 Mbe, abhanene abha umwisëkë uyö, hano bhaarööshë igha teeho enshera iyëndë eno bharaanyoorenga
         ehoorohooro, bhakaghoota Pauro bhaana Siira, bhakabharuta okohekera hano bhaabhahikiri
         mo-bharasa, ko-bhatöngi abha umughi ghuyö. 20 Bhakabhahikya ko-bhaahokania. Bhakabhatëëbhya igha, “Abhayahudi bhano, bhaarëëtirë
         riihë rinene mu-mughi ughwëtö! 21 Bhararaareka igha, toghoote seteemo isya waabho. Amaraghërryö aghëëtö Abharuumi, teghakutuna
         toseghoote kora ökösëröndërrya hë.”22 Mbe, abhantö bhano bhaaikomaini hayö, bhakaighwa bhoghogho, bhakarerra, bhakaghya
         ko-Pauro na Siira. Mbe, abhaahokania bhayö, bhakabhangʼaabhora singibho, bhakahamera
         igha bhatemwe bhörrö. 23 Hano abhantö bhayö bhaamarrë okobhatema bhököngʼu, bhakabhaseekera mu-nyumba iya ekebhohe.
         Abhatöngi bhayö, bhakakangʼasërrya ömörëndi igha, abhanaghi bhuuya. 24 Ömörëndi akabhasöhya mönsë, mu-kinyumba ikya ghatëghatë, akabhatoorra ebheraangʼani
         ibhya ëmëtë ko-maghörö aghaabho.25 Mbe, mu-bhutikö ghatë, Pauro bhaana Siira, bhakasaasaama Waryobha, bhakarëëtya amarëëtyö
         agha ökömötöönia. Abhabhohe bharikyabho, bhakabha bharabhaitegherra. 26 Kamwë igho ikirighiti ekenene bhököngʼu kekaheta ku-kyaro. Inyumba iya ekebhohe iyö,
         ekasingisibhwa, kora ebhesaku bhyonswe igho, bhekeeghoka. Ebheraangʼani bheno bhyananërrëëywë
         ko bhabhohe, bhekatashoka. 27 Ömörëndi uwa inyumba iya ekebhohe akabhooka. Hano yaarööshë igha ebhesaku bhyëghökirë,
         akaruta umushonge ughwaye, akatuna aiyite, ko bhoora yaakanyanga igha, abhabhohe bhonswe
         igho bhangʼösirë. 28 Kasi Pauro akamokongera bhököngʼu igha, “Uwe! Otakiiyita! M-bonswe igho toomono!”
         29 Ömörëndi uyö akatuna setara sereetwe. Hano setara syaarëëtirwë, akasoha bhöngöbhöngö
         mu-nyumba, akaghwera Pauro na Siira ko-maghörö ararighita.30 Hano yaamarrë, akabharishökya kebhara. Akabhabhöörya igha, “Ë, bhare abhanene abhaane,
         iyakë nkaakora nhone?” 31 Bhakamohonshora igha, “Waryobha naraaköhöni, hano uwe na abhantö bhaaho moraakumi
         Omonene Yëësu.” 32 Hayö ho Pauro bhaana Siira bhöörökërrëëyi ömörëndi uyö engʼana iya Omonene Yëësu,
         hamwë na abhantö bhonswe igho bhano bhaarë waaye hayö. 33 Ömörëndi uyö, akaghegha Pauro bhaana Siira, ubhutikö bhuyöbhuyö, akabhööghya amashamaaro
         aghaabho. Akabhatiisibhwa hamwë na abhantö abha waaye bhonswe igho. 34 Hano yaamarrë, akabhahira waaye, akabhasërëënia. Akashomerwa bhököngʼu hamwë na abhantö
         abhaaye bhonswe igho, ko bhoora bhaakumiri Waryobha.35 Mbe, hano bhwaakëëyë, abhatöngi bhayö bhakatoma abharugharugha abhaabho kö-mörëndi
         uwa inyumba iya ekebhohe, bhamötëëbhi igha, “Ohaatere abhantö bhayö bhaghende.” 36 Omonene uwa bharëndi uyö akatëëbhya Pauro amangʼana ghayö igha, “Abhatöngi bhatomaini
         amangʼana igha, mbahaatere, ku bhuyö murishoke, moghende na omorembe.”37 Kasi Pauro akatëëbhya abhantö bhayö bhaarëëtirë amangʼana ghayö igha, “Ndarra mbaarë
         bhatötëmirë bhörrö, harabhu igho mo-bhantö, kora bhataraatobhotorra ikiina? Bhëëtö
         m-Baruumi törë!+ Bhakatoseekera mu-nyumba iya ekebhohe. Bhoono nkutuna bharë kotohaatera bhughunyi
         igho? Tekeebhe hë! Tigha abheene bhaashe hano, bhatohaatere!” 38 Abharugharugha bhayö, bhakakyora, bhakatëëbhya abhatöngi amangʼana ghayö ghonswe igho.
         Hano abhatöngi bhayö bhaaighuurë igha Pauro bhaana Siira m-Baruumi, bhakahaha bhököngʼu.
         39 Ho abhatöngi bhayö bhaaishirë bhakaarra amabhoko Pauro bhaana Siira igha, bhabhaabhere.
         Bhakabharishökya ukurwa mu-nyumba iya ekebhohe iyö, bhakabhasaasaama igha bharwe mu-mughi
         ghuyö.40 Pauro bhaana Siira, hano bhaaruurë mu-nyumba iya ekebhohe, bhakaghya wa Ridia. Bhakaikomania
         hayö na abhakumya bharikyabho, bhakabhatërëmya. Hano bhaamarrë, bhakatanora.
         
            
               	Umwika Ömöhörëëru uwa Yëësu we Umwika Ömöhörëëru ooraoora.

               	Hayö haandëkirë igha tokasëëmya ko bhoora Ruuka umwandëki hamwë yaarë na bhaabho Pauro.

               	Iriina irya Yëësu Kiristo. Maaha mo-ketabho ikya Amangʼana agha Abhatomwa 4:7.

               	Bhëëtö m-Baruumi törë. Hano Umuruumi yaaghootwanga na umusirikare, tiyatemwanga hë.

Riihë mu-mughi ughwa Tësarönikë171 Mbe, Pauro bhaana Siira bhakahetera mu-mughi ghono ghwaabherekerwanga igha Amfipöri,
         na ughwöndë igha Apörönia, bhakahika Tësarönikë. Tësarönikë hayö ho inyumba iya esango
         iya Abhayahudi yaarë. 2 Pauro akabha arasoha mu-nyumba iya esango iya Abhayahudi iyö, kya bhono eteemo iyaaye
         yaarë. Mbe, Pauro uyö, akabha arashumaasha na abhantö amangʼana agha Amaandeko Amahörëëru
         ku-sinsikö isatö isya Obhotooro seno syaaroobheraini. 3 Akatona amangʼana, arabharahorra kya igho ghaarë igha Yëësu nakaatëësirwë, aitwe,
         hano akomara, aryoke ukurwa mo-bhaku. Pauro akabhatëëbhya igha, “Yëësu uyö nkobhatëëbhya
         amangʼana aghaaye, we Kiristo.” 4 Amangʼana ghayö Pauro yaaghambirë, Abhayahudi abhandë bhakaghakumya, hamwë na Abhayunaani
         abhandë abhaaru bhano bhaaighweranga Waryobha. Kora abhakari abhaaru abha ibhyeo,
         bhakakumya. Abhantö bhayö bhonswe igho, bhakaghootana na bhaabho Pauro na Siira.5 Kasi amangʼana ghayö ghakaghera Abhayahudi abhandë bhakabha na rikenge. Ku bhuyö bhakaghya
         mo-moteera, bhakakora inikö na abhantö abha eteemo engogho. Abhantö bhayö, bhakakora
         riihë rinene mu-mughi ghuyö. Bhakaghya yeeka wa Yasööni, bhakasoha mu-nyumba kwa nguru,
         bharatuna Pauro na Sira, okore bhabhahire mo-sango iya abhantö hayö. 6 Hano bhaabho Pauro bhaabhabhörrë, bhakaghoota Yasööni na abhakumya abhandë. Bhakabhahira
         ko-bhanene abha umughi, bharasaayasaaya igha, “Abhantö bhano bhasyörya ekebhara kyonswe
         igho, m-bano bhaahikirë mu-mughi mono okoreeta-mo riihë. 7 Yasööni uyö, we yaabhasërëënëri waaye. Hamwë na ghayö, nkosarya bharë amaraghërryö
         agha Kaisaari, ko okoghamba igha, bhaana omokama uwöndë ono akobherekerwa igha Yëësu.”8 Hano abhanene abha umughi hamwë na abhantö bhayö bhaaighuurë amangʼana ghayö, bhakashaghana.
         9 Bhakashibhya Yasööni na bharikyaye bhayö, bhakabhahaatera.Pauro na Siira bharëngë Bherooya10 Kamwë igho mu-bhutikö ghatë, abhakumya abha Tësarönikë bhakahira bhaabho Pauro na
         Siira, bhaghi mu-mughi ghono ghwaabherekerwanga igha Bherooya. Hano bhaahikirë iyö,
         bhakasoha mu-nyumba iya esango iya Abhayahudi. 11 Abhabheerooya bhayö, m-bantö abha heene bhaarë okokera Abhatësarönikë. Ko bhoora bhaaghöötirë
         engʼana iya Waryobha ko motono, bhakabha bharitaaha mo-Maandeko Amahörëëru sinsikö
         syonswe igho, okore bhamaahe nyoore amangʼana ghayö Pauro akoghamba m-maheene! 12 Mbe, Abhayahudi abhaaru hamwë na abhakari na abhashaasha, na Abhayunaani bhano bhaasookwanga,
         bhakakumya Yëësu.13 Kasi Abhayahudi abha Tësarönikë, hano bhaamanyirë igha Pauro nkwëghya arë abhantö
         engʼana iya Waryobha mu-mughi ughwa Bherooya, bhakaghya-yo. Bhakasëëghërrya rikomo
         irya abhantö bhano bhaarë hayö, riihë rekaghöötya. 14 Ko okoghera iya ghayö, abhakumya abha hayö, bhakaherekerra Pauro bhöngöbhöngö, ukughya
         mo-keghobho. Kasi Siira na Timoteo bho bhakatighara Bherooya hayö. 15 Abhakiristo bhayö, bhakamoherekerra igho, bhakamuhikya Atene. Hano bhasëëmyanga ukukyora,
         akabhatomana igha, bhaghende bhatëëbhi Timoteo bhaana Siira bhamwangohere.Pauro arashumaasha na Abhaatene16 Hano Pauro yaaghanyanga Siira bhaana Timoteo Atene hayö, akamaaha umughi ghuyö ghonswe
         igho, ngwishööyë ëbhëtöndö ibhya amasambwa. Engʼana iyö, ekaghera akaighwa bhoghogho
         bhököngʼu mo-nkoro iyaaye. 17 Mbe, akabha arasoha mu-nyumba iya esango iya Abhayahudi, arashumaasha na bhano yaasikananga
         nabho muyö. Akashumaasha na Abhayahudi na Abhakyaro bhano bhaaighweranga Waryobha,
         akabhaheemera amangʼana agha Yëësu. Akaheemera kora bhano yaasikananga nabho mo-moteera
         kera urusikö.18 Mbe, Pauro akahomerana na abhamanyi abha rikomo irya idiini ya Ikiepikureo na Ikisitoiko,+ bhakanyeerana senkaani. Abhandë bhakaghamba igha, “M-mangʼana kë ghano umwibhamböku
         ono akoghamba?” Abhandë bhakaghamba igha, “Eramaahekana igha, m-biwaryobha ibhya ikyaro
         ikyëndë akushumaashera.” Mbaaghambirë igho, ko bhoora Pauro yaabharaarëkëëyë Amangʼana
         agha Yëësu, na agha ukuryoka ukwa abhaku.19 Mbe, abhantö bhayö, bhakaghegha Pauro bhakamuhira mo-sango iya Abhaatene eno yaabherekerwanga
         igha Areopagho.+ Bhakamötëëbhya igha, “Tötëëbhi ensonga iya amëëghyö amahya ghayö ökötëëbhya abhantö.
         20 Ko bhono twighuurë igha wishirë na amangʼana amahya, bhoono keno tukutuna, ni-igha
         otorahorre amangʼana ghayö.” 21 (Mbaaghambirë igho, ko bhoora Abhaatene, hamwë na abhaghëni abha ukurwa mu-bhyaro
         ibhyëndë bhano bhaamënyirë Atene hayö, bhaahanshirë ukwitegherra na ukushumaashera
         amangʼana amahya ghano ghakwebhoka.)22 Mbe, Pauro akaimerra Areopagho hayö akaghamba igha, “Bhare bhaghaaka abha Abhaatene,
         ndamaaha igha nköröndërrya mörë bhököngʼu amangʼana agha okosengerra. 23 Ko bhoora hano naarë okotaara mu-mughi ughwënyu mono, nitaahirë bhuuya ëbhëntö bheno
         mokosengerra, nkamaaha riighyö irya okosengerra-ko reno ryaarë ryandëkirë igha, ku-waryobha ono atamanyekaini. Waryobha uyö mokosengerra igho motamomanyirë, we nkutuna mbaraghërri.24 “Waryobha we yaabhomba mu-ryobha na ekebhara kyonswe igho, na bheno bheemo. Uyö we
         Omonene uwa mu-ryobha na ekebhara kyonswe igho, ku bhuyö, takwikara mo-masengerro
         ghano ghahaghaashwa na abhantö. 25 Taana inyanko iya ökötööribhwa engʼana na abhantö, ko bhoora we akohaana abhantö umwika
         ughwa öbhöhöru, na ëbhëntö bhyonswe igho. 26 We yaabhömbirë amakabhira ghonswe igho, ukurwa kö-möntö ömwë, okore bharoomaane ko-kebhara
         kyonswe igho. Akatoora-ho senkaagha seno yaasëëmëri ukurwa kare, akatoora-ho na sentonga
         isya ahasë hano bharaikarenga. 27 Waryobha yaakörrë ghayö ghonswe igho, okore abhantö bhamutunenga, nokaanyoora n-kwa
         okohaabhaatahaabhaata igho, bhamomanye. Nokaanyoora umwene tarëngë hare na ömöntö
         wowonswe igho hë. 28 Waryobha we akoghera toraghenda to bhahöru. Kya bhono umwandëki uwëënyu uwa amarëëtyö
         yaandëkirë igha, ‘Bhëëtö na-bhaana abhaaye törë.’29 “Mbe, ko bhoora igha bhëëtö na-bhaana abha Waryobha törë, tetokaakanya igha, Waryobha
         natuubhaini na ëbhëtöndö ibhya ebheghera ibhya esahaabhu, ebheghera ibhya seehera,
         na ibhya amaghena ghano ghakömöghirwë. Amatöndö ghayö, na-bhantö bhakoghakora ko-bhongʼaini
         ubhwabho. 30 Kare hayö, Waryobha yaaikörrë igha takomaaha amangʼana ghayö abhantö bhaakoranga,
         ko bhokangi ubhwabho ubhwa ukwanga komomanya. Kasi bhoono, nkötëëbhya arë abhantö
         bhonswe igho abha kera ahasë igha, bhahongore ëbhëbhë ibhyabho. 31 Ko bhoora yaatoora-ho urusikö, rono arebhotorra abhantö bhonswe igho ibhiina ibhyabho
         ko bhoheene. Waryobha, yaamara okotoora-ho ömöntö, ono arebhotorra abhantö ibhiina
         bhyabho. Yöörökya abhantö bhonswe igho obhoheene ubhwa amangʼana ghayö, ku ukuryökya
         ömöntö uyö ukurwa mo-bhaku.”32 Mbe, hano bhaaighuurë amangʼana agha ukuryoka ukwa abhaku, abhandë bhakashabhura.
         Kasi abhandë bhakamötëëbhya igha, “Toratuna ghwiki tukwitegherre ko engʼana iyö.”
         33 Mbe, Pauro akarwa mu-righambero muyö, akarishoka kebhara. 34 Abhantö abhandë bhakakumya Yëësu, bhakaghootana na Pauro. Mo-bhantö bhayö yaare-mo
         Dionisio, uwa ribharasa irya Areopagho, na omokari ono yaabherekerwanga igha Damari,
         hamwë na abhandë.
         
            
               	Ikiepikureo abhantö abha idiini iyö bho bhaakanyanga igha engʼana indito kö-möntö, nu-kwihansha,
                     omorembe na ukushomerwa. Ikisitoiko abhantö abha idiini iyö bho bhaaghambanga igha, ëkëntö kyokyonswe igho ko-kebhara
                     kono, nkeena ensonga yaamo. Ku bhuyö abhantö bhatakaabha na entarëki handë ukwibhëmbëërya.
                     Bhabhaahe amaitegherro ghaabho.

               	Areopagho na-hasë hano bhaasikaneranga-ho.

Pauro mu-mughi ughwa Körintö181 Hano amangʼana ghayö ghaahööyë, Pauro akarwa Atene hayö, akaghya mu-mughi ghono ghwaabherekerwanga
         igha Körintö. 2 Akasikana-yo na Umuyahudi ono yaabherekerwanga igha, Akiira. Akiira uyö, nu-mwebhorrwa
         uwa omokowa ughwa Ponto yaarë. Akiira hamwë na mokaaye ono yaabherekerwanga igha Purisika,+ bhaarwërëëyë mu-mughi ughwa Ruumi mu-kyaro ikya Itaaria, ko bhoora Kaisaari Kiraudio
         yaaraghërrëëyi igha Abhayahudi bhonswe igho, bharughibhwi ukurwa Ruumi. Mbe, Pauro
         akaghya okobhakëërya. 3 Ko bhono Pauro wonswe m-mutumi uwa amaghutu agha amatondobhaari yaarë, kya bhaabho
         Akiira, akaikara waabho hayö, bharakora hamwë emeremo ghiyö. 4 Pauro akabha arasoha mu-nyumba iya esango iya Abhayahudi kera urusikö urwa Obhotooro,
         arashumaasha na Abhayahudi hamwë na Abhayunaani.5 Mbe, hano Siira na Timoteo bhaangʼaaraarrë ukurwa Makedonia ukuusha Körintö, Pauro
         akahengera mo-Bhayahudi ököbhëëghya engʼana iya Waryobha senkaagha syonswe igho. Akaimererra
         igha Yëësu we Kiristo. 6 Kasi Abhayahudi bhayö, bhakamunyeera senkaani na okomotoka, ku bhuyö akaghankamora
         singibho isyaye, na okobhatëëbhya igha, “Hano moraasire m-bëënyu abheene, taaho ömöntö
         ono amaanyinga aghaaye gharaanyiromberre hë! Tigha öni bhoono ngende okoraarekera
         Abhakyaro.”7 Mbe, Pauro akatanora, akaghya, akaikara wa Tiito Yusito, ono yaasookanga Waryobha.
         Ömöntö uyö, inyumba iyaaye yaaheegheraini na inyumba iya esango iya Abhayahudi. 8 Omonene uwa inyumba iya esango iyö, ono yaabherekerwanga igha Kirisipo, hamwë na abhantö
         abhaaye bhonswe igho, bhakakumya Omonene Yëësu. Abhakörintö abhaaru bhano bhaaitegherranga
         Pauro, bhonswe mbaakumiri, bhakabhatiisibhwa.9 Urusikö nyabhorebhe ubhutikö, Omonene Yëësu akatëëbhya Pauro mo-kerooto igha, “Otakoobhoha,
         uwe ghëndërrya okoraareka, otakaakira! 10 Öni hamwë ndë na uwe, taaho ömöntö ono araakukuni-ko hë, ko bhoora neena abhantö abhaaru
         mu-mughi mono, bhano bharëngë orobhaara urwane.” 11 Ku bhuyö Pauro akaikara omooka na imyëri esansabha Körintö hayö, arëëghya abhantö
         engʼana iya Waryobha.12 Enkaagha eno Ghario yaarenga ömötöngi uwa Akaaya, ho Abhayahudi bhaaghootaini hamwë,
         bhakaseeta Pauro, bhakamoghoota, bhakamuhira mo-bharasa. 13 Bhakaghamba igha, “Twishirë ukushongera ömöntö ono, ko bhoora aköngʼënërrya abhantö
         igha, bhasaasaamenga Waryobha, ko-teemo eno etakorengerrania na amaraghërryö aghëëtö.”14 Enkaagha eno Pauro yaatunirë igha aikoorerre, Ghario akatëëbhya Abhayahudi bhayö igha,
         “Bhëënyu bhare Abhayahudi, singa nkushongera mörë ömöntö ono ko-bhosarya, hayö ho
         nkaabhaitëghërrëëyë. 15 Kasi ko bhono n-senkaani isya amangʼana, amariina na amaraghërryö ghëënyu, moghamare
         bhëënyu abheene. Öni tëndëngë umwahokania uwa amangʼana ghayö hë.” 16 Ghario akabharughya ukurwa mo-bharasa hayö.17 Mbe, abhantö bhayö bhonswe igho bhakaghoota Sositene, omonene uwa inyumba iya esango
         iya Abhayahudi, bhakamotema mo-bharasa hayöhayö. Kasi Ghario akamaaha igha, engʼana
         iyö, tëmötönëri hë.Pauro arakyora mu-mughi ughwa Antiökia18 Mbe, hano amangʼana ghayö ghaahööyë, Pauro akaikara Bhökörintö hayö sinsikö sinsharu
         këmwëkëmwë. Ho yaamarrë, akaragha abhakumya bharikyaye, akaghya mu-mughi ghono ghwaabherekerwanga
         igha Siria. Hano yaahikirë Kenkirea, akaghingira situukya syaye ko-teemo iya Ikiyahudi,
         ko okoghera iya okohekerania ikityano keno yaarenga aihiimirriyi. Mbe, umwene hamwë
         na Purisika bhaana Akiira bhakariina mu-ryato irya ukughya mu-kyaro ikya Siria. 19 Hano bhaahikirë Ëfësö, Pauro akatigha hayö bhaabho Pirisiira na Akiira, akasoha mu-nyumba
         iya esango iya Abhayahudi, akabha arashumaasha na Abhayahudi. 20 Abhayahudi bhayö, bhakamosabha igha, ëngëri sinsikö isya ukwikara nabho hayö, Pauro
         tiyaikërëëyi hë. 21 Kasi yaaraghaini nabho akabhatëëbhya igha, “Hano Waryobha arehansha, nindikyora.”
         Akariina iryato, akatanora ukurwa Ëfësö hayö.22 Hano Pauro yaahikirë Kaisaaria, akatiira ukughya Yërusarëëmu, ökökëërya-yo Abhakiristo.
         Ho yaamarrë, akangʼaaraara ukughya mu-mughi ughwa Antiökia. 23 Hano yaamarrë-ho sinsikö nke igho, akarwa hayö. Akahetera Gharatia na Furighia, aratogheka
         Abhakiristo bhonswe igho.Emeremo ighya Apöörö mu-mughi ughwa Ëfësö24 Mbe, Ëfësö hayö, yaaishirë-ho Umuyahudi uwöndë ono yaabherekerwanga igha Apöörö. Apöörö
         uyö, nu-mwebhorrwa uwa umughi ghono ghwaabherekerwanga igha Arekisandiria. Apöörö
         m-mokarë yaarë ko okoghamba, na yaamanyirë bhuuya Amaandeko Amahörëëru. 25 Ömöntö uyö, yaarenga yëghiibhwi amangʼana agha Omonene Yëësu. Na ko bhono yaarë na
         omotono, akasimya ukwëghya abhantö ko obhokarë na obhoheene. Kasi obhobhatiisyo bhono
         yaamanyirë, nu-bhwa Yohana ubhwene igho. 26 Apöörö akasoha mu-nyumba iya esango iya Abhayahudi, akasimya ukwëghya-mo Amangʼana
         Amaiya agha Yëësu ko obhokarë. Hano Purisika bhaana Akiira, bhaaighuurë kya bhono
         Apöörö yëëghyanga, bhakamuhira waabho, bhakamwörökërrya enshera iya Waryobha bhuuya
         kya igho ërë.27 Hano Apöörö yaatunirë igha amboke inyansha aghende Akaaya, abhakumya bharikyaye bhakamwikërërrya
         igha aghi. Ku bhuyö, bhakandekera Abhakiristo abha iyö ritashandighi igha, bhamösërëëni
         bhuuya. Hano yaahikirë iyö, akatöörrya bhököngʼu bhano bhaarenga bhakumiri Yëësu kö
         rööbhö urwa Waryobha. 28 Apöörö yaahengeranga Abhayahudi mo-bhantö, harabhu igho ko-Maandeko Amahörëëru igha,
         Yëësu we Kiristo.
         
            
               	Purisika. Iriina reno senkaagha isyëndë, nkobherekerwa rërë igha, Purisira.

Pauro araghya Ëfësö191 Mbe, enkaagha eno Apöörö yaarenga Körintö, Pauro akahetera mu-mighi ighya mu-singuku,
         akangʼaaraara igho, akahika Ëfësö. Hano yaarë Ëfësö hayö, akasikana-ho na abheegha
         abhandë abha Yëësu. 2 Akabhabhöörya igha, “Hano mwaakumiri Yëësu, mwaanyöörrë Umwika Ömöhörëëru?”Bhakamohonshora igha, “A a, kora tetwakaighuurë igha aaho hë.”3 Ho, ghwiki yaabhabhöörri igha, “Bhoono m-bobhatiisyö kë mwaabhatiisiibhwi?”Bhakamohonshora igha, “M-boora Yohana yaabhatiisyanga.”4 Mbe, Pauro akabhatëëbhya igha, “Yohana yaabhatiisyanga abhantö bhano bhaarenga bhahöngööyë
         ëbhëbhë ibhyaho. Akabhatëëbhya igha, bhakumi ono ariisha. Ömöntö uyö, n-Yëësu.” 5 Hano bhaaighuurë amangʼana ghayö, bhakabhatiisibhwa ku iriina irya Omonene Yëësu.
         6 Pauro akabhatoorra amabhoko. Ni-igho yaabhatöörëëyë amabhoko igho, Umwika Ömöhörëëru
         akabhaitoomera. Bhakashumaasha ebheghambo ebhehya, bharaghamba amangʼana agha öbhörööti.
         7 Abhantö bhayö bhonswe igho, mbaarë mona ikömi na bhabhërë.8 Mbe, ku-ribhagha irya imyëri etatö, Pauro akabha arasoha mu-nyumba iya esango iya
         Abhayahudi, arashumaasha na abhantö ko obhokarë, akaiköngʼërrya igha abharute ko amangʼana
         agha Obhokama ubhwa Waryobha. 9 Kasi abhandë bhakabha na emetwe ëmëköngʼu, bhakaanga ukukumya, kora bhakanyeera senkaani
         amangʼana agha Omonene Yëësu harabhu igho. Bhakaghasera mo-bhantö, ku bhuyö Pauro,
         akahaaterana nabho. Akaahora abheegha abha Yëësu, akabhahira mu-shuurë iya umwëghya
         Tirano. Akabha arashumaasha nabho iyö amangʼana agha Yëësu. 10 Pauro yaaghëndërrëëyi na emeremo ghiyö, imyoka ibhërë. Ekahekera-ho enkaagha eno abhamënyi
         abha ikyaro ikya Asia Enke, Abhayahudi, na abhantö bhano bhatarë Abhayahudi bhonswe
         igho, bhakaighwa engʼana iya Omonene Yëësu.Bhamura abha Sikewa bharatemwa na risambwa11 Waryobha yaahaayë Pauro obhotoro ubhwa okokora amakono amanene, agha ököröghöörya.
         12 Kora ebhetambaara na singibho isya Pauro hano bhyaahirwanga ko bharööyë, mbaahwenanga.
         Na bhano bhaarë na amasambwa, ngaabhahaateranga.13 Bhaare-ho Abhayahudi abhandë abhërëëri, bhano bhaashaashyanga ukwata amasambwa okohetera
         ku iriina irya Omonene Yëësu. Bhaaghatëëbhyanga igha, “Ndabhahamera, more masambwa,
         okohetera ku ubhwera ubhwa Yëësu oora Pauro akoraarekanga, murwe kö-möntö ono!” 14 Mo-bhano bhaakoranga igho, bhaare-mo abhaana muhungatë abha Sikewa, omonene uwa abhasëngëri
         abha Ikiyahudi. 15 Kasi risambwa rekabhahonshora igha, “Yëësu nemomanyirë, Pauro wonswe nemomanyirë,
         bhoono bhëënyu m-baabho wë?” 16 Ömöntö uyö yaarë na risambwa, akabhaibhorrokera, akabharöönia, akabhahengera singuru
         bhonswe igho. Bhakangʼosa ukughya kebhara bharëngë kengʼaabhi na eno bhanyahaarrwë.17 Mbe, amangʼana ghayö ghakaromaana mo-Bhayahudi na mo-bhantö bhano bhatarë Abhayahudi
         bhonswe igho abha Ëfësö hayö. Abhantö bhonswe igho bhakahaha, bhakakumya bhököngʼu
         iriina irya Omonene Yëësu. 18 Abhantö abhaaru bhano bhaakumiri Yëësu, bharaghamba harabhu igho mo-bhantö amangʼana
         aghaabho amaghogho ghano bhaakoranga. 19 Abhantö abhaaru bhano bhaaraghoranga, bhakareeta ebhetabho ibhyabho ibhya obhoraghöri,
         bhakabhesamba harabhu igho. Bhakakora risaabhu irya öbhöghöri ubhwa ebhetabho bhiyö,
         bhakamaaha igha bhyahikyanga ëbhëkwë na ëbhëkwë ibhya seehera.+20 Ko nshera iya obhotoro bhuyö, engʼana iya Omonene Waryobha, ekaromaana bhököngʼu mo-bhantö.Riihë mu-mughi ughwa Abhaëfësö21 Hano amangʼana ghayö ghonswe igho ghaahööyë, Pauro akaighambera mo-motwe ughwaye igha,
         naraaghi Makedonia na Akaaya ataraaghya Yërusarëëmu. Na hano arihika Yërusarëëmu,
         ni-igha aashe okotasha kora Ruumi honswe. 22 Ku bhuyö akatoma abhatöörrya abhaaye bhabhërë, Timoteo na Erasito, igha bhatangate
         ukughya Makedonia, we akatighara Asia Enke hayö sinsikö nke igho.23 Ku-sinsikö siyö, riihë rinene bhököngʼu rekeebhoka Ëfësö hayö, ko okoghera iya amangʼana
         agha Omonene Yëësu. 24 Mu-mughi ghuyö, yaare-mo ömöntö ono yaabherekerwanga igha Demetirio, ömöntö uyö, yaaturanga
         ëbhëtöndö ibhya seehera bheno bhyaatuubhananga na risengerro irya risambwa iryabho
         rikari, reno ryaabherekerwanga igha Aritëmi.+ Ubhuturi bhuyö, bhwaahaananga abhaturi bharikyaye ehoorohooro insharu.25 Mbe, Demetirio akakomania abhaturi bharikyaye bhayö, na abhantö abhandë bhano bhaakoranga
         emeremo ghiyö. Akabhatëëbhya igha, “Bhamurë, bhëënyu mmomanyirë bhuuya igha, mo-meremo
         gheno, mo tukwamehera. 26 Kasi bhoono nkwighwa mörë, na ukwimaahera bhono Pauro akuruta abhantö abhaaru abha
         Ëfësö hano, na mo-sembaara syonswe igho isya ikyaro ikya Asia Enke. Ko bhono akobhatëëbhya
         igha ëbhëtöndö, na-bhantö bhakobhekora, ku bhuyö te-waryobha uwa heeneheene hë. 27 Obhoghogho ubhwa engʼana iyö ni-igha, emeremo ighyëtö gheno, ngeserwa. Kora risengerro
         irya risambwa iryëtö rikari, Aritëmi rinene, ryonswe nderaaserwe. Kora Aritëmi umwene
         wonswe taabhe na ubhuhika ubhwaye hë, na we akosengerrwa ku-kyaro keno ikya Asia Enke,
         kora na ko-kebhara kyonswe igho.”28 Mbe, hano bhaaighuurë amangʼana ghayö, bhakarerra bhököngʼu, bhakakora ikituri bharaghamba
         igha, “Aritëmi uwa Abhaëfësö we omonene!” 29 Umughi ughwa Ëfësö ghonswe igho, ghokaromaana riihë. Abhantö bhakaghoota Ghaayo bhaana
         Arisitariko, Abhamakedonia bhano bhaarë hamwë na Pauro ko-roghendo, bhakasoha nabho
         mu-righari reno abhantö bhaakorranga-mo ëmëhöörwë. 30 Pauro akatuna igha wonswe asohe emerre mbere iya abhantö bhayö, kasi abheegha abha
         Yëësu bhakamorebherra. 31 Kora abhanene abha Asia Enke hayö bhano bhaarë abhasaani abha Pauro, bhonswe bhakamorekerra
         amangʼana, bharamosaasaama igha, atakaasoha mu-righari irya abhantö bhayö.32 Mbe, enkaagha iyö abhantö bhayö bhataniatanianga timburisisi timburisisi, okohekera
         hano Ikiikaro kiyö kyaanyaraghaini. Abhaaru, tebhaamanyirë engʼana eno yaaghërrë bhakaikomania
         hayö hë. 33 Abhayahudi bhakahira Arekisanda mbere iya abhantö bhayö, bhakamötëëbhya amangʼana
         ghano araaghambe. Arekisanda akabhainyökërya okobhoko igha bhakire, okore aikoorerre
         ku-rikomo riyö. 34 Kasi hano bhaamanyirë igha Arekisanda m-Muyahudi yaarë, bhakakongera hamwë bhököngʼu
         bharaghamba igha, “Aritëmi uwa Abhaëfësö we omonene!” Bhakamara ribhagha kya seesa
         ibhërë bharaghamba igho.35 Mbe, omokaraani omonene uwa umughi ghuyö, akakirya abhantö. Akabhatëëbhya igha, “Bhëënyu
         bhare abhantö abha Ëfësö, mu-bhyaro bhyonswe igho nawë ono atamanyirë igha, umughi
         ghono ngwo ghonaghëri risengerro irya risambwa rikari rinene reera igha, Aritëmi?
         Ëfësö keno, te-kyo kekonaghya kora ekesosa ikyaryo keno kyaaghööyë hansë ukurwa mu-ryobha?
         36 Ko bhoora igha taaho ömöntö ono akwanga amangʼana ghano, motereme, motakaaheeta okokora
         engʼana yoyonswe igho iya obhokangi. 37 Abhantö bhano mörëëtirë hano, tebhaibhirë ëkëntö mu-risengerro, kora tebhatökirë risambwa
         iryëtö rikari Aritëmi hë. 38 Nyoore Demetirio na abhaturi bharikyaye bhaana engʼana ko-bhantö bhayö, bhaghende
         bhabhashongere! Ko bhoora ahasë aha ukwahokanërya amaraghërryö, na abhaahokania abha
         amaraghërryö hobharë. 39 Kasi nyoore eeho engʼana iyëndë, mughihirë mu-bhiikaro bheno bhikwikërribhwa na amaraghërryö
         aghëëtö. 40 Amangʼana ghano tökörrë reero, gharatora koghera tushongerwe igha tökörrë riihë. Tetoona
         engʼana eno turitaamërri, ituruusi mu-kiina kiyö hë.” 41 Omokaraani omonene uyö hano yaamarrë okobhatëëbhya amangʼana ghayö, akanyaraghania
         esango iyö.
         
            
               	Ëbhëkwë na ëbhëkwë ne-kerengere keno senakara isyëndë sekobherekera igha ëbhëkwë merongo etaano.

               	Aritëmi ryaarë risambwa rikari irya urwebhoro, iriina iryaryo iryëndë ryaarë igha Diana.

Pauro araghya mu-kyaro ikya Makedonia na Bhughiriki201 Hano riihë irya Ëfësö riyö ryaahööyë, Pauro akabherekera Abhakiristo abha hayö, akabhatërëmya.
         Akaraghana nabho, akaghya Makedonia. 2 Hano yaahetanga mu-kyaro kiyö, yaatëëbhyanga Abhakiristo amangʼana amaaru agha okobhatërëmya.
         Akamara, akaghya Bhughiriki, 3 akamara-yo imyëri etatö.Hano Pauro yaangʼatirë ukuriina mu-ryato aghende Siria, akanyoora amangʼana igha,
         Abhayahudi bhamöghëmëëyë inikö. Amangʼana ghayö ghakaghera Pauro aighambere mo-motwe
         ughwaye, akakyora, akahetera Makedonia. 4 Oroghendo ruyö, Pauro yaahinaini hamwë na bhaabho Sopatero mura uwa Piro ono yaarwërëëyë
         mu-mughi ghono ghwaabherekerwanga Bherooya, Arisitariko bhaana Sekundo ukurwa Tësarönikë,
         Ghaayo uwa mu-mughi ughwa Dëribhë, Timoteo, na abhantö abhabhërë abha Asia Enke, Tikiiko
         bhaana Turofimo. 5 Abhantö bhayö, bhakatangata ukughya Tiroa, bhakatoghanyera-ho. 6 Sinsikö isya inyangi iya emekaate gheno ghetatöörrwë-mo ehamiira, hano syaahööyë,
         tokarwa Firipi na iryato. Iryato rekakenya sinsikö isaano, tokahika Tiroa. Tokasikana-ho
         na bharikyëtö bhayö. Tokaikara hayö sinsikö muhungatë.Pauro araryökya Ëutikö7 Hano urusikö urwa Jumapiri rwaahikirë, tokasangerania, okore tomonyorrane omokaate.
         Ko bhoora Pauro yaarë na oroghendo nyinkyo yaako, akashumaasha na abhantö igho ubhutikö
         bhokahengekana. 8 Mu-kinyumba ikya eghorofa keno twaaikomanëëyi-mo, syaare-mo setara sinsharu seno syookanga-mo.
         9 Yaare-mo umumura ono yaabherekerwanga igha Ëutikö. Ëutikö uyö, yaaikaayë haangʼë na
         ridirisha irya ikinyumba kiyö. Ikinyumba kiyö, kyaarë ko-ghorofa iya katatö. Enkaagha
         eno Pauro yaaghëndërryanga ukushumaasha, Ëutikö akasundaghera, akakamba akaihiribhwa,
         akaharaatoka ukurwa ku-ridirisha kuyö, akaisendeka hansë. Akasengʼenswa na abhantö,
         amarrë ukukwa. 10 Pauro akaika, akabhuumara ku-mumura uyö, akamwibhaara, akatëëbhya abhantö bhayö igha,
         “Motakoobhoha, naraaryoke!” 11 Ho Pauro yaatirrë mu-kinyumba ikya ko-ghorofa, akamonyora omokaate, akarya. Ghwiki
         akaghëndërrya ukushumaasha igho na hano öröghörö rwaasambirë, ho yaatanööyë. 12 Abhantö bhayö, bhakahira umumura uyö yeeka arëngë ömöhöru, bhakashomerwa bhököngʼu.Pauro ararwa Tiroa araghya Mireto13 Mbe, bhëëtö tokariina mu-ryato, tokaghya mu-mughi ghono ghwaabherekerwanga igha Aso,
         okore tusikane-yo na Pauro. Twaarenga twighwerraini nawe igha, tomohetere iyö. Pauro
         akaghenda amaghörö ukughya Aso. 14 Tokasikana iyö, akariina mu-ryato, tokahinana mu-mughi ghono ghwaabherekerwanga igha
         Miturene. 15 Hano bhwaakëëyë, tokaghëndërrya na oroghendo urwëtö, tokaheta mbareka iya righinga
         irya Kio. Hano bhwaakëëyë, urusikö urwa katatö, tokaghobha kwi-ghinga irya Saamo,
         tokaikara Tiroghirio. Hano bhwaakëëyë ghwiki urwa kane, tokahika mu-mughi ughwa Mireto.
         16 Pauro yaatunirë igha toheteerani igho totakaaheta mu-mughi ughwa Ëfësö, ko bhoora
         ataatunanga ateghete mu-kyaro ikya Asia Enke. Kasi hano akaanyöörrë umweya, yaatunanga
         angohe ukuhika Yërusarëëmu, urusikö urwa inyangi iya Pentekosite rotaraahika.Pauro araraghana na abhaghaaka abha ekanisa iya Ëfësö17 Hano Pauro yaarë Mireto hayö, yaatömirë amangʼana ko-bhaghaaka abha ekanisa iya Ëfësö
         igha bhaashe. 18 Hano abhaghaaka bhayö bhaahikirë, Pauro akabhatëëbhya igha, “Bhëënyu momanyirë bhuuya
         bhono naikaayë na bhëënyu hano, ukurwa urusikö urwa mbere rono naatashirë Asia Enke
         hano. 19 Kora hano Abhayahudi abhëëtö bhaankörëëyë inikö, öni naaghömërrëëyi inyanko, ndatighinkanera
         Omonene Yëësu, m-mara kaaru naakuuranga amaisöri gharaheta. 20 Momanyirë kya bhono naabharaghërrëëyi amangʼana ghonswe igho ghano gharaabhatöörri.
         Tenabhabhisirë engʼana iya okobhatöörrya kora ëmwë hë. Naabhëëghyanga harabhu igho,
         kora na mu-mighi ighyënyu honswe. 21 Naatëëbhyanga Abhayahudi hamwë na Abhayunaani igha, bhahongore ëbhëbhë ibhyaho, bhaashe
         ku-Waryobha, bhakumi Yëësu Kiristo, Omonene uwëëtö.22 “Mbe, bhoono Umwika Ömöhörëëru angöötirë-ko igha ngende Yërusarëëmu. Kasi temanyirë
         amangʼana ghano gharaannyoore iyö hë. 23 Kasi Umwika Ömöhörëëru yaahonyorranga mu-mighi ghyonswe igho gheno naahetanga-mo igha,
         inyanko na ekebhohe, nkonganya bhërë. 24 Kora nenkaakwa të-këntö ku-öni hë. Keno këntönëri ni-igha, mmarërri emeremo gheno
         Omonene Yëësu yaangʼaana okokora. Emeremo ghiyö, ni-ighya okoraarekera abhantö Amangʼana
         Amaiya agha örööbhö urwa Waryobha.25 “Kasi bhoono nemanyirë igha, kö-bhëënyu bhonswe igho bhano naaraarekera amangʼana
         agha Obhokama ubhwa Waryobha, taaho ömöntö ono areemaaha ghwiki hë. 26 Ku bhuyö, bhoono nkobhatëëbhya ndë harabhu igho igha, nyoore ömöntö nasira mö-bhëënyu
         mono, amaanyinga aghaaye teghanyirombere hë. 27 Ko bhoora tenaakubhiri okobhatëëbhya ko obhokarë ghonswe igho ghano Waryobha akutuna
         momanye.28 “Bhëënyu mwiraarerrenga abheene, na okonaghya bhuuya abhakumya. Umwika Ömöhörëëru
         we yaabhakora mobhe abhaimërërri abhaabho. Ko bhoora Yëësu, we yaabhatungurya okohetera
         ko-maanyinga aghaaye. 29 Nemanyirë igha, hano ndaaihëëni-ho, abhëëghya abharongo mbariisha kö-bhëënyu. Abhëëghya
         bhayö, bhareebha kya sishuushë sëmbë seno setakwabhera rihisho. 30 Kora mö-bhëënyu monomono, mbaryebhoka-mo abhantö bhano bharëtëëya amangʼana agha obhoheene
         okore bhangʼöröngʼööbhi Abhakiristo, bhabhasoorane. 31 Ku bhuyö, mwiyangarre! Muhiitenga igha, imyoka etatö gheno naikaayë hamwë na bhëënyu
         hano, naaraghërryanga kera ömöntö ubhutikö na omobhasö, kora nkuura amaisöri ghaheta.32 “Bhoono ndabhatoora ku-Waryobha, na ko engʼana iya örööbhö urwaye. Engʼana iyö, yo
         ekotora okobhatogheka ebhakore mobhe abhasangi abha umwandö hamwë na abhantö bhonswe
         igho bhano bhasaabhuurwa.33 “Öni tenaighömbirë hera, esahaabhu handë singibho isya ömöntö wowonswe oora hë. 34 Bhëënyu abheene mmomanyirë bhuuya igha, ko okokora emeremo na amabhoko aghaane, naaitoneranga
         öni umwene na bhano naarë hamwë nabho. 35 Ko-ghayö ghonswe igho, naabhörökëri igha, okobha na omotono ko-meremo, ne-nshera inshiiya
         iya ökötöörrya bhano bhaana obhohabhë. Muhiite bhono Omonene Yëësu yaaghambirë igha,
         ‘Nyakara okohaana, ko bhoora te-konga okohaanwa hë.’ ”36 Mbe, hano Pauro yaamarrë okoghamba amangʼana ghayö, akatema hansë ibhiru hamwë na
         bhayö bhonswe igho, akasaasaama Waryobha. 37 Bhonswe igho bhakakuura bhököngʼu, bharamwibhaara na bharamumumunta. 38 Engʼana eno yaaghërrë bhakabhaabhayera bhököngʼu, m-boora yaabhatëëbhëri igha, taaho
         ömöntö ono areemaaha ghwiki hë. Mbe, bhakamoherekerra igho, bhakamuhikya mu-ryato.

Pauro araghya Yërusarëëmu211 Hano twaamarrë okoraghana na abhaghaaka abha ekanisa iya Ëfësö, tokariina mu-ryato,
         tokaghya këmwë tokahika kwi-ghinga irya Köösi. Hano bhwaakëëyë, tokaghya kwi-ghinga
         irya Roodo. Ukurwa hayö, ghwiki tokaghya igho tokahika Patara. 2 Tokanyoora-ho iryato reno ryaambokanga ukughya ku-kyaro ikya Föinikë. Mbe, tokariina-mo,
         tokaghya. 3 Hano twaahikirë ahasë hano twaamaherraini na righinga irya Kiipuro, tokaheta orobhareka
         urwa syömya yaaryo. Tokaheta mu-kyaro ikya Siria, tokahika mo-keghobho ikya mu-mughi
         ghono ghwaabherekerwanga igha Tiiro. Hayö ho iryato ryaaikiryanga imirigho. 4 Tokamaahana na Abhakiristo abha hayö. Tokaikara nabho sinsikö muhungatë. Abhakiristo
         bhayö, bhakatëëbhya Pauro ko obhotoro ubhwa Umwika Ömöhörëëru igha, atakaaghya Yërusarëëmu.
         5 Hano sinsikö muhungatë syaahööyë, tokatanora. Abhakiristo bhonswe igho abha Tiiro
         hayö, abhashaasha na bhakaabho kora na abhaana abhaabho, bhakatoherekerra ukurwa mu-mughi
         muyö. Hano twaahikirë ko-morambo, tokatema hansë ibhiru, tokasaasaama Waryobha. 6 Tokaraghana, bhëëtö tokariina mu-ryato, abheene bhakakyora yeeka.7 Mbe, tokarwa Tiiro hayö, tokaghya igho tokahika mu-mughi ghono ghwaabherekerwanga
         igha Toremai. Tokakëërya-ho abhakumya bharikyëtö, tokaikara nabho urusikö urughima.
         8 Hano bhwaakëëyë, tokarwa hayö, tokaghya Kaisaaria. Tokaikara wa Firipö omoraarëki
         uwa Amangʼana Amaiya agha Yëësu. Firipö uyö, yaarë mo-bhatöörrya muhungatë bhano bhaashaaghööywë
         Yërusarëëmu haara.+9 Yaarë na abhaisëkë abhane sintindë. Kora mbaarë na ituho iya öbhörööti.10 Tokaikara hayö sinsikö nyabhorebhe. Enkaagha eno waanyöörrë tökërëngë hayö, akaasha-ho
         ömörööti ono yaarwërëëyë Yudea, ono yaabherekerwanga igha Aghaabho. 11 Hano yaahikirë kö-bhëëtö hayö, akaghegha umushibhi ughwa Pauro, akaghwibhoha ko-mabhoko
         na ko-maghörö aghaaye. Akaghamba igha, “Umwika Ömöhörëëru aghambirë igha, ‘Ni-igho
         mwene umushibhi ghono, araakorrwe. Ni-igho eraabhe, hano araaghi Yërusarëëmu. Abhayahudi
         abha iyö mbaraamoghoote, bhamobhohe, bhamare bhamöghööti mo-mabhoko agha Abhakyaro.’
         ”12 Mbe, hano twaaighuurë amangʼana ghayö, bhëëtö na bharikyëtö abha Kaisaaria hayö, tokasaasaama
         Pauro bhököngʼu, okore atakaaghya Yërusarëëmu. 13 Kasi umwene akatohonshora igha, “Motakaakuura, mokambe munyite omotwe bhosa igho!
         Öni te-kebhohe ikyene igho hë, nenkakwera Yërusarëëmu iyö ko okoghera iya iriina irya
         Omonene Yëësu, te-ngʼana hë.”14 Hano twaarööshë igha Pauro takutwighwera hë, tokakira, tokaghamba igha, “M-bono bhonswe
         Omonene Waryobha araahanshe.”15 Mbe, hano ghayö ghaahööyë, tokamanora, tokasimya oroghendo urwa ukughya Yërusarëëmu.
         16 Abhakiristo abhandë abha Kaisaaria hayö, bhakatoherekerra, bhakatuhikya Yërusarëëmu
         wa Monaasööni. Omonaasööni uyö, m-möntö wa kwi-ghinga irya Kiipuro yaarë. Kora m-Mukiristo
         uwa mo-Bhakiristo abha mbere bhaara yaarë. Hayö ho twaaghyanga ukwikara.17 Hano twaahikirë Yërusarëëmu, abhakumya abha hayö bhakatösërëënia, bhasambaarokire.Pauro araghya ökökëërya Yaakobho18 Hano bhwaakëëyë, tokahinana na Pauro ökökëërya Yaakobho, na abhaghaaka abha ekanisa
         bhonswe igho, ho bhaarë. 19 Pauro akabhakëërya, akabhatëëbhya ghonswe igho ghano Waryobha yaakörëëyë Abhakyaro,
         okohetera ko-meremo ighyaye.20 Hano bhaaighuurë ghayö, bhakatöönia Waryobha, bhakatëëbhya Pauro igha, “Uwe umukumya
         murikyëtö, nomanyirë kya igho ëbhëkwë na ëbhëkwë ibhya Abhayahudi bhakumiri Yëësu.
         Bhonswe igho bhayö, mbaana omotono bhököngʼu, ughwa okosooka amaraghërryö agha Mosa.
         21 Bhaatëëbhibhwa igha, nkwëghya örë Abhayahudi bhonswe igho bhano bhaikaayë mu-bhyaro
         ibhya Abhakyaro igha, bhatighe okoghoota amaraghërryö ghayö. Okabhakaania igha bhatakaasaara
         abhaana abhaabho, handë ököröndërrya seteemo isya Ikiyahudi. 22 Mbe, iyakë tokaakora? Rëndë mbe mbaraaighwe igha waasha Yërusarëëmu hano örë. 23 Ku bhuyö, kora kya bhono toraakoraghërri. Mö-bhëëtö mono, bhaamo abhashaasha abhane,
         bhano bhaihiimirriiyi ku-Waryobha. 24 Bhoono hinana nabho, mwisaabhuure hamwë. Obhahakere öbhöghöri ubhwa ukughingirwa situukya
         isyabho. Hano oraakore igho, abhantö bhonswe igho mbaraamanye igha, amangʼana ghonswe
         igho ghano bhaatëëbhiibhwi, n-ga bhorongo ghaarë, kasi uwe umwene, nköghëndërrya örë
         okokora bhono amaraghërryö agha Mosa ghakoraghërrya. 25 Mbe, ko orobhareka urwa Abhakyaro bhano bhakukumya Yëësu, twaabhandëkëëyë kya bhono
         twaarööshë igha tobhandekere. Tokabhandekera igha, bhatakaaryanga ibhyakorya bheno
         bhimwënsëywë ëbhëtöndö. Bhatakaarya handë ukunywa amaanyinga. Bhatakaarya ibhibhuuse
         kora bhatakaakora obhosooraare.”26 Mbe, hano bhwaakëëyë, Pauro akahira abhashaasha abhane bhayö, akaisaabhuura hamwë
         nabho. Akasoha mo-bhogho ubhwa risengerro irya Waryobha, okore atëëbhi abhantö urusikö
         rono bhakaamarrë okosaabhuurwa, na ikimwenso keno kera ömöntö akaaruusiri.Pauro araghootwa27 Hano sinsikö muhungatë isya ukwisaabhuura syaangʼatirë okohwa, Abhayahudi bhano bhaarwërëëyë
         mu-kyaro ikya Asia Enke, bhakamaaha Pauro mo-bhogho ubhwa risengerro irya Waryobha.
         Bhakasëëghërrya abhantö bhonswe igho muyö bhaghoote Pauro. 28 Bhaakonganga igha, “Bhëënyu bhare Abhaisiraëri, motohaheenere! Ömöntö ono we akwëghya
         abhantö abha ahasë honswe igho, igha bhatosere, na okosera amaraghërryö agha Mosa
         na risengerro irya Waryobha reno. Ghwiki kora arëëtirë Abhayunaani mu-risengerro.
         Ku bhuyö anyankuhiri Ahasë Ahahörëëru hano.” 29 Mbaaghambirë igho, ko bhoora bhaarööshë Pauro aana Turofimo Yërusarëëmu hayö. Na mbe
         Turofimo uyö m-Muyunaani uwa Ëfësö yaarë. Bho bhakakanya igha, yaasöhirë nawe mo-bhogho
         ubhwa risengerro irya Waryobha.30 Hano bhaaighuurë amangʼana ghayö, ekaghera umughi ghonswe igho ughwa Yërusarëëmu ghoromaane
         riihë. Abhantö bhakakenyerra Pauro, bhakamoghoota, bhakamungʼuura ukurwa mo-bhogho
         ubhwa risengerro irya Waryobha. Bhakasiika-ho ebhesaku bhöngöbhöngö.+31 Enkaagha eno abhantö bhayö bhaatunanga enshera iya ukwita Pauro, amangʼana ghakahekeera
         omonene uwa ritabhë irya abhasirikare righana imwë igha, riihë reromaini umughi umughima
         ughwa Yërusarëëmu. 32 Kamwë igho, akaghegha abhasirikare abhaaye, hamwë na abhanene bhaabho, bhakakenya
         ukughya ku-riihë hayö. Hano abhantö bhayö bhaarööshë abhasirikare bhayö bhaana omonene
         uwaabho, bhakatigha okotema Pauro.33 Mbe, omonene uwa abhasirikare uyö, akasuntarra Pauro, akamoghoota, akahamera igha,
         abhohwe na ebheraangʼani bhibhërë. Akabhöörya abhantö bhayö igha, “Kana, ono m-möntö
         kë? N-kë asarri?” 34 Kamwë igho abhantö bhayö bhakashaghana bhököngʼu. Kora ekaghera omonene uwa abhasirikare
         uyö akataamibhwa okomanya obhoheene. Akahamera igha Pauro ahirwe mo-bhogho ubhwabho
         ubhwa abhasirikare. 35 Hano Pauro yaarenga ko-bhoreenero ubhwa obhogho bhuyö, abhasirikare bhakamongʼangʼaara,
         ko okoghera iya riihë irya abhantö bhayö. 36 Abhantö bhayö mbaabharwanga nyuma, bharakora ikituri bharaghamba igha, “Mumwite aruho!”Pauro araikoorerra ko-Bhayahudi37 Mbe, enkaagha eno abhasirikare bhaahiranga Pauro mo-bhogho ubhwabho, Pauro akatëëbhya
         omonene uwaabho uyö igha, “Ndatuna nkötëëbhi-ko engʼana.” Umwene akamohonshora igha,
         “Kana, uwe wonswe nomanyirë Ikiyunaani! 38 Tu-uwe Umumiisiri omomangarru oora yaatangatirë abhaiti ëbhëkwë bhine bhöngö hano,
         akabhahira ku-riköngö?”39 Pauro akamohonshora igha, “Öni m-Muyahudi ndë, umwebhorwa uwa mu-mughi ughwa Tariso,
         eno ërëngë mo-mokowa ughwa Kirikia. Umughi ghuyö ngomanyekaini bhököngʼu. Ndakosaasaama
         nshumaashe-ko na abhantö bhano.”40 Omonene uyö akaikërrya. Pauro akaimerra ko-bhoreenero bhuyö, akainyökërya abhantö
         bhayö okobhoko, okore bhakire. Hano bhaakirrë bhonswe igho, akabhatëëbhya ko-keghambo
         ikyabho ikya Ikiëbhuraania igha,
         
            
               	Maaha mo-ketabho ikya Amangʼana agha Abhatomwa 6:1-6.

               	Mughiro ghwaarë ukwita ömöntö mu-risengerro, nkyo kyaaghërrë bhakasiika-ho ebhesaku
                     okore atakangʼosera-mo.

221 “Bhare bhahiiri abhaane na bhaataata, munyitegherre kya igho nkwikoorerra kö-bhëënyu
         hano!”2 Hano abhantö bhayö bhaaighuurë igha Pauro ni-Kiëbhuraania ikyabho akushumaasha, bhakakira
         kiri. Pauro akabhatëëbhya igha, 3 “Öni m-Muyahudi ndë, umwebhorwa uwa mu-mughi ughwa Tariso, mo-mokowa ughwa Kirikia.
         Kasi Yërusarëëmu hano ho nkënëëyë. Nkëëghibhwa bhuuya na Ghamariëri amaraghërryö ghonswe
         igho ghano twaategherwa na abhakörö abhëëtö. Naarenga na omotono ko mangʼana agha
         Waryobha, kya ghono bhëënyu bhonswe igho mukwörökya urusikö urwa reero igha moonagho.4 “Naanyankyanga na ukwita abhasoorani abha Yëësu. M-bakari na abhashaasha igho, naabhaghootanga
         mbahira mu-nyumba iya ekebhohe. 5 Kora omonene uwa abhasëngëri na abhaghaaka abha ribharasa, mbaraaikërri ghayö ngambirë.
         Ko bhoora mbo bhaangʼaayë ritashandighi okoherra Abhayahudi abha mu-mughi ughwa Damasiko.
         Nkaghya-yo, okore ngoote Abhakiristo abha mu-mughi ghuyö, mbareete Yërusarëëmu hano,
         bhashibhibhwi.6 “Mbe, nkaghya. Hano naahikirë haangʼë na Damasiko, iryobha rihikirë ko-motwe bhöröngë,
         kamwë igho, emerengaari ëmërörö kai ukurwa mu-ryobha, ghekammërëkërya mbaara syonswe
         igho. 7 Nkaghwa hansë, nkaighwa engamba erantëëbhya igha, ‘Sauri! Sauri! N-kwakë ukunnyankya
         igho?’8 “Mbe, nkabhöörya igha, ‘Kana Omonene, nu-uwe wë?’ Ekahonshora igha, ‘Nö-öni Yëësu
         uwa Nazarëëti, ono ukunyankya.’ 9 Bharikyane bhano naarë hamwë nabho, mbaarööshë emerengaari, kasi tebhaighuurë engamba
         iyö hë. 10 Nkabhöörya igha, ‘Bhoono iyakë nkaakora Omonene uwaane?’ Akanhonshora igha, ‘Emoka,
         osohe Damasiko muyö. Muyö mo oraatëëbhibhwi bhuuya ghonswe igho ghano Waryobha akutuna
         okore.’ 11 Emerengaari ghiyö, ghekaghera amaiso aghaane ghakamwama. Ku bhuyö bharikyane bhakandahuuna,
         bhakansöhya Damasiko muyö.12 “Mu-mughi muyö, yaarenga-mo ömöntö ono yaasookwanga na Abhayahudi bhonswe igho abha
         iyö, yaabherekerwanga igha, Anania. Anania uyö, yaasookanga amaraghërryö aghëëtö.
         13 Mbe, akaasha, akaimerra mbareka iyaane hayö, akantëëbhya igha, ‘Sauri umukumya murikyane,
         ramökya!’ Kamwë igho amaiso aghaane ghakaramökya, nkamomaaha.14 “Akantëëbhya igha, ‘Waryobha uwa abhakörö abhëëtö, akushaaghööyë, okore omanye righonshe
         iryaye, kora omaahe ömöntö uwa heene ku-Waryobha,+ na wighwe obhoghambi ubhwaye umwene. 15 Ko bhoora nu-uwe oraabhe umwimërërri uwaaye ko-bhantö bhonswe igho, obhatëëbhi ghonswe
         igho ghano örööshë, na ghano wighuurë. 16 Bhoono uwe, otakaategheta. Emoka! Obhatiisibhwi, osaabhuurwe, osaasaame Waryobha akwabhere
         ëbhëbhë ibhyaho.’17 “Hano naakyörrë Yërusarëëmu, enkaagha eno naasaasaamanga mo-bhogho ubhwa risengerro
         irya Waryobha, nkeesherwa na amamaaho. 18 Nkamaaha Omonene Yëësu mo-kerooto muyö, arantëëbhya igha, ‘Wangohe ukurwa Yërusarëëmu
         hano, ko bhoora abhantö abha mu-mughi ghono, tebhaikërri ubhwimërërri ubhwaho ko amangʼana
         aghaane.’ 19 Kasi öni nkamohonshora igha, ‘Ore Omonene uwaane, ndarra abhantö mbamanyirë bhuuya
         igha naahetanga mu-sinyumba isya esango iyaabho ndaghoota-mo abhakumya abhaaho, ndabhatema
         na okobhahira mo-kebhohe. 20 Kora hano umwimërërri uwaaho Sitefaano yaaitirwë, ho naarë. Nkaikërrya igha aitwe.
         Singibho isya bhano bhaamwitirë, nö-öni naasenaghëri.’21 “Kasi wonswe akanhonshora igha, ‘Uwe kaghi! Ko bhoora nendaakotome oghende hare iyö
         ko-Bhakyaro.’ ”22 Abhantö bhayö, mbaamwitegherranga bhuuya okohekera hano yaaghambirë engʼana iya Abhakyaro.
         Hayö bhoono bhakashaghana bharaghamba igha, “Aitwe! Ömöntö kya ono, taingʼarëëyë okobha-ho
         hë!” 23 Abhantö bhayö mbaakörrë ikituri, bharahuusha huusha singibho isyabho na ukwirura urutu,
         ukwörökya igha bharërëëyë.24 Omonene uwa abhasirikare uyö, akahamera abhasirikare abhaaye igha, bhasöhi Pauro mo-bhogho
         ubhwabho, bhamöbhööri ko okomotema na imishariti, okore aghambe keno kekoghera abhantö
         bharamushererra.Pauro araitobhora igha m-Muruumi25 Enkaagha eno abhasirikare bhaamobhohanga okore bhamoreereese bhörrö, Pauro akanöghörya
         omonene uwaabho ono yaarenga aimërëëyë hayö igha, “Kasi bhëënyu, amaraghërryö nkobhaikërërrya
         gharë igha motemenga Abharuumi, kora umwahokania ataraabhabhotorra ikiina?”26 Mbe, omonene uyö hano yaaighuurë amangʼana ghayö, akaghya ko-monene uwaabho, akamötëëbhya
         igha, “Kana, m-mangʼana kë ukutuna okokora? Ömöntö ono m-Muruumi!” 27 Ho omonene uwa abhasirikare uyö yaaghëëyë ko-Pauro, akamöbhöörya igha, “Ntëëbhya,
         m-maheene igha m-Muruumi örë?” Pauro akamohonshora igha, “Yëë, m-Muruumi ndë.” 28 Omonene uyö akamötëëbhya igha, “Öni Ubhuruumi bhuyö, naabhoghora seehera sinsharu.”
         Pauro akamohonshora igha, “Öni m-Muruumi ndë ukurwa okosemoka.”29 Kamwë igho, abhasirikare bhano bhaatunanga ökömöbhöörya amangʼana, bhakarwa-ho bhöngöbhöngö.
         Omonene uyö hano yaaighuurë igha Pauro m-Muruumi, akoobhoha ko bhoora waanyöörrë amarrë
         okomobhoha na ebheraangʼani.Pauro araimerra mo-bharasa30 Omonene uwa abhasirikare uyö, yaatunirë amanye obhoheene ubhwa keno kyaaghërrë Abhayahudi
         bhakashongera Pauro. Mbe, hano bhwaakëëyë, akatashora Pauro, akaraghërrya igha, abhanene
         abha abhasëngëri na abhaghaaka abha ribharasa+ bhonswe igho bhaikomani. Hano bhaikomaini, akareeta-ho Pauro, akamwimërrya bhöröngë
         ubhwabho.

231 Mbe, Pauro akamoghorra amaiso abhanene abha ribharasa, akabhatëëbhya igha, “Bhëënyu
         bhahiiri abhaane, öni mo-nkoro iyaane, m-buuya ndë ku-Waryobha sinsikö syonswe igho.”2 Hano omonene uwa abhasëngëri Anania yaaighuurë ghayö, akatëëbhya bhano bhaimërëëyë
         haangʼë na Pauro igha, bhamobhaatore rikööfi ku-munywa. 3 Mbe, Pauro akatëëbhya Anania igha, “Uwe, ore mwihunaania, Waryobha nakushibhya.+ Wikaayë igha ombotorre ikiina ko okorengʼaana na amaraghërryö, kasi bhoono orakora
         engʼana eno amaraghërryö ghatakutuna ekorwe, kasi uwe m-böndë igho okokora, orahamera
         igha mbaatorwe!”4 Abhantö bhano bhaimërëëyë haangʼë na Pauro, bhakatëëbhya Pauro igha, “Orakareha okotoka
         omonene uwa abhasëngëri abha Waryobha?”5 Pauro akabhahonshora igha, “Bhahiiri abhaane, tinaarë manyirë igha we omonene uwa
         abhasëngëri, ko bhoora yandëkirwë igha, ‘Otakaaghamba bhoghogho ömötöngi uwëënyu.’
         ”6 Mbe, hano Pauro yaamanyirë igha mu-ribharasa muyö Abhasadukaayo na Abhafarisaayo bhaamo,
         akakonga igha, “Bhahiiri abhaane, mutighe mbatëëbhi engʼana. Öni m-Mofarisaayo ndë,
         omoona uwa Omofarisaayo. Keno kekoghera ndabhotorrwa ikiina mo-bharasa hano, nu-bhweseghe
         ubhwane igha abhaku bhariiryoka.” 7 Bhuyö Pauro yaamarrë okoghamba ghayö igho, Abhafarisaayo na Abhasadukaayo bhakasimya
         ukunyeerana senkaani, kora bhakaahokana. 8 (Ikibhuno ikya ukwahokana kuyö ni-igha, Abhasadukaayo bharaghamba igha, abhaku tebhariryoka
         hë, na abhamaraika tebhaaho hë, kora amasambwa teghaaho hë. Kasi Abhafarisaayo bho
         nkwikërrya bharë ghayö ghonswe igho.)9 Mbe, bhakanyeerana senkaani sëndörö kai abheene ko bheene. Abhëëghya abhandë abha
         amaraghërryö agha Mosa na Abhafarisaayo, bhakeemoka bhakakora senkaani bharaghamba
         igha, “Tetokomaaha igha ömöntö ono aana risoro ryoryonswe reera hë. Nyoore n-disambwa
         handë maraika we ashumaashirë nawe!” 10 Hano amangʼana ghaasöbhirë, omonene uwa abhasirikare akoobhoha igha, Pauro nanyaamuuribhwa.
         Akatëëbhya abhasirikare abhaaye igha, bhaibhumbure mo-Bhayahudi kwa nguru, okore bharuusi
         muyö Pauro, bhamuhire mo-bhogho ubhwa abhasirikare.11 Ubhutikö ubhwa urusikö ruyöruyö, Omonene Yëësu Yaabhööshökëëyë Pauro, akaimerra haangʼë
         nawe, akamötëëbhya igha, “Terema! Kya bhono waaimërërrëëyë amangʼana aghaane Yërusarëëmu
         hano, mbo oraaghaimererre mu-mughi ughwa Ruumi honswe.”Inikö iya ukwita Pauro12 Hano bhwaakëëyë, Abhayahudi nyabhorebhe bhakakora ikiina bhubhise. Bhakaihiimirrya
         igha, bhatakaarya, handë ukunywa kyokyonswe keera, okohekera hano bharaaite Pauro.
         13 Abhantö bhayö bhaakörrë ikiina kiyö, mbaaheteeranga merongo ene. 14 Ku bhuyö bhakaghya ko-bhanene abha abhasëngëri, na ko-bhaghaaka abha Ikiyahudi, bhakabhatëëbhya
         igha, “Twihiimirriiyi igha, tetomeene kyokyonswe keera hë, totaraaita Pauro. 15 Mbe, bhoono bhëënyu, na abhanene abha ebharasa, mosabhe omonene uwa abhasirikare abhareetere
         Pauro. Mwikore kya bhano mukutuna ukwitaaha bhuuya amangʼana agha ikiina ikyaye, bhëëtö
         ntoraamoghonyere ko-nshera, okore hano araahete tumwite ataraahika hano.”16 Kasi, mwehwa uwa Pauro akaighwa inikö iyö! Ku bhuyö akaghya mo-bhogho ubhwa abhasirikare,
         akatëëbhya Pauro amangʼana agha inikö iyö. 17 Mbe, Pauro akabherekera umwimërërri uwa abhasirikare bhayö, akamötëëbhya igha, “Tahira
         umumura ono ko-monene uwëënyu, aana engʼana iya ökömötëëbhya.” 18 Këmwë umwimërërri uyö akahira mwehwa uwa Pauro ko-monene uwaabho. Akamötëëbhya igha,
         “Omobhohe ono akobherekerwa igha Pauro, ambërëkëëyë akantëëbhya igha, nkoreetere umumura
         ono, igha aana engʼana iya ökökötëëbhya.” 19 Omonene uwa abhasirikare uyö, akaghoota mwehwa uwa Pauro okobhoko, akamuhira mbareka,
         akamöbhöörya igha, “N-kë ukutuna köntëëbhya?”20 Mwehwa uwa Pauro akamohonshora igha, “Abhayahudi bhakörrë ikiina igha mbaraakosabhe
         igha, obhareetere Pauro isho mo-bharasa. Mbaraakongʼaine igha bharatuna bhamanyërri
         bhuuya amangʼana agha ikiina ikya Pauro. 21 Kasi uwe otakaikërrya, ko bhoora Abhayahudi koheteera merongo ene mbaraaghonyere Pauro
         ko-nshera, okore hano areheta, bhamwite! Bhaihiimirriiyi igha, tebhaaraaghere handë
         ukunywa kyokyonswe keera hë, bhataraaita Pauro. Bhaisëëmëri këmwëkëmwë, nu-uwe bhakoghanya
         obhaikërërri.”22 Omonene uwa abhasirikare uyö, akatëëbhya mwehwa uwa Pauro igha, “Otakaashe ötëëbhi
         ömöntö wowonswe oora igha unsimirë engʼana eno!” Akamutigha aghi.Pauro arahirwa kö-mötöngi Fëriki23 Mbe, omonene uwa abhasirikare uyö, akabherekera abhaimërërri abhabhërë, mo-bhano akwimererra,
         akabhatëëbhya igha, “Mösëëmi abhasirikare maghana abhërë, bhano bharaaghende amaghörö,
         hamwë na abhandë merongo muhungatë bhano bhaana sefaraasi, na abhandë maghana abhërë
         abha amatimö. Bheemoke ukurwa hano saa taatu isya ubhutikö. Bhaghende Kaisaaria. 24 Pauro wonswe ahaanwe efaraasi iyaaye iya ukumuhira iyö, okore ahike bhuuya kö-mötöngi
         Fëriki.”25 Omonene uwa abhasirikare uyö, akaandeka ritashandighi igha,26 “Nö-öni Kiraudio Risia ono nkökökëërya Fëriki omosookwa uwëëtö, ömötöngi.27 Ömöntö ono, yaaghöötirwë na Abhayahudi, bhakatuna igha bhamwite. Hano naamanyirë igha
         m-Muruumi, nkahira-yo abhasirikare abhaane nkamötöörya. 28 Nkatuna mmanyërri keno kyaaghërrë Abhayahudi bhakamushongera. Ku bhuyö nkamuhira mo-bharasa
         iyaabho. 29 Nkamaaha igha ikiina ikyabho, ni-ikya amangʼana agha amaraghërryö aghaabho. Ikiina
         kiyö, tikyaarë na engʼana yoyonswe eno ekaaghirrë aitwe handë igha abhohwe hë. 30 Hano naasimirwë igha bhamunyëërëyë inikö iya ukumwita, nkamaaha igha mmoreete bhöngö
         ku-uwe iyö. Nkatëëbhya abhashöngëri abhaaye bhayö igha, ikiina ikyabho ni-iyö keraakorrwe.”31 Ku bhuyö abhasirikare bhayö, bhakaghegha Pauro kya bhono bhaatëëbhiibhwi, bhakamuhira
         ubhutikö bhuyö bhakahika mu-mughi ghono ghokobherekerwa igha Antipatiri. 32 Hano bhwaakëëyë, abhasirikare bhano bhaaghendanga urwa amaghörö, bhakakyora mo-bhogho
         ubhwabho. Bhakatigha bharikyabho abha sefaraasi bhahire Pauro. 33 Hano bhayö bhaahikirë Kaisaaria, bhakahaana ömötöngi ritashandighi reera, bhakamöghöötya
         na Pauro. 34 Hano yaamarrë okosoma ritashandighi riyö, akabhöörya igha, “Ömöntö ono, wa ikyaro
         kë?” Hano yaatëëbhiibhwi igha Pauro nu-uwa ikyaro ikya Kirikia, 35 akatëëbhya Pauro igha, “Ikiina ikyaho, ndikitegherra hano abhashöngëri abhaaho bhariisha.”
         Ömötöngi uyö akaraghërrya igha, Pauro anaghibhwi mu-ghunyumba ughwa öbhötöngi ubhwa
         Herode.
         
            
               	Uwe, ore mwihunaania, Waryobha nakushibhya. Mu-Kiyunaani ni-igha, Uwe örë indighi eno ohakirwë etaagho endabhu, Waryobha nakotema, ensonga iyaako yo iyö igha, Waryobha nakushibhya.

Pauro arashongerwa kö-mötöngi Fëriki241 Hano syaahëtirë sinsikö isaano, Anania omonene uwa abhasëngëri akahika Kaisaaria.
         Yaarë hamwë na abhaghaaka abhandë abha Ikiyahudi, na ömököri uwa ibhiina ono yaabherekerwanga
         igha Tëriturö. Bhonswe igho bhayö, mbaashöngëëyë Pauro kö-mötöngi Fëriki. 2 Hano Pauro yaarëëtirwë, Tëriturö akasimya ukumushongera araghamba igha, “Omosookwa
         Fëriki, obhotangati ubhwaho ubhuuya mbo bhokoghera toona omorembe ughwa ribhagha ritambë.
         Ko bhoora noona obhongʼaini ubhwa okomaaha amangʼana agha mbere, tukutigha amangʼana
         amaghogho, ghasari ikyaro keno hë. 3 Abhantö bhonswe igho abha kera ahasë, senkaagha syonswe igho, Fëriki omosookwa uwëëtö,
         nkukumya törë na ukwikërrya bhököngʼu, amangʼana ghayö hasë honswe igho. 4 Tigha ntakakwora na amangʼana amaaru. Ko bhono örëngë ömöntö uwa heene, ndakosaasaama
         utwitegherre bhuuya ko amangʼana amake ghano toraakötëëbhi.5 “Törööshë igha ömöntö ono, m-moghogho bhököngʼu. Arasëëghërrya Abhayahudi, na ököghöötya
         riihë ko-kebhara kyonswe igho. We omotangati uwa rikomo irya idiini iya obhorongo
         iya Abhanazarëëti. 6 Kora yaatunanga anyankuhi risengerro irya Waryobha, hayö ho twaamöghöötëëyë. [Tokatuna
         okomobhotorra ikiina ko okorengʼaana na amaraghërryö aghëëtö, 7 kasi Risia omonene uwa abhasirikare akaasha, akamosaka ukurwa mo-mabhoko aghëëtö kwa
         nguru, 8 akahamera igha, bhano bhaana engʼana na ömöntö ono, bhaashe bhamushongere ku-uwe hano.]+ Hano uwe umwene oraamushamishi, noraamanye obhoheene ubhwa amangʼana ghayö ghonswe
         igho tukumushongera ku-uwe hano.” 9 Abhayahudi bhakaikërrya igha, ghayö ghonswe igho Tëriturö aghambirë m-maheene.Pauro araikoorerra kö-mötöngi Fëriki10 Mbe, ho ömötöngi Fëriki akasömösya Pauro igha aghambe. Pauro akaghamba igha, “Öni
         nemanyirë igha, imyoka m-myaru kerenga waabha umwahokania uwa abhantö bhano. Kiyö
         nkyo kekoghera ndashomerwa ukwikoorerra ku-uwe hano. 11 Oratora okomanya uwe umwene bhuuya igha, teseraaheta sinsikö ikömi na ibhërë, kerenga
         naatiirrë ukughya Yërusarëëmu okosaasaama Waryobha. 12 Abhantö bhano bhakunshongera hano, tebhaannyöörrë ndarya senkaani, handë igha ndasëëghërrya
         ömöntö wowonswe oora mo-bhogho ubhwa risengerro irya Waryobha, mu-sinyumba isya esango
         iya Abhayahudi, handë ahasë hohonswe haara mu-mughi muyö. 13 Ghwiki tebhaana obhoheene ko amangʼana ghano bhakunshongera hano.14 “Engʼana eno nkwikërrya ku-uwe hano ni-igha, nkosaasaama ndë Waryobha uwa abhakörö
         abhëëtö ko enshera iya okosoorana Yëësu, eno abheene bhakobherekera igha, ni-iya amëëghyö
         agha obhorongo. Nkukumya ndë amangʼana ghonswe igho agha amaraghërryö agha Mosa, na
         agha ebhetabho ibhya abharööti. 15 Nkwitengʼera ndë Waryobha kya bhono abheene bhonswe bhakumwitengʼera igha, nariryökya
         abhaku bhonswe igho, abhantö abha heene hamwë na bhano bhatarëngë abhantö abha heene.
         16 Ku bhuyö, nkokora ndë omotono ughwa okokora amangʼana ghano nkukumya mo-nkoro iyaane
         igha, m-maiya ko-bhantö na ku-Waryobha.17 “Mbe, hano imyoka imyaru ghyaahëtirë ntaraakyora Yërusarëëmu, nkaghya-ho na ëbhëntö
         ibhya ekehaheeno ökötöörya Abhayahudi abhahabhë mu-kyaro ikyëtö, hamwë na ikimwenso
         ikya ukumwensera Waryobha. 18 Ghayö ngo abhantö bhano bhaanyöörrë ndakora mo-bhogho ubhwa risengerro irya Waryobha,
         mmarrë ukwisaabhuura. Tenaarë na rikomo irya abhantö handë igha ndakora riihë hë.
         Kasi mu-risengerro moora, bhaare-mo Abhayahudi abhandë bhano bhaarwërëëyë mu-kyaro
         ikya Asia Enke. 19 Bhayö, mbo yaarë igha bhaashe hano bhanshongere ku-uwe, nyoore bhakaabhaaye na engʼana
         yoyonswe eera ku-öni.20 “Tigha bhano bharëngë hano, bhaghambe obhoghogho bhobhonswe igho bhono bhaarööshë
         hano naaimërëëyë mu-ribharasa iryabho. 21 Hanga mbaaighuurë bhoghogho hano naaghambirë engʼana eno bhököngʼu igha, ‘Keno kekoghera
         öni ndabhotorrwa ikiina kö-bhëënyu hano reero, m-boora nkwitengʼera igha abhaku mbariryoka.’ ”22 Ko bhoora Fëriki yaamanyirë bhuuya amangʼana agha abhasoorani abha Yëësu, akakubhya
         ikiina kiyö, akabhatëëbhya igha, “Hano omonene uwa abhasirikare Risia arengʼaaraara
         ukuusha hano, hayö ho ndebhotora ikiina ikyënyu.” 23 Ho Fëriki yaahamëëyë omonene uwa abhasirikare ono yaarë hayö igha, “Orende Pauro,
         kasi omohaanenga umweya, kora otakakaania abhasaani abhaaye ökömösërëënia.”Pauro bhöröngë ubhwa ömötöngi Fëriki na Durusira24 Hano sinsikö nyabhorebhe syaahëtirë, Fëriki akaasha na mokaaye ono yaabherekerwanga
         igha Durusira, umusubhaati uwa Abhayahudi. Akabherekera Pauro aashe. Akamwitegherra
         ko amangʼana agha okobha na umukumo ku-Kiristo Yëësu. 25 Pauro akaghëndërrya okobhatëëbhya amangʼana ghano Waryobha akutuna bhakore, na agha
         ömöntö ukwirebherra atakaakora amangʼana amaghogho na agha urusikö urwa umuhiko urwa
         okobhotora ibhiina. Hano Fëriki yaaighuurë ghayö, akoobhoha. Akatëëbhya Pauro igha,
         “Bhoono uwe kaghi, hano ndinyoora umweya, nendekobherekera ghwiki.” 26 Enkaagha iyö Fëriki yaakanyanga igha Pauro nakaamohaayë amasooya, ku bhuyö akabha
         aramobherekera bherekera arashumaasha nawe.27 Hano ghyaahööyë imyoka ëbhërë, Fëriki akateghera Porikio Fesito öbhötöngi. Kasi ko
         bhono Fëriki yaatunanga ukwihanshania ko-Bhayahudi, akatigha Pauro mo-kebhohe.
         
            
               	Amangʼana ghano gharëngë mo-bhebhandërryö kya bheno […] ni-igha, tegharëngë mo-senakara
                     isyëndë isya Ikiyunaani.

Pauro bhöröngë ubhwa ömötöngi Fesito251 Hano Fesito yaamarrë sinsikö isatö kerenga yaahikirë Kaisaaria hayö, akarwa-ho, akatiira
         ukughya Yërusarëëmu. 2 Abhanene abha abhasëngëri, hamwë na abhatangati abha Abhayahudi, bhakamoreetera ikikuuro
         ikyabho ko-mangʼana agha Pauro. Bhakasaasaama Fesito, 3 bhakamötëëbhya igha, abhatöörri ko okobhaherra Pauro Yërusarëëmu hayö. Nabho okanyoora
         bhasëëmëri inikö iya okoghonyera Pauro ko-nshera, okore bhamwite. 4 Fesito akabhahonshora igha, “Pauro nkorendwa arë Kaisaaria, na öni umwene wonswe m-böngö
         hano ndaakyore-yo. 5 Ku bhuyö abhatangati abhëënyu, bhangʼaaraare hamwë na öni, ukughya Kaisaaria. Nyoore
         eeho engʼana eno yaasarya, bhamushongere.”6 Mbe, Fesito yaaikaayë nabho kya sinsikö monaane handë ikömi igho, akangʼaaraara ukukyora
         Kaisaaria. Nyinkyo yaako, Fesito akaikara ku-kitumbë ikyaye ikya okobhotorra ibhiina,
         akahamera igha Pauro areetwe. 7 Hano Pauro yaahikirë hayö, akanyoora Abhayahudi bhano bhaangʼaaraarrë ukurwa Yërusarëëmu,
         hayö bharë. Bhakeemerra bhamötöörrë ghatë. Abhayahudi bhayö bhakamushongera amangʼana
         amaaru amarito, ghano bhaatatörrë ukwörökya obhoheene ubhwako.8 Ho Pauro yaaiköörërrëëyë igha, “Tenaasarri engʼana yoyonswe eera iya amaraghërryö
         agha Abhayahudi, handë ku-risengerro irya Waryobha, handë igha ko-Kaisaari.”9 Fesito yaatunanga aihanshani ko-Bhayahudi, ku bhuyö akabhöörya Pauro igha, “Kasi nkutuna
         örë ukughya Yërusarëëmu, nkobhotorre-yo ikiina keno?”10 Pauro akamohonshora igha, “Mo-bharasa iya Kaisaari hano nimërëëyë, ho ikiina ikyane
         keraakorrwe. Uwe umwene nomanyirë bhuuya igha, tenasarrya Abhayahudi engʼana yoyonswe
         eera hë. 11 Nyoore naasarya engʼana yoyonswe eno eraaghere niitwe, tinkwanga hë. Kasi nyoore amangʼana
         ghayö ghonswe igho bhakoghamba ghataana obhoheene, taaho ömöntö ono araatore ukunhira
         ko-bhantö bhayö. Keno nkosabha ni-igha, ikiina ikyane kihirwe ko-Kaisaari!”12 Mbe, Fesito akashumaasha na ribharasa, hano akomara, akatëëbhya Pauro igha, “Ko bhono
         osabhirë igha ikiina ikyaho kekorwe na Kaisaari, ku bhuyö ni-iyö oraaghi!”Ömötöngi Fesito aratëëbhya omokama Aghiripa amangʼana agha Pauro13 Sinsikö ne-nke igho syaahëtirë, omokama Aghiripa+ uwa kabhërë bhaana Bherinike, bhakaasha Kaisaaria hayö, ökökëërya Fesito. 14 Ko bhoora sinsikö ni-nsharu bhaaikaayë hayö, Fesito akanyoora umweya, ughwa ökötëëbhya
         omokama uyö amangʼana agha Pauro. Akamötëëbhya igha, “Ömöntö uwöndë aahano, ono Fëriki
         yaatighirë mo-kebhohe. 15 Hano naaghëëyë Yërusarëëmu, abhanene abha abhasëngëri, hamwë na abhaghaaka abha Ikiyahudi,
         bhakantëëbhya bhono bhakumushongera. Bhakansabha igha mmobhotorre ikiina.16 “Öni nkabhahonshora igha, bhëëtö Abharuumi, tetoona eteemo iya okobhotora ikiina ikya
         ömöntö, ataraaikoorerra harabhurabhu igho ko-bhashöngëri abhaaye. 17 Ku bhuyö hano bhaaikomaini, öni wonswe tenatëghëtirë hë. Kasi nyinkyo iyaako, naaikaayë
         ku-kitumbë ikyane ikya okobhotorra ibhiina, nkahamera igha Pauro areetwe. 18 Hano bhaamörëëtirë, abhashöngëri abhaaye, bhakaimerra ukumushongera. Kasi amangʼana
         ghano bhaamushöngëëyë, te-maghogho ghaarë kya bhono naakanyanga hë. 19 Kasi keno bhaarë nakyo, n-nsenkaani isya amangʼana agha idiini iyaabho, na agha ömöntö
         ono yaakwa, arabherekerwa igha Yëësu, kasi Pauro akakangʼasërrya igha, Yëësu uyö m-möhöru.
         20 Amangʼana ghayö, ghakantaamya okomanyërrya obhoheene ubhwako. Ku bhuyö nkabhöörya
         Pauro nyoore aratuna ukughya Yërusarëëmu, okokorra-yo ikiina ikyaye kiyö. 21 Kasi Pauro akasabha igha arendwe okohekera hano ikiina ikyaye kerebhotorwa na Kaisaari.
         Ku bhuyö nkaraghërrya igha, arendwe okohekera hano ndimuhira ko-Kaisaari.”22 Ho Aghiripa yaatëëbhëri Fesito igha, “Nkutuna ndë igha, hano öni umwene wonswe nkamwitegherra.”Fesito akamohonshora igha, “Ni-isho urimwitegherra.”Pauro mbere iya omokama Aghiripa23 Mbe, nyinkyo yaako, Aghiripa hamwë na Bherinike, bhakatora bhaibhöhëëyë, abhantö bhakakirirrya.
         Bhakasoha mo-bharasa na abhanene abha abhasirikare hamwë na abhanene abhandë abha
         umughi ghuyö. Fesito akahamera igha Pauro areetwe. 24 Hano Pauro yaarëëtirwë, Fesito akaghamba igha, “Ore omokama Aghiripa, na bhëënyu bhonswe
         igho bhano tosangerraini hano, moramaaha ömöntö ono! Ehamatë yonswe igho iya Abhayahudi
         abha Yërusarëëmu na abha hano, bhaansabhirë igha mbatöörri, bhakakora ikituri bharaghamba
         igha, ëkëntö keno kimwingʼarëëyë, nu-ruku.25 “Öni umwene, tenaarööshë engʼana eno ekaaghërrë aitwe hë. Kasi ko bhono yaasabhirë
         igha aghi ko-mokama uwëëtö omonene uwa Abharuumi, nkaikërrya igha, tigha muhire-yo.
         26 Kasi ko-robhaara urwane, tendanyoora engʼana iya ikiina keno iya obhoheene, iya ukwandekera
         omokama uwëëtö omonene. Kiyö nkyo ikibhuno ikya okomoreeta kö-bhëënyu bhonswe igho
         hano, ekenene nku-uwe omokama Aghiripa, okore hano toraamöbhöörërri bhuuya, nnyoore
         engʼana iya ukwandekera omokama uwëëtö omonene. 27 Ko bhoora nkomaaha ndë igha, te-ngʼana nshiiya ukuhira omobhohe ko-mokama uwëëtö omonene,
         otaandëkirë bhuuya amangʼana agha obhosarya ubhwaye.”
         
            
               	Aghiripa. Maaha mo-faharaasa engʼana, Herode Aghiripa.

Pauro araikoorerra ko-Aghiripa261 Ho, Aghiripa yaatëëbhëri Pauro igha, “Ohaaywë umweya ughwa ukwikoorerra.”Ku bhuyö Pauro akainyökya okobhoko, akaikoorerra igha, 2 “Ore Omokama Aghiripa, öni nkomaaha ndë igha, iryobha iryane ni-nene, ko bhono nnyöörrë
         umweya ughwa ukwikoorerra ku-uwe hano, ko-mangʼana ghonswe igho ghano Abhayahudi bhakunshongera.
         3 Ekenene ni-igha, uwe nomanyirë bhuuya seteemo isya Abhayahudi, na amangʼana aghaabho
         ghonswe igho. Ku bhuyö ndakosabha öghömërri, unyitegherre bhuuya.4 “Abhayahudi bhonswe igho mbamanyirë bhuuya eteemo iyaane, ukurwa nkërëngë moke mu-kyaro
         ikyane, na enkaagha eno naamënyirë Yërusarëëmu. 5 Ko bhoora mbammanyirë ukurwa kare, hano bharaahanshe, bharatora okoghamba obhoheene
         igha, m-Mofarisaayo naarë, rikomo iriiya irya idiini iyëëtö. 6 Keno kekoghera ndaimërribhwa hano reero okobhotorrwa ikiina, nu-bhweseghe ubhwa okohekerana
         ukwa engʼana eno Waryobha yaaraghaini abhakörö abhëëtö. 7 Riraghaniö riyö irya ukuusha ukwa Kiristo, ndyo amakabhira aghëëtö ghonswe igho ikömi
         na abhërë ghakwitengʼera igha nderebha. Kiyö nkyo kekoghera bharasaasaama Waryobha
         ko motono ubhutikö na omobhasö. Ore omokama Aghiripa, engʼana iyö, yo ikibhuno ikya
         Abhayahudi ukunshongera ku-uwe hano! 8 Kana, n-kwakë mukwanga ukukumya igha Waryobha nkuryökya arë abhaku?9 “Kora öni wonswe naakanyanga igha, ni-igha nkore omotono ughwa okorebherra iriina
         irya Yëësu uwa Nazarëëti. 10 Amangʼana ghayö ngo naakörrë Yërusarëëmu haara. Naahaaywë ubhwera na abhanene abha
         abhasëngëri, ku bhuyö nkaghoota abhantö abhaaru abha Waryobha, nkabhatoora mo-kebhohe.
         Abhandë bhano bhaabhotorrwanga ibhiina igha bhaitwe, öni wonswe mo-bhabhötöri abha
         ibhiina bhiyö naarë. 11 M-mara kaaru naabhashibhyanga mu-sinyumba isya esango iya Abhayahudi. Naabhabhandërryanga
         igha, bhatoke Yëësu. Nkabharererra bhököngʼu, nkabha ndabhaghwema kora mu-mighi ighya
         ibhyaro ibhyëndë.Pauro araghamba kya bhono yaasyöriibhwi(Amangʼana agha Abhatomwa 9:1-19, 22:6-16)12 “Mbe, urusikö nyabhorebhe, naarenga ko-nshera ndaghya Damasiko, okanyoora abhanene
         abha abhasëngëri bhaangʼaayë ubhwera na amaraghërryö. 13 Uriighwa ore omokama, hano omobhasö ghwaahikirë entemekera, kamwë igho, nkamaaha emerengaari
         ëmërörö kai, okokera ighya iryobha, gherarwera mu-ryobha. Emerengaari ghiyö, ghekammërëkërya
         ahasë honswe igho. 14 Tokaghwa hansë bhonswe igho. Nkaighwa engamba eramberekera ku-Kiëbhuraania, ekamböörya
         igha, ‘Sauri! Sauri! N-kwakë ukunnyankya igho? Tokomaaha igha nkunyahaareka örë bhosa!
         Bhoono heene notora okorebherra Waryobha? Obhaayë kya ömöntö ono akwikarra öbhööghë
         ubhwa ritimö?’15 “Nkabhöörya igha, ‘Kana Omonene, nu-uwe wë?’“Akahonshora igha, ‘Nö-öni Yëësu, ono ukunyankya. 16 Kasi bhoono emoka, wemerre! Ko bhono ikibhuno ikya okokobhooshokera ni-igha, nkokore
         ömököri uwaane uwa emeremo. Noraabhe umwimërërri uwa amangʼana ghayö örööshë, na ghano
         ndekohonyorra. 17 Nendaakötööringa mo-Bhayahudi na mo-Bhakyaro bhano nkokotoma-mo. 18 Okore obharamöki bharwe mu-kisuntë, bhaghi ko-bhorabhu. Bharwe mo-mabhoko agha Oghosambwa,
         bhaghi ku-Waryobha. Hayö ho bhoono bhaabherwe ëbhëbhë ibhyabho, okohetera ku-mukumo
         ughwabho ku-öni. Bhabhe hamwë na abhantö abha Waryobha bhonswe igho bhano bhasaabhuurwa.’19 “Ku bhuyö, ore Omokama Aghiripa, öni nkakora kya igho naatëëbhiibhwi ukurwa mu-ryobha.
         20 Nkasimya ukwëghya abhantö abha Damasiko, nkaghya Yërusarëëmu, hano nkomara hayö, nkaghya
         Yudea na ko-Bhakyaro bhonswe. Bhonswe igho bhayö, naabhatëëbhyanga igha, bhahongore
         ëbhëbhë ibhyabho, bhabhe abhantö abha Waryobha. Bhakorenga amangʼana amaiya agha ukwörökya
         igha, bhahöngööyë ëbhëbhë ibhyabho. 21 Amangʼana ghayö ngo ghaabhaayë ikibhuno ikya Abhayahudi okongoota mo-bhogho ubhwa
         risengerro irya Waryobha, bhakatuna igha bhaanyite. 22 Kasi ko bhono Waryobha nköntöörrya akërë, nkyo kekoghera ndaimererra amangʼana aghaaye
         ko bhonswe igho, abhanene na abhake. Te-mangʼana aghandë ghaaho hë. Kasi n-gaaraghaara
         abharööti bhaana Mosa bhaaghambirë igha, ngarebha. Ngo öni wonswe nkoghamba, 23 igha Kiristo nakaatëësirwë, atangate ukuryoka ukurwa mo-bhaku, okore araareke amangʼana
         agha Obhokama ubhwa Waryobha ko-Bhayahudi na ko-Bhakyaro.”Pauro aratuna igha Aghiripa akumi Yëësu24 Mbe, hano Pauro yaaikorerranga, Fesito akamobhasha igha, “Kana Pauro, okosoma ukwaho
         bhököngʼu kono waasoma, nkwakushuurya!”25 Pauro akamohonshora igha, “Ore Omosookwa Fesito, öni ti-mushuuru ndë hë. Kasi amangʼana
         ghano nkoghamba, n-ga bhoheene, te-gha eketwe hë. 26 Nkoghamba ndë neena ubhweseghe igha, amangʼana ghayö ghonswe igho, Omokama Aghiripa
         naghamanyirë bhuuya, ko bhoora amangʼana ghano te-gha bhubhise hë, harabhurabhu igho
         ghaakorrwa. 27 Ore Omokama Aghiripa, orakumya amangʼana ghonswe igho ghano abharööti bhaaghambirë?
         Öni nemanyirë igha, nkoghakumya örë.”28 Aghiripa akamohonshora igha, “Nkokanya örë igha Pauro, notora okonkora Umukiristo
         ko-mangʼana amake kya ghayö?”29 Pauro akamohonshora igha, “Nkosaasaama ndë Waryobha igha, m-bono bhonswe ekaabha,
         ebhe igha kwa amangʼana amaaru handë make igho, tu-uwe umwene igho hë, kasi bhonswe
         igho bhano bhakunyitegherra hano bhoono igho, bhabhe kya bhono ndë, kasi bhatakaabhohwa
         ebheraangʼani kya bheno.”30 Mbe, omokama uyö na ömötöngi Fesito, Bherinike, bhaana abhandë bhayö bhonswe igho
         waanyöörrë bhaikaayë hayö, bhakeemoka. 31 Hano bhaatanööyë ukurwa hayö, bhakatëëbhania igha, “Ömöntö ono taana risoro irya okoghera
         aitwe, handë abhohwe.”32 Aghiripa akatëëbhya Fesito igha, “Singa ömöntö ono ataasabhirë igha ikiina ikyaye
         kekorwe na Kaisaari, nakaahaatëëywë.”

Pauro arahirwa Ruumi271 Mbe, hano ikiina kyaabhötööywë igha turiine iryato toghende mu-kyaro ikya Itaaria,
         Pauro na abhabhohe abhandë bhakatoorwa mo-mabhoko agha Yuriyo. Yuriyo uyö, we yaarë
         omonene uwa ritabhë irya abhasirikare righana imwë reno ryaabherekerwanga igha, rikomo
         irya Kaisaari Aughusto.2 Tokariina mu-ryato reno ryaarwërëëyë mu-mughi ghono ghwaabherekerwanga igha Adiramitiyo,
         reno ryaaghyanga mo-bheghobho ibhya ikyaro ikya Asia Enke. Hano twaaruurë hayö, hamwë
         twaarë na Arisitariko uwa Tësarönikë. Tësarönikë nu-mughi ghono ghörëngë mu-kyaro
         ikya Makedonia.3 Nyinkyo yaako, tokaghobha ko-keghobho ikya mu-mughi ghono ghwaabherekerwanga igha
         Siidööni. Yuriyo akakorra Pauro öbhöntö ubhwa heene, ko okomohaana umweya amaahane
         na abhasaani abhaaye, okore bhamusumi-ko ëbhëntö bheno yaarë na obhohabhë nabhyo.
         4 Hano twaaruurë Siidööni, tokaiharreka righinga irya Kiipuro, ko bhoora rikama rirörö
         kai ryaarwërëëyë iyö twaabhatanga. 5 Tokaamboka inyansha, ukurwa orobhareka urwa ikyaro ikya Kirikia bheena ikya Pamfiria,
         tokahika mu-mughi ghono ghwaabherekerwanga igha Mira, ku-kyaro ikya Rikia. 6 Hayö omonene uwa abhasirikare uyö, akanyoora-ho iryato irya mu-mughi ughwa Arekisandiria
         reno ryaaghyanga Itaaria, akaturiinia-mo.7 Tokamara sinsikö sinsharu törëngë mu-ryato, oroghendo nu-urwa inyanko rwaarë rwa ngʼorangʼora
         igho, tokakamba tokahika haangʼë na umughi ghono ghwaabherekerwanga igha Nido. Hayö
         rikama rirörö kai rekatorebherra, totakaaheta hano twaatunanga okohetera. Rikama riyö
         rekaghera tokaiharreka righinga irya Kerete, haangʼë na omosoka ughwa umughi ughwa
         Saarimööni. 8 Tokaiharreka kwa inyanko igho, tokahika ahasë hano haabherekerwanga igha Ebheghobho
         Ibhiiya, haangʼë na umughi ghono ghwaabherekerwanga igha Raseya.9 Mbe, rekaheta ribhagha irya sinsikö sinsharu tökërëngë ko-roghendo kuyö, kora waanyöörrë
         inyangi iya ukwisasa ibhyakorya bhoono ëhëtirë. Ekamaahekana igha nyoore ntöghëndërrya
         na oroghendo ruyö, ntunyoora inyanko bhököngʼu. Ku bhuyö Pauro akaraghërrya abhanene
         abha abhasirikare igha, 10 “Bhëënyu bhare abhaghaaka, ndööshë igha oroghendo urwëtö rono, ndötöhaana inyanko
         enene. Iryato reno hamwë na imirigho ighyaryo, bhyonswe igho mberaaghwererre mu-nyansha.
         Kora bhëëtö bhonswe igho, taaho möntö araahone hë.”11 Kasi omonene uwa abhasirikare uyö, tiyaikërëëyi obhoghambi ubhwa Pauro, akamaaha igha,
         te-ngʼana hë. Ku bhuyö akaghoota-ko amangʼana agha ömöghöbhya uwa iryato, na agha
         mwene ryato riyö. 12 Ekeghobho kiyö, ti-kiiya kyaarë hë, ko-nkaagha iya embeho. Ku bhuyö ekaghera abhantö
         abhaaru mu-ryato riyö, bhaikërërrani igha, bhaghëndërri na oroghendo hanga bhakaatöörrë
         ukuhika mo-keghobho ikya Föinikë keno kërëngë, kwi-ghinga irya Kerete. Ekeghobho kiyö,
         kemaaherraini na sembareka isya syömya na nyansha, ghöösi na nyansha, ku bhuyö mbakaaikaayë
         iyö, okohekera hano ribhagha irya embeho rekaahëtirë.Rikama reranyankya bhaabho Pauro ku-nyansha13 Mbe, rikama iriiya reno ryaarwërëëyë syömya, rekahuuta, rekaghera abhaghöbhya bhakakanya
         igha, bhanyöörrë enshera iya ököghëndërrya na oroghendo urwabho ruyö, kya bhono bhaatunanga.
         Ku bhuyö bhakariinia insika iya iryato. Bhakatanora ukurwa hayö, bhakaghya, bhakaiharreka
         ko-morambo ughwa righinga irya Kerete. 14 Mbe, hake igho, rikama irya omosoke rirörö kai rekahuusha. Rikama riyö ryaabherekerwanga
         igha, Eurakiro. 15 Rikama rirörö kai riyö rekaitema iryato, ko bhoora totaatörrë ukukinana naryo, tokatigha,
         rekatuhira ghatëghatë iya inyansha.16 Tokaheta nyuma iya akaghinga akake kano kaabherekerwanga igha Kauda. Kakatorebherra-ko
         hake igho rikama riyö. Tokatora kwa inyanko okobhoha sinsiri ko-kaato akake aka ökötöörrya
         abhantö. 17 Hano abhaghöbhya bhaamarrë ukuruta akaato akake kayö, bhakakatoora mu-ryato iryabho,
         bhakainaarya sinsiri iryato ryonswe igho, bhakarebhoha, bhakarenaghya. Bhoobhohanga
         igha, mbaihaghya mu-risense irya ko-morambo ughwa ikyaro ikya Ribhiya. Entarëki iyö,
         yo yaaghërrë bhakatembora amatanga agha iryato riyö, bhakatigha rihirwe iyö rikuhirwa
         na rikama.18 Omosoke ghokaghëndërrya ukuhuusha. Ku bhuyö nyinkyo yaako, abhaghöbhya bhakatabhuta
         imirigho mu-nyansha. 19 Urusikö urwa katatö, bhakaghegha ëbhëntö ibhya iryato, bhakabhetabhuta mu-nyansha
         na amabhoko aghaabho abheene. 20 Sekaheta sinsikö sinsharu, totakomaaha iryobha handë sinyota. Omosoke ghokaghëndërrya
         kuhuuta bhököngʼu, kora tokakwa emetwe igha ntohona.21 Twaamarrë sinsikö sinsharu ku-nyansha kuyö, totakorya ëkëntö kyokyonswe keera. Pauro
         akabhaimerra-mo ghatë, akatëëbhya abhaghöbhya igha, “Bhëënyu singa mwaanyighwërëëyë
         enkaagha eno naabharaghërrëëyi igha totakaarwa Kerete haara, ëbhëntö ibhyënyu tebhekaasarëkirë
         handë ukusira hë. 22 Kasi bhoono ndabharaghërrya igha, motereme mo-senkoro isyënyu, ko bhoora taaho ömöntö
         kora ömwë, ono araakwe, kasi ni-ryato reno ndyo retaahone.23 “Nkobhatëëbhya ndë igho, ko bhoora Waryobha uwaane ono nkokorra emeremo, yaarë atömirë
         maraika uwaaye, akambooshokera ubhutikö ubhwa reero. 24 Akantëëbhya igha, ‘Pauro uwe, otakoobhoha! Ko bhoora ni-igha wemerre mbere iya Kaisaari.
         Na omanye bhuuya igha, bhano bhonswe igho onabho ko-roghendo rono, Waryobha naraabhatööri
         kö örööbhö urwaye.’ 25 Ku bhuyö keno nkobhatëëbhya ni-igha, motakaakwa emetwe, öni nkukumya ndë Waryobha
         igha, ghayö antëëbhëri, ngo gharaabhe. 26 Kasi ni-igha, ntoraaihaghi kwi-ghinga nyabhorebhe.”Pauro na bharikyaye bharahona ku-nyansha27 Hano ubhutikö ubhwa urusikö urwa ikömi na kane rwaahikirë, okanyoora tuhuniibhwi na
         omosoke ukughya hasë honswe hano ghwaaghyanga ku-nyansha iyö yaabherekerwanga igha
         Adiria. Mu-bhutikö ghatë, abhaghöbhya bhakakanya igha tuhikirë haangʼë na omorambo.
         28 Ku bhuyö bhakarenga mo-manshë ekerengo, bhakanyoora igha m-makubha merongo ëbhërë
         ukuhika hansë. Bhakasuntara mbere hake igho, ghwiki bhakarëngya ekerengo kiyökiyö,
         bhakanyoora igha m-makubha ikömi na ataano. 29 Bhakoobhoha igha, iryato ndekaaitëmirë ko-marengo. Ku bhuyö ekaghera bharekere sinsika
         inye mo-manshë, nyuma iya iryato. Bhakasabha igha bhwangohe okokya.30 Mbe, abhaghöbhya bhakatuna okotoroka bhatighe hayö iryato. Ku bhuyö bhakaikya mo-manshë
         akaato akake aka ökötöörrya abhantö, bhakaikörya kya bhano bhakutuna okorekera sinsika
         orobhareka urwa mbere iya iryato. 31 Kasi Pauro akatëëbhya omonene uwa abhasirikare uyö bhaana abhasirikare abhaaye igha,
         “Hano abhaghöbhya bhayö bhataatighare hamwë na bhëëtö mu-ryato mono, momanye igha,
         temohone hë.” 32 Ku bhuyö abhasirikare bhayö, bhakabhotora sinsiri seno Syaarenga sëbhöhirë akaato
         kayö, bhakakatigha katoobhetoobhe ku-nyansha.33 Mbe, hano öröghörö rwaasambirë, Pauro akatërëmya bharikyaye bhayö bhonswe igho, ko
         okobhatëëbhya igha, “Mwamarrë sinsikö ikömi na inye, motakomeena ëkëntö kyokyonswe
         igho. 34 Ku bhuyö ndabhasaasaama moraaghere ibhyakorya, okore möghëndërri okobha abhahöru.
         Ko bhoora igha, kora urutuukya urwa ko-metwe ighyënyu tiruusire hë.”35 Mbe, hano Pauro yaamarrë okoghamba igho, akaghegha omokaate, akakumya Waryobha mbere
         iya bhayö bhonswe igho, akaghobhotora, akasimya okorya. 36 Hayö ho senkoro isya abhantö bhayö bhonswe igho syaatërëmirë, abheene bhonswe bhakarya
         ibhyakorya. 37 Abhantö bhonswe igho bhano twaarë mu-ryato, twaarenga abhantö amaghana abhërë na merongo
         muhungatë na bhasansabha. 38 Hano bhaaighötirë, bhakatabhuta engano mu-nyansha, okore iryato rehohe.39 Mbe, hano bhwaakëëyë, abhaghöbhya bhayö bhakamaaha omosoka ughwa risense, kasi tebhaamanyirë
         igha, n-kyaro kë bhahikirë hë. Bhakamaaha igha, bhatighe iryato riyö reghobhe ko-mosoka
         ghuyö, hano ekaabhaayë igho. 40 Ku bhuyö bhakabhotora sinsiri isya sinsika, bhakasitigha mo-manshë. Kora bhakatashora
         na sinsiri seno syaarenga sëbhöhirë sembaau isya ököghëndërya iryato, bhakariinia
         ritanga riike irya mbere, okore rikama rihuni iryato riyö, ku bhuyö rekabhata ko-mosoka
         ghuyö. 41 Kasi iryato riyö hano ryaasuntaayë mbere hake, rekahika ahasë hano sengera ibhërë
         syaasikaneranga, ubhusyö ubhwaryo bhokaibhumbura bhököngʼu mu-risense reno ryaarenga
         mo-manshë, rekaibhandërrya-mo. Ikitunduru ikyaryo, kekaitemwatemwa na amayengo, rekabhaaroka.42 Mbe, abhasirikare bhayö bhaarenga mu-ryato riyö, bhakatuna igha, bhaite abhabhohe
         bhayö bhonswe igho, okore bhatakeerema, bhaamboke, bhangʼose. 43 Kasi omonene uwaabho tiyaatunirë igha Pauro aitwe hë. Ku bhuyö akabhakaania bhatakaakora
         igho. Ho yaabhatëëbhëri igha, bhano bhamanyirë ukwerema, bhairekere mo-manshë, okore
         bhaamboke ukughya humbu. 44 Bhano bharaatighare, bhagheghe sembaau, handë amabhaara agha iryato riyö, bhaambokere.
         Ku bhuyö bhonswe igho tokaamboka bhuuya tokahika humbu.

Ghano ghaanyöörrë Pauro kwi-ghinga irya Mërita281 Hano twaahikirë bhuuya ko-morambo, tokamanya igha, hayö twaarë, nku-righinga reno
         ryaabherekerwanga igha Mërita. 2 Abhamënyi abha hayö bhakatösërëënia bhuuya. Bhakatohootera omorro ughwa ukwota, ko
         bhoora enkaagha iyö, imbura yaatwanga na embeho okanyoora ërörrë. 3 Pauro akakomakoma umurigho ughwa sënkwë. Enkaagha eno yaasetooranga mo-morro, inshoka
         ekasokwa na ribhereera, ekarwa mö-sënkwë, ekainanerra Pauro ko-kobhoko.4 Abhantö abha kwi-ghinga kuyö, hano bhaarööshë inshoka iyö eraitundya ko-kobhoko ukwa
         Pauro, bhakatëëbhania igha, “M-maheene igha, ömöntö ono m-mwiti uwa abhantö. Nokaanyoora
         ahönirë uruku urwa mu-nyansha, kasi risambwa iryëtö reno rekobherekerwa igha Obhoheene
         tirikwikërrya igha aghëndërri okobha ömöhöru hë.” 5 Kasi Pauro akasansamorra inshoka iyö mo-morro, na tiyaabhaayë engʼana hë. 6 Abhantö bhayö bhaakanyanga igha, Pauro nakaabhimbirë, handë nakaaghööyë hansë kamwë
         igho, akwe. Mbe, hano bhaaghanyirë ku-ribhagha ritambë, bhakamaaha igha tabhaayë engʼana
         hë, bhakasyörya amaitegherro aghaabho. Bhakaghamba igha, Pauro n-waryobha.Pauro arahwënia suwaabho omonene uwa righinga irya Mërita7 Mbe, ahasë hayö twaambökëëyë, n-haangʼë haarë na ömöghöndö ughwa omonene uwa righinga
         riyö, ono yaabherekerwanga igha Pubhurio. Pubhurio uyö, yaatösërëënëri bhuuya, tokakora
         öbhöghëni waaye hayö sinsikö isatö. 8 Suwaabho Pubhurio m-mörööyë yaarë uwa ehooma, na okosaaha amaanyinga. Pauro akasoha
         mu-nyumba, akamotoorra amabhoko, akamosabhera, akahwena. 9 Hano abhantö bhaarööshë engʼana iyö, abharööyë abhandë bhonswe igho abha kwi-ghinga
         riyö, bhakaasha, abheene bhonswe bhakahwënibhwa. 10 Abhantö bhayö, bhakatosooka bhököngʼu. Hano enkaagha yaahëtirë, tokatanora, bhakatomanörrya
         ëbhëntö bhyonswe igho bheno twaatunanga ko-roghendo urwëtö.Pauro ko-nshera iya ukughya Ruumi11 Hano twaamarrë imyëri etatö kwi-ghinga kuyö, tokatanora na iryato reno ryaaghöbhirë
         hayö reraghanya enkaagha iya embeho ehwe. Iryato riyö, ryaarwërëëyë Arekisandiria.
         Mbere iya iryato riyö, kyakönirwë-ko ekesosa ikya bhiwaryobha ebhesare. 12 Ho twaahikirë mu-mughi ghono ghwaabherekerwanga igha Sirakusa. Tokaikara-ho sinsikö
         isatö. 13 Hano twaaruurë hayö, tokaghya igho, tokahika mu-mughi ghono ghwaabherekerwanga igha
         Reghio. Nyinkyo yaako, rikama rekahuuta ukurwera orobhareka urwa syömya. Urusikö urwa
         kabhërë tokahika mu-mughi ghono ghwaabherekerwanga igha Puteori. 14 Tokasikana hayö na abhakumya bharikyëtö. Bhakatokangʼasërrya igha twikare hamwë nabho
         sinsikö muhungatë. Hano twaamarrë, tokaghëndërrya na oroghendo urwëtö, tokahika Ruumi.
         15 Mbe, abhakumya bharikyëtö abha Ruumi hayö, bhakaighwa igha, nko-nshera törë, toraghya
         waabho iyö, bhakatuturungʼana mo-moteera ughwa Apio, na abhandë ahasë hano haabherekerwanga
         igha, Sinyumba Isatö isya Abhaghëni. Hano Pauro yaabharööshë, akakumya Waryobha bhököngʼu,
         enkoro iyaaye ekaterema.Pauro aratëëbhya abhantö abha Ruumi amangʼana agha Yëësu16 Hano twaahikirë Ruumi, Pauro akaikërribhwa aikare mu-nyumba iyaaye umwene igho hagharë,
         akatoorrwa-ho umusirikare uwa okomorenda.17 Hano sinsikö isatö syaahööyë, Pauro akabherekera abhanene abha Abhayahudi abha hayö.
         Akabhatëëbhya igha, “Bhëënyu bhahiiri abhaane, tenasarya ëkëntö kyokyonswe keera,
         nekaabha ko-bhantö abhëëtö, handë ko-maraghërryö agha abhakörö abhëëtö. Kasi naaghöötirwë
         Yërusarëëmu eera, nkatoorwa mo-mabhoko agha Abharuumi. 18 Abharuumi bhayö, bhakambörërrya bhuuya amangʼana ghayö, kasi tebhaarööshë obhosarya
         bhobhonswe bhoora hë, bhono bhokaaghërrë niitwe. Ku bhuyö bhakatuna igha bhanhaatere.
         19 Kasi hano Abhayahudi bhaangirë igha ntakaahaaterwa, nkamaaha igha, ni-igha ikiina
         ikyane kereetwe ko-Kaisaari eno. Ko-ghayö ghonswe igho, teneena engʼana igha nkushongera
         ndë bharikyane. 20 Ku bhuyö nembabhërëkëëyë hano, okore mbamaahe, tushumaashe. Öni hano, nëmböhirwë na
         ebheraangʼani bheno, ko okoghera iya ukukumya Kiristo, uyö, we ubhweseghe ubhwa Abhaisiraëri
         bhonswe igho.”21 Mbe, abhanene bhakamohonshora igha, “Bhëëtö tetwakanyöörrë ritashandighi ryoryonswe
         reera ukurwa Yudea, reno ryandëkirwë-mo amangʼana aghaaho. Ghwiki taaho ömöntö uwa
         uwëëtö kora ömwë, ono yaasha ukurwa iyö, akatötëëbhya amangʼana aghaaho amaghogho.
         22 Bhëëtö hano nkutuna törë twighwe amangʼana aghaaho, ko bhoora ntomanyirë igha, idiini
         eno onayo, nkoghambwa ërë bhoghogho ahasë honswe igho.”23 Ku bhuyö bhakaikererrania urusikö rono bhakaasikaini mu-nyumba eno Pauro yaaikaranga-mo.
         Hano urusikö ruyö rwaahikirë, Abhayahudi bhayö bhakaasha abhaaru haara Pauro yaamënyirë.
         Pauro akabharaghërrya bhuuya amangʼana agha Obhokama ubhwa Waryobha, ukurwa nyinkyo,
         okohekera omoghoroobha. Arashaashya abharute ko-nshera iya amaraghërryö agha Mosa,
         na mo-bhetabho ibhya abharööti okore bhakumi Yëësu.24 Abhayahudi abhandë bhakaikërrya amangʼana ghayö Pauro yaaghambirë, kasi abhandë tebhaikërëëyi
         hë. 25 Ko bhoono bhataighwerraini abheene ko abheene, bhakamaaha igha bheemoke bhanyaraghane.
         Hano Pauro yaarööshë igho, akabhatëëbhya engʼana ëmwë igha, “M-maheene ghano Umwika
         Ömöhörëëru yaatëëbhëri abhakörö abhëënyu ko okohetera kö-mörööti Isaaya igha,26 ‘Kaghi ko-bhantö bhano, obhatëëbhi igha,ukwighwa mmoraaighwe, kasi temomanye hë.Okomaaha mmomaaha, kasi temomanye hë.27 Ni-igho erebha ko bhoora bhaana emetwe ëmëköngʼu,amatwë aghaabho m-maribhu,mbahundirriyi, tebhakutuna okoramökya amaiso aghaabho hë,handë igha amatwë aghaabho ghaighwe,handë igha senkoro isyabho semanye,bhatakaanyisyörrya, mbatööri.’+”28 Pauro akaghamba igha, “Mbe, ku bhuyö momanye igha, bhoono amangʼana ghano agha öbhöhönia
         ubhwa Waryobha, ghabhatiibhwi ko-Bhakyaro. Bho mbaraaghaikërri!”[ 29 Hano Pauro yaamarrë okoghamba amangʼana ghayö, Abhayahudi bhayö bhakaghya, na eno
         bharanyeerania senkaani bhököngʼu.]+30 Pauro akamara imyoka ëbhërë aikaayë mu-nyumba eno yaarenga apangirë-mo. Akabha arasërëënia
         muyö abhantö bhonswe igho bhano bhaamotaarranga. 31 Akëëghya abhantö amangʼana agha Obhokama ubhwa Waryobha, na agha Omonene Yëësu Kiristo
         ko obhokarë. Tiyarëbhërrëywë na ömöntö hë.
         
            
               	Maaha mo-ketabho ikya Isaaya 6:9-10.

               	Amangʼana ghano gharëngë mo-bhebhandërryö kya bheno […] ni-igha, tegharëngë mo-senakara
                     isyëndë isya Ikiyunaani.

Amakëërërryö11 Ritashandighi reno, nku-öni Pauro omoghorwa uwa Yëësu Kiristo riruurë. Naabherekerwa
         igha mbe omotomwa, nkaahorwa igha, ndaarekenga Amangʼana Amaiya agha Waryobha.+2 Amangʼana Amaiya ghayö, ngo Waryobha yaaraghaini ukurwa kare, okohetera ko-bharööti
         abhaaye bhano bhaandëkirë Amaandeko Amahörëëru. 3 Amangʼana Amaiya ghayö, na-agha Omoona uwaaye. Omoona uwaaye uyö kinyabhantö, nu-muhiiri
         uwa omokama Daudi+ yaarë. 4 Nokaanyoora igha ni-igho yaarë, kasi ko okohetera Umwika Ömöhörëëru, Waryobha yaamwahööyë
         igha abhe Omoona uwaaye uwa obhotoro bhwonswe+ igho, hano yaamuryökëri ukurwa mo-bhaku. Yëësu Kiristo uyö, we Omonene uwëëtö. 5 Waryobha yaangʼaayë örööbhö mbe omotomwa, okohetera ku-uyö. Yaakörrë igho, okore ntëëbhi
         Abhakyaro bhonswe igho, bhakumi Yëësu, kora bhatööni iriina iryaye. 6 Bhëënyu bhonswe, mörëngë mo-bhantö bhano bhaabherekerwa igha, bhasoorane Yëësu Kiristo.7 Abhakumya bharikyane bhonswe igho bhano mörëngë Ruumi hayö, m-bëënyu nkwandekera.
         Waryobha nabhahanshirë bhököngʼu, nkyo kyaaghërrë akabhashaaghora igha mobhe abhantö
         abhaaye abhahörëëru.Örööbhö na omorembe ukurwa ku-Waryobha Taata uwëëtö, na ko-Monene uwëëtö Yëësu Kiristo,
         bhebhe hamwë na bhëënyu.Pauro aratuna ukughya Ruumi8 Engʼana enene ni-igha, nkukumya ndë Waryobha okohetera ku-Yëësu Kiristo, ko okoghera
         iya bhëënyu bhonswe igho, ko bhoora umukumo ughwënyu, ngomanyekaini ko-kebhara kyonswe
         igho. 9 Waryobha ono nkutighinkanera kwa nkoro ëmwë igho, hano naraarekera abhantö Amangʼana
         Amaiya agha Omoona uwaaye, namanyirë kya bhono nkobhasabhera nkaagha syonswe igho.
         10 Nkosabha ndë nkaagha syonswe igho, igha hano Waryobha akahansha bhoono igho, angʼaane
         umweya niishe mbamaahe. 11 Nkoghamba ndë igho, ko bhoora amaigha ghandëëyë agha okomaahana na bhëënyu, okore
         mbahaane ituho iya ökötërëmya senkoro isyënyu. 12 Keno nkutuna ni-igha, umukumo ughwënyu ghöntërëmi, na umukumo ughwane ghonswe ghobhatërëmi.13 Abhakumya bharikyëtö, nkutuna ndë momanye igha, naatunanga bhököngʼu igha niishe mbamaahe,
         kasi nanyabhoono, nkorebherrwa nkërë. Nkutuna ndë niishe kö-bhëënyu iyö, okore ndute
         abhantö bhakumi Omonene Yëësu, kya bhoora naakörrë mo-Bhakyaro abhandë. 14 Naatëëbhibhwa na Waryobha igha, ndaarekenga Amangʼana Amaiya ko-bhantö bhonswe igho.
         Ndaarekere Abhayunaani na bhano bhatarëngë Abhayunaani,+ abhasömi na bhano bhataasoma. 15 Kiyö nkyo kekoghera ndatuna bhököngʼu igha, niishe ndaareke Amangʼana Amaiya kö-bhëënyu
         bhano mörëngë Ruumi hayö.Obhotoro ubhwa Amangʼana Amaiya agha Waryobha16 Amangʼana Amaiya ghayö, ngo obhotoro ubhwa Waryobha bhono bhököhönia abhantö bhonswe
         igho, bhano bhakukumya Yëësu. Nkusimirya bhörë ko-Bhayahudi, bhughya igho bhohekeera
         abhantö bhano bhatarë Abhayahudi. Ku bhuyö öni tenkosooka okoraareka Amangʼana Amaiya
         ghayö hë. 17 Amangʼana Amaiya ghayö, nkwörökya gharë bhuuya kya bhono Waryobha akobhara abhantö
         igha m-ba heene. Nkobhara arë abhantö igha m-ba heene, ko okohetera umukumo ughwabho
         ughwene igho. N-kya bhono Amaandeko Amahörëëru ghakoghamba igha, “Ömöntö uwa heene,
         naremenyanga mu-mukumo ughwaye ghono aanagho.”+Ubhushibhu ubhwa Waryobha ko-bhantö18 Waryobha umwene, nkwörökya arë harabhu igho ukurwa mu-ryobha igha, abhantö abhaghogho
         bhano bhakumwanga, nkobhashibhya arë. Abhantö bhayö nkwanga bharë obhoheene ubhwaye,
         ko okoghera iya okokora amangʼana aghaabho amaghogho. 19 Ti-igha tebhamanyirë amangʼana agha Waryobha hë, ko bhoora Waryobha yaatoora harabhu
         igho amangʼana ghonswe igho, agha okoghera amanywe na abhantö. 20 Abhantö bharatora okomanya Waryobha kya bhono arë, ukurwa haara yaabhömbirë ëbhëntö
         bhyonswe igho. Nokaanyoora igha tebhakomomaaha hë, kasi ëbhëntö bheno yaabhömbirë,
         nkwörökya bhërë igha, Waryobha naana obhotoro bhwonswe igho, ghwiki igha, we Waryobha
         umwene igho, uwöndë taayo hë. Ku bhuyö taaho ömöntö ono akotora ukwitaamërrya igha,
         tamanyirë Waryobha hë. 21 Nokaanyoora abhantö mbamanyirë Waryobha kya bhono arë, kasi tebhakömötöönia hë, handë
         ukumukumya kya bhono aingʼarëëyë. Bhaana amaitegherro amaghogho, na sehakëri isyabho
         mu-kisuntë sërë. 22 M-bakangi, kasi bharaihasha igha m-bangʼaini. 23 Bhaatigha okosengerra Waryobha Ömöhörëëru uwa amakora ghonswe igho, kasi bharasengerra
         ëbhëtöndö ibhya amasambwa ghano ghatuubhaini kya abhantö bhano bhakukwa kya abhandë.
         Amasambwa aghandë ngatuubhaini kya sityënyi, aghandë kya ibhinyönyi, na aghandë kya
         sityënyi seno sikwingʼuura.24 Ku bhuyö Waryobha yaabhatigha bhasooranenga oronamba urwabho, kora bhakorranenga amangʼana
         agha sënsöni kö-mëbhërë ighyabho. 25 Bhaatigha ukukumya obhoheene ubhwa Waryobha, kasi bharaghoota amangʼana agha obhorongo.
         Bharasengerra ëbhëntö bheno bhyaabhombwa na ukubhitighinkanera, bhatigha okosengerra
         Waryobha Ömöbhömbi, ono aingʼarëëyë ukukumibhwa amakora ghonswe igho! Amina.26 Mbe, Waryobha akabhatigha bhakorenga amangʼana aghaabho agha sënsöni ghayö bhaatunanga.
         Abhakari bhakatigha okokora amangʼana kya bhono ëmëbhërë ighyabho ghyaabhömbirwë ukurwa
         okosemoka igha ghekore,+ kasi bhakakora bhöndë igho. 27 Abhashaasha bhonswe, bhakatigha okokora amangʼana kya bhono ëmëbhërë ighyabho ghyaabhömbirwë
         ukurwa okosemoka igha ghekore, amangʼana agha omokari na umushaasha. Kasi abheene
         nkokora bharë amangʼana agha sënsöni, agha oronamba urwa okotetana abhashaasha abheene
         ko abheene. Ko okoghera iya engʼana iyö, bhaashaaghora abheene ubhushibhu bhono bhorengʼaini
         na amangʼana aghaabho amaghogho ghayö.28 Mbe, ko bhoora bhaanga okoghoota amangʼana agha Waryobha, Waryobha wonswe yaabhatigha
         bhakore bhono bhakutuna. Ku bhuyö nkokora bharë amangʼana amaghogho ghano bhaanagho
         mo-maitegherro aghaabho. Amangʼana ghayö, kora teghaana ubhwera hë. 29 M-baköri abha ëbhëbhë ibhya seteemo syonswe igho, obhoghogho bhwobhwonswe igho, kora
         m-bahiti abha ëbhëntö bhyonswe igho, mbaana orongʼeera. Bhahanshirë riihë, m-baiti
         abha abhantö, m-basëëghërrya, m-barongo, m-ba amaitegherro maghogho, m-baghambi abha
         abhantö. 30 Ghwiki ni-igha, nkohanga bharë abhantö amangʼana, mbarëghirë Waryobha, m-batöki abha
         abhantö, mbaana ekeghaaka na ikiheemere. Keno bhakutuna nkaagha syonswe igho, nu-kutuna
         enshera eehya iya okokora amangʼana amaghogho, ghano ghatakaakörrwë na ömöntö uwöndë.
         Abhantö bhayö, tebhakosooka abhaibhöri abhaabho hë. 31 M-bakangi, nkwanga bharë amaraghano aghaabho, tebhaana righonshe, kora amaabhë ghoghonswe
         hë. 32 Abhantö bhayö, mbamanyirë bhuuya igha, ömöntö ono akokora amangʼana amaghogho kya
         ghayö, naingʼarëëyë ukusikibhwa na Waryobha. Nokaanyoora ni-igho ërë, kasi abheene
         tebhatöniibhwi hë! Nköghëndërrya bharë okokora amangʼana amaghogho ghayö, kora nkwikererrania
         bharë na abhaköri abha amangʼana amaghogho kya ghayö.
         
            
               	Maaha mo-ketabho ikya Amangʼana agha Abhatomwa 9:15; Abhagharatia 1:1, 1:15. 

               	Daudi. Maaha mo-faharaasa.

               	Omoona uwaaye uwa obhotoro bhwonswe. Maaha mo-faharaasa engʼana, Omoona uwa Waryobha.

               	Abhayunaani na bhano bhatarëngë Abhayunaani. Enkaagha eno ritashandighi reno ryaandëkirwë, ekeghambo ikya Abhayunaani na eteemo
                     iya ikimiira ikyabho, mbyaamanyekaini ahasë honswe igho. Abhantö bhano bhataamanyirë
                     Ikiyunaani, na bhano bhataakoranga amangʼana kya bhono eteemo iya Abhayunaani yaarë,
                     mbaaserwanga. 

               	“Ömöntö uwa heene, naremenyanga mu-mukumo ughwaye ghono aanagho.” Ensonga iyaamo iyëndë ni-igha, umwihöötu naraanyoore öbhöhöru ubhwaye ko koghera iya umukumo ughwaye ghono aanagho. Maaha mo-ketabho ikya Habhakuki 2:4. 

               	Bhakatigha okokora amangʼana kya bhono ëmëbhërë ighyabho ghyaabhömbirwë ukurwa okosemoka
                     igha ghekore. Ensonga iyaamo iyëndë ni-igha, abhakari bhakabha bharatetana abheene ko abheene.

Waryobha tarebhotora ibhiina kwa keroterro hë21 Mbe, uwe Umuyahudi murikyane, ono okobhotorra abhandë ibhiina, omanye igha, tootore
         ukwikoorerra ku-Waryobha. Omanye igha, hano wabhotorra murikyaho ikiina, nkunyoora
         örë oraibhotorra ikiina uwe umwene. Nkobha ërë igho, ko bhoora ëbhëbhë bhiyö akokora,
         mbyo uwe wonswe okokora. 2 Bhëëtö ntomanyirë igha, okobhotora ikiina ukwa Waryobha, n-kwa heene kö-möntö ono
         akokora amangʼana amaghogho kya ghayö. 3 Kasi bhoono uwe ono okobhotorra murikyaho ikiina, na eno uwe wonswe na-maghogho ghayöghayö
         okokora, nkokanya örë igha Waryobha narikutigha igho, ataköbhötörrëëyë ikiina? 4 Waryobha n-wa heene bhököngʼu, nkukwabhera arë na ökököghömërrya bhököngʼu. Kasi uwe,
         nkwörökya örë igha, nkosera örë. Nyoore otakosera, n-kwakë otakomaaha öbhöntö ubhwa
         heene ubhwaye bhono akokora, ku bhuyö ohongore ëbhëbhë ibhyaho? 5 Hano okomaaha igha oona ekeghaaka, kora tukutuna igha ohongore ëbhëbhë ibhyaho hë,
         ku bhuyö nkwibheekera örë ubhushibhu, okohekera ku-rusikö roora Waryobha arebhotora
         ubhwa heene ibhiina ibhya abhantö.6 Urusikö ruyö, Waryobha narehaka kera ömöntö okorengʼaana na ghano yaakora.+7 Abhantö bhano arehaana öbhöhöru ubhwa amakora ghonswe igho, m-mbano bhaana omotono
         ughwa okokora amangʼana amaiya. Ko bhoora nkutuna bharë ubhuhika, esooko na öbhöhöru
         bhono bhotakosareka. 8 Kasi abhaingʼahërya, na bhano bhakwanga amangʼana agha obhoheene, kora m-baköri abha
         amangʼana amaghogho, Waryobha narebharererra, abhashibhi. 9 Abhantö bhonswe igho bhano bhakokora amangʼana amaghogho, mbakaabha Abhayahudi handë
         abhantö bhano bhatarë Abhayahudi, mbarinyoora inyanko na inyaanyi. 10 Abhaköri abha amangʼana amaiya, mbakaabha Abhayahudi handë abhantö bhano bhatarë Abhayahudi,
         bhayö mbarinyoora ubhuhika, bhasookwe kora bhahaanwe omorembe. 11 Ko bhoora Waryobha taana ekeroterro hë.12 Abhakyaro bhano bhakokora ëbhëbhë, mbarisikibhwa nokaanyoora bhatamanyirë amaraghërryö
         agha Mosa.+ Kasi Abhayahudi, mbamanyirë amaraghërryö ghayö, ku bhuyö hano bharaakore ëbhëbhë,
         mbaraabhotorrwe ikiina ko okorengʼaana na amaraghërryö ghayö. 13 Mbarebhotorrwa ikiina, ko bhoora Waryobha takobhara ömöntö igha uwa heene, ku ukwighwa
         amaraghërryö aghaaye ukwene igho. Kasi nkobhara arë ömöntö igha wa heene, ono akokora
         bhono amaraghërryö ghakomoraghërrya igha akore. 14 Abhakyaro, bhayö tebhamanyirë imighiro ighya Waryobha hë. Kasi hano amaitegherro aghaabho
         gharaaghere bhakore kya bhono imighiro ghyaaraghërya, hayö nkwörökya ërë igha, amaitegherro
         aghaabho ngamanyirë okokora amangʼana ghano ghakorengʼaana bhono imighiro ghiyö ghikutuna.
         15 Ku bhuyö abhantö bhayö, nkwörökya bharë igha, amaraghërryö ghayö ghaandekwa mo-maitegherro
         aghaabho. Enkaagha iyëndë amaitegherro aghaabho nkobhabhotorra gharë ikiina. Enkaagha
         iyëndë nkobhatëëbhya gharë igha, m-buuya bhakokora. 16 Ni-igho erebha ko-nkaagha iya okobhotorrwa ibhiina. Hayö ho Waryobha arebhotorra abhantö
         ibhiina okohetera ku-Kiristo Yëësu. Narebhabhotorra ibhiina ibhyabho kora imbumbure
         iya amaitegherro aghaabho. Amangʼana Amaiya ghano nkoraareka, ni-igho gharë.Ömöntö takobharwa igha wa heene ko koghera iya okosaarwa17 Uwe ono ukwibherekera igha, Umuyahudi ekenaina, oraitengʼera okobharwa igha n-wa heene
         örë okohetera ko-maraghërryö agha Mosa, kora oraikumya igha m-möntö uwa Waryobha örë.
         18 Orakanya igha nomanyirë keno Waryobha akutuna okore, nomanyirë amangʼana amaiya ko
         bhoora wëëghibhwa amaraghërryö aghaaye. 19 Ko okoghera iya amangʼana ghayö, nkwimaaha örë igha wingʼarëëyë okotangata Abhakyaro,
         kya ömöntö ono akoraahuuna abhahukuru, handë igha kya etara eno ëkömërëkërya abhantö
         mu-kisuntë. 20 Kora ghwiki nkwimaaha örë igha, m-mwëghya uwa abhaana örë, uwa abhantö bhano bhatamanyirë
         Waryobha. Nkwimaaha örë igho, ko bhoora amaraghërryö ghayö, nkokoraghërrya gharë amangʼana
         agha obhongʼaini bhwonswe igho, na obhomanyi ubhwa obhoheene. 21 Uwe ono ukwëghya abhantö abhandë, n-kwakë otakokora kya bhuyö ukwëghya? Örëëghya abhantö
         igha bhatakaibha, ndarra uwe umwene nkwibha örë? 22 Uwe ono ukwëghya abhantö igha bhatakaakora obhosooraare, ndarra uwe umwene nkokora
         örë obhosooraare? N-kë kekoghera oraregha ëbhëtöndö ibhya amasambwa, na eno mbe nkwibha
         örë ëbhëntö mu-sinyumba isya okosengerra-mo amasambwa ghayö? 23 Uwe ono ukwihasha igha nomanyirë amaraghërryö agha Waryobha, nkösöökya örë Waryobha,
         ko okosarya amaraghërryö aghaaye. 24 Ku bhuyö ghayö ngarëngë kya bhoora Amaandeko Amahörëëru ghakoghamba igha, “Abhakyaro
         nkotoka bharë iriina irya Waryobha, ko okoghera iya amangʼana amaghogho ghano mokokora.”+25 Okosaarwa ukwaho, nkoraabhe na ubhwera, hano oraakore bhono amaraghërryö agha Mosa
         ghakutuna. Hano oraabhe omosarya uwa amaraghërryö, okosaarwa ukwaho, tekoona ubhwera
         bhwobhwonse bhoora hë. Kora hayö nkobha örë kya ono atasaarrwë. 26 Ku bhuyö ni-igha, omotasaarwa, hano araakore bhono amaraghërryö agha Mosa ghakutuna
         igha akore, Waryobha nkumwikërrya arë, kya uwa eteemo iya okosaarwa. 27 Ghwiki ömöntö ono atasaarrwë, hano araakore bhono amaraghërryö agha Mosa ghakutuna
         igha akore, amangʼana ghayö akokora, nkwörökya gharë igha, uwe Umuyahudi m-mosarya
         örë. Ni-igho ekobha ko bhoora igha, uwe Umuyahudi waasaarwa, kora noona amaraghërryö,
         kasi m-mosarya uwa amaraghërryö örë. 28 Mbe, momanye igha, te-kera ömöntö ono yeebhorwa na Umuyahudi, naraabhe ömöntö uwa
         Waryobha. Ömöntö taatore okobha ömöntö uwa Waryobha, ko okoghera iya okosaarwa ukwene
         igho. 29 Ti-igho hë! Kasi ömöntö ono akosooka Waryobha mo-nkoro iyaaye, uyö we uwaaye. Na esaaro
         inshiiya, ne-eera iya Umwika Ömöhörëëru akotogheka ömöntö mo-nkoro, tokoghoota amaraghërryö
         agha Mosa hë. Ömöntö kya uyö takukumibhwa na abhantö hë, kasi Waryobha we akumukumya.
         
            
               	Maaha mo-ketabho ikya Zabhuri 62:12.

               	Amaraghërryö agha Mosa. Ghayö na-maraghërryö ghano Waryobha yaahaayë Abhaisiraëri okohetera ko-Mosa. Maaha
                     mo-faharaasa engʼana, Mosa.

               	Maaha mo-ketabho ikya Isaaya 52:5; Ezekieri 36:20, 22. 

Waryobha n-wa heene nkaagha syonswe igho31 Bhoono m-bwera kë bhörëngë mu-Bhuyahudi ko okorengʼaana na amangʼana ghonswe igho
         ghayö ngambirë hayö? Okosaarwa koona ubhwera? 2 M-maheene igha, okobha Umuyahudi, nkoona ubhwera ubhwaru. Ekenene ni-igha, Waryobha
         yaatëëbhëri Abhayahudi amangʼana aghaaye. 3 Kasi Abhayahudi abhandë, tebhaabhaayë abha heene okokora kya bhoora amaraghërryö agha
         Mosa ghaatunanga bhakore. Mbe, toghambe igha engʼana iyö neghera Waryobha wonswe ange
         okobha uwa heene okokora ghaara yaaraghaini igha akaakörrë? 4 A a, ti-igho hë! Abhantö m-barongo, kasi Waryobha nkwörökya arë igha, nkokora arë
         keno aghambirë igha naraakore. N-kya bhono Amaandeko Amahörëëru ghakumushumaashera
         igha,“Hano oraatëëbhi abhantö abhaaho obhosarya ubhwabho,hayö no-bhoheene oraanyoore oghambirë.Hano oraabhabhotorre ikiina,öbhöbhötöri ubhwaho ubhwa ikiina, m-bwa heene.”+5 Kasi abhantö abhandë bharatora okoghamba igha, “Ëbhëbhë ibhyëtö bhëëtö Abhayahudi,
         mbyo bhekoghera toramanya igha, Waryobha wa heene kö-bhöbhötöri ubhwaye ubhwa ibhiina.
         Kasi nyoore Waryobha nkutushibhya arë, ku bhuyö toghambe igha Waryobha te-wa heene
         kora hake hë?” 6 A a, ti-igho hë. Okaanyöörrë igha ni-igho ërë, iyakë Waryobha akaabhaayë na obhoheene
         ubhwa okobhotorra abhantö ibhiina ibhyabho? 7 Ghwiki bharatora okoghamba igha, “Hano bhëëtö toraakore ëbhëbhë, hayö ho abhantö abhandë
         bharaanyoore umweya ughwa okomaaha obhoheene ubhwa Waryobha. Kora mbaraaghëndërri
         ökömötöönia. Bhoono n-kwakë tokobhotorrwa ikiina igha m-baköri abha ëbhëbhë törë?”
         8 Iyö n-kya hano oraaghambe igha, “Tokorenga ëbhëbhë, okore amangʼana amaiya ghaashe.”
         Abhantö abhandë nkotohanga bharë igha, kora bhëëtö bhonswe ni-igho tukwëghya. Maaha
         mbe igha, abhantö bhayö bhonswe igho, mbarishibhibhwa ko okorengʼaana na obhoghogho
         ubhwabho.Ömöntö uwa heene taaho hë9 Bhoono iyakë tokaaghamba? Toghambe igha bhëëtö Abhayahudi ntoona ubhwera okokera abhantö
         abhandë? Ti-igho hë. Ko bhoora mmarrë okobhatëëbhya igha, Abhayahudi hamwë na abhantö
         bhano bhatarë Abhayahudi, ëbhëbhë mbebhabhaahirë bhonswe igho. 10 Engʼana iyö, nerengʼaini kya bhono Amaandeko Amahörëëru ghakoghamba igha,“Ömöntö uwa heene ku-Waryobha, taaho kora ömwë hë.11 Taaho ömöntö wowonswe ono amanyirë amangʼana agha Waryobha hë.Kora taaho ono akutuna okomomanya hë.12 Abhantö bhonswe igho, tebhakwighwera Waryobha hë,bhonswe igho tebhaingʼarëëyë ku-Waryobha hë.Taaho ömöntö ono akokora amangʼana amaiya hë.Taaho kora ömwë hë.”+13 “Iminywa ighyabho, n-kya sembeehera seno syasamërrëëyë igho.Sëndëmë isyabho no-bhorongo sekoghamba.+Mu-minywa ighyabho,nkurwaghare-mo amangʼana agha öbhösöngö kya ubhwa inshoka.”+14 “Iminywa ighyabho ngishööyë amaihiimo,na amangʼana ghano ghakokorra abhantö öbhörrö.”+15 “Amaghörö aghaabho, m-mangö ku ukughya ukwita abhantö.16 Hano honswe bhakoheta,no-bhosarya bhakokora na ubhusikya ubhwa abhantö.17 Tebhakwikarana kwa morembe na abhantö abhandë hë.”+18 “Tebhakosooka Waryobha hë.”+19 Ku bhuyö ntomanyirë igha, hano Amaandeko Amahörëëru ghaghamba engʼana yoyonswe eera,
         nkunyoora örë ghararaghërrya bhano bhaahaaywë amaraghërryö agha Mosa. Amaraghërryö
         ngaatöörrwë-ho, okore Abhayahudi bhatakaasha okobha na ikitamërryö, hano Waryobha
         arebhotorra ekebhara keno ikiina ikyako. Hayö ho eremaahekana igha abhantö bhonswe
         igho, mbaingʼarëëyi okobhotorrwa ikiina na Waryobha. 20 Ko bhoora taaho ömöntö wowonswe ono akobharwa igha wa heene, ko okoghera iya okoghoota
         amaraghërryö agha Mosa. Omoremo ughwa amaraghërryö ghayö, nu-kwörökya igha, abhantö
         bhonswe igho, m-baköri abha ëbhëbhë.Enshera iya okobharwa igha wa heene örë21 Kasi bhoono Waryobha, atwörökëri enshera iyaaye iya okobhara abhantö igha m-ba heene
         igho, kora bhataghöötirë amaraghërryö agha Mosa. Kora Amaandeko agha Mosa bheena amaandeko
         agha abharööti, ni-igho ghakoghamba. 22 Enshera iyö, ne-eera iya ukukumya Yëësu Kiristo. Abhantö bhonswe igho bhano bhakukumya
         Yëësu Kiristo, Waryobha nkobhabhara arë igha, m-ba heene. Taana ekeroterro kö-möntö
         wowonswe oora hë. 23 Ko bhoora abhantö bhonswe igho bhaakora ëbhëbhë, ku bhuyö amangʼana ghano bhakokora
         teghakötöönia Waryobha hë. 24 Kasi bhoono Waryobha kö örööbhö urwaye, aikërëëyi okobhara abhantö igha m-ba heene
         ku-mwene, bhatamohakirë kyokyonswe keera. Bhatunguribhwa ukurwa mö-bhëbhë ibhyabho
         okohetera ku-Kiristo Yëësu 25 Waryobha yaakörrë Yëësu abhe ikimwenso+ ikya ukwighwerrania abhantö na Waryobha. Yaakörrë ghayö, okore abhantö bhaabherwe
         ëbhëbhë ibhyabho, ku ukukumya igha Yëësu Kiristo yaakuurë ko okoghera yaabho. Ni-igho
         Waryobha yaakörrë, okore ööröki abhantö igha, wa heene, ko bhoora yaaghömërrëëyi,
         tiyaabhashibhiri kö ëbhëbhë bheno bhaakörrë. 26 Yaakörrë igho, okore ööröki abhantö abha enkaagha eno igha, nu-uwa heene, ko okobhara
         abhantö bhonswe igho bhano bhakukumya Yëësu igha, m-ba heene.27 Ku bhuyö engʼana iyö, nkotorebherra ërë okore totakaiheema, ko bhoora tetokobharwa
         igha m-ba heene törë, ko okoghera iya amangʼana aghëëtö amaiya ghano tokokora. Kasi
         n-ko okoghera iya ukukumya Yëësu Kiristo ukwene igho. 28 Bhoono törööshë igha, Waryobha nkobhara arë abhantö igha m-ba heene, ko okoghera iya
         ukukumya Yëësu Kiristo, kasi tërëngë igha n-ko okoghera iya okoghoota amaraghërryö
         agha Mosa. 29 Ndabhöörya igha, Waryobha nu-uwa Abhayahudi abheene igho? Tarëngë Waryobha uwa abhantö
         abhandë hë? Obhoheene ni-igha, Waryobha nu-uwa abhantö bhonswe igho. 30 Waryobha nö-ömwë igho. Ghwiki enshera eno eeho iya okobharwa igha m-ba heene ku-Waryobha,
         në-ëmwë igho. Abhayahudi na Abhakyaro, bhonswe igho bhayö, nkobharwa bharë abha heene
         ko-nshera iya ukukumya Yëësu Kiristo ukwene igho. 31 Mbe, hano twakangʼasërrya engʼana iya ukukumya, n-kya hano toraaghambe igha, amaraghërryö
         agha Mosa teghaana ubhwera hë? A a, ti-igho hë! Kasi hano toraabhe na umukumo, hayö
         ho oraanyoore tohekeraini ghonswe igho, ghano amaraghërryö agha Mosa ghakoghamba.

Umukumo ghwaaghërrë Ibhurahimuakabharwa igha uwa heene ku-Waryobha41 Bhoono toghambe iyakë ko-mangʼana agha ömökörö uwëëtö Ibhurahimu?+ N-kë kyaaghërrë Waryobha akamobhara igha n-wa heene? 2 Hano toraaghambe igha, Ibhurahimu yaabharrwë igha nu-uwa heene, ko okoghera iya amangʼana
         ghano yaakörrë, hayö noraanyoore anyöörrë engʼana iya ukwikumirya. Kasi obhoheene
         ni-igha, taana engʼana iya ukwikumirya ku-Waryobha hë. 3 Amaandeko Amahörëëru gharaghamba igha, “Ibhurahimu yaakumiri Waryobha, kiyö nkyo kyaaghërrë
         Waryobha akamobhara igha wa heene.”+4 Obhoheene ni-igha, hano ömöntö akörrë emeremo, ni-igha anyoore ehoorohooro, iyö, ti-tuho
         hë, ko bhoora kiyö në-këntö keno aingʼarëëyë igha anyoore. 5 Ömöntö ono atakwesegha amangʼana aghaaye amaiya ghano akokora, hano araakumi Waryobha
         umwene igho ono akobhara abhantö igha m-ba heene, ömöntö kya uyö, nokaanyoora igha
         m-möntö moghogho, kasi Waryobha nkomobhara arë igha n-wa heene, ko okoghera iya umukumo
         ughwaye. 6 Obhongʼoore kö-möntö ono Waryobha akobhara igha wa heene, tërëngë igha n-ko okoghera
         iya amangʼana aghaaye ghano yaakora. Omokama Daudi yaarëngëri ko engʼana iyö igha,7 “Nyakara abhantö bhano Waryobha yaabhera obhosarya ubhwabho, na okobharuusirya-ho
         ëbhëbhë ibhyabho.8 Ömöntö ono Omonene Waryobha atakobharra ëbhëbhë ibhyaye,uyö yaangʼoorwa.”+9 Bhoono obhongʼoore bhuyö bhokoghambwa hayö na Daudi, nko-bhasaarwa abheene igho? Kasi
         hamwë na abhatasaarwa bhonswe? Amaandeko Amahörëëru nkötötëëbhya gharë igha, Waryobha
         yaabharrë Ibhurahimu igha wa heene ko okoghera iya umukumo ughwaye ku-Waryobha.+10 Ne-nkaagha kë Ibhurahimu yaabharrwë igha wa heene? N-hano waanyöörrë amarrë okosaarwa,
         kasi ataraasaarwa? Hano waanyöörrë ataraasaarwa. 11 Okosaarwa ukwaye, nkwo kwaarë ekemanyërryö igha, Waryobha yaamobharrë igha wa heene,
         ko okoghera iya umukumo ughwaye ughwene igho, ghono yaarë nagho kora ataraasaarwa.
         Ku bhuyö Ibhurahimu akakorwa abhe suwaabho abhakumya, nokaanyoora tuwaanyöörrë araasaarwa
         hë, okore kora na abhatasaarwa bhonswe bhakorwe igha m-ba heene. 12 Ibhurahimu, we yaakorwa abhe suwaabho abhatasaarwa, kasi n-hano bharaakumi Waryobha.
         Ibhurahimu n-suwaabho bhano bhakukumya Waryobha, kya bhono umwene yaakumiri, kora
         ataraasaarwa.13 Waryobha yaaraghaini Ibhurahimu na abhantö abhaaye igha, nakaabhahaayë ekebhara kebhe
         umwandö ughwabho.+ Waryobha tiyaaraghaini Ibhurahimu, ko bhoora igha yaaghöötirë amaraghërryö agha Mosa.
         Kasi n-ko bhoora yaarë na umukumo ku-Waryobha. Umukumo ghuyö, ngo ghwaaghërrë Waryobha
         akamobhara igha wa heene. 14 Maaha, hano okaanyöörrë igha, na-Bhayahudi abhaghööti abha amaraghërryö agha Mosa
         abheene igho, igha mbo bhakohaanwa ghaara Waryobha yaaraghaini, hayö bhoono ho umukumo
         ughwa ömöntö ku-Waryobha, ghokaahëtirë bhosa. Kora na riraghano irya Waryobha ndekaabhaayë
         igha, m-borongo. 15 N-kwakë rekaabhaayë igha m-borongo? N-ko bhoora ömöntö ono akosarya amaraghërryö agha
         Mosa, nkushibhibhwa arë. Kasi hano amaraghërryö ghayö ghatakaabhaaye-ho, kora obhosarya
         ubhwa amaraghërryö bhwonswe, tebhokaabhaayë-ho hë.16 Kiyö nkyo kekoghera riraghano irya Waryobha reraitengʼera örööbhö urwaye, na ukumukumya
         ibhyene igho. Ko okoghera iya engʼana iyö, ghonswe igho ghaara Waryobha yaaraghaini
         abhantö abha Ibhurahimu bhonswe igho, n-ga bhoheene. Ensonga iyaamo ni-igha, tekobha
         igha nko-bhaghööti abha amaraghërryö abheene igho hë, kasi nko-bhonswe igho bhano
         bhakukumya Waryobha kya bhono Ibhurahimu yaamukumiri. Ibhurahimu we taata uwëëtö bhonswe
         igho bhano tukukumya Waryobha. 17 Amangʼana ghayö, n-kya bhono Amaandeko Amahörëëru ghakoghamba igha, “Nkötöörrë-ho,
         obhe ömökörö uwa abhantö abha ibhyaro ibhyaru.”+ Ku bhuyö ni-igha, hano waanyöörrë Ibhurahimu arëngë mbere iya Waryobha, yaaighuurë
         amangʼana ghayö Waryobha yaaraghaini. Akakumya Waryobha ono akohaana öbhöhöru abhantö
         bhano bhaakwa. Uyö we akoghamba, ëbhëntö bheno bhetaaho, bhebhaho.18 Hano Ibhurahimu yaatëëbhiibhwi amangʼana ghayö, ghakamokongʼera. Nokaanyoora ghaamököngʼëëyë,
         kasi akaghëndërrya ukukumya Waryobha, araitengʼera igha, nakaamökörrë abhe ömökörö
         uwa abhantö abha ibhyaro ibhyaru. Okanyoora Waryobha amötëëbhëri igha, “Urwebhoro
         urwaho ndorebha urwaru kya sinyota.”+19 Enkaagha iyö waanyöörrë Ibhurahimu ahikiri imyoka ighana imwë. Umwene yaamanyirë igha,
         yaamara okongʼateka, na Saara mokaaye, m-moghomba yaarë, kasi umukumo ughwa Ibhurahimu,
         teghwasuuhirë hë. 20 Kora tiyaabhaayë na entarëki yoyonswe eera hë, ku-riraghano riyö Waryobha yaamoraghaini.
         Kasi keno yaakörrë, nu-kumukumya na ökömötöönia, 21 ko bhoora yaarë na obhoheene igha, Waryobha naana obhotoro ubhwa okokora ghaara yaamoraghaini
         igha akaamökörëëyë. 22 Kiyö nkyo kyaaghërrë Waryobha akamobhara igha, wa heene.+23 Amaandeko ghano ghakoghamba igha, “Waryobha yaamobharrë igha, wa heene,” teghaandëkirwë
         ko okoghera iya Ibhurahimu umwene igho hë, 24 kasi ngaandëkirwë ko okoghera iya bhëëtö bhonswe igho. Nkötötëëbhya gharë obhoheene
         igha, hano toraakumi Waryobha ono yaaryökya Omonene uwëëtö Yëësu Kiristo, hayö ho
         na bhëëtö bhonswe toraabharwe igha, m-ba heene törë. 25 Waryobha yaarëëtirë Yëësu okore akwe, ko okoghera iya ëbhëbhë ibhyëtö. Akamuryökya,
         okore tobharwe igha, m-ba heene törë.
         
            
               	Ibhurahimu. Maaha mo-faharaasa.

               	Maaha mo-ketabho ikya Okosemoka 15:6.

               	Maaha mo-ketabho ikya Zabhuri 32:1-2.

               	Maaha mo-ketabho ikya Okosemoka 15:6.

               	Maaha mo-ketabho ikya Okosemoka 22:17-18.

               	Maaha mo-ketabho ikya Okosemoka 17:5.

               	Maaha mo-ketabho ikya Okosemoka 15:5.

               	Maaha mo-ketabho ikya Okosemoka 15:6.

            

         
      

   
      
         5
Ubhuuya ubhwa ukukumya Waryobha51 Mbe, Waryobha atobharrë igha m-ba heene törë, ko okoghera iya umukumo ughwëtö. Ku
         bhuyö ntoona omorembe ku-Waryobha ko okohetera ko-Monene uwëëtö Yëësu Kiristo. 2 Ko enshera iyö iya ukukumya Yëësu, Waryobha yaatohaana örööbhö urwaye. Kora bhoono
         mö-rööbhö ruyö törë. Ku bhuyö nkushomerwa törë bhököngʼu, ko bhoora tukwitengʼera
         igha, ntorebha hamwë na Waryobha mu-bhuhika ubhwaye. 3 Bhoono kora ntokaanyoora inyanko, kasi tushomerwenga, ko bhoora ntomanyirë igha inyanko
         iyö, nkotokora ërë töghömërri ku-mukumo ughwëtö. 4 Ököghömërrya nkoghera körë tobha abhakarë. Na obhokarë bhuyö, nkoghera bhörë tobha
         na ubhweseghe. 5 Ubhweseghe bhuyö, tëbhötösöökërri hë, ko bhoora Waryobha yaatohaana righonshe rinene
         mo-senkoro isyëtö, okohetera Umwika Ömöhörëëru uwaaye.6 Mbe, hano twaarenga abhataaniinu, Yëësu Kiristo yaaishirë, enkaagha ekahika, akakwa
         ko okoghera iya ëbhëbhë ibhyëtö. 7 N-këköngʼu ömöntö ukukwa ko okoghera iya ömöntö uwa heene. Kasi ömöntö aratora ukukwa
         ko okoghera iya ömöntö ono akokora amangʼana amaiya. 8 Kasi Waryobha yaatwörökya igha natohanshirë bhököngʼu, ko okoreeta Yëësu Kiristo akwe
         ko okoghera iya bhëëtö, hano twaarenga abhaköri abha ëbhëbhë.9 Mbe, nyoore twabharwa igha na-abha heene törë ko okohetera amaanyinga agha Yëësu Kiristo,
         m-boheene igha, kora narëtötöörya totakaasoha mu-bhushibhu ubhwa okorerra ukwa Waryobha.
         10 Kuyö n-ko okoghamba igha, ko bhoora Waryobha yaatwighwerrania nawe, ko okohetera uruku
         urwa Omoona uwaaye, hano waanyöörrë tokeena ëbhëbhë, bhoono twabha abhasaani abhaaye.
         Ko bhoora m-maheene igha, yaatwighwerrania okohetera uruku urwa Yëësu Kiristo, ku
         bhuyö ntoraatööribhwi ukurwa mu-bhushibhu ubhwa okorerra ukwa Waryobha, okohetera
         öbhöhöru ubhwa Yëësu Kiristo. 11 Te-ngʼana iyö iyeene igho hë, kasi Waryobha atökörrë tushomerwe bhököngʼu, ko bhoora
         Omonene uwëëtö Yëësu Kiristo, yaakora twaighwerrana na Waryobha.Adamu yaatoreetera uruku, kasi Yëësu yaatoreeta öbhöhöru12 Ku bhuyö keno nkoghamba ni-igha, ëkëbhë ikya mbere ko-kebhara kono, m-möntö ömwë yaakërëëtirë.
         Ëkëbhë kiyö, kekatoreetera riragha irya ukukwa. Ko okoghera iya ëkëbhë kiyö, abhantö
         bhonswe igho nkukwa törë, ko bhoora okosemoka ukwëtö bhëëtö bhonswe igho, m-baköri
         abha ëbhëbhë törë. 13 Kora ukurwa haara Adamu yaakörrë ëkëbhë okohekera hano Mosa yaahaaywë amaraghërryö
         agha Waryobha, waanyöörrë ëbhëbhë bhërëngë ko-kebhara kono. Kasi Waryobha tiyaamaahanga
         igha abhantö m-batëëyu abha amaraghërryö hë, ko bhoora amaraghërryö teghaarenga-ho
         hë. 14 Mbe, abhantö bhonswe igho ukusimirya ko-nkaagha iya Adamu, okohekera ko-nkaagha iya
         Mosa, mbaakwanga. Uruku ndwaabhabhaahirë, nokaanyoora tebhaakörrë ëbhëbhë kya ibhya
         öbhötëëyu kya Adamu.Adamu uyö, we yaarë kya ituubho iya Yëësu Kiristo ono akaaishirë ko-nkaagha iyëndë.
         15 Kasi riragha irya ëkëbhë keno Adamu yaakörrë, ne-ngʼana enke bhököngʼu hano wagherengʼania
         na örööbhö urwa Waryobha rono Yëësu Kiristo yaatoreetera. Örööbhö urwa Waryobha ruyö,
         teroona ekerengere hë. Maaha mbe igha, Adamu yaareetera abhantö uruku, ko okoghera
         iya ëkëbhë ikyaye. Kasi Yëësu Kiristo, we yaareetera abhantö örööbhö urwa ukwabherwa
         ëbhëbhë ibhyabho, bhanyoore öbhöhöru. 16 Örööbhö urwa Waryobha urwa ukwabhera abhantö ëbhëbhë ibhyabho, terokorengʼaana na
         ëkëbhë keera Adamu yaakörrë. Nërëngë igha, hano ëkëbhë ëkëmwë kiyö kyaakörrwë, Waryobha
         yaashibhiri abhantö. Bhoono maaha igha, ëbhëbhë m-byaru bheno bhyaakorwa, kasi Waryobha
         kö örööbhö urwaye, nkobhara arë abhantö igha, m-ba heene. 17 Ëkëbhë ëkëmwë keno Adamu yaakörrë, kyaaghërrë abhantö bhonswe igho tobhenga torakwa.
         Kasi bhoono no-bhoheene igha, abhantö bhano bhakunyoora örööbhö urwa Waryobha rono
         rotaana ekerengere, nkobhabhara arë igha, m-ba heene. Mbaretonga ko-nkaagha iya öbhöhöru
         ubhwa amakora ghonswe igho, ko okohetera ku-Yëësu Kiristo.18 Ku bhuyö ni-igha, kya igho abhantö bhonswe igho bhaabhötörrëëywë ikiina ikya ubhushibhu,
         ko okoghera iya obhosarya ubhwa Adamu ömöntö ömwë igho, ni-ighoigho kora abhantö bhonswe
         igho, nkobharwa bharë igha m-ba heene kora bhanyoora öbhöhöru ko okoghera iya ghaara
         Yëësu Kiristo ömöntö ömwë igho yaakörrë. 19 Kya bhoora igha, ömöntö ömwë yaangirë ukwighwera Waryobha, akaghera abhantö bhonswe
         igho bhakabha abhaköri abha ëbhëbhë, ni-ighoigho kora ömöntö ömwë ono yaaighwërëëyë
         Waryobha, yaaghera abhantö abhaaru bhakabharwa igha m-ba heene.20 Amaraghërryö agha Mosa ngaaghërrë ëbhëbhë bhekaaruha. Hano ëbhëbhë bhyaaruhirë, örööbhö
         urwa Waryobha rwonswe rokaaruha. 21 Mbe, kya bhoora ëkëbhë kyaarë na singuru isya okobhaaha abhantö, kora kekabharetera
         uruku, ni-ighoigho kora na okobhara abhantö igha m-ba heene, örööbhö urwa Waryobha
         rwaareetera abhantö öbhöhöru ubhwa amakora ghonswe igho, ko okohetera ku-Yëësu Kiristo
         Omonene uwëëtö.

Yëësu yaabhaaha obhotoro ubhwa ëbhëbhë61 Bhoono toghambe iyakë? Toghambe igha töghëndërri okokora ëbhëbhë, okore örööbhö urwa
         Waryobha rwaruhe kö-bhëëtö? 2 A a, ti-igho hë! Ko bhoora bhëëtö bhoono igho n-kya abhaku ko-mangʼana agha okokora
         ëbhëbhë, ku bhuyö tetootore ghwiki ököghëndërrya okokora ëbhëbhë. 3 Momanye igha, hano twaabhatiisiibhwi, ntwaaghootaini hamwë na Kiristo Yëësu okohetera
         ukukwa ukwaye. 4 Ensonga iyaamo ni-igha, hano twaabhatiisiibhwi, ntwaabhaayë kya bhano tukuurë na okobheekwa
         hamwë nawe. Yëësu Kiristo yaamarrë akaryoka ko obhotoro obhonene ubhwa Taata Waryobha,
         ku bhuyö na bhëëtö bhonswe, ni-igha tobhe na eteemo iya öbhömënyi obhohya.5 Mbe, ko bhoora igha twaghootana na Yëësu Kiristo ko okohetera ukukwa ukwaye, ni-ighoigho
         erebha igha, ntoreghootana nawe ku ukuryökibhwa kya bhono yaaryökiibhwi. 6 Ntomanyirë igha eteemo iyëëtö iya kare eera, yaahanëkirwë ko-mosarabha hamwë na Yëësu
         Kiristo. Yaabhaayë igho, okore eteemo iyëëtö iya kare eera, etakaatobhaaha, na okotokora
         tobhe abhaghorwa abha ëbhëbhë. 7 Hano ömöntö yaakwa kya igho, takomara ghwiki abhaahwe na obhotoro ubhwa öbhököri ubhwa
         ëbhëbhë hë. 8 Ko bhoora twaakwa hamwë na Yëësu Kiristo, ku bhuyö ntoona ubhweseghe igha ntoremenya
         hamwë nawe. 9 Ntomanyirë bhuuya igha, Yëësu Kiristo yaaryökirë, tarikwa ghwiki hë. Uruku, teroona
         obhotoro bhwobhwonswe igho ku-Yëësu Kiristo. 10 Yaakuurë kamwë igho,+ akabhaaha ëbhëbhë bhyonswe igho. Bhoono igho m-möhöru, nkötëghërya arë Waryobha.
         11 Bhëënyu bhonswe mwibhare igha, mwaakwa hamwë na Kiristo Yëësu, m-bahöru mörë ku-Waryobha,
         ku bhuyö ëbhëbhë tebheetore okobhabhaaha hë. Bhoono mwibhare igha, m-bahöru mörë,
         na öbhömënyi ubhwënyu, bhobhe bhono bhökötëghërya Waryobha ko-nshera iya okoghootana
         na Kiristo Yëësu.12 Mbe, motakaahaana ëbhëbhë umweya ughwa okobhaaha ëmëbhërë ighyënyu gheno ghikukwa.
         Hano moraahaane ëbhëbhë obhobhaahi bhuyö, moraarutwe okokora amangʼana amaghogho ghano
         ëmëbhërë ghikutuna mokore. 13 Motakaikërrya imyaho ighya ëmëbhërë ighyënyu ghekorenga amangʼana amaghogho agha ëbhëbhë.
         Kasi mwibhati ku-Waryobha, ko bhoora mobhaayë kya bhano muryökiibhwi na Waryobha,
         kora abhasöhëri mö-bhöhöru obhohya. Mobhati imyaho ighya ëmëbhërë ighyënyu ku-Waryobha,
         okore imyaho ighyënyu ghiyö, ghekorenga amangʼana agha heene. 14 Hano moraakore igho, ëbhëbhë tebhebhabhaahe ghwiki hë. Ko bhoora bhoono bhëënyu, ta-maraghërryö
         ghakobhotangata hë, kasi keno kekobhatangata, nö-rööbhö urwa Waryobha.Abhantö abha Yëësu m-baghorwa abha amangʼana agha heene15 Bhoono toghambe iyakë? Toghambe igha töghëndërri okokora ëbhëbhë ko bhoora Waryobha
         atohaayë örööbhö urwaye, kora tetokotangatwa na ubhwera ubhwa amaraghërryö? A a, ti-igho
         hë. 16 Kasi temomanyirë igha ömöntö nkobha arë omoghorwa uwa keera akwighwera? Aratora okobha
         omoghorwa uwa okokora ëbhëbhë,+ bhekamokorerra uruku. Handë aratora okobha ömöntö ono akwighwera Waryobha, ku bhuyö
         abha omoghorwa uwa Waryobha, uwa öbhömënyi ubhwa heene. 17 Bhëënyu ni-igho mwaarë kare, ko bhoora m-baghorwa abha ëbhëbhë mwaarë. Bhoono öni
         nkukumya ndë Waryobha, ko bhoora mwikërëëyi amëëghyö agha Kiristo ghano mwëghibhwa,
         kora nkoghasoorana mörë bhwaheene. 18 Waryobha akumibhwi, ko bhoora abhahaayë öbhötöönööni ubhwa ukwanga okobha abhaghorwa
         abha ëbhëbhë. Abhakörrë mobhe abhaghorwa abhaaye, okore mokorenga amangʼana agha heene.
         19 Ëkërëngyö ikya omoghorwa kiyö mbarëngëëyi, nembarëngëëyi okore momanyërri keno nkoghamba.
         Hano waanyöörrë motaraamanya Yëësu Kiristo, mwaakörrë imyaho ighya ëmëbhërë ighyënyu
         ghekanyankuha, mokabha abhaghorwa abha ëbhëbhë, na ëbhëbhë ibhyënyu bhekaaruha bhököngʼu.
         Kasi bhoono momanye igha, ni-igha mobhati imyaho ighya ëmëbhërë ighyënyu ku-Waryobha,
         ghemokorre emeremo ighya heene, okore abhasaabhuure.20 Enkaagha eno mwaarenga abhaghorwa abha ëbhëbhë, m-batöönööni abha ukwanga okokora
         amangʼana agha heene mwaarë. 21 Bhoono mwaanyöörrë ehoorohooro yoyonswe eera, hano mwaakoranga amangʼana ghano reero
         eno mokosooka okoghakora? Obhoheene ni-igha, amangʼana ghayö teghaana ubhwera bhwobhwonse
         bhoora hë. Keno keemo, nu-ruku urwa amakora ghonswe igho! 22 Bhoono, mmoona ehoorohooro ko bhoora Waryobha abhahaayë öbhötöönööni, okore motakaabha
         abhaghorwa abha ëbhëbhë. Ku bhuyö bhëënyu mobhaayë abhaghorwa abha Waryobha. Mmoona
         ubhwera ubhwa okosaabhuurwa mobhe abhaköri abha emeremo abhaaye. Ehoorohooro iyaamo,
         nö-bhöhöru ubhwa amakora ghonswe igho. 23 Ömöntö wowonswe ono akobha omoghorwa uwa ëbhëbhë, ehoorohooro iyaaye, nu-ruku urwa
         amakora ghonswe igho. Kasi bhëëtö, Waryobha nkotohaana arë öbhöhöru ubhwa amakora
         ghonswe igho. Öbhöhöru ubhwa amakora ghonswe igho bhuyö, tebhokohakerwa hë, kasi nkohaanwa
         törë ituho iyö, ko okoghera iya okoghootana ukwëtö na Omonene uwëëtö Kiristo Yëësu.
         
            
               	Yaakuurë kamwë igho. Abhayahudi bhaarenga na eteemo iya ukumwensera Waryobha ikimwenso ikya ubhwighwerrani
                     na we kamwë igho ko-mooka. Kasi Yëësu umwene yaabhaayë ikimwenso kamwë igho, ku-myoka
                     ghyonswe igho.

               	Maaha mo-ketabho ikya Yohana 8:34.

Amaraghërryö agha Mosateghakobhandërrya abhakumya abha Yëësu hë71 Abhakumya bharikyëtö, m-bëënyu nkushumaasha na bhëënyu, bhano momanyirë amaraghërryö
         agha Mosa. Mmomanyirë bhuuya igha, ömöntö nkoghoota arë amaraghërryö hano waanyoora
         akërëngë möhöru, ataraakwa. 2 Tigha mbaraghërri bhuuya engʼana eno. N-kya bhono amaraghërryö agha abhantö bhano
         bhaatetana gharë. Omokari takwikërërribhwa ukutigha mushaasha uwaaye akërëngë möhöru
         ataraakwa. Kasi hano mushaasha uwaaye akuurë, hayö nkobha arë na öbhötöönööni ubhwaye.
         3 Kasi hano araatetwe na mushaasha uwöndë mushaasha uwaaye akeeho, hayö no-bhosooraare
         ukunyoora akörrë. Kasi hano mushaasha uwaaye akuurë, engʼana kya iyö teeho hë. Aratora
         okotetwa na umushaasha uwöndë, kora taaho ömöntö ono araaghambe igha omokari uyö,
         m-mosooraare.4 Abhakumya bharikyëtö, amangʼana ni-igho gharë na kö-bhëënyu bhonswe. Kya bhoora ërëngë
         igha, hano ömöntö yaakwa, takobhandërribhwa ghwiki na amaraghërryö hë, na bhëënyu
         bhonswe ni-igho ërë igha, temokotangatwa na amaraghërryö agha Mosa hë, mwahanekwa
         ko-mosarabha hamwë na Yëësu Kiristo. Bhoono bhëënyu na-bhantö abha Yëësu Kiristo mörë.
         Yëësu Kiristo uyö, yaaryökiibhwi ukurwa mo-bhaku, okore atohaane obhotoro ubhwa okokorra
         Waryobha emeremo. 5 Enkaagha eno esemoko iyëëtö iya öbhököri ubhwa ëbhëbhë yaatotonganga, amaraghërryö
         agha Mosa ngaaghërrë oronamba urwa ömöbhërë robhe na singuru bhököngʼu kö-bhëëtö.
         Kiyö nkyo kyaagheranga turatuna tokore ëbhëbhë bhököngʼu. Engʼana iyö, yo yaarëëtirë
         uruku. 6 Twaarenga töghöötërrëëywë na maraghërryö. Kasi bhoono twaakwa hamwë na Yëësu Kiristo,
         ensonga iyaamo ni-igha, totashööywë ukurwa ko-maraghërryö. Bhoono tetokokorra Waryobha
         emeremo ko okohetera amaraghërryö agha kare ghaara, kasi nkomokorra törë emeremo ko-nshera
         eehya iya okotangwatwa na Umwika Ömöhörëëru.Amaraghërryö ngo ghakoghera ëbhëbhë bhemanyekana7 Bhoono iyakë tokaaghamba? Toghambe igha amaraghërryö, n-këbhë? A a, ti-igho hë. Singa
         amaraghërryö agha Mosa ghataare-ho, tenkamanyirë igha ëkëbhë n-këntö kë. Singa amaraghërryö
         ghataare-ho ghano ghakoghamba igha, “Otakaighomba ëkëntö ikya uwöndë,”+ tenkamanyirë igha, ukwighomba ëkëntö ikya uwöndë, nkunyoora örë nkörrë ëkëbhë. 8 Kasi bhoono ëbhëbhë bhyaturaanëri oronamba urwa seteemo sinsharu, okohetera ko-maraghërryö
         ghayö. Omanye igha, hano oraaruusi-ho amaraghërryö ghayö, ëbhëbhë tebhekobha na obhotoro
         hë. 9 Hano waanyöörrë ntaraamanya amaraghërryö ghayö, naakoranga bhono naatunanga. Kasi
         bhoono hano naamanyirë kya bhono amaraghërryö ghaatunanga igha nkore, hayö ho naamanyirë
         igha, ëbhëbhë mbeena obhotoro kora bhyareeta uruku. 10 Hayö ho naamanyirë igha, amaraghërryö ghano ghakaangʼaayë öbhöhöru, kasi ghakandeetera
         uruku. 11 Mbe, ëbhëbhë bhekanngʼaina okohetera ko-maraghërryö ghayö, kora bhekankorerra uruku.
         12 Mbe, m-boheene igha, amaraghërryö m-mahörëëru, na imighiro ghyonswe m-mëhörëëru, n-gya
         heene kora m-miiya.13 M-maheene igha, engʼana inshiiya kya iyö, tekaankörërrëëyë uruku hë. Kasi keno kyaankorerra
         uruku, në-bhëbhë, ko okohetera ko-maraghërryö amaiya ghayö. Keno Waryobha yaatunanga,
         nu-kutwörökya igha, ëkëbhë ne-ngʼana engogho bhököngʼu.Keno nkokora n-keera ntakutuna igha nkore14 Ntomanyirë igha, amaraghërryö nku-Waryobha ghaarwa, kasi öni neena esemoko iya öbhököri
         ubhwa ëbhëbhë, ku bhuyö nko okoghamba igha, öni m-moghorwa uwa ëbhëbhë ndë. 15 Öni temanyirë keno nkokora hë. Ko bhoora keera nkutuna igha nkore, tenkokekora hë,
         kasi keno nkokora, n-keera ntakutuna igha nkore. 16 Hano okomaaha igha ghaara ntakutuna igha nkore ngo nkokora, bhuyö no-bhoheene bhono
         bhukwörökya igha, amaraghërryö agha Mosa, m-maiya. 17 Hayö nkunyoora örë tö-öni nkokora ëbhëbhë hë, kasi ne-semoko iya öbhököri ubhwa ëbhëbhë
         eno nenayo, yo ekokora amangʼana ghayö. 18 Nemanyirë igha, teneena ëkëntö ikiiya kyokyonswe ko-semoko iyaane hë. Ko bhoora igha,
         hano natuna igha nkore amangʼana amaiya, nkobhorwa ndë obhotoro ubhwa okoghakora.
         19 Ensonga iyaamo ni-igha, tenkokora amangʼana amaiya ghaara nkutuna igha nkore. Kasi
         ghano nkokora, na-mangʼana amaghogho, ghano ntakutuna igha nkore. 20 Bhoono nyoore nkokora ndë ghaara ntakutuna igha nkore, hayö ho bhoono nkomanya igha,
         tö-öni nkokora ëbhëbhë bhiyö hë, kasi ne-semoko eera iya öbhököri ubhwa ëbhëbhë eno
         nenayo, yo ekokora ghayö.21 Mbe, mmarrë okomanya igha, nkwighomba ndë igha nkore amangʼana amaiya, kasi ndutwa
         okokora amangʼana amaghogho. 22 Obhoheene ni-igha amaraghërryö agha Waryobha nengahanshirë bhököngʼu. 23 Kasi nkomaaha ndë igha, imyaho ighya kö-möbhërë ughwane, ghyaabhaahwa na singuru isya
         esemoko iya öbhököri ubhwa ëbhëbhë eno ikwitana riihë na amaitegherro aghaane. Kiyö
         nkyo kekoghera ndabha omoghorwa uwa okokorra emeremo ëbhëbhë okohetera kö-möbhërë
         ughwane.24 Haahö, bhamurë bhëëtö, kana n-nawë araantööri ndwe mo-bhoghorwa ubhwa öbhököri ubhwa
         ëbhëbhë bhono bhokondeetera uruku? 25 Nkukumya ndë Waryobha, ko bhoora aköntöörya ko okohetera ko-Monene uwëëtö Yëësu Kiristo.Ku bhuyö mbe ni-igha, öni umwene ko sehakëri isyane nkomaaha ndë igha, nkoghoota ndë
         amaraghërryö agha Waryobha, kasi esemoko iyaane iya öbhököri ubhwa ëbhëbhë, yo nkoghoota
         ërë amaraghërryö agha ëbhëbhë.
         
            
               	Maaha mo-ketabho ikya Ukurishoka 20:17; Eheetoko iya Etoraati 5:21.

Okotangatwa na Umwika Ömöhörëëru81 Mbe, bhoono ni-igha, Waryobha taashibhi abhantö bhano bhaana öbhömwë na Kiristo Yëësu.
         2 Ko okoghootana na Kiristo Yëësu, nnyöörrë obhotoro ubhwa Umwika Ömöhörëëru ono akotohaana
         öbhöhöru ubhwa amakora ghonswe igho. Öbhöhöru bhuyö, bhongʼaayë öbhötöönööni, okore
         ntakabhaahwa na obhotoro ubhwa ëbhëbhë na uruku. 3 Amaraghërryö agha Mosa teghaarenga na obhotoro ubhwa okotohaana öbhötöönööni, ko okoghera
         iya esemoko iyëëtö iya öbhököri ubhwa ëbhëbhë. Kasi keno amaraghërryö ghaakërrwë okokora,
         Waryobha yaakëkörrë. Yaatömirë Omoona uwaaye umumwëmwë, akaasha ko-kebhara kono kinyabhantö,
         kya bhëëtö abhaköri abha ëbhëbhë, okore abhe ikimwenso ko okoghera iya ëbhëbhë ibhyëtö.
         Ko okokora igho, Waryobha yaasikiri esemoko iya öbhököri ubhwa ëbhëbhë kö-bhëëtö.
         4 Waryobha yaakörrë igho, okore amangʼana agha heene agha amaraghërryö ghahekeranibhwi
         bhuuya kö-bhëëtö bhano totakwighwera esemoko iya öbhököri ubhwa ëbhëbhë, kasi nu-Mwika
         Ömöhörëëru we tukwighwera. 5 Ömöntö ono akotangatwa na esemoko iya öbhököri ubhwa ëbhëbhë, sehakëri isyaye nsëhanshirë
         okokora amangʼana agha ëbhëbhë. Kasi ono akotangatwa na Umwika Ömöhörëëru, uyö sehakëri
         isyaye nsëhanshirë okokora amangʼana ghano ghakushomera Umwika Ömöhörëëru. 6 Ömöntö ono sehakëri isyaye sekotangatwa na esemoko iya öbhököri ubhwa ëbhëbhë, uyö
         nu-ruku urwa amakora ghonswe igho akwireetera. Kasi ömöntö ono akotangatwa na Umwika
         Ömöhörëëru, uyö naana öbhöhöru ubhwa amakora ghonswe igho, kora naana omorembe. 7 Ömöntö ono akotangatwa na esemoko iya öbhököri ubhwa ëbhëbhë, uyö m-mubhisa uwa Waryobha.
         Takwikërrya ukwighwera amaraghërryö agha Waryobha. Kora takotora okoghaighwera hë.
         8 Ku bhuyö ömöntö ono akotangatwa na esemoko iya öbhököri ubhwa ëbhëbhë, taatore ökötëghërya
         Waryobha hë.9 Kasi bhoono bhëënyu, temokotongwa na esemoko iya öbhököri ubhwa ëbhëbhë hë, nu-Mwika
         uwa Waryobha ono amënyirë mo-senkoro isyënyu, we akobhatangata. Momanye igha, ömöntö
         wowonswe ono ataana Umwika uwa Yëësu Kiristo+ mo-nkoro iyaaye, uyö te-mosoorani uwa heene uwa Yëësu Kiristo hë. 10 Ko bhoora igha Kiristo mmo-senkoro isyënyu amënyirë. Ku bhuyö nokaanyoora igha nkukwa
         mörë kinyamöbhërë, ko okoghera iya ëbhëbhë ibhyënyu, kasi Umwika Ömöhörëëru, nkobhahaana
         arë öbhöhöru, ko bhoora Waryobha abhabharrë igha, m-ba heene mörë. 11 Umwika Ömöhörëëru ono amënyirë mo-senkoro isyënyu, uyö we Umwika uwa Waryobha ono
         yaaryökëri Kiristo Yëësu. Ku bhuyö Waryobha nariryökya ëmëbhërë ighyënyu gheno ghikukwa
         ko okohetera obhotoro ubhwa Umwika Ömöhörëëru uyöuyö.12 Ku bhuyö abhakumya bharikyëtö, totakaabha abhantö bhano bhakotangatwa na esemoko iya
         öbhököri ubhwa ëbhëbhë. 13 Momanye igha, hano moraabhe abhantö bhano mokotangatwa na esemoko iya öbhököri ubhwa
         ëbhëbhë, hayö nu-ruku urwa amakora ghonswe igho mukwireetera. Kasi hano obhotoro ubhwa
         Umwika Ömöhörëëru, bhoraabhatöörri mwange okokora amangʼana ghano esemoko iya öbhököri
         ubhwa ëbhëbhë ikutuna igha mokore, moraabhe na öbhöhöru ubhwa amakora ghonswe igho.+14 Abhantö bhonswe igho bhano bhakotangatwa na Umwika uwa Waryobha, bhayö mbo abhaana
         abha Waryobha. 15 Waryobha tiyaabhahaayë Umwika Ömöhörëëru, okore mobhe abhaghorwa abhoobha. Kasi yaabhahaayë
         Umwika Ömöhörëëru, okore mobhe abhaana abhaaye. Umwika Ömöhörëëru uyö, we akötötöörrya,
         okore tobherekere Waryobha igha, “Taata.” 16 Umwika Ömöhörëëru uyö, we akokangʼasërrya mo-senkoro isyëtö igha, bhëëtö m-baana abha
         Waryobha törë. 17 Mbe, nyoore bhëëtö m-baana abha Waryobha törë, m-bëëtö abhari abha umwandö ughwa Waryobha,
         hamwë na Yëësu Kiristo. Kasi bhoono keno kikutunwa, nö-köghömërrya inyaanyi kya bhono
         Kiristo yaaghömërrëëyi. Hayö bhoono ho törëtöönibhwa hamwë nawe.Waryobha narehaana abhaana abhaaye ubhuhika18 Ku bhuyö inyaanyi iyëëtö iya bhoono igho, të-këntö hë, hano nagherengʼaania na ubhuhika
         bhono Waryobha aretohaana. 19 Ëbhëntö bhyonswe igho bheno bhyaabhombwa, nkoghanya bhërë bhököngʼu, enkaagha eno
         Waryobha arehonyora harabhu igho abhaana abhaaye. 20 Ëbhëntö bhyonswe igho bheno Waryobha yaabhomba ko-kebhara kono, bhyabha na amaragha.
         Ti-bhyene bhyaahanshirë ebhe igho hë, kasi n-kya bhono Waryobha umwene yaahanshirë.+ Hamwë na ghayö, nkoghanyerra bhërë enkaagha iyö. 21 Ko bhoora enkaagha iyö yo bhërëtööribhwa bhetakaasoha mo-bhoghogho ubhwa uruku. Nkutuna
         bhërë igha, bhebhe na öbhötöönööni ubhwa ubhuhika bhono Waryobha arehaana abhaana
         abhaaye.22 Tomanye igha, okohekera bhoono igho, ëbhëntö bheno bhyaabhombwa bhyonswe igho, nkukuura
         bhërë bhököngʼu kya omokari ono akoromwa ebhesa. 23 Ti-igha në-bhëntö bhiyö ibhyene igho mbyo bhikukuura hë. Kasi kora na bhëëtö bhonswe,
         bhano twaahaanwa Umwika Ömöhörëëru, okore tuwonshi ubhuuya bhono torehaanwa, nkukuura
         törë mo-senkoro isyëtö. Waryobha we tokoghanya, atohaane ubhwera bhwonswe igho ubhwa
         okobha abhaana abhaaye. Keno nkoghamba ni-igha, atutunguri, ëmëbhërë ighyëtö ghebhe
         emehya. 24 Ukwitengʼera kuyö, ntoonako ukurwa haara Waryobha yaatötöörri. Kasi hano toraaitengʼere
         ëkëntö keno tokomaaha, kuyö tukwetengʼera hë. Bhoono nawë akwitengʼera okohaanwa ëkëntö
         keno aanakyo? 25 Kasi hano toraaitengʼere okohaanwa ëkëntö keno totakomaaha, hayö ho tokoghanya kö
         ököghömërrya, totakukwa emetwe.26 Hamwë na ghayö ghonswe igho, Umwika Ömöhörëëru we akötötöörrya ku ubhwera obhoke bhono
         toonabho. Ko bhoora igha tetomanyirë okosabha ëkëntö keno kingʼarëëyë bhëëtö okosabha
         Waryobha uwëëtö. Ku bhuyö Umwika Ömöhörëëru we akotosabhera ku-Waryobha kö öbhörrö
         bhono bhotakoghambwa. 27 Waryobha ono akwitaaha ghonswe igho ghano gharëngë mo-senkoro isya abhantö, we amanyirë
         amaitegherro agha Umwika Ömöhörëëru uwaaye. Umwika Ömöhörëëru uyö, nkosabhera arë
         abhantö abha Waryobha bhono Waryobha akutuna.28 Ntomanyirë bhuuya igha, Waryobha nkokora arë amangʼana amaiya hamwë na abhantö bhano
         bhamohanshirë,+ bhano yaabherekera ko okohansha ukwaye umwene. 29 Waryobha yaamanyirë abhantö abhaaye kora ataraabhomba ekebhara. Bhayö mbo yaashaaghööyë
         bhabhe kya bhono Omoona uwaaye Yëësu Kiristo arë. Yaakörrë igho, okore Omoona uwaaye
         Yëësu Kiristo uyö, abhe omotangi ko-bhakumya abhaaru abha Waryobha. 30 Ku bhuyö abhantö bhano yaashaaghööyë, mbo yaabhërëkëëyë, akabhabhara igha m-ba heene,
         kora akabharaghania igha, narebhahaana ubhuhika.Teeho engʼana iya okotokaandora ukurwa ku righonshe irya Waryobha31 Bhoono iyakë tokaaghamba ko-mangʼana ghayö? Hano oraanyoore nku-kiina ikya Waryobha
         törë, m-maheene ömöntö uwa okotobhaaha, taaho hë. 32 Waryobha tiyaabhaayë na ikyabhera ko-Moona uwaaye hë, kasi akamokora abhe ikimwenso
         ko okoghera iya bhëëtö bhonswe igho. Ko bhoora igha, yaakora Omoona uwaaye abhe ikimwenso
         ikyëtö, ku bhuyö naretongʼoora obhongʼoore ubhwa amangʼana amaiya ghonswe igho, okohetera
         ku-uyö. 33 Taaho ömöntö uwa ukushongera abhaahorwa abha Waryobha, ko bhoora Waryobha umwene we
         akobhabhara igha m-ba heene. 34 Kora taaho ömöntö uwa ukutushibhya hë. Kiristo Yëësu we yaakwa, akamara akaryoka.
         M-boryo ubhwa Waryobha arë, aratosabhera. Ku bhuyö taritushibhya hë.35 N-këntö kë keraatore okorebherra Kiristo atakaatohansha. Kiristo naraaghëndërri okotohansha,
         ntokaabha mu-nyaanyi indito, handë mu-nyanko, handë mo-mateeso, handë mu-nshara, okobhorwa
         singibho, okohona ukukwa, handë ukukwa. 36 Amangʼana ghayö ngambirë hayö, n-kya ghano Amaandeko Amahörëëru ghakoghamba igha,“Nkughwemwa törë sinsikö syonswe igho, ko bhoora nu-uwe tokokorra emeremo.Abhantö bharatokora kya hano ömöntö yahira ringʼöndi ukushinsha.”+37 Ntokaanyoora inyanko yoyonswe igho, kasi bhëëtö ntoraaghëndërri okobhaaha, ko bhoora
         Kiristo ono atohanshirë we akötötöörrya. 38-39 Nemanyirë bhuuya igha, teeho engʼana eno eraakaani Waryobha atakaatohansha. Ntokaabha
         bhahöru, handë ntokaakwa, kasi Waryobha naraaghëndërri okotohansha. Kora taaho maraika,
         handë abha ubhwera, handë ëbhëntö bhyonswe igho ibhya obhotoro, tebheetore ukutwahora
         ukurwa ku-righonshe irya Waryobha. Nekaabha igha na amangʼana ghano ghakwikora bhoono
         igho, handë ghano ghariisha, handë ibhya mu-ryobha, handë ibhya mu-kyaro ikya abhaku,
         handë ëbhëntö ibhyëndë bhyobhyonswe bheera, tebheetore okorebherra Waryobha atakaatohansha.
         Righonshe riyö yaarehonyora kö-bhëëtö, ko okohetera ko-Monene uwëëtö Kiristo Yëësu.
         
            
               	Umwika uwa Yëësu Kiristo. Uyö we Umwika uwa Waryobha, handë Umwika Ömöhörëëru.

               	Maaha mo-ketabho ikya Abhagharatia 6:8.

               	Maaha mo-ketabho ikya Okosemoka 3:17.

               	Waryobha nkokora arë amangʼana amaiya hamwë na abhantö bhano bhamohanshirë. Ensonga iyaamo iyëndë ni-igha, Amangʼana ghonswe igho ngaraareete ëkëntö ikiiya ko-bhantö bhano bhahanshirë Waryobha,
                     handë igha, ko-mangʼana ghonswe igho, Waryobha nkokora arë emeremo hamwë na abhantö bhonswe igho
                     bhano bhamohanshirë okore abhakorre amangʼana amaiya.

               	Maaha mo-ketabho ikya Zabhuri 44:22.

Pauro araighwera öbhörrö Abhaisiraëri91 No-bhoheene nkobhatëëbhya, öni umukumya uwa Kiristo, tenkorongoha hë. Kora amaitegherro
         aghaane ghano ghakotangatwa na Umwika Ömöhörëëru, ghonswe ni-igho ghakunyörökya. 2 Nkwighwa ndë öbhörrö bhököngʼu, na ukunyahaareka kono kotakohwa röndë mo-nkoro iyaane,
         3 ko okoghera iya abhantö abha ikyaro ikyëtö. Ekaabhaayë-ho enshera, öni nenkaaikërëëyi
         nihiimwe, ntighane na Kiristo, okore abhantö abha ikyaro ikyëtö, bhakumi Yëësu Kiristo.
         4 Bhayö nkushumaashera na-Bhaisiraëri, abhantö bhano Waryobha yaakörrë bhabhe abhantö
         abhaaye, abha ubhuhika ubhwaye, abha imuuma+ iyaaye. Yaabharaghërrëëyi amaraghërryö aghaaye, na enshera inshiiya iya okomosaasaama,
         kora yaabhahaayë na amaraghanio aghaaye. 5 Abhaisiraëri bhayö, mbo bhaasëmökirë ukurwa ko-bhakörö abhaabho, bhaabho Ibhurahimu,
         Isaaka na Yaakobho. Kinyabhantö, Kiristo m-Mwisiraëri yaarë. Kiristo ono arëngë igha
         we Waryobha Omonene uwa bhyonswe igho, akumibhwi amakora ghonswe igho!+ Amina.6 Tenkoghamba igha, Waryobha tiyaahekeraini riraghano iryaye ko-Bhaisiraëri, ti-igho
         hë, ko bhoora ta-Bhaisiraëri bhonswe igho bharëngë abhaahorwa abha Waryobha. 7 Ti-igha urwebhoro urwa Ibhurahimu rwonswe igho m-baana abha heene abha Ibhurahimu.
         Ti-igho hë. Kasi Waryobha yaaraghaini Ibhurahimu igha, “Urwebhoro urwaho nku-Isaaka
         roresemoka ukurwa.”+8 Ensonga iya amangʼana ghayö ni-igha, ta-bhaana abha kinyamöbhërë abha Ibhurahimu,
         igha mbo abhaana abha Waryobha. Kasi m-baara bheebhorwa ko okorengʼaana na riraghano
         irya Waryobha, bhayö mbo abhaana abha heene abha Waryobha. 9 Ko bhoora riraghano, ni-igha ryaarë, “Hano ndikyora mooka ko-nkaagha kya eno, nurinyoora
         Saara aana omoona uwa ikishaasha.”+10 Ghwiki te-ghayö agheene igho hë, kasi Rebheka mokaa ömökörö uwëëtö Isaaka, yaaibhööyë
         ebhesare. 11-12 Hano waanyöörrë ebhesare bhiyö bhetareebhorwa, kora bhataraakora engʼana engogho handë
         inshiiya, Waryobha akatëëbhya Rebheka igha, “Ömöntö mökörö naretighinkanera omoke
         uwaaye.”+ Engʼana iyö nkwörökya ërë igha, Waryobha nkwahora arë ömöntö ko okorengʼaana na bhono
         Waryobha umwene akutuna. Takokora ko okorengʼaana na amangʼana ghano ömöntö yaakora.
         13 Amangʼana ghayö n-ganga kya bhono Amaandeko Amahörëëru ghakoghamba igha, “Naikërëëyi
         Yaakobho, kasi Esaau tenamwikërëëyi hë.”+Waryobha nkokora arë bhono akutuna14 Bhoono toghambe iyakë? Toghambe igha Waryobha te-wa heene hë? A a, ti-igho hë! 15 Ko bhoora yaatëëbhëri Mosa igha, “Nkomaahera ndë amaabhë ömöntö ono nkutuna okomaahera
         amaabhë, na ukwabhera ono nkutuna ukwabhera.”+16 Ku bhuyö Waryobha umwene we akomaaha ömöntö uwa okomaahera amaabhë, te-bhono ömöntö
         umwene akutuna handë bhono akokora hë! 17 Momaahe kya bhono Waryobha akoghamba mo-Maandeko Amahörëëru ko amangʼana agha Farao
         igha, “Naakohaayë obhokama okore nööröki abhantö obhotoro ubhwane okohetera ku-uwe,
         kora iriina iryane reraarekwenga ko-kebhara kyonswe igho.”+18 Ku bhuyö ni-igha, Waryobha nkomaahera arë ömöntö wowonswe igho amaabhë, na nkokora
         arë ömöntö wowonswe igho abha na omotwe ömököngʼu.19 Handë ömöntö aratora ökömböörya igha, “Nyoore ni-igho ërë, n-kwakë bhoono Waryobha
         akotema abhantö amasoro? M-möntö kë ono akotora okorebherra keno Waryobha akutuna
         akore?” 20 M-botoro kë ömöntö aanabho, ubhwa ököbhöörya igho Waryobha? Inyöngö, eratora ököbhöörya
         ömöbhömbi uwaayo igha, “N-kwakë waambomba igho?”+21 Ömöntö ono akobhomba ekebhegha, naana ubhwera ubhwa okobhomba ebhebhegha kya bhono
         akutuna. Aratora okobhomba ebhebhegha bhibhërë ko-matoto ghaaraghaara, kasi ikyëndë
         akekora ikya abhaghëni, na ikyëndë ikya okokorra emeremo sinkö syonswe igho.22 Ku-Waryobha ni-igho ërë. Waryobha yaatunanga ööröki abhantö okorerra ukwaye na obhotoro
         ubhwaye, kasi yaaghömërrëëyi bhököngʼu bhaara bhaaingʼarëëyi ukusikibhwa. 23 Yaakörrë igho ko okoghera iya abhantö bhano yaasëëmëri igha, nakaabhaabhëëyë. Yaasëëmëri
         ghayö ukurwa kare igha, arebhahaana ubhuhika ubhwaye. 24 Mo-bhantö bhano Waryobha yaabhërëkëëyë, kora na bhëëtö bhonswe mmötörë. Te-Bhayahudi
         abheene igho igha mbo yaabhërëkëëyë hë, kasi kora Abhakyaro bhonswe. 25 Ghayö ngo Waryobha akoghamba mo-ketabho ikya Hosea igha,“Abhantö bhano bhatarëngë abhaane,mbo ndebherekera igha, ‘M-bantö abhaane.’Abhantö bhano ntahanshirë,mbo ndebherekera igha, ‘Abhaghonshe abhaane.’”+26 Ghwiki ni-igha,“Haara bhaatëëbhiibhwi igha, ‘Bhëënyu te-bhantö abhaane mörë hë,’hayöhayö ho bharëtëbhibhwa igha, ‘Bhëënyu na-bhaana abha Waryobha ömöhöru.’”+27 Ömörööti Isaaya ko amangʼana agha Abhaisiraëri araghamba igha,“Nokaanyoora Abhaisiraëri m-baaru kya omosense ughwa ku-nyansha,kasi bhano bharaatööribhwi, m-bake.28 Omonene Waryobha taateghete ukushibhya abhantö ekebhara ikighima,ubhushibhu bhono bhobharengʼaini,kya bhono yaarenga aghambirë.”+29 N-kya bhoora ömörööti Isaaya yaaghambirë kare igha,“Singa etarëngë igha Omonene Waryobha uwa obhotoro bhwonswe igho,atasaaghya-ho urwebhoro roke igho urwa Abhaisiraëri,singa twasika kya abhantö abha Sodoma na Ghomora.”+Abhaisiraëri tebhaabharwa igha m-ba heene hë30 Ensonga iya amangʼana ghayö ghonswe igho në-ëëhë? Ensonga iyaamo ni-igha, Abhakyaro
         tebhaarenga na omotono ughwa ukutuna okobharwa igha m-ba heene, kasi Waryobha akabhabhara
         igha m-ba heene, ko bhoora bhakumiri Yëësu Kiristo. 31 Abhaisiraëri bhaarenga na omotono ughwa okoghoota amaraghërryö, okore bhabharwe igha
         m-ba heene, kasi tebhaatörrë hë. 32 N-kwakë bhataabharrwë igha m-ba heene? Tebhakobharwa igha m-ba heene ko bhoora bhaaiseghanga
         amangʼana aghaabho ghano bhaakoranga, bhakaanga ukukumya Yëësu Kiristo. Yëësu Kiristo
         we reghena reno bhaaituurrëtuurrë-ko. 33 Amangʼana ghano ngatuubhaini kya bhono Waryobha yaaghambirë mo-Maandeko Amahörëëru
         igha,“Tamaaha, ntöörrë reghena ku-nguku iya Sayuuni.Reghena riyö, ndyo abhantö bharaituuretuurenga-ko,riyö ndyo reghena reno reraaghwësinga abhantö.Kasi ömöntö wowonswe ono araakumi uyö akobherekerwa igha we reghena,tarësökërribhwa hë.”+
            
               	Imuuma. Maaha mo-faharaasa.

               	Kiristo ono arëngë igha we Waryobha Omonene uwa bhyonswe igho, akumibhwi amakora ghonswe
                     igho! Ensonga iyaamo iyëndë ni-igha, Waryobha, Omonene uwa bhonswe igho, akumibhwi amakora ghonswe igho. 

               	Maaha mo-ketabho ikya Okosemoka 21:12.

               	Maaha mo-ketabho ikya Okosemoka 18:10, 14.

               	Maaha mo-ketabho ikya Okosemoka 25:23.

               	Maaha mo-ketabho ikya Maraaki 1:2-3.

               	Maaha mo-ketabho ikya Ukurishoka 33:19.

               	Maaha mo-ketabho ikya Ukurishoka 9:16.

               	Maaha mo-ketabho ikya Isaaya 29:16, 45:9.

               	Maaha mo-ketabho ikya Hosea 2:23.

               	Maaha mo-ketabho ikya Hosea 1:10.

               	Maaha mo-ketabho ikya Isaaya 10:22-23. 

               	Maaha mo-ketabho ikya Okosemoka 19:24-25; Isaaya 1:9.

               	Maaha mo-ketabho ikya Isaaya 8:14, 28:16.

101 Abhakumya bharikyëtö, ëkëntö ekenene keno nkutuna mo-nkoro iyaane, keno nkosaasaama
         ku-Waryobha, ni-igha Abhaisiraëri bharikyane bhatööribhwi. 2 Nkobhaimererra ndë igha, abhantö bhayö, mbaana omotono ughwa ukutuna Waryobha, kasi
         obhongʼaini ubhwa ukumutuna, mbo bhataanabho. 3 Tebhamanyirë enshera eno ekoghera Waryobha arabhara abhantö igha m-ba heene, ku bhuyö
         bhakaghoota enshera iyaabho, iya amaraghërryö agha Mosa. Mbaakörrë igho, ko bhoora
         yo bhaarööshë igha, nekaakörrë Waryobha abhabhare igha m-ba heene. 4 Kiristo yaahekerania amaraghërryö agha Mosa, okore abhantö bhonswe igho bhano bhakukumya
         Yëësu Kiristo, bhabharwenga igha m-ba heene.Waryobha aratora ökötöörya abhantö bhonswe igho5 Ko amangʼana agha ömöntö okobharwa igha wa heene ko okoghera iya okoghoota amaraghërryö,
         Mosa yaaghambirë igha, “Ömöntö wowonswe igho, ono akoghoota amaraghërryö, ni-igha
         akore bhono ghakutuna kö-bhömënyi ubhwaye bhwonswe igho.”+6 Kasi ko okobharwa ömöntö igha wa heene ko okoghera iya umukumo, Mosa yaaghambirë igha,
         “Motakaibhöörya igha, ‘N-nawë akotora ukutiira aghi mu-ryobha?’” Igha, asabhe Yëësu
         Kiristo aashe ko-kebhara kono. 7 “Handë igha, ‘N-nawë akaika ukughya mu-kyaro ikya abhaku+ iyö?’” Igha, ukuryökya Kiristo. 8 Nokaanyoora ni-igho ërë, kasi Amaandeko Amahörëëru nkoghamba gharë igha, “Engʼana
         iya Waryobha haangʼë ërë na uwe, m-munywa ughwaho na mo-nkoro iyaaho ërë.”+ Ensonga iyaamo ni-igha, engʼana iyö, ni-iya öbhötöörya eno tokoraareka, ko okohetera
         umukumo ughwene igho. 9 Kora haangʼë ërë na uwe, ko bhoora hano oraaghambe na umunywa ughwaho uwe umwene igha,
         Yëësu m-Monene, na ukumi mo-nkoro iyaaho igha Waryobha yaamuryökëri ukurwa mo-bhaku,
         noraatööribhwi na Waryobha. 10 Ko bhoora hano ömöntö araakumi Yëësu Kiristo mo-nkoro iyaaye, ho bhoono akobharwa
         igha wa heene ku-Waryobha. Hano araaghambe ukurwa mu-munywa ughwaye amangʼana agha
         umukumo ughwaye, ho akötööribhwa. 11 Amaandeko Amahörëëru gharaghamba igha, “Kera ömöntö ono akumukumya, tarësökërribhwa
         hë.”+12 Ko bhoora Omonene taana ekeroterro ko-Bhayahudi, handë ko-bhantö bhano bhatarë Abhayahudi.
         Abhantö bhonswe igho, Omonene uwaabho nö-ömwë, ghwiki m-mösërëënia bhököngʼu uwa bhano
         bhakomosaasaama. 13 Engʼana iyö, nerengʼaini kya bhoora Amaandeko Amahörëëru ghakoghamba igha, “Kera ömöntö
         ono ukwitengʼera iriina irya Omonene Waryobha, uyö naraatööribhwi.”+14 Mbe, iyakë ömöntö araatore okosaasaama Waryobha na mbe tiyaakamukumiri hë? Iyakë ömöntö
         araatore ukumukumya na mbe tiyaakaaighuurë amangʼana aghaaye hë? Ghwiki iyakë ömöntö
         araatore ukwighwa engʼana eno ataraarëkëëywë? 15 Ghwiki iyakë abhantö bharaaghi okoraareka engʼana iyö igho bhatatömirwë? N-kya bhono
         Amaandeko Amahörëëru ghakoghamba igha, “Hano omoraarëki uwa Amangʼana Amaiya agha
         Waryobha ahikirë, abhantö nkushomerwa bharë!”+16 Nokaanyoora ni-igho ërë, kasi ti-igha Abhaisiraëri bhonswe igho, mbaaikërëëyi Amangʼana
         Amaiya agha Yëësu Kiristo, m-baaru bhaaghangirë. Ko bhoora ömörööti Isaaya yaaghambirë
         igha, “Omonene Waryobha, taaho ömöntö ono yaaikërëëyi amangʼana aghëëtö hë.”+17 Ku bhuyö abhantö nkobha bharë na umukumo hano bhaighwa amangʼana agha Yëësu Kiristo.
         Kasi hano bhataraarëkëëywë amangʼana ghayö, iyakë bharaakore bhabhe na umukumo?18 Kasi tigha mbööri-ko engʼana igha, Abhaisiraëri mbataighuurë amangʼana ghayö? M-maheene
         igha, mbaaighwa, ko bhoora Amaandeko Amahörëëru nkoghamba gharë igha,“Amangʼana aghaabho ghaaromaini ekebhara kyonswe igho,na amangʼana aghaabho ghayö, ngaaghëëyë igho ghakahika kya bhono ekebhara këhëkëëyë.”+19 Tigha mbööri-ko ghwiki engʼana iyëndë, hano Abhaisiraëri bhaaighuurë, tebhaamanyërrëëyi
         hë? Ti-igho hë, mbaamanyirë, ko bhoora waanyöörrë Waryobha amarrë okoghamba ko-nkaagha
         iya Mosa eera igha,“Nendaabhakore mokorre orongʼeeraabhantö bhano bhatarë abhaane,abhantö bhano bhatamanyirë engʼana,nendaabhakore mobharererrenga bhököngʼu.”+20 Ghwiki ömörööti Isaaya yaabhaayë na obhokarë ubhwa okoghamba amangʼana agha Waryobha
         igha,“Abhantö bhano bhatakaantunirë,mbo bhandööshë.Abhantö bhano bhataköbhöörërya amangʼana aghaane,mbo nihönyööyë-ko.”+21 Kasi ko amangʼana agha Abhaisiraëri Waryobha yaaghambirë igha,“Urusikö urughima naatunanga nighwerrane na abhantö abhaane,kasi m-bantö abha emetwe ëmëköngʼukora m-batëëyu.”+
            
               	Maaha mo-ketabho ikya Amangʼana agha Abharaawi 18:5.

               	Mu-kyaro ikya abhaku. Maaha mo-faharaasa engʼana, Ikyaro ikya abhaku.

               	Maaha mo-ketabho ikya Eheetoko iya Etoraati 9:4, 30:12-14.

               	Maaha mo-ketabho ikya Isaaya 28:16.

               	Maaha mo-ketabho ikya Yöëri 2:32.

               	Maaha mo-ketabho ikya Isaaya 52:7.

               	Maaha mo-ketabho ikya Isaaya 53:1.

               	Maaha mo-ketabho ikya Zabhuri 19:4.

               	Maaha mo-ketabho ikya Eheetoko iya Etoraati 32:21.

               	Maaha mo-ketabho ikya Isaaya 65:1.

               	Maaha mo-ketabho ikya Isaaya 65:2.

Waryobha taraatigha Abhaisiraëri hë111 Bhoono nköbhöörya ndë igha, Waryobha yaasendeka hayö abhantö abhaaye? A a, ti-igho
         hë! Öni umwene m-Mwisiraëri ndë, umwebhorwa uwa Ibhurahimu, uwa ekabhira iya Bhenjamini.
         2 Waryobha tiyasendeka hayö abhantö abhaaye bhano yaashaaghööyë kora ekebhara ketaraabhombwa.
         Kanaa, mmotamanyirë kya bhono Amaandeko Amahörëëru ghakoghamba ko amangʼana agha Ëriya,
         agha ikikuuro ikyaye ku-Waryobha, ko okoghera iya Abhaisiraëri? 3 Yaaghambirë igha, “Omonene, abhantö bhano, bhaaita abharööti abhaaho, bhakasarya ahasë
         aha ukukumwensera, nö-öni umwene igho ntighaayë, kora öni wonswe nkutuna bharë igha
         bhaanyite!”+4 Kasi Waryobha iyakë yaamöhönshööyë? Yaamöhönshööyë igha, “Naisaaghërya abhantö ëbhëkwë
         muhungatë Isiraëri hano, bhano bhatakosengerra Bhaari.”+5 Kora bhoono igho honswe, ni-igho ërë, abhantö m-bake igho bhaatighara, bhano Waryobha
         yaahora kö örööbhö urwaye. 6 Örööbhö urwa Waryobha ndo rwaaghërrë akabhaahora, ku bhuyö tomanye igha, tebhakötööribhwa
         na amangʼana aghaabho ghano bhakokora. Ko bhoora hano okaanyöörrë igha amangʼana aghaabho
         ghano bhakokora ngo ghakobhatöörya, hayö örööbhö urwa Waryobha terokaabhaayë na ubhwera
         hë. 7 Ku bhuyö amangʼana ngarëngë igha, Abhaisiraëri bhaatunirë enshera iya okobharwa igha
         m-ba heene, kasi tebhaghinyöörrë hë. Bhano bhaanyöörrë enshera iya okobharwa igha
         m-ba heene, m-baara Waryobha yaahööyë abheene igho. Abhandë bhonswe igho bhano bhaatighaayë,
         akabhakora bhabhe na emetwe ëmëköngʼu. 8 Amangʼana ghayö n-kya bhono Amaandeko Amahörëëru ghakoghamba igha,“Waryobha yaabhakörrë bhakabha kya bhano bhaihiriibhwi,yaabharibhirë amaiso, okore bhatakaamaaha,kora akabharibha na amatwë, bhatakaighwa,nanyabhoono ni-igho bharë.”+9 Kora omokama Daudi yaaghambirë igha,“Hano bharekora sinyangi isyabho,Waryobha narisisyörya sebhaghashanisebhe omotegho ughwa okobhaghöötya, bhashibhibhwi.10 Amaiso aghaabho ghamwame,okore bhatakaamaaha,emeghongo ighyabho ghëghëndërri ukwikumbako okoghera iya inyanko iyaabho.”+Ukwanga ukwa Abhaisiraëri körëëtirë obhongʼoore ko-Bhakyaro11 Bhoono ghwiki nköbhöörya ndë igha, Abhaisiraëri mbaaituurrëtuurrë okore bhasike? A
         a, ti-igho hë! Kasi ko okoghera iya ukwanga ukwabho Ömötöörya, öbhötöörya bhongʼaanyëëyë
         ko-Bhakyaro, okore Abhaisiraëri bhabhe na inyonta iya ökötööribhwa. 12 Bhoono hano okomaaha igha, Abhakyaro bhaamëhirë bhököngʼu ko bhoora Abhaisiraëri bhaangirë
         Ömötöörya, mbe, nerebha-ho ehoorohooro enene, hano Abhaisiraëri bhonswe, bharikërrya
         Ömötöörya.13 Bhoono m-bëënyu Abhakyaro nkötëëbhya. Obhoheene ni-igha, Waryobha yaantoma mbe omotomwa
         kö-bhëënyu. Nkötöönia ndë emeremo ghiyö naahaanwa, 14 kasi ko okohetera ko-meremo ighyane ghiyö, nkwitengʼera ndë igha, Abhaisiraëri mbaraabhe
         na inyonta iya ukunyoora öbhötöörya kya bhono bhëënyu mwaanyoora, okore abhandë mo-Bhaisiraëri
         muyö, bhatööribhwi. 15 Ko bhoora igha, hano Abhaisiraëri bhaangirë Ömötöörya, Waryobha wonswe akabhanga,
         akaighwerrana na Abhakyaro. Ku bhuyö hano ghwiki Waryobha ariikërrya Abhaisiraëri,
         nerebha igha, n-kya hano abhaku bharyökirë!16 Ko okorengʼaana na idiini iya Ikiyahudi, hano ömöntö yaahiranga ku-Waryobha obhose
         obhoke igho ubhwa obhotongore, hayö bhoono nkunyoora örë ibhyakorya ibhyaye bhyonswe
         igho, bhebhaayë ibhya Waryobha. Ghwiki ni-igha, hano ömöntö yahira imiri ighya Ëmëzëituuni,+ na amasagharya aghaaghyo ghonswe igho, na-agha Waryobha ghakobha. 17 Amasagharya aghandë ghaagheeshwa, na bhëënyu bhano monga kya Ëmëzëituuni ighya mwi-sisi
         mokaroobhwa-ko, okore mosange hamwë na amasagharya agha ömözëituuni ghono ghotarë
         ughwa mwi-sisi. 18 Ku bhuyö bhoono bhëënyu, motakaashe mosere bhayö bhanga kya amasagharya ghano ghaagheeshwa.
         Motakaiheema, momanye igha, imiri të-bhëënyu ghikwitengʼera hë, kasi m-bëënyu mukwitengʼera
         imiri ghiyö.19 Handë moratora okoghamba igha, “Amasagharya ghayö ngaagheeshwa okore toroobhwe-ko.”
         20 Bhuyö m-boheene. Amasagharya ghayö ghaaghëëshirwë ko okoghera iya ukwanga kukumya,
         uwe wonswe umukumo ughwaho ngwo ghokoghera örëngë igho. Ku bhuyö ni-igha wiyangarre,
         otakaiheema kasi ni-igha wobhohe. 21 Ko bhoora Waryobha yaashibhiri Abhaisiraëri bhano bhanga kya amasagharya agha esemoko
         iya ömözëituuni, m-maheene igha, kora uwe wonswe aratora ukukushibhya.22 Maaha mbe kya bhono Waryobha akokorra abhantö abhandë öbhöntö ubhwa heene, na kya
         bhono akushibhya abhandë, ubhushibhu obhonene! Yaashibhiri bhaara bhaangirë ukumukumya,
         naraakokorre öbhöntö ubhwa heene hano oraaghëndërri ukumukumya. Kasi hano oraange
         ukumukumya, uwe wonswe noraagheeshwe. 23 Hano Abhaisiraëri bhayö bharaaihonshore bhakumi Waryobha, mbaraaroobhwe kö-mözëituuni
         kuyö, ko bhoora Waryobha naana obhotoro ubhwa okobharoobha-ko. 24 Uwe Umukyaro, onga kya amasagharya agha Ëmëzëituuni ighya mwi-sisi, waaghëëshirwë,
         okaroobhwa kö-mözëituuni ghono ghwëmibhwa, ëkëntö kiyö n-kehya. Omanye bhuuya igha,
         te-ngʼana nköngʼu ku-Waryobha okoroobha Abhaisiraëri, bhano bhanga kya amasagharya
         agha ömözëituuni ughweneghwene!Waryobha uwa ikyabhera ko-bhantö bhonswe igho25 Abhakumya bharikyëtö, keno nkutuna ni-igha momanye ësëëmyö iya Waryobha, eno yaarenga
         ibhisirwë ukurwa kare, okore motakaikumya igha, mmomanyirë ghonswe igho. Ekeghaaka
         ikya Abhaisiraëri n-kya ribhagha ike igho, okohekera hano ekerengere ikya Abhakyaro
         keno Waryobha akutuna, kirihika. 26 Bhoono hayö, Abhaisiraëri bhonswe igho bharëtööribhwa. Amangʼana ghano, n-kya bhono
         Waryobha yaaghambirë mo-Maandeko Amahörëëru igha,“Ömötöörya n-Sayuuni arirwera,narekora urwebhoro urwa Yaakobho rwikërri Waryobha.27 Hayö ho Imuuma iyaane nabho erehekerana,hano ndebhaabhera ëbhëbhë ibhyabho.”+28 Ko engʼana eera iya ukwanga Amangʼana Amaiya agha Yëësu Kiristo, hayö Abhaisiraëri
         bhaabhaayë abhabhisa abha Waryobha, okore bhëënyu Abhakyaro munyoore ehoorohooro.
         Nokaanyoora ni-igho ërë, kasi Waryobha nakehanshirë Abhaisiraëri, ko bhoora igha,
         yaashaaghööyë abhakörö abhaabho kora akakora nabho riraghano. 29 Ko bhoora Waryobha yaabhahööyë na okobhangʼoora, tabhaigharanshore hë. 30 Bhëënyu kare temwaighweranga Waryobha hë, kasi bhoono Waryobha akabha na amaabhë kö-bhëënyu,
         ko bhoora Abhaisiraëri bhaangirë ukumwighwera. 31 Maaha mbe igha, amangʼana ni-igho gharë igha, bhoono tebhakumwighwera hë, okore bhëënyu
         mwabherwe, na abheene bhonswe bhaabherwe na Waryobha kya bhëënyu. 32 Waryobha yaabhatighirë bhaghëndërri na amangʼana aghaabho agha ukwanga ukumwighwera,
         akabhaghoterra mö-bhötëëyu ubhwabho, okore aashe okobha na amaabhë ko-bhantö bhonswe
         igho.Tötööni Waryobha33 Ubhwamë ubhwa Waryobha, obhomanyi na obhongʼaini ubhwaye, m-byaru bhököngʼu, tebheena
         ekerengere kyokyonswe igho hë. Taaho ömöntö ono akotora ukwitaaha amaitegherro agha
         Waryobha, handë ësëëmyö iyaaye. 34 Amaandeko Amahörëëru gharaghamba igha,“Taaho ömöntö ono amanyirë amaitegherro agha Omonene Waryobha hë,handë uwa ökömötöörrya ukwitegherra.”+35 “Nawë yaahaana-ko Waryobha isiirë yoyonswe eeraigha Waryobha areemohaka?”+36 Ko bhoora Waryobha we yaabhomba ëbhëntö bhyonswe igho,ëbhëntö bhyonswe nku-mwene bhikurwa,ëbhëntö bhyonswe igho höbhërë ko okoghera iya obhotoro ubhwaye.Ubhuhika nu-bhwaye amakora ghonswe igho. Amina.
         
            
               	Maaha mo-ketabho ikya 1 Abhakama 19:10, 14.

               	Maaha mo-ketabho ikya 1 Abhakama 19:18.

               	Maaha mo-ketabho ikya Eheetoko iya Etoraati 29:4; Isaaya 29:10.

               	Ko amangʼana ghayö agha Zabhuri, hayö omokama Daudi na-bhabhisa abhaaye yaashumaasheranga.
                     Kasi Pauro we aghëghirë amangʼana ghayö aghakörrë agha ukushumaashera Abhayahudi bhano
                     bhaangirë ukwikërrya Amangʼana Amaiya agha Yëësu Kiristo. Maaha mo-ketabho ikya Zabhuri 69:22-23.

               	Abhasömi abhaaru nkoghamba bharë igha, obhotongore, na imiri ighya Ëmëzëituuni, bhayö na-bhakörö abha Abhaisiraëri, bhaabho Ibhurahimu, Isaaka na Yaakobho.

               	Maaha mo-ketabho ikya Isaaya 27:9, 59:20-21; Yeremia 31:33-34.

               	Maaha mo-ketabho ikya Isaaya 40:13.

               	Maaha mo-ketabho ikya Ayubhu 41:11.

Mwiruusi mokorre Waryobha emeremo121 Bhoono abhakumya bharikyëtö, ko bhoora igha Waryobha abhaayë na amaabhë na bhëëtö,
         ndabhasaasaama bhököngʼu igha, mwiruusi mobhe kya itugho ëhörëëru iya ikimwenso, eno
         ikushomera Waryobha. Okokora igho, nko enshera inshiiya iya okosengerra Waryobha.
         2 Ku bhuyö, motakeegha seteemo isya abhantö abha ko-kebhara kono. Mutighe Waryobha abhasyöri
         senkoro isyënyu, okore mobhe na amaitegherro amahya. Hayö ho moreeghe, momanye keno
         Waryobha akobhatonera. Keno akobhatonera, na-mangʼana amaiya ghano ghahekerana, agha
         ökömötëghërya.3 Ko bhoora Yëësu Kiristo angʼaayë örööbhö igha mbe omotomwa uwaaye, ku bhuyö nkobhatëëbhya
         ndë igha, kera ömöntö mö-bhëënyu muyö, atakaimaaha igha, naingʼarëëyë okokera bhuyö
         arë, kasi abhe na obhongʼaini. Kera ömöntö yaahaanwa na Waryobha ekerengere ikyaye
         ikya umukumo.+4 Mmomanyirë bhuuya igha, nokaanyoora ömöbhërë n-gömwë, kasi ngoona imyaho imyaru, na
         kera umwaho ngoona emeremo ighyako. 5 Ömöbhërë ughwa Kiristo ghonswe ni-igho ghörë. Bhëëtö ntonga kya imyaho imyaru ighya
         ömöbhërë ughwa Kiristo. Kera ömöntö nu-mwaho ughwa murikyaye kö-möbhërë kuyö.6 Ku bhuyö ntoona imituho imyaru kya bhono Waryobha yaatohaana ko okohetera örööbhö
         urwaye. Ono yaahaanwa ituho iya öbhörööti, aruusinga öbhörööti ko okorengʼaana na
         umukumo ughwaye. 7 Ono akokorra bharikyaye emeremo, abhakorre kwa nkoro ëmwë. Umwëghya wonswe ëghi bhuuya.
         8 Uwa ököröörësya, aröörësi bhuuya. Ömösërëënia, asërëëninga kwa nkoro ëmwë. Omotangati
         wonswe, akore omotono ughwa okotonga bhwaheene. Ömötöörrya uwa abhantö, abhatöörringa
         asambaarokire.Mohanshane9 Mobhe na righonshe irya heene ko-bharikyënyu. Ensonga iyaamo ni-igha, mutighe okokora
         amangʼana amaghogho, kasi mokorenga amangʼana amaiya senkaagha syonswe igho. 10 Mohanshane bhëënyu abheene ko bheene kya abhahiiri. Kera ömöntö, akore omotono ughwa
         okosooka murikyaye. 11 Mobhe na omotono ughwa okokora emeremo ighya Waryobha, Umwika Ömöhörëëru abhatöörri,
         möghëndërri okokora emeremo ghiyö bhuuya, mokorre Omonene Yëësu Kiristo emeremo. 12 Amangʼana amaiya ghaara Waryobha yaabharaghaini igha arebhakorra, ghakore mushomerwenga.
         Möghömërri hano mwanyoora inyanko, kora möghëndërringa okosaasaama Waryobha. 13 Mötöörringa abhantö abha Waryobha bhano bhaana obhohabhë. Mokore omotono ughwa ökösërëënia
         abhaghëni.14 Abhantö bhano bhakobhateesa bhëënyu mobhasabherenga obhongʼoore, motakaabhasabheranga
         amaihiimo. 15 Mushomerwenga na bhano bhakushomerwa, bhano bhakukuura, bhonswe mukuurenga nabho.
         16 Mobhe ikiina ëkëmwë. Motakaabha na ikiheemere, kasi mwisuuhi mobhe na öbhömwë na abhantö
         bhano bhakoserwa. Motakaimaaha igha, m-bangʼaini mörë bhököngʼu.17 Hano abhantö bhaabhakorra obhoghogho, motakaahaka ikisiiyomba. Kasi mwitegherrenga
         bhuuya, okore mokorre abhantö amangʼana ghano ghakomaahekana ko-bhantö bhonswe igho
         igha m-maiya. 18 Mokore omotono ughwa okobha na omorembe na abhantö bhonswe igho. 19 Abhaghonshe abhaane, motakaahaka ikisiiyomba, moteghere Waryobha umwene ahake. Nkoghamba
         ndë igho, ko bhoora Omonene Waryobha yaaghambirë mo-Maandeko Amahörëëru igha, “Nö-öni
         nkohaka ikisiiyomba.”+20 Ghwiki Amaandeko Amahörëëru gharaghamba igha,“Hano umubhisa uwaaho asëngëëyë, mohaane ibhyakorya.Na hano aana inyonta, mohaane amanshë.Ko bhoora hano oraakore igho,noraabhe kya ono okomaini amakara agha omorro ukurwa ko-motwe ughwaye.”+21 Otakaakerwa na amangʼana amaghogho, kasi ni-igha oghabhaahe ko okokora amangʼana amaiya.
         
            
               	Kera ömöntö yaahaanwa na Waryobha ekerengere ikyaye ikya umukumo. Ensonga iyaamo iyëndë ni-igha, kera ömöntö airengʼaani ko okorengʼaana na umukumo ughwëtö. 

               	Maaha mo-ketabho ikya Eheetoko iya Etoraati 32:35.

               	Noraabhe kya ono okomaini amakara agha omorro ukurwa ko-motwe ughwaye. Abhasömi abhaaru abha Ibhibhuria bharakanya igha, ensonga ya amangʼana ghayö eno
                     ërëngë harabhu ni-igha, noraanyoore öbhöntö ubhwa heene ubhwaho, bhömösöökërrëëyi ko amangʼana amaghogho ghano
                     akokokorra. Maaha mo-ketabho ikya Sengero 25:21-22.

Mwighwerenga abhatangati abha eserekaare131 Kera ömöntö ni-igha asooke abhatangati abha eserekaare. Momanye igha, ubhwera ubhwabho
         bhwonswe igho ubhwa okotonga, nku-Waryobha bhukurwa, kora we yaabhatoora kö-bhötöngi
         bhuyö. 2 Ku bhuyö ömöntö wowonswe ono akwanga ubhwera ubhwabho, n-Waryobha akwanga ono yaabhatoora-ko.
         Na ömöntö ono akumwanga, no-kobhotorrwa ikiina akutuna. 3 Ko bhoora omotangati takööbhöhërrya ömöntö ono akokora amangʼana amaiya hë, kasi ikyöbhöhërryö
         ikyaye, nkobhasarya kërë. Ku bhuyö nyoore otakutuna okoobhoha ömötöngi, ni-igha okorenga
         amangʼana amaiya, hayö ho araakukumi. 4 Momanye igha, omotangati uwa eserekaare, m-mököri uwa emeremo uwa Waryobha, kora emeremo
         gheno akokora, ngeena ehoorohooro kö-bhëënyu. Kasi hano oraasari, hayö bhoono ni-igha
         umwobhohe! Ko bhoora no-bhoheene igha, aana obhotoro obhonene ubhwa ukukushibhya.
         Uyö m-mököri uwa emeremo uwa Waryobha uwa okohekerania okorerra ukwa Waryobha ko abhasarya.
         5 Ku bhuyö abhantö ni-igha bhasookenga abhatangati. Motakaabhasooka ko okoghera iya
         okorerra ukwa Waryobha, kasi mobhasookenga ko bhoora bhëënyu mmomanyirë bhuuya mo-maitegherro
         aghëënyu igha, bhuyö mbo Waryobha akutuna mokore.6 Kora kiyö nkyo kekoghera moraruusya righööti. Ko bhoora abhatangati abha eserekaare,
         m-baköri abha emeremo abha Waryobha, mbaana omotono ughwa okomokorra emeremo, nkaagha
         syonswe igho. 7 Ku bhuyö mokorenga amangʼana ghano ghaingʼarëëyi okobhakorra. Mohakenga isiirë iyëënyu
         eno ukunyoora moonayo kö-möntö. Nyoore ni-ghööti, ni-igha mohake, nyoore nu-bhushuru,
         muruusi, ömöntö uwa okosookwa, ni-igha asookwenga.Righonshe ndyo enshera iya okohekerana ukwa imighiro ighya Waryobha8 Motakaabha na isiirë yoyonswe igho, kasi isiirë iyëënyu ebhe iya okohanshana ukwene
         igho. Ko bhoora ömöntö uwa righonshe ono ahanshirë bharikyaye, uyö nkunyoora örë ahekeraini
         bhono imighiro ighya Waryobha ghekoraghërrya igha akore. 9 Imighiro gheraghamba igha, “Otakaabha omosooraare, otakaita ömöntö, otakaibha, kora
         otakaighomba ëkëntö ikya uwöndë.”+ Kasi imighiro ghiyö na ighyëndë ghyonswe igho, nkohombanibhwa ghërë na amangʼana
         ghano ngarëngë mu-mughiro ghoora ghakoghamba igha, “Ohanshe murikyaho kya bhono wihanshirë
         uwe umwene.”+10 Ömöntö ono ahanshirë murikyaye, tamokorre engʼana engogho hë. Ku bhuyö righonshe ndyo
         rekohekerania amaraghërryö agha Waryobha.11 Ni-igha mokore igho, ko bhoora momanyirë igha, enkaagha iya okobhooka, bhoono ihikirë.
         Enkaagha iya öbhöhönia ubhwëtö haangʼë ërë bhököngʼu, okokera kare haara hano twaasimiri
         ukukumya Omonene Yëësu Kiristo. 12 Bhoono bhoratuna kokya, urusikö orohya roratuna ukusimya. Ku bhuyö ni-igha tutighe
         okokora amangʼana amaghogho ghano ghakokorwa na abhantö bhano bharëngë mu-kisuntë.
         Tomanore ibhyöghë ibhya emerengaari. 13 Tobhe na eteemo inshiiya kya iya abhantö abha mo-merengaari ighya urusikö orohya.
         Totakaabha abhaköri abha sinyangi isya obhohoobhaaru na öbhörëëbhi, totakaabha abhasooraare,
         totakaakora amangʼana agha sënsöni, ubhutindi na rikenge. 14 Kasi bhoono igho kö-bhömënyi ubhwënyu bhwonswe igho, motangatwenga na Omonene Yëësu
         Kiristo, motakaikërrya kora hake, okobha na esemoko iya öbhököri ubhwa ëbhëbhë, handë
         oronamba urwënyu oroghogho.
         
            
               	Maaha mo-ketabho ikya Ukurishoka 20:13-17; Eheetoko iya Etoraati 5:17-21.

               	Maaha mo-ketabho ikya Amangʼana agha Abharaawi 19:18.

Motakaabhotorranga ikiina abhakumya bharikyënyu141 Mwikërringa nyamukumo mötëntëëru, motakaanyerana senkaani ko amangʼana agha umukumo
         ughwaye. 2 Abhantö tebhakorengʼaana hë. Nyamukumo ghonaghirë, aratora okorya kyokyonswe keera.
         Kasi nyamukumo mötëntëëru, we n-sinyënyi akorya. 3 Ömöntö ono akorya kyokyonswe keera, atakaasera ono akorya sinyënyi, na ono akorya
         sinyënyi wonswe, atakaabhotorra ikiina ono akorya kyokyonswe keera, ko bhoora Waryobha
         nkumwikërrya arë kya igho arë. 4 Uwe toona ubhwera ubhwa okobhotorra ikiina ömököri uwa emeremo uwa ömöntö uwöndë.
         Omonene uwaaye we amanyirë nyoore ömököri uwaaye uwa emeremo asarri, handë igha tasarri
         hë. Na ömököri uwa emeremo uyö, noraanyoore akörrë kya bhoora ikutunwa, ko bhoora
         Omonene Yëësu Kiristo naana obhotoro ubhwa okomokora akore bhono Yëësu Kiristo umwene
         akutuna.5 Aaho ömöntö uwöndë ono akomaaha igha, urusikö nyabhorebhe ndoona ubhwera okokera sinsikö
         isyëndë, kasi uwöndë nkomaaha arë igha, sinsikö syonswe igho nsituubhaini. Kera ömöntö
         akore kya bhono akomaaha igha m-buuya ërë. 6 Ömöntö ono akomaaha igha urusikö nyabhorebhe ndoona ubhwera okokera sinsikö isyëndë,
         nkokora arë igho, okore atëghëri Omonene Yëësu Kiristo. Na ono akorya kyokyonswe keera,
         wonswe nkokora arë igho, okore atëghëri Omonene Yëësu Kiristo, ko bhoora takorya igho
         atakumiri Waryobha hë. Ono akwanga okorya ibhyakorya nyabhorebhe, nkokora arë igho,
         okore atëghëri Omonene Yëësu Kiristo, uyö wonswe nkukumya arë Waryobha. 7 Ngambirë igho, ko bhoora taaho ömöntö mö-bhëëtö, ono akwihaana öbhöhöru ko okoghera
         iya ehoorohooro iyaaye umwene, handë ukukwa ko okoghera iya ehoorohooro iyaaye umwene.
         8 Hano törëngë bhahöru, öbhöhöru ubhwëtö bhobhe ko okoghera iya okokorra Omonene Yëësu
         Kiristo emeremo. Na hano twakwa, tukwe ko okoghera iya Omonene Yëësu Kiristo. Ku bhuyö
         ntokaabha bhahöru handë igha ntokaakwa, bhëëtö na-bhaaye törë. 9 Ko bhoora Yëësu Kiristo yaakuurë, akaryoka, bhoono m-möhöru, okore abhe Omonene uwa
         bhonswe igho, abhaku na abhahöru.+10 Bhoono uwe, n-kwakë okobhotorra ikiina umukumya murikyaho? Uwe! N-kwakë okosera umukumya
         murikyaho? Momanye igha bhëëtö bhonswe igho, nturyemerra mbere iya ikitumbë ikya ekekama
         ikya Waryobha ikya okobhotorra ibhiina. 11 Amaandeko Amahörëëru gharaghamba igha,“M-maheene, Omonene Waryobha araghamba igha,‘Kera ömöntö narentemera hansë ibhiru,kera ömöntö narinkumya ko bhoghambi ubhwaye umwene.’”+12 Ku bhuyö ni-igha, kera ömöntö mö-bhëëtö, nareghamba ku-Waryobha amangʼana aghaaye
         umwene.Nyamukumo omonene atakaasera nyamukumo mötëntëëru13 Ku bhuyö ni-igha, tutighe okotemana amasoro, kora totakaakora kyokyonswe igho, keno
         keraakore umukumya murikyëtö aituuretuure, handë ikya okoghera akore ëbhëbhë. 14 Kö-bhömwë bhono neenabho na Omonene Yëësu Kiristo, nemanyirë igha, m-maheene tebheeho
         ibhyakorya bhyobhyonswe bheno nkotora okoghamba igha m-binyanku. Kasi ömöntö ono akomaaha
         igha ibhyakorya nyabhorebhe igha m-binyanku, hayö ho bhikumunyankuhya. 15 Ku bhuyö nyoore okorya ukwaho ibhyakorya nyabhorebhe nkoghera körë murikyaho abhaabhayera,
         hayö bhoono uwe noraanyoore toona righonshe ku murikyaho hë. Otakaikërrya igha ibhyakorya
         ibhyene igho, bheghere usiri ömöntö ono Yëësu Kiristo yaakwera! 16 Ëkëntö keno uwe okomaaha igha n-kiiya ku-uwe, kasi bharikyaho bharakemaaha igha n-keghogho,
         otakaakekora. 17 Ko bhoora Obhokama ubhwa Waryobha, tokorya handë ukunywa hë, kasi no-kokora amangʼana
         agha heene, okobha na omorembe, na ukushomerwa, ghayö nku-Mwika Ömöhörëëru ghakurwa.
         18 Mbe, hano ömöntö akörëëyë igho Yëësu Kiristo, uyö nkötëghërya arë Waryobha, kora abhantö
         nkumwikërrya bharë.19 Mbe, ku bhuyö ni-igha, tokorenga amangʼana ghano ghakoreeta omorembe mo-bhantö, na
         agha okotoghekana. 20 Otakaasarya emeremo ighya Waryobha, ko okoghera iya ibhyakorya. M-maheene ibhyakorya
         bhyonswe igho, tebheena mughiro hë, kasi ti-bhuuya ömöntö okorya ibhyakorya bhyobhyonswe
         igho, bheno bheraaghere murikyaho aituuretuure ku-mukumo ughwaye. 21 Nyakara utighe okorya inyama na ukunywa idivai,+ handë okokora kyokyonswe keera kikutimba murikyaho. 22 Umukumo ughwaho ko engʼana iyö, ghobhe ughwaho na Waryobha. Ku bhuyö nyakara ömöntö
         ono atakwibhotorra ikiina mo-nkoro iyaaye hano yakora engʼana eno akomaaha igha, ya
         heene. 23 Kasi ömöntö ono aana entarëki na umukumo ughwaye ko-keno akorya, narebhotorrwa ikiina
         na Waryobha ko bhoora amanyirë ku umukumo ughwaye igha, keera akokora, ti-kiiya ku-Waryobha
         hë. Ömöntö wowonswe ono akokora ëkëntö kyokyonswe keera atakukumya igha n-kya heene,
         uyö në-këbhë akokora.
         
            
               	Maaha mo-ketabho ikya 2 Abhakörintö 5:15.

               	Maaha mo-ketabho ikya Isaaya 45:23.

               	Idivai. Maaha mo-faharaasa.

151 Mbe, bhoono bhëëtö bhano toona umukumo ghono ghonaghirë, ni-igha töghömërringa na
         ökötöörrya bhanyamukumo mötëntëëru. Totakaakora amangʼana ghano ghakötötëghërya bhëëtö
         abheene igho. 2 Kera ömöntö mö-bhëëtö, akorre umukumya murikyaye nyamukumo mötëntëëru, amangʼana agha
         ökömötëghërya, okore umukumo ughwa nyamukumo mötëntëëru ghonaghe. 3 Ko bhoora kora Yëësu Kiristo umwene, tiyaimaahanga igha, aana ubhwera okokera abhandë.
         Kasi ghano yaakörrë ngaarë kya bhono Amaandeko Amahörëëru ghakoghamba igha,“Amatöki ghano bhakokotoka Waryobha,nö-öni umwahorwa uwaaho ghaanyöörrë.”+4 Amangʼana ghonswe igho ghano ghaandëkirwë kare, ngaandëkirwë, okore ghatwëghi ököghömërrya
         inyanko. Amaandeko ghayö nkotohaana gharë ubhweseghe.5 Nkosabha ndë igha, Waryobha ono akoghera toraghömërrya na okoseghwa mo-senkoro isyëtö,
         abhakore mobhe ikiina ëkëmwë, ko bhoora Kiristo Yëësu we ekemanyërryö ikyënyu. 6 Hayö ho bhonswe igho moraatore ökötöönia Waryobha, Suwaabho Omonene uwëëtö Yëësu Kiristo,
         kwa enkoro ëmwë, na obhoghambi öbhömwë.Amangʼana Amaiya agha Waryobha ko-Bhayahudi na Abhakyaro7 Kera ömöntö asërëëninga murikyaye, kya bhoora Yëësu Kiristo yaabhasërëënëri, okore
         abhantö bhatööni Waryobha. 8 Ndabhatëëbhya obhoheene igha, Yëësu Kiristo yaaishirë ökötöörya Abhayahudi, okore
         ööröki abhantö igha, Waryobha wa heene, ko bhoora ahekeraini amaraghano aghaaye okohetera
         ku-Yëësu Kiristo. Amaraghano ghayö n-gaara yaaraghaini abhakörö abhëëtö. 9 Ghwiki ni-igha, yaaishirë, okore Abhakyaro bhatööni Waryobha ko amaabhë aghaaye. N-kya
         bhono Amaandeko Amahörëëru ghakoghamba igha,“Mbe, nendaakötööni ko-Bhakyaro,nendaakörëëtëri amarëëtyö agha ökökötöönia uwe.”+10 Ghwiki Amaandeko Amahörëëru gharëngërya-ko igha,“Bhëënyu Abhakyaro, mushomerwehamwë na abhantö abha Waryobha, Abhaisiraëri.”+11 Ghwiki ahasë ahandë gharaghamba igha,“Bhëënyu Abhakyaro,mukumi Omonene Waryobha.Akumibhwi na abhantö bhonswe igho.”+12 Kora ömörööti Isaaya wonswe yaaghambirë igha,“Mu-bhuhiiri Yeese ömöntö aryebhoka-mo,ono areetonga amakabhira ghonswe igho,uyö we abhantö abha ibhyaro bhyonswe igho,bharyesegha igha arebhatöörya.”+13 Waryobha we tukwitengʼera igha, naraatokorre ghonswe igho ghano yaaraghaini. Ku bhuyö
         nkobhasabhera ndë igha, abhahaane omorembe, okore mushomerwe bhököngʼu enkaagha eno
         mököghëndërrya ukumukumya. Hayö ho moraamweseghe bhököngʼu, ko bhoora moraatööribhwi
         na obhotoro ubhwa Umwika Ömöhörëëru.Ikibhuno ikya Pauro ukwandeka amangʼana ghano14 Abhakumya bharikyëtö, öni umwene nemanyirë igha, bhëënyu m-bantö abha heene mörë bhököngʼu,
         mmomanyirë keno kikutunwa mokore, kora mmoona obhotoro ubhwa okoragherrania. 15 Nokaanyoora igha ni-igho ërë, kasi mbandëkëëyë amangʼana mu-ritashandighi mono ko
         obhokarë, okore mbahiitöki amangʼana ghayö. Nënkörrë igho, ko okoghera iya örööbhö
         rono Waryobha yaangʼaana, 16 okore mbe ömököri uwa emeremo uwa Kiristo Yëësu ko-Bhakyaro. Ensonga iyaamo ni-igha,
         naakorwa ömösëngëri uwa okoraareka Amangʼana Amaiya agha Waryobha, okore Abhakyaro
         bhabhe kya ibhimwenso bheno bhëkötëghërya Waryobha, bheno bhyaarabhwa na Umwika Ömöhörëëru.17 Mbe, hano nakorra Waryobha emeremo, n-Kiristo Yëësu we nkötöönia, tinkwitöönia hë.
         18 Tenkokareha okoghamba engʼana iyëndë hë, kasi ne-eera Kiristo Yëësu yaakora okohetera
         ku-öni, iya okokora Abhakyaro bhamwighwere. Engʼana iyö yaaghëkörrë okohetera ko ghano
         naaghambanga na ghano naakoranga. 19 Mbaarutirwë bhakabha na umukumo, ko bhoora bhaarööshë obhotoro ubhwa Yëësu Kiristo
         bhono bhwaamahekaini ko-makono na ebhemanyërryö. Naanyöörrë obhotoro ubhwa okokora
         igho, ko obhotoro ubhwa Umwika uwa Waryobha. Ku bhuyö naainaarrë kera hasë ndaraareka
         Amangʼana Amaiya agha Yëësu Kiristo ukusimirya mu-mughi ughwa Yërusarëëmu okohekera
         mo-mokowa ughwa Iririko. 20 Nkutuna ndë igha ndaareke Amangʼana Amaiya ahasë hano ömöntö ataakaraarëkirë-ho Amangʼana
         Amaiya agha Yëësu Kiristo. Ndakora igho, okore ntakaasha kukyorra emeremo bhohya,
         ahasë hano ömöntö uwöndë yaamara okokora-ho emeremo. 21 Amangʼana ghano nkokora n-kya bhono Amaandeko Amahörëëru ghaaghambirë igha,“Abhantö bhano bhataakaraarëkëëywë amangʼana aghaaye, mbo bhareghamaaha,na abhantö bhano bhatakaaghaighuurë, mbo bhareghamanya.”+Inyonta iya Pauro ukughya Ruumi22 Emeremo ghiyö, ngyo ghyaandebherranga bhököngʼu, ukuusha kö-bhëënyu iyö. 23 Bhoono ko bhoora mmarrë emeremo ighyane mo-mokowa ghono, na ko bhoora m-myoka imyaru
         naatunanga niishe iyö, 24 ku bhuyö nendebhataarra nikare na bhëënyu ribhagha ike igho, enkaagha eno ndeheta
         kö-bhëënyu hayö, ndaghya Hisipania. Ndabhasabha igha, muushe okonhaheenera ko amangʼana
         agha oroghendo ruyö, urwa ukughya Hisipania.25 Kasi bhoono, nkughya ndë Yërusarëëmu, okoherra abhakumya bharikyëtö abha Ikiyahudi
         ekehaheeno. 26 Abhakumya abha Omonene uwëëtö Yëësu Kiristo bhano bharëngë Makedonia na Akaaya, bhaarööshë
         igha bharuusi ëbhëntö ibhyabho bhatöörri abhakumya abhatöbhu abha Ikiyahudi abha Yërusarëëmu.
         27 Na-bheene igho mbo bhaatunirë igha bhakore igho. Obhoheene ni-igha, ni-siirë bhakohaka,
         ko bhoora Abhakyaro na Abhayahudi bhabhaayë ëkëntö këmwë ko-bhongʼoore ubhwa öbhötöörya
         bhono bhokohetera ko-Bhayahudi. Ko okoghera iya engʼana iyö, ni-igha abheene bhonswe
         bhabhatöörri-ko amangʼana agha kinyamöbhërë, kö-bhëntö bheno bhataanabhyo. 28 Hano ndemara okohaana abhakumya bhayö ekehaheeno kiyö, nendeheta mmaahane na bhëënyu
         enkaagha eno urinyoora ndëngë ko-roghendo urwa Hisipania. 29 Nemanyirë igha, Yëësu Kiristo naretongʼoora öni na bhëënyu bhonswe igho hamwë ko-nkaagha
         eno urinyoora ndëngë kö-bhëënyu hayö.30 Abhakumya bharikyëtö, ko okorengʼaana na umukumo ughwëtö ghono toonagho ko-Monene
         uwëëtö Yëësu Kiristo, na okorengʼaana na righonshe reno tokohaanwa na Umwika Ömöhörëëru,
         ndabhasaasaama ko enkoro iyaane yonswe igho igha, möghëndërri okobha na omotono ughwa
         okonsabhera ku-Waryobha. 31 Monsabhere igha, abhantö bhano bhatakukumya Yëësu Kiristo Yudea haara, bhatakaasha
         konkorra obhoghogho.+ Ghwiki monsabhere, okore abhakumya abha Yëësu Kiristo Yërusarëëmu haara bhaikërri
         okoghegha ekehaheeno keno ndaabhaherre ukurwa ko-bhakumya Abhakyaro. 32 Hano engʼana iyö eraabhe bhuuya, nendaashe kö-bhëënyu hayö, hano Waryobha araahanshe.
         Nendaashe nshömëëywë bhököngʼu, kora mbe na umweya ughwa ukumuunya hamwë na bhëënyu.33 Waryobha ono akobhahaana omorembe, abhe hamwë na bhëënyu bhonswe igho. Amina.
         
            
               	Maaha mo-ketabho ikya Zabhuri 69:9.

Pauro aratomana amakëërërryö ko-bhantö hagharë hagharë161 Ndatuna mbatëëbhi ko amangʼana agha umusubhaati Fibhi, uyö n-shemaasi uwa ekanisa
         eno ërëngë mu-mughi ghono ghokobherekerwa igha, Kenkirea. 2 Ndasabha mömösërëëni bhuuya, ko bhoora m-mukumya uwa Omonene Yëësu Kiristo. Ökösërëënia,
         yo engʼana eno ikutunwa igha ekorwe na abhakumya abha Yëësu Kiristo. Ghwiki nkobhatëëbhya
         ndë igha, hano oraanyoore aana obhohabhë bhwobhwonswe bhoora, ni-igha mömötöörri,
         ko bhoora umwene wonswe, yaatöörrya abhantö abhaaru, kora öni wonswe yaantöörrya.3 Mönkëërri abhaköri abha emeremo bharikyane, bhaabho Purisika bhaana mushaasha uwaaye
         Akiira.+ Bhayö bhonswe m-baköri abha emeremo abha Kiristo Yëësu. 4 Abhantö bhayö, mbaahönirë ukukwa ko okoghera iya öni. Tö-öni umwene igho ono nkobhakumya
         hë, kasi kora Abhakyaro abha mo-makanisa ghonswe igho, nkobhakumya bharë.5 Mökëëri na abhakumya bhano bhakusikaneranga waabho kuyö, hamwë na omoghonshe uwaane
         Epaineto. Epaineto uyö, we uwa mbere ukukumya Yëësu Kiristo Asia Enke haara.6 Mönkëërri Maryamu ono yaakoranga omotono ughwa okokora emeremo ko okoghera iya ehoorohooro
         iyëënyu.7 Mönkëërri Andurönikö na Yunia, Abhayahudi bharikyane bhayö, bhaabhöhirwë mo-kebhohe
         hamwë na öni. Mbaantangatëëyë ukukumya Yëësu Kiristo. Abhantö bhayö mbamanyëkaini
         bhököngʼu mo-bhatomwa.8 Mönkëërri Ampuriato omoghonshe uwaane, umukumya uwa Omonene uwëëtö Yëësu Kiristo.9 Mönkëërri Urubhano ömököri uwa emeremo murikyëtö ku-Yëësu Kiristo, mönkëërri na Sitaaku
         omoghonshe uwaane.10 Mönkëërri Apere, ono yaashaashwa bhököngʼu kora akaikërribhwa na Yëësu Kiristo. Mönkëërri
         na abhantö abha Arisitobhuuro.11 Mönkëërri Herodioni, Umuyahudi murikyane. Mönkëërri abhantö abha Narikiso bhano bhakukumya
         Omonene uwëëtö Yëësu Kiristo.12 Mönkëërri Tirifaina na Tirifosa. Abhakari bhayö, mbaana omotono ughwa okokora emeremo
         ighya Yëësu Kiristo. Kora ghwiki ni-igha mönkëërri omoghonshe uwaane Perisisi. Omokari
         uyö wonswe, yaakörrë omotono ughwa okokora emeremo ighya Omonene Yëësu Kiristo.13 Mönkëërri Rufo, umwahorwa uwa Omonene Yëësu Kiristo, mönkëërri na nyakuwaabho, ono
         anga kya maayö kinyebhora.14 Ghwiki ni-igha mönkëërri Asinkirito, Fireghoni, Herime, Patirobha, Herima na abhakumya
         abha Yëësu Kiristo bhonswe igho, bhano bharëngë hamwë nabho.15 Ko okomarërrya, mönkëërri Firorogho na Yuria, Nerea hamwë na mohara waabho, Örimpa
         na abhakumya abha Yëësu Kiristo bhonswe igho bhano bharëngë hamwë nabho.16 Mokeerani ku ukwibhaarana ököhörëëru. Morakëëribhwa na abhakumya abha amakanisa agha
         Yëësu Kiristo ghonswe igho ghano gharëngë eno.Pauro araraghërrya abhakumya17 Bhoono abhakumya bharikyëtö, ndabhasaasaama igha, mwiyangarre ko-bhantö bhaara bhakwëghya
         amëëghyö agha ukunyaraghania abhantö. Amëëghyö ghayö, kora nkosarya gharë umukumo
         na seteemo isya abhantö. Abhantö kya bhayö, mobhahete hare, ko bhoora amëëghyö ghaabho
         teghanga kya ghaara mwëghibhwa hë. 18 Abhantö kya bhayö to-Monene uwëëtö Yëësu Kiristo bhakokorra emeremo hë, kasi keno
         bhakutuna no-kokorra senda isyabho isyene igho. Bhaana amangʼana amaiya agha ököngʼöröngʼööbhya,
         okore bhangʼaine abhakumya abhatëntëëru. 19 Abhantö bhonswe igho bhaighwa igha, m-baighwa mörë. Engʼana iyö nkunshomera ërë bhököngʼu.
         Nkutuna ndë mobhe na sehakëri isya okokora amangʼana amaiya, motakaabha na risoro
         irya amangʼana amaghogho.20 Bhoono Waryobha ono akotohaana omorembe, m-böngö araatashere hansë Oghosambwa.+ Naraaghotashere mo-bhora ubhwa amaghörö aghëëtö. Örööbhö urwa Omonene uwëëtö Yëësu
         Kiristo robhe hamwë na bhëënyu. [Amina.]21 Morakëëribhwa na Timoteo ömököri uwa emeremo murikyane. Kora Abhayahudi bharikyane
         bhaabho Ruukiyö, Yasööni na Söösipatiro, bhonswe nkobhakëërya bharë.22 Kora öni Teritio umwandëki uwa ritashandighi reno, nkobhakëërya ndë ku iriina irya
         Omonene uwëëtö Yëësu Kiristo.23 Ghaayo ono öni Pauro nikaayë waaye, wonswe nkobhakëërya arë. Kora waaye hayö, ho ekanisa
         iya Omonene uwëëtö Yëësu Kiristo ikusikanera. Ghwiki ömöntö uwöndë ono akobhakëërya,
         ne-Erasito omonaghya uwa seehera isya umughi ghono,+ na umukumya murikyëtö ono akobherekerwa igha Kwarito wonswe nkobhakëërya arë.[24 Örööbhö urwa Omonene uwëëtö Yëësu Kiristo robhe hamwë na bhëënyu. Amina.]+Pauro aratöönia Waryobha25 Bhoono ni-igha tötööni Waryobha! Ko bhoora we nkotora arë okobhakora mobhe na umukumo
         ghono ghonaghirë, okohetera ko Amangʼana Amaiya agha Yëësu Kiristo ghano naabharaarekera,
         agha ësëëmyö iya Waryobha eno yaarenga ibhisirwë ukurwa kare. 26 Bhoono amangʼana harabhu igho gharë okohetera ko-Maandeko Amahörëëru agha abharööti.
         Amangʼana ghayö agha imbumbure, ngamanyekaini ku-bhyaro bhyonswe igho. Waryobha uwa
         amakora ghonswe igho, we yaaraghërrya igha, obhoheene bhuyö bhoraarekwe ko-bhantö
         abha ibhyaro bhyonswe igho, okore abhantö bhayö, bhakumi Omonene Yëësu Kiristo, kora
         bhakore bhono akutuna.27 Waryobha umwene igho uwa obhongʼaini bhwonswe igho, atöönibhwinga amakora ghonswe
         igho, ko okohetera ku-Yëësu Kiristo! Amina.
         
            
               	Maaha mo-ketabho ikya Amangʼana agha Abhatomwa 18:2.

                     isyëndë isya Ikiyunaani.

            

         
      

   
      
         1 Abhakörintö
12345678910111213141516
   
      
         1
Amakëërërryö11 Ritashandighi reno nö-öni Pauro ndyandëkirë. Öni naabherekerwa igha mbe omotomwa uwa
         Kiristo Yëësu, ku righonshe irya Waryobha. Öni na Sositene umukumya murikyane, 2 nkobhakëërya törë bhëënyu bhano mörëngë mo-kanisa iya Waryobha, eno ërëngë Körintö
         hayö. Bhëënyu mwasaabhuurwa na Kiristo Yëësu. Mwabherekerwa igha, mobhe abhantö abha
         Waryobha, hamwë na bhonswe igho kera ahasë, bhano bhakosaasaama Omonene uwëëtö Yëësu
         Kiristo, ono arëngë Omonene uwaabho, na uwëëtö na bhëëtö bhonswe.3 Örööbhö na omorembe ukurwa ku-Waryobha Taata uwëëtö, na ko-Monene uwëëtö Yëësu Kiristo,
         bhebhe hamwë na bhëënyu.Umukumo ughwa Pauro ku-Waryobha4 Nkukumya ndë Waryobha sinsikö syonswe igho, ko okoghera iya bhëënyu, ko okoghera iya
         örööbhö urwaye rono yaabhahaana okohetera ku-Kiristo Yëësu. 5 Ko okobha na öbhömwë na Yëësu Kiristo, mwamëhirë ko obhoghambi bhwonswe igho, na ko
         obhongʼaini bhwonswe igho. 6 Ghayö nkwörökya gharë igha, amangʼana agha Yëësu Kiristo ghano twaabharaarëkëëyë na-agha
         obhoheene. 7 Ku bhuyö, bhoono timukusuuhwa na ituho yoyonswe igho iya Umwika Ömöhörëëru, ko-nkaagha
         eno mokeeghanya ukukyora ukwa Omonene uwëëtö Yëësu Kiristo. 8 Waryobha naraabhatogheke okohekera urusikö urwa umuhiko, okore amasoro ghatakaasha
         okotooka kö-bhëënyu urusikö ruyö, urwa Omonene uwëëtö Yëësu Kiristo. 9 Waryobha nu-uwa heene, yaabhabherekera, okore mobhe na öbhömwë na Omoona uwaaye, Yëësu
         Kiristo Omonene uwëëtö.Öbhömwë ubhwa ekanisa10 Abhakumya bharikyane, ndabhasaasaama okohetera iriina irya Omonene uwëëtö Yëësu Kiristo
         igha, mobhe na ubhwighwerrani, hayö ho moraabhe ëkëntö ëkëmwë. Mwangarre motakaahokana,
         kasi mobhe ëkëntö ëkëmwë, bhanyakiina ëkëmwë. 11 Abhakumya bharikyane, abhantö nyabhorebhe abha eka iya Kirowe, bhaantëëbhya igha,
         timukwighwerrana bhuuya hë. 12 Mbe, keno nkoghamba ni-igha, kera ömöntö mö-bhëënyu n-gaaye igho akoghamba, uwöndë
         araghamba igha, “Öni nu-uwa Pauro ndë.” Uwöndë igha, “Öni, nu-uwa Apöörö ndë.” Ghwiki
         uwöndë aghamba igha, “Öni, nu-uwa Keefa+ ndë.” Uwöndë igha, “Öni, nu-uwa Kiristo ndë.” 13 Bhoono ndabhabhöörya igha, Kiristo nahokaini? Kasi Pauro, we yaahanëkirwë ko-mosarabha
         ko okoghera iya bhëënyu? Handë igha, mwaabhatiisiibhwi okohetera iriina irya Pauro?14 Nkukumya ndë Waryobha igha, Kirisipo bhaana Ghaayo abheene igho, mbo naabhatiisya
         kö-bhëënyu hayö, tinkuhiita igha naabhatiisya ömöntö uwöndë hë. 15 Ku bhuyö, taaho ömöntö ono akotora okoghamba igha, yaabhatiisibhwa okohetera iriina
         iryane. 16 Nhitirë igha, naabhatiisya abhantö abha eka iya Sitefana. Tenkomanya ghwiki igha naabhatiisya
         ömöntö uwöndë wowonswe igho kutigha bhayö. 17 Ko bhoora, Yëësu Kiristo tiyaantömirë igha mbatiisi abhantö. Yaantömirë ndaareke Amangʼana
         Amaiya, kasi ntakesegha obhongʼaini ubhwane ubhwa okoghamba bhuuya, okore omosarabha
         ughwa Yëësu Kiristo, ghotakaabhorwa ubhwera ubhwagho.Kiristo we obhotoro na obhongʼaini ubhwa Waryobha18 Engʼana iya omosarabha ughwa Yëësu Kiristo ko bhano bhakusira, nkomaaha bharë igha,
         m-bokangi, kasi ko bhano tökötööribhwa, nkomaaha törë igha, engʼana iyö, no-bhotoro
         ubhwa Waryobha. 19 N-kya bhono yandëkirwë mo-Maandeko Amahörëëru igha,“Nendaasiki obhongʼaini ubhwa abhantö abhangʼaini.Nendaasari na obhomanyi ubhwa amangʼana ubhwa abhamanyi abha amangʼana.”+20 Hai akotooka omongʼaini? Hai akotooka umwëghya uwa amaraghërryö? Hai akotooka umuri
         uwa senkaani uwa reero eno? Kasi obhongʼaini ubhwa ko-kebhara kono, Waryobha tiyaakora
         bhomaahekane igha m-bokangi? 21 Nkoghamba ndë igho ko bhoora igha, Waryobha ko obhongʼaini ubhwaye, yaakörrë igha,
         abhantö bhatakaamomanya okohetera ko-bhongʼaini ubhwabho abheene. Kasi Waryobha akamaaha
         igha, atööri abhantö bhano bhakukumya engʼana eno ekoraarekwa, eno abhantö abhandë
         bhakomaaha igha m-bokangi. 22 Ko bhoora Abhayahudi, bho ne-kemanyërryö bhakutuna, na Abhaghiriki bho, na-mangʼana
         agha obhongʼaini bhakutuna. 23 Kasi bhëëtö, Yëësu Kiristo we tokoraareka, ono yaahanëkirwë ko-mosarabha. Engʼana
         iyö, yo Abhayahudi bhakwituuratuura-ko, na ko-Bhaghiriki, m-bokangi. 24 Kasi ko bhano Waryobha yaabhabherekera bhabhe abhaaye, mbakaabha Abhayahudi handë
         abhantö bhano bhatarë Abhayahudi, Yëësu Kiristo, we obhotoro na obhongʼaini ubhwa
         Waryobha. 25 Ko bhoora igha, engʼana iya Waryobha eno ekomaahekana igha ni-iya obhokangi, nkunyoora
         örë eena obhongʼaini okokera obhongʼaini ubhwa abhantö. Engʼana iya Waryobha eno abhantö
         bhakomaaha igha m-botaaniinu, neena obhotoro okokera ubhwa abhantö.26 Bhoono abhakumya bharikyane, muhiitoke kya bhono mwaarë, enkaagha eno Waryobha yaabhabhërëkëëyë.
         Momanye igha, abhantö bhano bhaabherekerwa abha obhongʼaini ubhwa kinyamöbhërë, abha
         obhotoro, na abha ibhyeo te-bhaaru hë. 27 Kasi Waryobha yaashaaghööyë amangʼana agha ekekangi ko-kebhara kono, okore asööki
         abha obhongʼaini. Ghwiki akashaaghora ëbhëntö bheno bhetaana obhotoro ko-kebhara kono,
         okore asööki abha obhotoro. 28 Waryobha yaashaaghööyë ëbhëntö ebhetaaniinu na bheno bhekoserwa ko-kebhara kono, amangʼana
         ghano ghataaho, okore asöökërri ghano ghaaho. 29 Yaakörrë igho, okore ömöntö wowonswe igho atakaikumya ku-Waryobha. 30 Waryobha we abhaghootaini hamwë na Kiristo Yëësu. Uyö, we Waryobha yaamokora abhe
         obhongʼaini kö-bhëëtö, bhono bhukurwa ku-Waryobha, obhoheene, esaabhuuro na ubhutungurya
         ubhwa ëbhëbhë ibhyëtö. 31 N-kya bhono yandëkirwë mo-Maandeko Amahörëëru igha, “Ömöntö wowonswe igho ono akwihasha,
         aikumi ko okoghera iya Omonene Waryobha.”+
            
               	Keefa. Keefa uyö we Peetero. Ensonga iya iriina Peetero ni-igha, Ritare.

               	Maaha mo-ketabho ikya Isaaya 29:14.

               	Maaha mo-ketabho ikya Yeremia 9:23-24.

Okoraareka amangʼana agha Yëësu Kiristo21 Abhakumya bharikyane, hano naaishirë kö-bhëënyu hayö, tenaabharaarëkëëyë imbumbure
         iya Waryobha,+ ko bhoghambi ubhwa amangʼana amaiya, handë kwa obhongʼaini. 2 Ko bhoora hano naahikirë kö-bhëënyu hayö, tenatunanga mmanye kyokyonswe keera hë,
         kasi ekenene na-mangʼana agha Yëësu Kiristo, yëë, Yëësu Kiristo ono yaahanëkirwë ko-mosarabha.
         3 Enkaagha iyö, m-mötëntëëru naarë, kora naarenga na entarëki, kora naarighitanga bhököngʼu.
         4 Engʼana iyaane, na okoraareka ukwane, tibhyarenga ibhya obhongʼaini ubhwa ököngʼënërrya
         sehakëri isya abhantö hë, kasi n-ko ebhemanyërryö ibhya obhotoro ubhwa Umwika Ömöhörëëru.
         5 Naakörrë igho, okore umukumo ughwënyu, ghotakaabha ughwa ukwesegha obhongʼaini ubhwa
         abhantö, kasi ghwitengʼere obhotoro ubhwa Waryobha.Obhongʼaini ubhwa ukurwa ku-Mwika Ömöhörëëru6 Nokaanyoora ni-igho ërë, kasi nkoghamba törë amangʼana agha obhongʼaini ko-bhantö
         bhano umukumo ughwabho ghwakongʼa, to-bhongʼaini ubhwa ko-kebhara keno hë, handë ubhwa
         abhatöngi abha ekebhara keno, bhayö m-manshë mahëti. 7 Obhongʼaini bhuyö tokoraareka, ni-kibhisirë ikya Waryobha keno yaasëëmëri ukurwa kare,
         kora ekebhara ketaraabhombwa, okore atokorre ikuughë iya ubhuhika. 8 Taaho ömötöngi uwa ko-kebhara kono kora ömwë, ono amanyirë obhongʼaini bhuyö. Singa
         bhakaabhomanyirë, tebhakaahanëkirë Omonene uwa ubhuhika ko-mosarabha hë. 9 Kasi n-kya bhono Amaandeko Amahörëëru ghakoghamba igha,“Taaho ömöntö ono yaarööshë, akaighwa,handë okotoora mo-nkoro iyaaye,amangʼana ghano Waryobha yaasëëmëëyi abhantö bhano bhamohanshirë.”+10 Kasi bhëëtö, Waryobha yaatorahorra amangʼana ghayö okohetera ku-Mwika Ömöhörëëru.
         Ko bhoora Umwika Ömöhörëëru nkwitaaha arë ghonswe igho, kora ibhibhisirë ibhya Waryobha.
         11 Taaho ömöntö ono akotora okomanya ghano ömöntö uwöndë akwitegherra. Kasi enkoro iyaaye
         iyeene igho, yo eghamanyirë. Ni-ighoigho igha, amangʼana agha Waryobha, taaho ono
         aghamanyirë hë, Umwika uwa Waryobha umwene igho we aghamanyirë. 12 Bhëëtö, tetwahaanwa enkoro iya ko-kebhara kono, kasi nu-Mwika ono akurwa ku-Waryobha
         we twaahaanwa, okore tomanye amangʼana ghano Waryobha yaatohaana bhosa igho.13 Tetokoghamba amangʼana ghayö kya amangʼana ghano ghakwëghibhwa kwa obhongʼaini ubhwa
         abhantö, kasi nkwëghibhwa gharë na Umwika uwa Waryobha. Torarahora amangʼana agha
         Umwika uwa Waryobha, ko bhano bhaana Umwika uwa Waryobha.+14 Mbe, ömöntö ono ataana Umwika uwa Waryobha, uyö takotora okoghoota amangʼana ghano
         ghakurwa ku-Mwika uwa Waryobha, ko bhoora uyö, nkomaaha arë amangʼana ghayö igha,
         n-ga ekekangi. Kora taatore okoghamanya hë, ko bhoora nkomanywa gharë ko obhotoro
         ubhwa Umwika Ömöhörëëru. 15 Ömöntö ono akotangatwa na Umwika uwa Waryobha nkwitaaha arë, kasi we takwitaahwa hë.
         16 N-kya bhono Amaandeko Amahörëëru ghakoghamba igha,“Taaho ömöntö ono amanyirë amaitegherro agha Omonene Waryobha hë,taaho ömöntö ono akotora okomoraghërrya hë.”+Kasi bhëëtö nkwitegherra törë ghano ghakurwa ku-Kiristo.
         
            
               	Imbumbure iya Waryobha. Senakara isyëndë syandëkirwë igha, ubhwimërërri ku-Waryobha.

               	Maaha mo-ketabho ikya Isaaya 64:4.

               	Torarahora amangʼana agha Umwika uwa Waryobha, ko bhano bhaana Umwika uwa Waryobha. Ensonga iyaamo iyëndë ni-igha, torarahora amangʼana agha Umwika uwa Waryobha ko mangʼana ghano ghaarwa ku-Mwika Ömöhörëëru
                     uwa Waryobha.

               	Maaha mo-ketabho ikya Isaaya 40:13.

Öbhömwë ko-meremo ighya Waryobha31 Abhakumya bharikyane, tenaashumaashirë na bhëënyu kya hano ömöntö akushumaasha na
         abhantö bhano bhakotangatwa na Umwika Ömöhörëëru. Kasi naashumaashirë na bhëënyu,
         kya hano ömöntö akushumaasha na abhantö bhano bhaana esemoko iya öbhököri ubhwa ëbhëbhë.
         Naashumaashirë na bhëënyu kya ebhengʼerre ko mangʼana agha ukukumya Kiristo. 2 Naabhanywënsëri amabheere, ti-bhyakorya naabhahaayë hë, ko bhoora tewanyöörrë moraabha
         abha okorya ibhyakorya hë. Kora bhoono, temoraabha abha okorya ibhyakorya hë. 3 Ko bhoora nanyabhoono, bhëënyu m-bantö abha esemoko iya öbhököri ubhwa ëbhëbhë mörë.
         Hano okomaaha moona rikenge bheena öbhösëëghërrya, momanye igha, m-bantö abha esemoko
         iya öbhököri ubhwa ëbhëbhë mörë, kora amangʼana aghëënyu nkoghakora mörë kinyamöbhërë.
         4 Nkoghamba ndë igho ko bhoora hano ömöntö yaghamba igha, “Öni nu-uwa Pauro ndë,” uwöndë
         igha, “Öni nu-uwa Apöörö ndë,” mbe, bhoono hayö tikunyoora örë morakora amangʼana
         ghano abhantö abha ko-kebhara kono bhakokora?5 Mbe bhoono, Apöörö n-nawë? Na Pauro n-nawë? Bhayö m-baköri abha emeremo abha Waryobha
         bhano bhaaghërrë mokakumya Waryobha, kera ömöntö mo-bhayö, yaakörrë emeremo gheno
         yaahaanwa na Omonene. 6 Öni nëëmya, Apöörö akeeterra amanshë, kasi Waryobha we akukiinia. 7 Mbe, momanye igha, umwëmya të-këntö hë, kora na umwëtërri uwa amanshë, wonswe të-këntö
         hë, kasi ekenene n-Waryobha ono akukiinia. 8 Umwëmya na umwëtërri uwa amanshë, m-bamwë bhayö, kasi kera ömwë uwaabho, narituhwa
         ko okorengʼaana na inyanko iyaaye. 9 Nkoghamba ndë igho ko bhoora bhëëtö m-baköri abha emeremo abha Waryobha törë, na ömöghöndö
         ughwa Waryobha, m-bëënyu, kora m-bëënyu inyumba iyaaye.10 Waryobha kö örööbhö urwaye rono yaangʼaana, yaantöörrya okohaghaasha umusingi kya
         omohaghaashi umuuya omongʼaini, ono amanyirë amangʼana, nkatoora-ho umusingi ghono
         ömöntö uwöndë akohaghaasha-ko. Mbe, kera ömöntö angarre bhuuya bhono akohaghaasha
         ku-musingi kuyö. 11 Ko bhoora taaho ömöntö ono akotora okotoora-ho umusingi ughwöndë, kasi n-goora ghwaamara
         okotoorwa-ho. Umusingi ghuyö, n-Yëësu Kiristo umwene. 12 Ömöntö aratora okohaghaashera-ko esahaabhu, ebheghera ibhya seehera, handë amaghena
         agha öbhöghöri, handë ëmëtë, amatö, handë amanyanki. 13 Ubhuuya ubhwa omoremo ughwa kera ömöntö, mboremaahekana harabhu igho. Urusikö roora
         urwa okobhotora ikiina, emeremo ghyonswe igho ngeremaahekana harabhu igho, ko bhoora
         omoremo ughwa kera ömöntö, ngurishaashibhwa ko okohetera mo-morro ughwa okobhotorra
         ibhiina. 14 Hano omoremo ughwa ömöntö ghörëhëtibhwa mo-morro ghotame, ömöntö uyö narituhwa. 15 Hano omoremo ughwa ömöntö ghorerongora, ömöntö uyö, tarituhwa hë. Kasi narëtööribhwa
         kya hano ömöntö ahönirë mo-morro.16 Kasi motamanyirë igha bhëënyu ni-nyumba iya Waryobha mörë, kora Umwika uwa Waryobha
         mö-bhëënyu amënyirë? 17 Hano ömöntö araasari inyumba iya Waryobha+ iyö, Waryobha wonswe naraamosari. Ko bhoora inyumba iya Waryobha në-hörëëru, na inyumba
         iyö, m-bëënyu.18 Ömöntö atakaingʼaina umwene. Hano ömöntö araaimaahe igha m-mongʼaini mö-bhëënyu ko-kebhara
         kono, aikore igha mokangi, okore abhe omongʼaini uwa heene. 19 Aikore igho, ko bhoora obhongʼaini ubhwa ko-kebhara kono, m-bokangi ku-Waryobha. Amaandeko
         Amahörëëru gharaghamba igha, “Waryobha we akoghashania abhangʼaini ko-bhongʼaini ubhwabho.”+20 Ghwiki igha, “Omonene namanyirë amaitegherro agha abhangʼaini, igha teghaana ubhwera
         hë.”+21 Mbe, ömöntö wowonswe igho atakaibhaaka igha m-mosoorani uwa ömöntö nyabhorebhe, ko
         bhoora bhëëtö bhonswe igho na bhëënyu, 22 nekaabha igha m-Pauro, Apöörö, Keefa, ekebhara, öbhöhöru, uruku, bheno bheeho, handë
         igha, bheno bherebha-ho, bhyonswe igho ni-bhyënyu. 23 Kasi bhëënyu, na-abha Kiristo mörë, na Kiristo wonswe nu-uwa Waryobha.
         
            
               	Inyumba iya Waryobha. Maaha mo-faharaasa.

               	Maaha mo-ketabho ikya Ayubhu 5:13.

               	Maaha mo-ketabho ikya Zabhuri 94:11.

Emeremo ighya abhatomwa41 Mbe, abhantö bhamanye igha, bhëëtö m-baköri abha emeremo abha Yëësu Kiristo törë,
         abharaarëki abha amangʼana agha ibhibhisirë ibhya Waryobha. 2 Bhoono keno kikutunwa, nu-bhwimërërri ubhwa heene. 3 Ko orobhaara urwane öni, mmokaanshongera, te-ngʼana hë, handë nenkaashongerwa na abhantö
         abha ubhwera honswe te-ngʼana hë. Kasi öni umwene tinkwishongera hë. 4 Amaitegherro aghaane m-buuya gharë, kasi engʼana iyö tekoghera nange okobha na obhosarya.
         Omonene we akombotorra ikiina. 5 Ku bhuyö motakaabhotora ikiina, enkaagha iyaako etaraabha, moghanye okohekera hano
         Omonene ariisha. We aremoreka amangʼana agha mu-kisuntë ghonswe igho ghano ghabhisirwë,
         na okotoora harabhu ghano gharëngë mo-senkoro isya abhantö. Hayö ho bhoono kera ömöntö
         arinyoora sinkuma seno aingʼarëëyi, ukurwa ku-Waryobha.6 Mbe, abhakumya bharikyane, nëndëngëri amangʼana aghaane na Apöörö, okore ghabhe ëkërëngyö
         keno keraabhatöörri okomanya amangʼana agha ëkërëngyö keno igha, “Motakaataamboka
         keera Amaandeko Amahörëëru ghakoghamba.” Nkoghamba ndë igho, okore ömöntö mö-bhëënyu
         muyö, atakaibhaakera murikyaye na okomosera. 7 Bhoono uwe n-nawë yaakokora obhe uwa heene okokera abhandë? N-kë onakyo keno otaahaanwa
         na Waryobha? Nyoore waahaanwa, n-kwakë ukwibhaaka kya ono otaahaanwa?8 Bhoono ghonswe igho ghano mukutuna, mmoonagho! Mwameha! Mwabhaayë abhakama, bhëëtö
         totaamo. Nyakara mbe ekaabhaayë maheene igha, m-bakama mörë, okore na bhëëtö bhonswe
         totonge hamwë na bhëënyu! 9 Kasi ndamanya bhëëtö abhatomwa, Waryobha yaatokora abhantö abha okoserwa okokera bhonswe
         igho. Twabha kya abhantö bhano bhaabhotorrwa ikiina igha bhaitwe. Nkoghamba ndë igho,
         ko bhoora twabha abhantö abha okosekerrwa ko-kebhara kyonswe igho, ko-bhamaraika na
         ko-bhantö. 10 Abhantö bharatomaaha igha m-bakangi törë, ko okoghera iya okokorra emeremo Yëësu Kiristo,
         kasi bhëënyu moraikora igha m-bangʼaini mörë, ko okoghera iya Yëësu Kiristo. Bhëëtö
         m-batëntëëru törë, kasi bhëënyu moraikora igha, mmoona singuru, bhëënyu mmoona emerengaari,
         kasi bhëëtö nkoserwa törë. 11 Kora bhoono, ntoona umweko na inyonta, twaghoterwa singibho, toratemwa sinkundi, nkoghendaghenda
         törë igho, tetoona ahasë aha okomenya hë. 12 Nkunyanka törë ukwikorra emeremo na amabhoko aghëëtö abheene. Hano twatokwa, nkongʼoora
         törë. Hano twateeswa, nköghömërrya törë. 13 Hano bhatohanga engʼana, nkobhahonshora törë bhuuya. Kora bhoono twakorwa kya amatokoore
         agha ko-kebhara kono, twabha kya abhantö bhano bhataana ubhwera okokera ëbhëntö bhyonswe
         igho.14 Tinkwandeka amangʼana ghano okore mbasöökërri hë, kasi nkobhakaania ndë kya hano nkokaania
         abhaana abhaane abhaghonshe. 15 Mokaabha na abhëëghya ëbhëkwë ikömi, abha ököbhëëghya amangʼana agha Yëësu Kiristo,
         kasi bhasuwëënyu, te-bhaaru hë. Kasi suwëënyu ko amangʼana agha Yëësu Kiristo nö-öni,
         ko bhoora nö-öni naabharaarëkëëyë Amangʼana Amaiya. 16 Mbe, ndabhasaasaama mokorenga bhono öni nkokora. 17 Ku bhuyö ntömirë Timoteo, omoona uwaane omoghonshe ku umukumo ghono tokosanga nawe,
         m-möntö uwa heene ko-meremo ighya Omonene. Uyö we araabhahiitöki amangʼana aghaane
         kya bhono nkosoorana Yëësu Kiristo. Naraabhatëëbhi kya bhono nkwëghya kera ahasë mo-makanisa
         ghonswe igho.18 Ndaighwa igha mö-bhëënyu muyö bhaamo bhano bhakwihasha bharakanya igha tiniishe kö-bhëënyu
         iyö hë. 19 Kasi hano Omonene araahanshe, m-böngö ndaashe kö-bhëënyu iyö. Hayö ho ndemanya ta-mangʼana
         aghaabho agha ukwihasha agheene igho, kasi nendemanya kora na obhotoro ubhwabho bhwonswe
         kya igho bhörë. 20 Nkoghamba ndë igho, ko bhoora Obhokama ubhwa Waryobha, tebhokobha ko amangʼana agheene
         igho hë, kasi nko-bhotoro. 21 Bhoono iyakë mukutuna? Niishe na inyimbo? Kasi ni-igha niishe na righonshe bhohaabhu
         igho?

Obhosooraare tibhukutunwa mo-kanisa hë51 M-boheene, amangʼana ghaatohekeera igha, obhosooraare bhörëngë mö-bhëënyu muyö. Obhosooraare
         bhuyö, m-bono bhotakaamaahekaini kora ko-bhantö bhano bhatamanyirë Waryobha. Obhosooraare
         ubhwa ömöntö okotaara na mokaa suwaabho. 2 Bhëënyu moraihashera engʼana iyö. Nyakara mokaabhaabhayëëyë na mughire ömöntö uyö
         yaakora ghayö, arwe mö-bhëënyu muyö. 3 Nokaanyoora ndëngë hare, kasi enkoro iyaane hamwë ërë na bhëënyu. Öni naamara okomobhotorra
         ikiina ömöntö uyö yaakora ghayö, kya hano nkaabhaayë hamwë na bhëënyu hayö. 4 Hano mwaikomania hamwë ku iriina irya Omonene uwëëtö Yëësu Kiristo, öni wonswe nkunyoora
         örë enkoro iyaane n-hamwë ërë na bhëënyu. Kora na obhotoro ubhwa Yëësu Kiristo bhwonswe,
         nkunyoora örë hamwë bhörë na bhëënyu. 5 Ni-igha mohaane Oghosambwa+ ömöntö uyö, okore esemoko iyaaye iya öbhököri ubhwa ëbhëbhë, isikibhwi,+ kasi enkoro iyaaye ëtööribhwi urusikö urwa ukukyora ukwa Omonene Yëësu Kiristo.6 Ikiheemere ikyënyu tekeena ubhwera hë. Temomanyirë igha ehamiira enke igho, nkötöndörya
         ërë ekerengo kyonswe igho ikya obhose? 7 Ku bhuyö mwisaabhuure, ku ukuruusya ömöntö omoghogho uyö mö-bhëënyu, kya hano ömöntö
         yaruusya-mo ehamiira iya kare. Hayö bhoono ho moraabhe ekerengo ekehya, kya bhono
         motaarenga-mo na ehamiira iya kare. Ko bhoora Waryobha yaakörrë Yëësu Kiristo akabha
         Omoona Ringʼöndi uwa Epasaka+ iyëëtö, yaamara ukuruusibhwa akabha ikimwenso ko okoghera iya bhëëtö. 8 Mbe, totakaakora inyangi iya Epasaka na eno ehamiira iya kare eemo, ensonga yaamo
         ni-igha, obhoghogho na ëbhëbhë. Kasi tobhenga torakora inyangi ko emekaate gheno ghetakotoorwa-mo
         ehamiira, ghayö, n-senkoro sendabhu bheena obhoheene.9 Naabhandekera mu-ritashandighi iryane igha, motakaaghootana hamwë na abhasooraare.
         10 Tenkoghamba igha motakaaghootana na abhasooraare abha ko-kebhara kono, handë abhahiti,
         handë abhasaki, handë abhasëngëri abha ëbhëtöndö. Mbe, hayö nekaabhaayë igha, murwe
         ko-kebhara kono. 11 Kasi naabhandëkëëyë igha, motakaaghootana na ömöntö ono okobherekerwa igha umukumya
         murikyënyu, hano oraanyoore m-mosooraare, umuhiti, handë ömösëngërri uwa ëbhëtöndö,
         handë ömötöki, handë ömörëëbhi, handë omosaki. Ömöntö kya uyö, motakaasanga nawe kora
         ibhyakorya.12 Bhoono m-moremo ughwane okobhotorra ikiina abhantö bhano bharëngë kebhara? Te-meremo
         ighyënyu okobhotorra ikiina bhayö moonabho muyö? 13 Bhayö bharëngë kebhara, Waryobha umwene we arebhabhotorra ikiina. Kasi bhëënyu mobhotorre
         ikiina abhantö bhano bharëngë mo-kanisa, kya bhono Amaandeko Amahörëëru ghakoghamba
         igha, “Muruusi ömöntö omoghogho uyö arëngë mö-bhëënyu muyö.”+
            
               	Oghosambwa. Maaha mo-faharaasa.

               	Esemoko iyaaye iya öbhököri ubhwa ëbhëbhë, isikibhwi. Ensonga iyaamo iyëndë ni-igha, ömöbhërë ghusikibhwi.

               	Omoona Ringʼöndi uwa Epasaka. Maaha mo-ketabho ikya Ukurishoka 12:21-23. Maaha mo-faharaasa Omoona Ringʼöndi na Epasaka.

               	Maaha mo-ketabho ikya Eheetoko iya Etoraati 17:7, 19:19, 22:21, 22:24.

Ukushongerana ukwa abhakumya61 Hano ömöntö mö-bhëënyu muyö yaabha na engʼana na umukumya murikyaye, n-kwakë ahire
         ikiina ikyaye kiyö ko-bhantö bhano bhatarë abhakumya? N-kwakë atakuhira ikiina kiyö
         ko-bhahörëëru abha Waryobha? 2 Kasi motamanyirë igha abhahörëëru abha Waryobha mbo bharebhotorra ikiina ekebhara
         keno? Mbe, hano okomaaha igha m-bëënyu morebhotorra ekebhara keno ikiina, n-kwakë
         motakomara abheene ibhiina ibhyënyu ebheke bhiyö? 3 Temomanyirë igha morebhotorra ikiina abhamaraika? Ku bhuyö ni-igha momarenga amangʼana
         aghëënyu bhëënyu abheene. 4 Mbe, hano mwanga ukwighwerrana, n-kwakë mukuhira ibhiina ibhyënyu ko-bhantö bhano
         bhatarëngë abha ekanisa igha bhabhaahokani, kora tebhakosookwa na ekanisa hë? 5 Nengambirë igho, okore mbasöökërri. Nköbhöörya ndë igha, mö-bhëënyu muyö, taamo ömöntö
         uwa obhongʼaini kora ömwë hë, ono akotora ukwahokania amangʼana agha ibhiina ibhya
         abhakumya bharikyaye hë? 6 N-kwakë motakwahokania ibhiina ibhyënyu abheene? Nkoroghoora ndë igha nkughya mörë
         ukushongerana ko-bhantö bhano bhatakukumya Waryobha!7 Ukushongerana kuyö nkwörökya körë igha, mwakerwa këmwë. Kasi temokomaaha igha, nyakara
         utighe ömöntö akokorre obhoghogho, handë akuruusi ëbhëntö ibhyaho? 8 Kasi bhoono bhëënyu, mbo mokokorra obhoghogho na ukuruusya abhantö ëbhëntö ibhyabho,
         moraruusya kora abhakumya bharikyënyu. 9 Kasi, motamanyirë igha abhaköri abha amangʼana amaghogho, tebharerya umwandö ughwa
         Obhokama ubhwa Waryobha hë? Motakaingʼaina, abhasooraare, handë bhano bhakosengerra
         ëbhëtöndö, abha sintwara, abhashaasha bhano bhakuturamya abhashaasha bharikyabho,
         10 abhaibhi, abha oronamba, abharëëbhi, abha amatöki, na abhasaki, tebharerya umwandö
         ughwa Obhokama ubhwa Waryobha hë. 11 Abhandë mö-bhëënyu muyö, ni-igho mwaarë. Kasi bhoono mwoghibhwa obhoghogho ubhwënyu,
         mwahorwa, mokakorwa abha heene okohetera ku iriina irya Omonene uwëëtö Yëësu Kiristo,
         na ku-Mwika uwa Waryobha uwëëtö.Abhakumya bhatakaakora obhosooraare12 Abhantö abhandë bharaghamba igha, “Ëbhëntö bhyonswe igho m-buuya bhërë ku-öni,” kasi
         öni ndaghamba igha, te-bhyonswe igho bheena ehoorohooro hë. Ghwiki nkoghamba bharë
         igha, “Ëbhëntö bhyonswe igho m-buuya bhërë ku-öni,” kasi öni tentore okobha omoghorwa
         uwa ëkëntö kyokyonswe igho hë. 13 Abhantö abhandë bharaghamba igha, enda n-ko okoghera iya ibhyakorya, na ibhyakorya
         n-ko okoghera iya enda.+ Kasi bhyonswe igho bhibhërë bhiyö, enda na ibhyakorya, Waryobha naribhiruusya-ho.
         Kasi ömöbhërë te-ko okoghera iya obhosooraare hë, kasi n-ko okoghera iya Omonene uwëëtö,
         na Omonene n-ko okoghera iya ömöbhërë. 14 Waryobha narituryökya ko obhotoro ubhwaye kya bhono yaaryökëri Omonene Yëësu Kiristo
         ukurwa mo-bhaku.15 Kasi temomanyirë igha ëmëbhërë ighyënyu, ni-myaho ighya Yëësu Kiristo? Mbe, bhoono
         ngeghe imyaho ighya Yëësu Kiristo ngekore ghebhe imyaho ighya omosooraare? A a, ti-igho
         hë! 16 Temomanyirë igha ömöntö wowonswe igho ono yaghootana na omosooraare, yaabha ömöbhërë
         öghömwë nawe? N-kya bhono yandëkirwë mo-Maandeko Amahörëëru igha, “Abhabhërë bhayö,
         nkobha bharë kya ömöbhërë öghömwë.”+17 Kasi ömöntö ono yaghootana na Omonene, uyö nkobha arë enkoro ëmwë nawe.18 Ku bhuyö ni-igha mongʼose obhosooraare. Ëbhëbhë ibhyëndë bhyonswe igho bheno ömöntö
         akokora, n-kebhara iya ömöbhërë ughwaye bhërë, kasi ömöntö ono akokora obhosooraare,
         uyö nö-möbhërë ughwaye umwene akokorra obhosarya. 19 Kasi, temomanyirë igha, ëmëbhërë ighyënyu ngyo inyumba iya Waryobha, mono amënyirë
         Umwika Ömöhörëëru ono mwaahaanwa na Waryobha? Tëghërëngë ighyënyu hë, 20 ko bhoora mmwaghörrwë öbhöghöri obhonene. Ku bhuyö ni-igha mötööninga Waryobha okohetera
         kö-mëbhërë ighyënyu ghiyö.
         
            
               	Enda n-ko okoghera iya ibhyakorya, na ibhyakorya n-ko okoghera iya enda. Ensonga iya amangʼana ghayö ni-igha, Abhakörintö bhaaghambanga igha, okokora obhosooraare,
                     te-ngʼana ngogho hë.

               	Maaha mo-ketabho ikya Okosemoka 2:24.

Amaraghërryö agha öbhötëti71 Mbe, bhoono ko mangʼana ghano mwaanyandëkëëyë igha, “Nyakara umushaasha atakaakunia
         omokari.”+2 Kasi ko okoghera iya ukwibhasha obhosooraare, ni-igha kera umushaasha abhe na mokaaye
         umwene igho, na kera omokari abhe na umushaasha uwaaye umwene igho. 3 Umushaasha atakaima mokaaye amangʼana ghaara agha abhantö bhakörö, kora omokari wonswe
         bhuyöbhuyö. 4 Omokari atakaabha na ubhwera kö-möbhërë ughwaye, kasi ateghere mushaasha uwaaye ubhwera
         bhuyö. Umushaasha wonswe ateghere mokaaye ubhwera ubhwa kö-möbhërë ughwaye. 5 Ömöntö atakaima murikyaye ko amangʼana agha abhantö bhakörö ghaara, kasi n-hano oraanyoore
         mwikererraini kwa ibhagha ike igho, okore mobhe na umweya ughwa okosaasaama. Hano
         mokomara, mukyorrane, okore Oghosambwa ghotakaabhashaasha.6 Amangʼana ghayö ngambirë, ti-igha m-mughiro, kasi n-ko bhono öni umwene nkomaaha.
         7 Nenkaashömëëywë hano abhantö bhonswe igho bhakaabhaayë kya bhono ndëngë, kasi kera
         ömöntö, naana ituho iyaaye umwene, ukurwa ku-Waryobha, ömwë ituho eno, na uwöndë iyëndë.8 Bhano bhataraateta, na abhasinö, ndabhatëëbhya igha, nyakara bhaikare ighoigho kya
         öni. 9 Kasi hano bharaakerwe ököghömërrya, bhatete, nyakara ömöntö otete, otakaasekaana oronamba
         urwa ömöbhërë.10 Kasi bhano bhaamara okotetana, ndabharaghërrya, kasi tö-öni hë, Omonene we akobharaghërrya
         igha, omokari atakaatighana na mushaasha uwaaye.+11 Kasi nyoore natighana nawe, ni-igha atakaatetwa ghwiki, handë aighwerrane na mushaasha
         uwaaye. Ghwiki ni-igha, umushaasha wonswe atakaatigha mokaaye.12 Mbe, abhantö abhandë to-Monene akobhatëëbhya hë, kasi nö-öni. Ndabhatëëbhya igha,
         hano oraanyoore umushaasha umukumya ono aana omokari ono atarë umukumya, na omokari
         uyö araikërrya ököghëndërrya okobha nawe, atakaamutigha. 13 Kora omokari umukumya wonswe, ono aana mushaasha ono atarë umukumya, na umushaasha
         uyö araikërrya okobha nawe, atakaamutigha. 14 Nkoghamba ndë igho, ko bhoora umushaasha ono atarë umukumya, nkosaabhuurwa arë okohetera
         ko mokaaye. Kora omokari ono atarë umukumya, wonswe nkosaabhuurwa arë okohetera ku-mushaasha
         uwaaye. Hano etakaabhaayë igho, abhaana abhëënyu mbakaanyankuhirë. Kasi bhoono m-bahörëëru
         abha Waryobha.15 Kasi ono atarë umukumya hano araatanore, mutighe aghende. Hayö bhoono umushaasha handë
         omokari umukumya uyö, takorebherrwa na umughiro ughwa bhano bhaatetana. Kasi momanye
         igha, Waryobha yaatobherekera okore tobhe na omorembe. 16 Ko bhoora ni-igha, uwe omokari umukumya, okaamanya igha oratora ökötöörya mushaasha
         uwaaho? Handë uwe umushaasha umukumya, okaamanya igha oratora ökötöörya mokaaho?Mobhe kya bhono mwaarë hano Waryobha yaabhabhërëkëëyë17 Kera ömöntö amenye ko okorengʼaana na ësëëmyö iya Omonene, aghëndërri okobha kya bhono
         yaarë hano Waryobha yaamöbhërëkëëyë. Amangʼana ghayö, ngo nkoraghërrya ko-makanisa
         ghonswe igho. 18 Nyoore aaho ömöntö nyabhorebhe, ono yaabhërëkëëywë na Waryobha amarrë okosaarwa, atighare
         bhuyöbhuyö. Nyoore aaho ömöntö nyabhorebhe ono yaabhërëkëëywë mo-bhano bhatakosaarwa,
         atighare bhuyöbhuyö. 19 Okosaarwa handë ukwanga okosaarwa te-ngʼana hë. Kasi ekenene, no-koghoota amaraghërryö
         agha Waryobha.20 Bhoono ni-igha, kera ömöntö atighare kya bhono yaarenga enkaagha eno Waryobha yaamöbhërëkëëyë.
         21 Nyoore wabhërëkëëywë enkaagha eno waarë omoghorwa, otakaighwa bhoghogho, kasi hano
         oraanyoore umweya ughwa okobha ömötöönööni, kora igho. 22 Ko bhoora ömöntö ono yaabherekerwa arëngë omoghorwa, m-mötöönööni ko-Monene. Ni-ighoigho
         kora na ono yaabherekerwa arëngë ömötöönööni, m-moghorwa uwa Kiristo. 23 Waryobha yaabhatungurya kö öbhöghöri obhonene, ku bhuyö, motakaabha abhaghorwa abha
         abhantö. 24 Abhakumya bharikyane, kera ömöntö ku-Waryobha, abhe kya bhono yaarë enkaagha eno yaabhërëkëëywë.Amaraghërryö ko abhasinö na ko bhano bhataraatetwa25 Bhoono ko amangʼana agha abhahara bhano bhataraatetwa,+ teneena engʼana iya Omonene iya okobharaghërrya. Kasi nkobharaghërrya ndë bhono öni
         nkomaaha, ko bhoora ko okoghera iya ikyabhera ikya Omonene, m-möntö uwa heene ndë.
         26 Mbe, nkomaaha ndë igha, engʼana eno ni-nshiiya ko okorengʼaana na inyanko eno eeho,
         ni-igha, ömöntö abhe kya bhuyö arë. 27 Nyoore waateta, otakaatigha mokaaho. Nyoore otaraateta, otakaateta. 28 Kasi nyoore noteta, tunyoore osarri hë. Na omohara wonswe nyoore natetwa, tunyoore
         asarri hë. Kasi, bhano bhaatetana mbaraanyoore inyanko ko-kebhara kono. Keno nkutuna
         ni-igha motakaanyoora inyanko iyö.29 Abhakumya bharikyane, nkoghamba ndë igha, ribhagha reno ritighaayë ni-ike igho. Ukurwa
         bhoono igho, bhano bhaateta, bhabhe kya bhano bhataateta. 30 Abhantö bhano bhakukuura, bhabhe kya bhano bhatakukuura, bhano bhakushomerwa bhabhe
         kya bhano bhatakushomerwa, na bhano bhakoghora ëbhëntö, bhabhe kya bhano bhataana
         ëkëntö. 31 Abhantö bhano bhakutighinkanera ëbhëntö ibhya ko-kebhara keno, bhabhe kya bhano bhatakutighinkana.
         Ko bhoora ekebhara keno m-manshë mahëti.32 Keno nkutuna ni-igha, motakaanyankibhwanga na amangʼana ghayö. Mmomanyirë igha ömöntö
         ono atatëtirë, amangʼana agha Omonene ngo akutighinkanera, okore atëghëri Omonene.
         33 Kasi ömöntö ono atëtirë, amangʼana agha ko-kebhara kono, ngo akutighinkanera, okore
         atëghëri mokaaye. 34 Ku bhuyö amangʼana aghaaye n-ga mbagha ibhërë. Omohara ono ataraatetwa, handë omokari
         ono ataraatetwa, we nkutighinkanera arë amangʼana agha Omonene, okore abhe ömöhörëëru
         uwa enkoro na ömöbhërë. Kasi omokari ono yaatetwa, umwene nkutighinkanera arë amangʼana
         agha ko-kebhara kono, okore atëghëri mushaasha uwaaye. 35 Nkoghamba ndë amangʼana ghayö, okore mobhe na ehoorohooro, tërëngë igha nkobhatimbya
         ndë hë. Kasi keno nkutuna ni-igha mwikarane bhwaheene, mutighinkanerenga Omonene bhuuya,
         motaköngʼënërribhwa na ëkëntö.36 Ömöntö wowonswe igho ono akomaaha igha ti-bhuuya ukwanga okoteta omohara ono aghambëëyë
         öbhökwë, kora ömöbhërë ughwaye nkomokera ghörë ukwirebherra,+ aramaaha igha m-buuya atete, mbe, akore kya bhono akutuna, okore bhatetane. Hayö
         të-këbhë ukunyoora akörrë hë. 37 Hano ömöntö umwene araamaahe igha, taatëtë omohara uyö hë, airebherre bhuuya umwene,
         amarrë okomaaha igha tekeeho ëkëntö ikya ukumusingʼirrya okoteta, hayö m-buuya oraanyoore
         akörrë ku ukwanga okoteta omohara uyö. 38 Ku bhuyö, ono araatete omohara uyö, m-buuya oraanyoore akörrë, kasi ono araange okoteta
         omohara uyö, m-buuya bhököngʼu ukunyoora akörrë.+39 Omokari ono atëtirwë, nabhöhirwë na amaraghërryö agha öbhötëti, ko-nkaagha yonswe
         igho, eno ukunyoora mushaasha uwaaye ataraakwa. Kasi hano mushaasha uwaaye araakwe,
         hayö nkobha arë ömötöönööni, aratora okotetwa na ömöntö wowonswe igho, ono akutuna,
         kasi ömötëti uyö, abhe Umukiristo. 40 Kasi nyakara umusinö uyö aikare igho atatëtirwë. Ghayö na-maitegherro aghaane, ndamanya
         öni wonswe nu-Mwika uwa Waryobha we akontangata ngambe amangʼana ghayö.
         
            
               	Umushaasha atakaakunia omokari. Ensonga iyaamo iyëndë ni-igha, m-buuya ömöntö atakaateta.

               	Maaha mo-ketabho ikya Mataayo 5:32; Maariko 10:9, 10:12.

               	Abhahara bhano bhataraatetwa. Ensonga iyaamo iyëndë ni-igha, bhano bhataraateta handë okotetwa.

               	Kora ömöbhërë ughwaye nkomokera ghörë ukwirebherra. Ensonga iyaamo iyëndë ni-igha, kora nokaanyoora imyoka ighyaye ighya okotetwa ghyaheta.

               	Ensonga iyëndë iya senkarra siyö ni-igha, Ömöntö wowonswe igho ono akomaaha igha ti-bhuuya ukwanga umwisëkë uwaaye ono aghambëëywë
                     öbhökwë atakaatetwa, kora imyoka ighyaye ighya okotetwa ghyamara okoheta, na ömöntö
                     uyö aramaaha igha m-buuya umwisëkë uyö atetwe, akore bhono akutuna okore umwisëkë
                     uyö atetwe. Hayö të-këbhë oraanyoore akörrë hë. Na hano oraanyoore ömöntö aikërëëyi
                     mo-motwe ughwaye umwene igha takutuna mwisëkë uwaaye atetwe hë, na teeho engʼana eno
                     ekomobhandërrya igha atetwe, kora nkotora arë okorebherra righonshe iryaye, hayö m-buuya
                     oraanyoore akörrë. Ku bhuyö ömöntö ono akutuna mwisëkë uwaaye ono aghambëëywë öbhökwë
                     igha atetwe, uyö m-buuya oraanyoore akörrë. Na ono atakutuna igha umwisëkë uwaaye
                     atakaatetwa, uyö m-buuya bhököngʼu ukunyoora akörrë.

Ibhyakorya bheno bhikumwenserwa ëbhëtöndö81 Mbe, bhoono tigha nshumaashere amangʼana agha ibhyakorya bheno bhimwënsëywë ëbhëtöndö.
         Ntomanyirë bhono bhëënyu mokoghamba igha, “Bhëëtö bhonswe igho, ntoona obhomanyi ko
         amangʼana ghayö.” Kasi obhomanyi, nkoreeta bhörë ikiheemere ko-bhantö. Na righonshe
         ryo nkoghera rërë umukumo ughwa ömöntö ghonagha. 2 Nyoore aaho ömöntö ono akokanya igha, namanyirë engʼana nyabhorebhe, amanye igha,
         taghemanyirë kya bhono ikutunwa igha aghemanye. 3 Kasi hano ömöntö araahanshe Waryobha, uyö namanyekaini ku-Waryobha.4 Mbe, ko amangʼana agha okorya ibhyakorya bheno bhimwënsëywë ëbhëtöndö, ntomanyirë
         igha, ëbhëtöndö, tebheena engʼana ko-kebhara kono hë, na Waryobha nö-ömwë igho. 5 Nokaanyoora bheeho ëbhëntö bheno bhekobherekerwa igha bhawaryobha, mbekaabha mu-ryobha
         handë ko-kebhara kono, kya bhono okomaaha igha bhawaryobha m-baaru, na bhano bhakobherekerwa
         igha abhanene bhonswe m-baaru, 6 kasi kö-bhëëtö, Waryobha nö-ömwë igho, kora we Taata uwëëtö. Uyö we yaabhömbirë ëbhëntö
         bhyonswe igho. Kora öbhöhöru ubhwëtö ntonabho okore tutighinkanerenga Waryobha. Kora
         aaho Omonene ömwë igho, uyö we Yëësu Kiristo, ëbhëntö bhyonswe igho mbyaabhömbirwë
         okohetera ku-uyö, na öbhöhöru ubhwëtö nku-uyö bhokohetera.7 Te-bhantö bhonswe igho bhamanyirë amangʼana ghayö hë, ko bhoora bhaaho abhandë bhano
         bhaanara amangʼana agha ëbhëtöndö. Abhantö bhayö kora bhoono igho hano bhaarya ibhyakorya
         bheno bhimwënsëywë ëbhëtöndö, nkorya bharë bhaana amaitegherro agha ikimwenso ikya
         ëbhëtöndö, nkunyankuha bharë, ko bhoora amaitegherro aghaabho m-matëntëëru. 8 Ibhyakorya tëbhëkötöörrya ömöntö okobha haangʼë na Waryobha. Ntokatigha okorya, titukusuuhwa
         na ëkëntö hë, kora ntokaarya, titukunyoora ehoorohooro yoyonswe igho hë.9 Kasi mwiyangarre bhuuya, obhomanyi ubhwënyu bhotakaatimba bhanyamukumo mötëntëëru.
         10 Ko bhoora hano nyamukumo mötëntëëru araamaahe wikaayë mu-risengerro irya ëbhëtöndö
         orarya, bhoono taitegherre mo-maitegherro aghaaye igha naingʼarëëyi okorya ibhyakorya
         bheno bhimwënsëywë ëbhëtöndö? 11 Maaha mbe, umukumya murikyaho uyö, nyamukumo mötëntëëru ono Yëësu Kiristo yaakwërëëyë,
         nasira ko okoghera iya obhomanyi ubhwaho bhuyö.12 Ku bhuyö hano mwasarrya abhakumya bharikyënyu na ukunyahaara amaitegherro aghaabho
         amatëntëëru, hayö n-Yëësu Kiristo we ukunyoora mosarëëyi. 13 Ku bhuyö, hano ibhyakorya bheraaghere umukumya murikyane aitimbe, obhoheene tenderya
         inyama ghwiki hë, okore ntakaaghera umukumya murikyane aitimbe.

Ehoorohooro eno abhatomwa bhaingʼarëëyë ukunyoora91 Kanaa, nkokanya mörë igha tëndëngë mötöönööni hë? Tëndëngë omotomwa hë? Tenaamaaha
         Omonene uwëëtö Yëësu Kiristo hë? Emeremo gheno naakörrë, të-ghyö ghyaaghërrë mokakumya
         Omonene uwëëtö? 2 Nokaanyoora igha, tëndëngë omotomwa ko abhandë hë, kasi kö-bhëënyu, m-motomwa ndë,
         ko bhoora bhëënyu mbo ekemanyërryö ikya ukwörökya igha, öni no-motomwa uwa Omonene
         ndë.3 Riyö ndyo rihonshoro iryane ko bhano bhakunyeera senkaani emeremo ighyane ighya obhotomwa.
         4 Kanaa, ntotaana obhotoro ubhwa okorya na ukunywa? 5 Ntotaana ubhwera ubhwa ukughya na abhakari abhakumya ko-roghendo urwëtö, kya bhono
         bhakokora abhatomwa abhandë, hamwë na bhamura bhaabho Omonene uwëëtö Yëësu Kiristo
         bhaana Keefa? 6 Kasi nö-öni na Bharinaabha abheene igho, mbo twingʼarëëyë ukwikorra emeremo ko okoghera
         iya obhohabhë ubhwëtö? 7 M-musirikare kë ono akwironerra umwene ukughya ku-riihë, na ehoorohooro iyaaye umwene?
         M-mörëmi kë ono akwëmya emezabhibhu, aanga okorya sehagho isyaghyo? Handë m-monaghya
         kë uwa situgho ono akwanga ukunywa amabheere agha situgho siyö?8 Kasi nkokanya mörë igha, m-mangʼana agha kinyabhantö nkoghamba? Nda ni-igho amaraghërryö
         agha Mosa ghakoghamba? 9 Amaraghërryö agha Mosa gharaghamba igha, “Otakaabhoha engʼombe umunywa, hano yakohoorra
         engano.”+ Nkokanya mörë igha, hayö Waryobha na-mangʼana agha sengʼombe akushumaashera? 10 Kasi m-bëëtö akushumaashera? Ni-igho ërë! Amaandeko ghayö, ngaandëkirwë ko okoghera
         iya bhëëtö! Ko bhoora ono akorema, nkorema arë aana ubhweseghe igha, naraaghese. Na
         ono akohoora wonswe, naana ubhweseghe ubhwa ukunyoora ikitweno ikyaye. 11 Hano twaabharaarëkëëyë amangʼana agha Yëësu Kiristo, ntwaarë kya bhano twaabhusuranga.
         Bhoono m-boghogho kë, hano toraanyoore ëbhëntö ukurwa kö-bhëënyu ibhya ökötötöörrya
         obhohabhë ubhwëtö, kya bhano tokoghesa? 12 Hano okomaaha abhandë mbaingʼarëëyë okohaanwa ëbhëntö ukurwa kö-bhëënyu, bhoono bhëëtö
         bho titwingʼarëëyi bhököngʼu okohaanwa ëbhëntö bhiyö okokera bhayö?Kasi tetwasabha ëbhëntö bheno twingʼarëëyi ukunyoora, nköghömërrya törë amangʼana
         ghonswe igho, okore totakaarebherra abhantö ukukumya Amangʼana Amaiya agha Yëësu Kiristo.
         13 Kasi, motamanyirë igha, bhano bhakokora emeremo mu-risengerro irya Waryobha,+ ibhyakorya ibhyabho mu-risengerro muyö bhikurwa? Kora bhano bhakumwensa, ikitweno
         ikyabho nku-kimwenso kuyö kikurwa? 14 Kora Omonene ni-ighoigho yaaraghërrya igha, bhano bhakoraareka Amangʼana Amaiya, bharaagherenga
         okohetera ko-meremo ghiyö.15 Kasi öni, tenaakakörrë igho hë. Kora tërëngë igha nkwandeka ndë igho, okore mongʼaane,
         ti-igho hë. Ko bhoora nyakara nkwe, kasi ömöntö wowonswe igho, atakaasha ukunduusirya-ho
         ukwikumya ukwane kono. 16 Ko bhoora nokaanyoora nkoraareka ndë Amangʼana Amaiya, teneena ikiheemere hë, ko bhoora
         ni-igha ndaareke. Hano ndaange okoraareka Amangʼana Amaiya ghayö, haahö. 17 Hano ndaakore emeremo ghiyö ko okohansha ukwane öni umwene, nendaatuhwe. Kasi hano
         oraanyoore igha te-ko okohansha ukwane hë, mmanye igha naakumibhwa, nkahaanwa ubhwimërërri.
         18 Bhoono ituho iyaane në-ëëhë? Ituho iyaane no-koraareka Amangʼana Amaiya bhosa igho,
         ntakosabha keno ningʼarëëyë okohaanwa.Amangʼana ghano abhatomwa bhakutunwa igha bhakore19 Öni tëndëngë omoghorwa uwa ömöntö wowonswe igho hë, m-mötöönööni ndë. Kasi naikërrya
         okobha omoghorwa uwa abhantö bhonswe igho, okore ntöörri abhantö abhaaru bhakumi Kiristo.
         20 Ko-Bhayahudi, m-Muyahudi naarë, okore ntöörri Abhayahudi bhakumi Yëësu Kiristo. Ko
         abhaghööti abha amaraghërryö, öni wonswe nkabha kya ömöghööti uwa amaraghërryö, nokaanyoora
         öni umwene tëmöghööti uwa amaraghërryö ndë hë. Naakörrë igho, okore ntöörri abhaghööti
         abha amaraghërryö, bhakumi Yëësu Kiristo. 21 Ko bhano bhataana amaraghërryö agha Mosa, nkabha kya ono ntaana amaraghërryö, okore
         mbatöörri bhakumi Yëësu Kiristo. Ti-igha teneena amaraghërryö ukurwa ku-Waryobha,
         kasi neena amaraghërryö agha ukurwa ku-Yëësu Kiristo. Naakörrë igho okore ntöörri
         bhano bhataana amaraghërryö. 22 Ko bhanyamukumo mötëntëëru, nkabha kya ono neena umukumo mötëntëëru, okore mbatöörri.
         Naakora ghayö ghonswe igho, ko-bhantö bhonswe igho, okore kwa nshera yoyonswe eera,
         ntööri abhandë mo-bhantö bhayö. 23 Nkokora ndë amangʼana ghayö ghonswe igho, ko okoghera iya Amangʼana Amaiya, okore
         nsange na abhandë obhongʼoore ubhwa Amangʼana Amaiya ghayö.24 Temomanyirë igha abhantö bhano bhakohambana rikenya, nkokenya bharë bhonswe igho,
         kasi ono akokera, we umwene igho akutuhwa? Bhoono, mokenye bhököngʼu, okore mutuhwe.
         25 Ömöntö ono akutuna abhe embaahi ko-mehooyo, nkwirebherra arë amangʼana ghonswe igho.
         Mbe, bhayö nkokora bharë igho, okore bhanyoore ikirighi keno kekomara kesareka, kasi
         bhëëtö ntoraanyoore ikirighi keno ketakosareka röndë.26 Ku bhuyö öni tenkokenya kya ömöntö ono akokenya bhosa igho, atamanyirë keno akokenyera.
         Ghwiki tinkwitana kya ömöntö ono akorekera sinkundi bhosa igho. 27 Kasi nö-möbhërë ughwane nkunyankya, kora ndairebherra, okore ntakaasha okomara okoraarekera
         abhandë, öni umwene nangwe.
         
            
               	Maaha mo-ketabho ikya Eheetoko iya Etoraati 25:4.

               	Mu-risengerro irya Waryobha. Maaha mo-faharaasa engʼana, Risengerro irya Waryobha.

Motakaasengerra ëbhëtöndö101 Abhakumya bharikyane, nkutuna ndë momanye igha, abhakörö abhëëtö bhonswe igho, mbaatangatwanga
         na risaarö,+ bhakaheta bhonswe igho mu-nyansha ghatë, 2 bhakabhatiisibhwa bhonswe igho ko nshera iya risaarö na inyansha, bhabhe abha Mosa.+3 Bhonswe igho bhakarya ibhyakorya, bheno bhyaaruurë mu-ryobha.+4 Ghwiki bhonswe igho bhakanywa amanshë ghaaraghaara, ghano ghaaruurë ku-Waryobha. Ko
         bhoora amanshë ghano bhaanyööyë, n-gano ghaarwanga ku-ritare+ reno ryaabhasoorananga. Ritare riyö, n-Kiristo yaarë. 5 Kasi abhantö abhaaru mo-bhayö, Waryobha tiyaatëghëriibhwi nabho hë, ku bhuyö akabhasikya
         ku-riköngö.6 Mbe, amangʼana ghayö, ghaabha ëkërëngyö kö-bhëëtö, okore totakaabha na oronamba urwa
         ukwighomba amangʼana amaghogho kya bhono bho bhaaighömbirë. 7 Motakaasengerra ëbhëtöndö kya bhono abhandë bhaakörrë. Amaandeko Amahörëëru ko engʼana
         iyö gharaghamba igha, “Abhantö mbaaikaayë bhakarya na ukunywa, hano bhakomara, bhakaimoka,
         bhakabhina.”+8 Motakaakora obhosooraare, kya bhono abhandë mo-bhayö bhaakörrë, ekaghera abhantö ëbhëkwë
         merongo ëbhërë na bhatatö bhakasikibhwa ku-rusikö örömwë.+9 Motakaashaasha Omonene+ uwëëtö Yëësu Kiristo, kya bhono abhandë mo-bhayö bhaakörrë, ekaghera bhakaromwa na
         sinshoka, bhakakwa.+10 Motakaibhëmbëërya kya bhono abhandë mo-bhayö bhaaibhëmbëërri, ekaghera bhakasikibhwa
         na umusikya.+11 Mbe, ghayö ghonswe igho ghaabhanyöörrë, ngaandëkirwë, okore ghabhe ëbhërëngyö ibhya
         okotokaania, bhëëtö bhano törëngë ku-sinsikö isya umuhiko. 12 Ku bhuyö ono akokanya igha naimërëëyë, angarre atakaaghwa. 13 Amashaasho ghano mwaanyoora, n-kya ghano abhantö abhandë bhakunyooranga. Kasi momanye
         igha, Waryobha uwa heene, taatighe mushaashwe okokera obhotoro ubhwënyu. Hano mwashaashwa,
         Waryobha nkobhahaana arë obhotoro ubhwa ököghömërrya na enshera iya ukurwa-mo.Ibhyakorya ibhya Omonene uwëëtöna ibhya ukumwensera ëbhëtöndö14 Ku bhuyö abhaghonshe abhaane, motakaasengerra ëbhëtöndö kora hake hë! 15 Nkushumaasha ndë na abhantö bhano momanyirë amangʼana ghayö, ku bhuyö mwitaahe amangʼana
         ghayö ngambirë. 16 Hano twakumya Waryobha ko okoghera iya ekekombe ikya obhongʼoore keera, hayö ta-maanyinga
         agha Yëësu Kiristo ukunyoora torasanga? Omokaate ghono tokobhotora, hayö tö-möbhërë
         ughwa Yëësu Kiristo ukunyoora torasanga? 17 Ko bhoora omokaate n-gömwë, na bhëëtö bhano tokosanga omokaate ghuyö m-baaru törë,
         kasi m-möbhërë ghömwë törë.18 Momaahere ko-Bhaisiraëri. Abhantö bhano bhakorya ikimwenso, nda nkoghootana bharë
         na ikimwenso kiyö?+19 Bhoono n-kë nkaghamba? Ngambe igha, ibhyakorya bheno bhimwënsëywë ëbhëtöndö, mbeena
         ubhwera? Handë igha, ëbhëtöndö mbeena ubhwera? 20 Ti-igho hë. Keno nkoghamba ni-igha, ibhimwenso bheno abhantö bhano bhatamanyirë Waryobha
         bhakumwensa, na-masambwa bhakumwensera te-Waryobha hë. Tinkutuna mosange na Waryobha,
         na eno morasanga na amasambwa. 21 Temotore okosanga ko-meeza iya Omonene uwëëtö, na eno morasanga ko-meeza iya amasambwa.
         22 Kasi, ni-igha twighërri rihari irya Omonene uwëëtö? Kasi nkokanya mörë igha ntoona
         singuru komokera?Tokorenga ghano gharaaghere Waryobha atöönibhwi23 Abhantö bharaghamba igha, “Ëbhëntö bhyonswe igho, m-biiya bhiiki.” Kasi te-bhyonswe
         igho bheena ubhwera hë. “Ëbhëntö bhyonswe igho m-biiya bhiiki,” kasi te-bhyonswe igho
         bhekohaghaasha umukumo ughwa ömöntö. 24 Ömöntö atakaatönibhwa na ehoorohooro iyaaye umwene igho hë, kasi atönibhwi na ehoorohooro
         iya murikyaye.25 Kera ëkëntö keno këköghöribhwa mo-moteera, moraagherenga motakaabhöörërryanga ko okoghera
         iya amaitegherro. 26 Ngambirë igho, ko bhoora Amaandeko Amahörëëru gharaghamba igha, “Ekebhara na ëbhëntö
         bhyonswe igho bheno bheemo, ni-ibhya Omonene.”+27 Ömöntö ono atarëngë umukumya hano abharaarëkirë, na bhëënyu mwikërëëyi ukughya, moghende
         moraaghere kera ëkëntö keno moraareeterwe, motakaabhöörërryanga ko okoghera iya amaitegherro.
         28 Kasi hano ömöntö araabhatëëbhi igha, “Ibhyakorya bheno bhimwënsëywë ëbhëtöndö,” motakaarya
         ibhyakorya bhiyö, ko okoghera iya ömöntö uyö abhatëëbhëri, na ko okoghera iya amaitegherro.
         29 Hano naghamba amaitegherro, ta-aghaaho nkoghamba hë, kasi na-agha ömöntö uyö abhatëëbhëri.
         Ko bhoora igha, n-kwakë öbhötöönööni ubhwane bhobhotorrwe ikiina na amaitegherro agha
         ömöntö uwöndë? 30 Nyoore öni nkorya ndë ibhyakorya bhiyö ku ukukumya Waryobha, n-kwakë ntokwe ko okoghera
         iya ibhyakorya bheno ndëëyë ndakumya Waryobha?31 Mbe, hano mwarya handë ukunywa, handë hano mwakora kyokyonswe keera, mokorenga kwa
         ökötöönia Waryobha. 32 Motakaabha ikibhuno ikya ukutimba Abhayahudi, abhantö bhano bhatarë Abhayahudi, handë
         ekanisa iya Waryobha. 33 Mobhe kya öni bhono nkötëghërya abhantö bhonswe igho, ko amangʼana ghonswe igho ghano
         nkokora. Tenkokora igho ko okoghera iya ehoorohooro iyaane, kasi n-ko okoghera iya
         ehoorohooro iya abhantö abhaaru okore bhatööribhwi.
         
            
               	Maaha mo-ketabho ikya Ukurishoka 13:21-22.

               	Maaha mo-ketabho ikya Ukurishoka 14:22-29.

               	Maaha mo-ketabho ikya Ukurishoka 16:35.

               	Maaha mo-ketabho ikya Ukurishoka 17:1-7; Okobhara 20:2-11.

               	Maaha mo-ketabho ikya Ukurishoka 32:6.

               	Maaha mo-ketabho ikya Okobhara 25:1-9.

               	Omonene. Ibhibhuria isyëndë seraghamba, Waryobha.

               	Maaha mo-ketabho ikya Okobhara 21:5-6.

               	Maaha mo-ketabho ikya Okobhara 16:41-49.

               	Maaha mo-ketabho ikya Amangʼana agha Abharaawi 7:6-10, 7:14-15.

               	Maaha mo-ketabho ikya Zabhuri 24:1.

111 Ku bhuyö mweghe amangʼana aghaane, kya bhono öni nkwegha amangʼana agha Kiristo.Bhono ikutunwa tokore enkaagha eno tokosaasaama2 Mbe, nkobhakumya ndë ko bhoora mukunhiita ko mangʼana ghonswe igho, kora nkoghoota
         mörë amangʼana ghaara, kya bhono naabhatëëbhëri. 3 Kasi bhoono nkutuna ndë momanye igha, Yëësu Kiristo we omotwe+ ughwa umushaasha, na umushaasha we omotwe ughwa mokaaye, na Waryobha we omotwe ughwa
         Yëësu Kiristo. 4 Kera umushaasha hano yasaasaama Waryobha, handë hano yaghamba amangʼana agha öbhörööti,
         na eno akundikiiyi ëkëntö ko-motwe, uyö no-motwe ughwaye akösöökya, omotwe ughwaye
         ghuyö, n-Kiristo. 5 Kasi kera omokari hano yasaasaama Waryobha, handë hano yaghamba amangʼana agha öbhörööti,
         atakundikiiyi ëkëntö ko-motwe, nkösöökya arë omotwe ughwaye, omotwe ughwaye ghuyö,
         m-mushaasha uwaaye, ko bhoora nkobha arë kya omokari ono aghingirrwë+ situukya. 6 Hano omokari atakundikiiyi ëkëntö ko-motwe ughwaye, aghingirwe situukya isyaye syengʼehe.
         Nyoore në-nsöni omokari ukughingira situukya isyaye syengʼehe, handë ukusighingira,
         akundikiiri ëkëntö ko-motwe ughwaye. 7 Ti-bhuuya umushaasha akundikiiri ëkëntö ko-motwe, ko bhoora we ni-tuubho na ubhuhika
         ubhwa Waryobha. Kasi omokari ne-merengaari ighya mushaasha uwaaye. 8 Nkoghamba ndë igho ko bhoora Waryobha tiyaabhömbirë umushaasha ukurwa ko-mokari hë,
         kasi yaabhömbirë omokari ukurwa ku-mushaasha. 9 Kora Waryobha tiyaabhömbirë umushaasha ko okoghera iya omokari hë, kasi yaabhömbirë
         omokari ko okoghera iya umushaasha. 10 Ko okoghera iya engʼana iyö, na ko okoghera iya abhamaraika, ni-igha omokari abhe
         na ëkëntö ikya ukwörökya igha, n-hansë iya ubhwera ubhwa uwöndë arë.+11 Kasi kö-bhömwë ubhwëtö na Omonene, omokari nkwitengʼera arë mushaasha uwaaye, na umushaasha
         wonswe nkwitengʼera arë mokaaye. 12 Mbe, kya bhoora ërëngë igha omokari yaabhömbirwë ukurwa ku-mushaasha, kora umushaasha
         wonswe nkwebhorwa arë na omokari. Ëbhëntö bhyonswe igho nku-Waryobha bhikurwa. 13 Bhoono bhëënyu abheene mwitegherre igha, omokari aingʼarëëyi okosaasaama Waryobha
         atakundikiiyi ëkëntö ko-motwe ughwaye? 14 Kana ëmëbhërë ighyene tighikwörökya igha, në-nsöni umushaasha okobha na situukya sentambë?
         15 Kasi omokari okobha na situukya sentambë, iyö ni-kuughë iyaaye, ko bhoora yaahaanwa
         situukya sentambë, okore sebhe kya ingibho iya okotoora ko-motwe. 16 Kasi hano ömöntö wowonswe araatune okorya senkaani ko amangʼana ghayö, amanye igha,
         bhëëtö tetoona eteemo iyëndë hë, kora amakanisa agha Waryobha, teghaana eteemo iyëndë
         hë.Okosooka ibhyakorya ëbhëhörëëru ibhya Omonene17 Kasi tembakumi ko amangʼana ghano ndaaraghërri, ko bhoora igha, hano mwaikomania te-ko
         okoghera iya amangʼana agha ehoorohooro, kasi n-ko okoghera iya amangʼana ghano ghataana
         ehoorohooro. 18 Nkwighwa ndë igha, hano mwaikomania bhunyikanisa, temokobha na ubhwighwerrani hë.
         Na öni ko-kerengere nyabhorebhe, nkukumya ndë igha, ni-igho gharë. 19 Ko bhoora ni-igha ukwahokana kobhe mö-bhëënyu, okore bhamanyekane bhano bhaikërribhwa
         na Waryobha. 20 Mbe, hano mwaikomania hamwë, ti-bhyakorya ibhya Omonene ukunyoora morarya hë, 21 ko bhoora hano mwarya, kera ömöntö mö-bhëënyu muyö, nkotangata arë okorya ibhyakorya
         ibhyaye, takosanga na abhandë hë. Ku bhuyö, abhandë nkutighara bharë na umweko, na
         abhandë unyoora bhaghöötirwë na amarwa. 22 Kasi, motaana imighi ighya okorya na ukunywera-mo? Kasi nkosera mörë ekanisa iya Waryobha
         na ökösöökërrya bhano bhataana ëkëntö? Bhoono iyakë ndaabhatëëbhi? Mbakumi? A a! Tembakumi
         ko okoghera iya amangʼana ghayö hë.23 Mbe, amëëghyö ghano naanyöörrë ukurwa ko-Monene Yëësu Kiristo, ngo naabhahaayë igha,
         ubhutikö bhoora yaakörëëywë inikö, yaaghëghirë omokaate, 24 akakumya Waryobha, akaghobhotora, akabhatëëbhya igha, “Ghono ngo ömöbhërë ughwane
         ghono murimwenserwa. Mobhenga morakora igho, ko okonheetoka!” 25 Hano bhaamarrë okorya, akaghegha ekekombe ikya idivai,+ akakora kya bhoorabhoora, akaghamba igha, “Ekekombe keno kereemererra Imuuma+ Eehya eno Waryobha arekora okohetera ko-maanyinga aghaane. Mokorenga igho, ko okoheetoka.”
         26 Momanye igha, hano mwarya omokaate ghono, na ukunywera mo-kekombe keno, hayö nu-ruku
         urwa Omonene ukunyoora moraraareka okohekera hano ariisha.27 Mbe, ömöntö wowonswe igho ono akorya omokaate ghuyö handë ukunywera mo-kekombe kiyö
         bhono etaingʼarëëyë, uyö nkunyoora örë aikörëëyë risoro irya obhosarya ko okosera
         ömöbhërë na amaanyinga agha Omonene. 28 Kasi bhoono kera ömöntö aibhööri umwene mo-motwe ughwaye, ataraarya omokaate na ukunywera
         ekekombe kiyö. 29 Ngambirë igho, ko bhoora ömöntö ono akorya omokaate na ukunywera ekekombe kiyö, na
         eno atamanyirë igha, aana öbhömwë na ömöbhërë ughwa Omonene, uyö nkwitoora arë mo-kobhotorrwa
         ikiina na Waryobha. 30 Ko okoghera iya ghayö, nkyo kekoghera abhantö abhaaru mö-bhëënyu, bhaanyamooroka na
         abhandë m-barööyë na kora abhandë bhaakwa. 31 Kasi hano tokaaitëghërrëëyë bhuuya amaitegherro aghëëtö, Waryobha takaatöbhötörrëëyë
         ikiina hë. 32 Kasi hano twashibhibhwa na Omonene, nkwörökërribhwa törë, okore Waryobha atakaasha
         ukutushibhya hamwë na ekebhara keno. 33 Ku bhuyö, abhakumya bharikyane, hano mwaikomania okorya, moghanyanenga. 34 Nyoore ömöntö aana umweko, araagherenga waaye ka, okore ukwikomania ukwënyu, kotakaabhakorerra
         mobhotorrwe ikiina. Mbe, hano ndiisha, nendetoora bhuuya amangʼana aghandë ghano ghatighaayë.
         
            
               	Omotwe. Ensonga iyaamo ni-igha, uwa ubhwera. 

               	Aghingirrwë. Senkaagha siyö, në-nsöni yaarë omokari ukughingira situukya ko-motwe.

               	Ukwörökya igha, n-hansë iya ubhwera ubhwa uwöndë arë. Ensonga iyaamo iyëndë ni-igha, ukwörökya ubhwera ubhwaye umwene.

               	Idivai. Maaha mo-faharaasa.

               	Imuuma. Maaha mo-faharaasa.

Imituho ighya Umwika Ömöhörëëru121 Bhoono abhakumya bharikyane, nkutuna ndë momanye bhuuya amangʼana agha imituho gheno
         ghikurwa ku-Mwika Ömöhörëëru. 2 Mmomanyirë igha, enkaagha eno mwaarenga motaraamanya Waryobha, mwaangʼainirwë kora
         mokatangatwa na amatöndö ghano kora ghatakoghamba. 3 Ku bhuyö nkutuna ndë bhëënyu momanye igha, taaho ömöntö ono akotangatwa na Umwika
         uwa Waryobha, amare aghambe igha, “Yëësu aihiimwe.” Ghwiki ömöntö ono atakotangatwa
         na Umwika Ömöhörëëru uwa Waryobha, takotora okoghamba igha, “Yëësu we Omonene.”4 Imituho ighya Umwika Ömöhörëëru n-gya seteemo sinsharu, kasi umutwëni uwa imituho
         ghiyö, nu-Mwika Ömöhörëëru uyöuyö. 5 Seeho seteemo sinsharu isya okokora emeremo, kasi Omonene ono tokokorra emeremo, nu-yöuyö.
         6 Kora emeremo ghyonswe ngeeho ighya seteemo nsharu, kasi Waryobha nö-ömwë uyöuyö, we
         akokora emeremo ghyonswe igho mo-bhantö bhonswe igho. 7 Umwika Ömöhörëëru nkohonyorra arë kera ömöntö, okore abhantö bhonswe igho bhanyoore
         ehoorohooro. 8 Umwika Ömöhörëëru nkohaana arë ömöntö engʼana iya obhongʼaini, uwöndë amohaana engʼana
         iya obhomanyi ubhwa amangʼana. 9 Umwika Ömöhörëëru uyöuyö, nkohaana arë uwöndë ituho iya okobha na umukumo ghono ghonaghirë,
         kasi uwöndë amohaana ituho iya ukuhwënia abharööyë. 10 Nkohaana arë uwöndë obhotoro ubhwa okokora amakono, na uwöndë öbhörööti ubhwa amangʼana
         ghano ghakurwa ku-Waryobha. Uwöndë obhomanyi ubhwa amangʼana igha, ghano nku-Mwika
         Ömöhörëëru gharuurë, handë igha nku-risambwa gharuurë. Uwöndë amohaana ituho iya okoghamba
         ebheghambo ebhehya. Uwöndë amohaana ituho iya okosesora ebheghambo bhiyö. 11 Umwika Ömöhörëëru uyöuyö, we akokora emeremo ghiyö ghyonswe igho. Nkohaana arë kera
         ömöntö ituho bhono akutuna.Ömöbhërë n-gömwë kasi imyaho ighya-ko m-myaru12 Ömöbhërë n-gömwë, imyaho ighya-ko m-myaru. Kasi imyaho imyaru ghiyö, ngyo ghekokora
         ömöbhërë öghömwë ghuyö. Mbe, kya igho ömöbhërë ghörë, ni-igho ërë na kö-möbhërë ughwa
         Yëësu Kiristo. 13 Nkoghamba ndë igho, ko bhoora igha, bhëëtö bhonswe igho, ntokaabha Abhayahudi handë
         igha Abhakyaro, ntokaabha abhaghorwa handë igha abhatöönööni, ntwaabhatiisiibhwi ku-Mwika
         Ömöhörëëru uyöuyö, tokanyoora Umwika Ömöhörëëru uyöuyö, okore tobhe ömöbhërë öghömwë.14 Ömöbhërë teghoona umwaho ghömwë ughwene igho hë, kasi imyaho ighya-ko m-myaru. 15 Hano ököghörö koraaghambe igha, “Öni tëndëngë okobhoko hë, ku bhuyö öni te-wa kö-möbhërë
         ndë hë,” engʼana iyö neghera kwange okobha umwaho ughwa kö-möbhërë? 16 Na hano ökötwë koraaghambe igha, “Öni tëndëngë iriiso hë, ku bhuyö öni tu-wa kö-möbhërë
         ndë hë,” engʼana iyö neghera kwange okobha umwaho ughwa kö-möbhërë? 17 Hano ömöbhërë ghwonswe igho ghokaabhaayë iriiso, iyakë ömöntö akaaighuurë amangʼana?
         Handë igha ömöbhërë ghwonswe igho ghokaabhaayë ökötwë, iyakë ömöntö akaaighuurë ubhunyunku?
         18 Kasi bhoono Waryobha yaasëëmya bhuuya imyaho ighya ömöbhërë, kera umwaho yaghösëëmya
         kya bhono umwene yaatunanga. 19 Singa ömöbhërë ghwonswe igho m-mwaho ghömwë, teghokaabhaayë ömöbhërë hë. 20 M-maheene igha, imyaho ighya kö-möbhërë m-myaru, kasi ömöbhërë n-gömwë.21 Iriiso tereetore ökötëëbhya okobhoko igha, “Tinkukutuna hë.” Kora omotwe teghootore
         ökötëëbhya amaghörö igha, “Tenkobhatuna hë.” 22 Kasi ekenene ni-igha, imyaho gheno ghekomaahekana igha m-metaaniinu kö-möbhërë, ghiyö
         ngyo ghikutunwa bhököngʼu. 23 Ghwiki imyaho gheno ghekomaahekana igha, teghekosookwa hë, ghiyö ngyo tokosooka bhököngʼu.
         Imyaho ighyëtö gheno ghekomaahekana igha, nkösöökërrya ghërë, ghiyö ngyo tokokarabherra
         bhököngʼu. 24 Kasi imyaho ighyëtö gheno ghetakösöökërrya, ghiyö tegheena obhokaraabhërri bhököngʼu
         kya ighyëndë ghiyö. Waryobha umwene m-buuya yaasëëmya ömöbhërë. Imyaho gheno ghetakosookwa
         bhököngʼu, yaaghekora ghesookwenga, 25 okore ömöbhërë ghotakaahokana, kasi ni-igha, imyaho ghyonswe igho ghetorraninga. 26 Hano umwaho öghömwë ghwanyahaareka, imyaho ghyonswe igho nkunyahaareka ghërë hamwë
         nagho. Na hano umwaho öghömwë ghwatöönibhwa, ömöbhërë ghwonswe igho nkushomerwa ghörë.27 Mbe, bhëënyu bhonswe igho nö-möbhërë ughwa Kiristo mörë. Kera ömwë uwëënyu, nu-mwaho
         ughwa kö-möbhërë kuyö. 28 Abhatomwa mbo Waryobha yaatoora mo-kanisa abha mbere, abha kabhërë abharööti, abha
         katatö abhëëghya. Ghwiki yaatoora-mo bhano bhakokora amakono, na abha ituho iya ukuhwënia
         abharööyë, na abha ökötöörrya abhandë, na bhano bhakotangata bharikyabho, na abha
         ituho iya okoghamba ebheghambo ebhehya. 29 Bhoono nköbhööri-ko igha, abhantö bhonswe igho, m-batomwa? Bhonswe igho, m-barööti?
         Bhonswe igho, m-bëëghya? Bhonswe igho, m-baköri abha amakono? 30 Bhonswe igho, mbaana ituho iya ukuhwënia abharööyë? Bhonswe igho, nkoghamba bharë
         ebheghambo ebhehya? Bhonswe igho, bhahaanwa obhotoro ubhwa okosesora ebheghambo ebhehya
         bhiyö? 31 Mbe, ku bhuyö ni-igha mokore omotono ughwa ukutuna imituho emenene. Kasi ekenene,
         bhoono tigha mbööröki enshera inshiiya bhököngʼu.

Righonshe131 Nenkaghamba ko-bheghambo ibhya abhantö, handë ibhya abhamaraika, kasi hano ntaana
         righonshe, m-bosa, obhoghambi ubhwane bhuyö, n-kituri kya bhosa igho, tebhoona moremo
         hë. 2 Ghwiki nekaabha na obhotoro ubhwa ukuruusya öbhörööti, kora mmanye imbumbure na amangʼana
         ghonswe igho, nenkaabha na umukumo omonene, ughwa okotora okongʼaanya singuku, kasi
         nyoore ntaana righonshe, m-bosa. 3 Ghwiki kora nenkaghegha ëbhëntö ibhyane nhaane abhatöbhu, handë niiruusi öni umwene
         nsambwe mo-morro,+ kasi nyoore ntaana righonshe, m-bosa.4 Ömöntö uwa righonshe, nköghömërrya arë amangʼana, nkösërëënia arë abhantö, takobha
         na rikenge hë, takwihasha handë ukwiheema hë. 5 Ömöntö uwa righonshe, taana ekemoghoro hë, takwitegherra na ukutuna amangʼana aghaaye
         agheene igho hë, takorerra bhöngö hë, handë okobheeka mo-nkoro iyaaye amangʼana amaghogho
         ghano abhantö bhakomokorra. 6 Ömöntö uwa righonshe, obhoghogho tibhukumushomera hë, kasi obhoheene mbo akushomerwa
         nabho. 7 Ömöntö uwa righonshe, nköghömërrya arë ghonswe igho, naana umukumo nkaagha syonswe
         igho, naana ubhweseghe ko-ghonswe igho, m-mötërëmu uwa ghonswe igho.8 Righonshe terekotemboka hë. Kasi hano oraanyoore öbhörööti bhooho, nkusika bhörë,
         hano oraanyoore ebheghambo ebhehya bheeho, nkusika bhërë, hano oraanyoore obhomanyi
         ubhwa amangʼana bhooho, nkusika bhörë. 9 Ngambirë igho ko bhoora amangʼana ghano tomanyirë, n-kerengere keke igho, na öbhörööti
         ubhwëtö bhwonswe m-bwa kerengere keke igho. 10 Kasi hano kiriisha keno ketakusuuha, ikisuuhu nkirisika.11 Hano naarë omoona moke, ukushumaasha ukwane n-kwa ikyana kwaarë, na-mangʼana agha
         ikyana ngo naamanyirë, amaitegherro aghaane n-ga ikyana ghaarë, kasi bhoono nabhaayë
         ömöntö mökörö, natighirë amangʼana agha ikyana. 12 Okomaaha kono tokomaaha bhoono igho, n-kwa mawëëriwëëri, n-kya hano ömöntö yamaaha
         ëkëntö mu-kitu, kasi iriihika-ho enkaagha eno toremaaha bhuuya. Bhoono igho n-kerengere
         keke igho ikya amangʼana keno mmanyirë, kasi enkaagha iriihika-ho eno ndemanya bhuuya
         kya igho öni umwene mmanyirwë bhuuya na Waryobha. 13 Mbe, amangʼana ghano ghaimërëëyë bhoono igho, na-tatö, umukumo, ubhweseghe na righonshe.
         Ko amangʼana atatö ghayö, ekenene ni-righonshe.
         
            
               	Handë niiruusi öni umwene nsambwe mo-morro. Senakara isyëndë syandëkirwë igha, handë niiruusi öni umwene okore nibhaake.

            

         
      

   
      
         14
Ituho iya amangʼana agha öbhöröötina ukushumaasha ebheghambo ebhehya141 Mwiköngʼërri okobha na righonshe. Ghwiki ni-igha mutune bhököngʼu okobha na imituho
         ighya Umwika Ömöhörëëru, ekenene, ituho iya ukuruusya öbhörööti. 2 Ömöntö ono akushumaasha ekeghambo ekehya, te-bhantö akushumaasha nabho hë, kasi nkunyoora
         örë arashumaasha na Waryobha, ko bhoora ghaara akoghamba, taaho ömöntö akoghamanya
         hë. Nkunyoora örë arashumaasha amangʼana agha imbumbure, ko obhotoro ubhwa Umwika
         Ömöhörëëru.+ Arashumaasha amangʼana agha imbumbure iya mo-nkoro iyaaye. 3 Kasi ono akuruusya öbhörööti, we nkushumaasha arë na abhantö amangʼana agha okobhatöörrya
         ku-mukumo ughwabho, agha okobharöörësya na agha okobhatërëmya. 4 Ömöntö ono akushumaasha ekeghambo ekehya, uyö nu-mwene akwihaghaasha. Kasi ono akuruusya
         öbhörööti, uyö na-Bhakiristo bharikyaye akohaghaasha.5 Öni nkutuna ndë igha, n-hano bhonswe igho mokaashumaasha ebheghambo ebhehya, kasi
         ekenene ni-igha, n-hano mokaaruusya öbhörööti. Nkoghamba ndë igho ko bhoora ömöntö
         ono akuruusya öbhörööti, uyö nakërrë umushumaashi uwa ebheghambo ebhehya, hano ataasesore,
         okore ahaghaashe abhantö abha ekanisa. 6 Bhoono abhakumya bharikyane, hano nkaasha kö-bhëënyu hayö, mbashumaashere ebheghambo
         ebhehya, n-hoorohooro kë eno moraanyoore? Kasi hano ndaabhatëëbhi ghano oraanyoore
         nhönyörrëëywë na Waryobha, handë mbahaane obhomanyi ubhwa engʼana nyabhorebhe, handë
         mbaraarekere engʼana iya Waryobha, handë mbëëghi, hayö moraanyoore ehoorohooro. 7 Ni-igho ekobha kora kö-bhëntö ibhya ökörëëtërya. Ëbhëntö bhiyö tebhekoheeshera hë,
         nkekaabha ekerongwe, handë ritungu. Hano ëbhëntö bhiyö bheraange okobha na emebhari
         ëmëhagharë, ömöntö namanya rirëëtyö reno rëkörëëtibhwa mu-ritungu muyö? 8 Na hano orotera rotaahuutirwë bhono emanyekaini, nawë araaisëëmi ukughya ukwitana
         riihë? 9 Kora kö-bhëënyu bhonswe ni-igho ërë. Hano moraange okoghamba amangʼana ghano ghamanyekaini
         ko-bhantö, nawë araamanye keno mokoghamba? Hayö nkushumaasha mörë amangʼana gharaheta
         na rikama.10 Ebheghambo m-byaru bheno bhërëngë ko-kebhara kono, kasi tekeeho ekeghambo kora ëkëmwë
         keno ketaana ubhwera. 11 Mbe, hano oraanyoore igha temanyirë ekeghambo ikya uwöndë, nkobha ndë kya ömöghëni
         ku-mwene ekeghambo uyö, na umwene wonswe nkobha arë ömöghëni ku-öni. 12 Ni-ighoigho ekobha kora na kö-bhëënyu bhonswe. Ko bhono mukutuna bhököngʼu igha mobhe
         na ituho iya Umwika Ömöhörëëru, mokore omotono ughwa ukughinyoora, okore ekenene bhëënyu
         ekanisa, motoghekane. 13 Mbe, ku bhuyö ni-igha, ömöntö ono akoghamba ekeghambo ekehya, asabhe Waryobha amohaane
         na obhotoro ubhwa okosesora ekeghambo kiyö. 14 Nkoghamba ndë igho, ko bhoora hano nasaasaama ko ekeghambo ekehya, enkoro iyaane yo
         ekosaasaama, kasi sehakëri isyane, teseekomanya ëkëntö hë. 15 Bhoono iyakë nkaakora? Nendaasaasaame Waryobha mo-nkoro iyaane ko ekeghambo ekehya,
         mmare ghwiki nsaasaame ko sehakëri isyane. Nendaarëëti mo-nkoro iyaane ko ekeghambo
         ekehya, mmare ghwiki ndëëti ko sehakëri isyane. 16 Hano oraakumi Waryobha mo-nkoro iyaaho ko ekeghambo ekehya ikyene igho, ömöntö uwöndë
         ono atamanyirë, iyakë araaikërri igha “Amina” na ambe tamanyirë keno okoghamba hë?
         17 M-maheene igha, ukukumya ukwaho kuyö, koratora kobha kuuya ku-Waryobha, kasi tokohaghaasha
         umukumo ughwa murikyaho hë.18 Nkukumya ndë Waryobha ko bhoora nkoghamba ebheghambo ibhyaru okokera bhëënyu bhonswe
         igho, 19 kasi hano naabha mo-kanisa, ndatuna nshumaashe ko sehakëri isyane ngakaabha amangʼana
         ataano igho, ghano ghamanyekaini, okore nëëghi abhantö abhandë. Iyö yo engʼana enene
         okokera ukushumaasha amangʼana ëbhëkwë ikömi, ko ekeghambo ekehya. 20 Abhakumya bharikyane, motakaabha na amaitegherro kya agha abhaana. Nyakara mobhe abhaana
         ko mangʼana amaghogho, kasi mo-sehakëri isyënyu, mobhe abhantö abhakörö. 21 Amaandeko Amahörëëru gharaghamba igha,“Nindishumaasha na abhantö bhano, okohetera ko-bhantö abha ebheghambo ebhehya,na okohetera ku-minywa ighya abhaghëni,nokaanyoora ni-igho erebha, kasi tebharinyighwera hë.Ni-igho Omonene Waryobha akoghamba.”+22 Mbe, ebheghambo ebhehya bheno, n-kemanyërryö ikya bhano bhataana umukumo, ti-igha
         nko-bhano bhaana umukumo. Kasi ituho iya ukuruusya öbhörööti, ne-kemanyërryö ikya
         bhano bhaana umukumo.23 Bhoono hano oraanyoore abhakumya mwikomaini hamwë, mbe, bhonswe igho moghambe ebheghambo
         ebhehya, bhasohe abhantö bhano bhatamanyirë, handë bhano bhataana umukumo, tebhaghambe
         igha m-bashuuru mörë? 24 Kasi hano bhonswe igho moraaruusi öbhörööti, amare asohe ömöntö ono ataana umukumo
         handë ono atamanyirë, ghano araaighwe kö-bhëënyu bhonswe igho, ngaraaghere amanye
         obhoghogho ubhwaye, kora ngaraamobhotorre ikiina mo-nkoro iyaaye. 25 Imbumbure iya mo-nkoro iyaaye, nkobha ërë harabhu. Bhoono hayö ho araaighwësi hansë
         bhubhuumaayë asaasaame Waryobha eno araghamba igha, “M-maheene Waryobha hamwë arë
         na bhëënyu!”Bhono abhakumya bharasaasaamenga26 Mbe, bhoono abhakumya bharikyane, iyakë nkaghamba? Hano mwasikana hamwë, igha kera
         ömöntö aana rirëëtyö, aana amëëghyö, aana obhohonyoro, aana ekeghambo ekehya, aana
         esesoro. Amangʼana ghayö ghonswe igho, ni-igha ghakorwe ko okoghera iya okohaghaashana.
         27 Hano ömöntö araashumaashe ekeghambo ekehya, ni-igha bhashumaashe abhantö abhabhërë
         handë abhatatö, bhatakaaruha. Bhashumaashenga ömöntö ömwë ömwë. Kora ni-igha abhe-ho
         ömöntö uwa okosesora ghayö bhakoghamba. 28 Hano oraanyoore ömöntö uwa okosesora ataaho, ni-igha akire mo-kanisa hayö, aighambere
         umwene na Waryobha uwaaye. 29 Abharööti bhonswe bhashumaashe bhabhërë handë bhatatö, abhandë bhaitaahe amangʼana
         ghayö bhakoghamba. 30 Kasi hano uwöndë ono aikaayë araahonyorrwe engʼana, uwa mbere oora, ni-igha akire.
         31 Ko bhoora ni-igha, kera ömöntö anyoore umweya ughwa okoghamba öbhörööti ubhwaye, okore
         abhantö bhonswe igho bheeghe na bharöörësibhwi. 32 Ituho iya ukuruusya öbhörööti, nkotangatwa ërë na abharööti, 33 ko bhoora Waryobha uwëëtö takoreeta riihë hë, kasi no-morembe akoreeta.N-kya bhoora ërëngë ko amakanisa ghonswe igho agha abhahörëëru, 34 ni-igha abhakari, bhakirenga mo-kanisa, ko bhoora tebhakwikërërribhwa okoghamba mo-kanisa
         hë, kasi bhabhe abhaighwa, kya bhono amaraghërryö agha Mosa ghakoghamba. 35 Hano oraanyoore bharatuna igha bheeghe engʼana, bhabhööri bhashaasha abhaabho ka,
         ko bhoora në-nsöni omokari ukushumaasha mo-kanisa.36 Engʼana iya Waryobha, nkö-bhëënyu yaarwa? Handë igha m-bëënyu abheene yaahëkërëëyë?
         37 Hano ömöntö araaimaahe igha m-mörööti, handë igha të-möntö uwa kinyamöbhërë hë, amanye
         igha ghayö nkobhandekera, na-maraghërryö agha Omonene. 38 Kasi hano ömöntö araaghatashere hansë, tigha atashere hansë.39 Ko okoghera iya amangʼana ghayö, abhakumya bharikyane, ni-igha mokore omotono ughwa
         ukuruusya öbhörööti, kora ekeghambo ekehya motakaakerebherra. 40 Ekenene ni-igha, amangʼana ghonswe igho, ghatoorwe bhuuya na okokorwa ubhwa heene.
         
            
               	Arashumaasha amangʼana agha imbumbure, ko obhotoro ubhwa Umwika Ömöhörëëru. Ensonga iyaamo iyëndë ni-igha, arashumaasha amangʼana agha imbumbure iya mo-nkoro iyaaye.

               	Maaha mo-ketabho ikya Isaaya 28:11-12.

Ukuryoka ukwa Kiristo151 Bhoono abhakumya bharikyane, nkobhahitökya ndë Amangʼana Amaiya ghano naabharaarëkëëyë,
         mokaghaghoota kora mwanagha ko Amangʼana Amaiya ghayö. 2 Amangʼana Amaiya ghayö, ngo ghakobhahaana öbhötöörya, hano moraaghëndërri ukukumya
         amangʼana ghayö naabharaarëkëëyë. Hano motaaghaghoote, momanye igha ukukumya ukwënyu
         n-kwa bhosa.3 Amëëghyö agha ubhwera obhonene ghano naahaaywë naabhëëghya igha, Kiristo yaakuurë
         ko okoghera iya ëbhëbhë ibhyëtö,+ kya bhono Amaandeko Amahörëëru ghakoghamba. 4 Ghwiki Amaandeko Amahörëëru gharaghamba igha, yaabhëëkirwë, kasi urusikö urwa katatö
         akaryoka.+5 Akabhooshokera Keefa, ghwiki akabhooshokera abhatomwa abhaaye ikömi na bhabhërë. 6 Hano yaamarrë, akabhooshokera abhakumya okoheteera ekerengere ikya amaghana ataano,
         abhakumya bhayö n-hamwë bhaarenga. Abhaaru mo-bhantö bhayö, kora bhoono igho hobharë,
         kasi abhandë bhaakwa. 7 Ghwiki akabhooshokera na Yaakobho, kora na abhatomwa bhonswe igho. 8 Ko okomarërrya, akambooshokera öni wonswe, nkabha kya ömöntö ono aibhööywë, ataraahika.
         9 Öni tondengʼaani na abhatomwa abhandë bhonswe igho hë. Tiningʼarëëyi okobherekerwa
         omotomwa hë, ko bhoora naanyankëri abhakumya abha Waryobha. 10 Kasi bhono ndëngë bhoono igho, n-ko okoghera ukwa örööbhö urwa Waryobha. Örööbhö urwaye
         ruyö ku-öni, te-rwa bhosa hë, ko bhoora rwaaghera naakora emeremo okokera abhandë
         bhonswe igho, te-ko obhotoro ubhwane umwene hë, kasi nö-rööbhö urwa Waryobha ruyö
         rörëngë hamwë na öni. 11 Mbe, nokaanyoora igha nö-öni, handë igha na-bhatomwa abhandë bhayö, amangʼana n-gaaraghaara
         tokoraareka, na ghayö ngo mwaakumya.Ukuryoka ukwa abhaku12 Mbe, nyoore nkoraareka törë igha, Kiristo yaaryökirë ukurwa mo-bhaku, bhoono n-kwakë
         abhandë mö-bhëënyu bhakoghamba igha, ukuryoka ukwa abhaku tekooho hë? 13 Nyoore ukuryoka ukwa abhaku kotaaho, mbe tomanye igha, Kiristo wonswe tiyaaryoka hë.
         14 Ghwiki nyoore Yëësu Kiristo ataaryoka, obhoraarëki ubhwëtö tebhoona ubhwera hë, na
         umukumo ughwënyu n-gwa bhosa, teghoona ubhwera hë. 15 Kora na bhëëtö bhonswe ntoraamaahekane igha, m-baimërërri abharongo abha Waryobha
         törë, ko bhoora tukwimererra igha, Waryobha yaaryökëri Kiristo ukurwa mo-bhaku, hano
         oraanyoore igha m-maheene abhaku tebhakuryoka hë. 16 Nyoore abhaku bhatakuryoka, toghambe igha Kiristo wonswe tiyaaryoka hë! 17 Na nyoore Kiristo ataaryoka, umukumo ughwënyu n-gwa bhosa, temoraatööribhwa ukurwa
         mö-bhëbhë ibhyënyu hë. 18 Mbe, hayö bhoono abhantö bhano bhaakwa bhakumiri Yëësu Kiristo, bhayö mbasira. 19 Ko bhoora igha, nyoore Kiristo nkumwitengʼera törë ko öbhömënyi ubhwa ko-kebhara kono
         ubhwene igho, bhëëtö m-bantö abha ukwabherwa törë, okokera abhantö bhonswe igho.20 Kasi bhoono obhoheene ni-igha, Kiristo yaaryoka ukurwa mo-bhaku, omotangi uwa bhano
         bhaakwa. 21 Momanye igha, ko bhoora uruku rwaareetwa na ömöntö ömwë, ighoigho na ukuryoka ukwa
         abhaku, m-möntö ömwë yaakoreeta. 22 Mbe, ko bhoora abhantö bhonswe igho nkukwa bharë ko bhoora mbaasëmökirë ukurwa ko-Adamu,
         ni-ighoigho, na ko okoghera iya okoghootana na Yëësu Kiristo abhantö bhonswe igho
         mbarekorwa bhabhe abhahöru. 23 Kasi kera ömöntö ko-nkaagha iyaaye, Yëësu Kiristo we omotangi, bhararoobhera-ko abhantö
         abhaaye hano ariisha. 24 Hayö ho umuhiko ughwa ekebhara ghurihika, hano arehaana Taata Waryobha Obhokama ubhwaye.
         Naremohaana hano urinyoora amarrë okosarya öbhötöngi bhwonswe igho, ubhwera bhwonswe
         igho na obhotoro bhwonswe igho. 25 Ko bhoora ni-igha Kiristo atonge okohekera hano aretashera hansë abhabhisa abhaaye
         bhonswe igho.+26 Uruku we umubhisa ono aremarerribhwa ukusikibhwa. 27 Amaandeko Amahörëëru gharaghamba igha, “Waryobha yaamökörrë atashere hansë ëbhëntö
         bhyonswe igho.”+ Kasi hano yaghambwa igha, “Yaamökörrë atashere hansë ëbhëntö bhyonswe igho,” obhoheene
         ni-igha Waryobha taamo hë. Ko bhoora we yaaghera ëbhëntö bhyonswe igho bhetasherwe
         hansë na Yëësu Kiristo. 28 Mbe, hano ëbhëntö bhyonswe igho bheretasherwa hansë, ho na Omoona wonswe ariihoota
         ku ubhwera ubhwa Waryobha ono yaaghërrë akatashera hansë ëbhëntö bhyonswe igho, okore
         Waryobha abhe ömötöngi uwa bhyonswe igho.29 Nyoore ukuryoka kotaaho, abhantö bhano bhakobhatiisibhwa ko okoghera iya abhaku, n-kë
         bhakwesegha? N-kwakë bhakokora igho nyoore ukuryoka kotaaho? 30 Na bhëëtö bho, n-kwakë tukwirekera mu-ribhëri nkaagha syonswe igho? 31 Abhakumya bharikyane, öni nu-ruku nkoghenda narwo nkaagha syonswe igho. Bhuyö m-boheene
         kya bhono ërëngë obhoheene igha nkwikumya ndë ko okoghera iya bhëënyu, ko bhoora mwaghootana
         na Omonene uwëëtö Kiristo Yëësu. 32 Nyoore ubhweseghe ubhwane m-bwa kinyabhantö ubhwene igho, n-kwakë naitaini na sityënyi
         sëmbë Ëfësö?+ N-hoorohooro kë naanyöörrë ko engʼana iyö? Nyoore abhaku bhatakuryoka,“Toraaghere mbe ëbhëntö reero,ko bhoora isho nturikwa.”+33 Mwangarre, motakangʼainwa, “Ishumaasho engogho, nkosarya ërë eteemo iya ömöntö.” 34 Mokore amangʼana kwa bhongʼaini, motakaakora ëbhëbhë, ko bhoora abhantö abhandë tebhamanyirë
         Waryobha hë. Nkoghamba ndë amangʼana ghayö okore mbasöökërri.Ëmëbhërë emehya35 Ömöntö aratora ököbhöörya igha, kana, “Abhaku iyakë bhakuryökibhwa? M-mëbhërë kë bhakuryökibhwa
         naghyo?” 36 Ököbhöörya kya kuyö, n-kwa kekangi! Hano ömöntö yëëmya imbusiro, nda nkukwa ërë kangata
         emanya okomera? 37 Imbusiro yoyonswe igho eno ikwëmibhwa, nekaabha iya engano handë iyëndëyëndë igho,
         tikutuubhana na ömöröngö ughwako hë. 38 Kasi Waryobha nkoghehaana arë ömöbhërë ughwako kya bhono umwene akutuna, kera imbusiro
         na ömöbhërë ughwako.39 Ëmëbhërë ghyonswe igho tighituubhaini hë. Gheeho ëmëbhërë ighya abhantö, ighya sityënyi,
         ighya ibhinyönyi na ighya sinswë. 40 Ghwiki gheeho ëmëbhërë ighya ighörö iyö, na ighya ko-kebhara kono, na ikuughë iya
         ëmëbhërë ighya ighörö iyö, nekeraini na ikuughë iya ko-kebhara kono. 41 Eeho ikuughë iya iryobha na ikuughë iyëndë iya umwëri, na iyëndë iya sinyota, ikuughë
         iya inyota nyabhorebhe nekeraini na ikuughë iya inyota iyëndë.42 Mbe, ni-igho ërë kora ko amangʼana agha ukuryoka ukwa abhaku. Ömöbhërë omosarëku ngwo
         ghokobheekwa, kasi ghuryökibhwa ghono ghotakosareka. 43 Nkobheekwa ghörë ghotaana ubhwera, kasi nkuryökibhwa ghörë ghoona ubhwera. Nkobheekwa
         ghörë ömöbhërë ömötëntëëru, ghuryökibhwa ughwa singuru. 44 Nkobheekwa ghörë ömöbhërë ughwa esemoko, ghuryökibhwa ömöbhërë omohya ghono torehaanwa
         na Umwika Ömöhörëëru. Ko bhoora ghooho ömöbhërë ughwa esemoko, na ömöbhërë omohya
         ghono torehaanwa na Umwika Ömöhörëëru, ghonswe ho ghörë.45 Amaandeko Amahörëëru gharaghamba igha, “Adamu ömöntö uwa mbere, yaabhömbirwë akabha
         na öbhöhöru,”+ kasi Adamu uwa umuhiko we nu-Mwika, ono akohaana abhantö öbhöhöru. 46 Kasi ömöbhërë ghono ghokotangata, tu-ughwa öbhöhöru hë, nu-ghwa esemoko ghoora, bhoono
         ho ghomanya kuusha ghono ghotakukwa. 47 Ömöntö uwa mbere, yaabhömbirwë ukurwa ku-rirobha. Kasi ömöntö uwa kabhërë we mu-ryobha
         yaaruurë. 48 Bhono arë ömöntö uwa ku-rirobha, ni-igho bharë na abha ku-rirobha bhonswe, na kya
         igho arë uwa mu-ryobha, ni-igho bharë na abha mu-ryobha bhonswe. 49 Na kya igho twaabhaayë na ituubho iya Adamu ömöntö uwa ku-rirobha, ni-ighoigho ghwiki
         torebha na ituubho iya Yëësu Kiristo uwa mu-ryobha.50 Abhakumya bharikyane, keno nkobhatëëbhya ni-igha, ömöbhërë ghono ughwa inyama na amaanyinga,
         teghootore ukorya umwandö ughwa Obhokama ubhwa Waryobha, handë obhosarëku okorya umwandö
         ughwa keno ketakosareka.51 Bhoono tigha mbarome ökötwë, te-bhonswe igho turikwa hë, kasi nturisyöribhwa bhonswe
         igho. 52 Engʼana iyö nirikora kamwë igho, engoko etaraatoosha emere, enkaagha iya ukuhuutwa
         ukwa orotera urwa umuhiko. Ko bhoora orotera ndurihuutwa, na abhaku mbariryökibhwa
         bhaana ëmëbhërë gheno ghetakosareka, na bhëëtö bhonswe nturisyöribhwa. 53 Momanye igha, ömöbhërë ughwa okosareka ghono, ni-igha ghusyöribhwi ghuruusibhwi obhosarëku
         ubhwagho. Na ömöbhërë ughwa ukukwa ghono ghusyöribhwi ghuruusibhwi ukukwa ukwagho.
         54 Mbe, ömöbhërë ughwa okosareka ghono, hano ghörëtööribhwa ukwanga okosareka, na ughwa
         ukukwa ghono ghötööribhwi ukwanga ukukwa, hayö bhoono ho erehekerana engʼana eera
         yandëkirwë igha,“Uruku rusikiibhwi, robhaahirwë këmwë.”+55 “Bhoono waruku, obhobhaahi ubhwaho hai bhörë?Obhotoro ubhwaho ubhwa ukunyahaara hai bhörë?”+56 Obhotoro ubhwa ukunyahaara ubhwa uruku, në-bhëbhë, na obhotoro ubhwa ëbhëbhë, na-maraghërryö.
         57 Kasi bhoono ni-igha tukumi Waryobha ono akotohaana obhotoro ubhwa okobhaaha okohetera
         ko-Monene uwëëtö Yëësu Kiristo.58 Mbe, bhoono abhakumya bharikyane abhaghonshe, ni-igha monaghe, motakaasingisa. Möghëndërri
         okokora emeremo ighya Omonene uwëëtö bhököngʼu nkaagha syonswe igho, ko bhoora momanyirë
         igha, emeremo ighyënyu gheno mokokorra Omonene, ti-ghya bhosa hë.
         
            
               	Maaha mo-ketabho ikya Isaaya 53:5-12.

               	Maaha mo-ketabho ikya Zabhuri 16:9-10.

               	Maaha mo-ketabho ikya Zabhuri 110:1.

               	Maaha mo-ketabho ikya Zabhuri 8:6.

               	Sityënyi sëmbë Ëfësö. Ensonga iyaamo ni-igha, abhantö abhabhë bhano bhaamorebherranga okokora emeremo
                     ighya okoraareka Amangʼana Amaiya.

               	Maaha mo-ketabho ikya Isaaya 22:13, 56:12.

               	Maaha mo-ketabho ikya Okosemoka 2:7.

               	Maaha mo-ketabho ikya Isaaya 25:8.

               	Maaha mo-ketabho ikya Hosea 13:14.

Emesorro ighya ökötöörrya abhakumya161 Bhoono ko mangʼana agha okosororra abhahörëëru, mokore kya bhono naaraghërrya amakanisa
         agha Gharatia. 2 Urusikö urwa Jumapiri, kera ömöntö mö-bhëënyu, abheeke eheke iyaaye ko bheno akunyoora,
         okore hano ndiisha, omosorro ghotakaasha okobha-ho. 3 Hano ndiisha iyö, nendehaana abhantö bhano murishaaghora ritashandighi irya okobhakora
         bhamanywe Yërusarëëmu, hano bharihira omosorro ughwënyu. 4 Hano moremaaha igha m-buuya nhinane nabho, nindihinana nabho.Ësëëmyö iya Pauro ukughya Körintö5 Hano ndirwa Makedonia, ho ndeheterrania niishe kö-bhëënyu iyö. 6 Hano ndiisha, hamwë ndetora ukwikara wëënyu hayö nkaagha nke igho, handë enkaagha
         yonswe igho iya embeho, okore monsororre nnyoore obhotoro ubhwa ukughya hano honswe
         igho ndituna ukughya. 7 Tinkutuna igha mmaahane na bhëënyu enkaagha eno urinyoora ndaheta, kasi nkutuna ndë
         igha nnyoore umweya ughwa ukwikara na bhëënyu enkaagha nyabhorebhe, hano Omonene arehansha.8 Kasi nendaaikare Ëfësö hano, okohekera enkaagha iya inyangi iya Pentekosite. 9 Ko bhoora nkomaaha ndë igha, nighörrëywë ikihiita nkore emeremo, nokaanyoora abhabhisa
         bhano bhakondebherra m-baaru.10 Hano Timoteo arihika hayö, muushe kömösërëënia bhuuya, okore atakaabha na entarëki
         yoyonswe eera, ko bhoora nkokora arë emeremo ighya Omonene kya bhono öni wonswe nkoghekora.
         11 Mbe, ömöntö wowonswe igho, atakamosera. Kasi mömötöörri emoke oroghendo urwaye ukuusha
         ku-öni aana omorembe, ko bhoora öni na abhakumya bharikyane nkomoghanya törë.12 Nasaasaama bhököngʼu Apöörö umukumya murikyëtö igha, bhareetane hamwë na abhakumya
         abhandë, kasi umwene takutuna aashe bhoono igho hë. Rono arinyoora umweya, nariisha.Amangʼana agha okoragha13 Mwiraarerrenga, mokarehe kora monaghe bhököngʼu ku-mukumo ughwënyu. 14 Mobhenga na righonshe ko amangʼana aghëënyu ghonswe igho, ghano mokokora.15 Abhakumya bharikyane, mmomanyirë bhuuya igha, abhantö abha wa Sitefana Akaaya hayö,
         mbo bhaarë abha mbere ukukumya. Bhairuusya ukutighinkanera abhahörëëru. Bhoono bhamurë
         ndabhasaasaama igha, 16 mwighwerenga abhantö kya bhayö, na abhandë bhano bhaana omotono ughwa okokora hamwë
         nabho emeremo.17 Naashömëëywë hano Sitefana hamwë na Foritunato bhaana Akaiko bhaahikirë hano. Naashömëëywë
         ko bhoora mbaangʼaayë ëbhëntö bheno mokaangʼaayë, bheno naarë nabhyo obhohabhë. 18 Nkoghamba ndë igho, ko bhoora bhaghërrë nkasambaaroka mo-nkoro iyaane, ndamanya na
         bhëënyu bhonswe mosambaarokire mo-senkoro isyënyu. Mbe, abhantö kya bhayö mobhasërëëninga.19 Abhantö abha amakanisa agha Asia Enke, bharabhakëërya. Akiira na Purisika, na abhakumya
         bhano bhakosaasaamera waabho hayö, bharabhakëërya bhököngʼu ku iriina irya Omonene
         wëëtö Yëësu Kiristo. 20 Abhakumya bhonswe igho bharabhakëërya. Mokeerani ku ukwibhaarana ököhörëëru.21 Amakëërërryö ghano, nö-öni Pauro ngandëkirë, ku umwandeko ughwane öni umwene. 22 Ömöntö wowonswe ono atahanshirë Omonene Yëësu Kiristo, aihiimwe. Maranata!+23 Örööbhö urwa Omonene uwëëtö Yëësu Kiristo, robhe hamwë na bhëënyu. 24 Righonshe iryane rebhe hamwë na bhëënyu kö bhömwë bhono toonabho ku-Kiristo Yëësu.
         
            
               	Maranata. Ensonga iyaamo ni-igha, Omonene nshö.

Amakëërërryö11 Ritashandighi reno nö-öni Pauro ndyandëkirë. Öni no-motomwa uwa Kiristo Yëësu ndë,
         ku righonshe irya Waryobha. Öni na umukumya murikyane Timoteo, torabhakëërya bhëënyu
         bhano mörëngë mo-kanisa iya Waryobha eno ërëngë mu-mughi ughwa Körintö. M-bëënyu tökökëërya,
         hamwë na abhahörëëru abha Waryobha bhonswe igho, bhano bharëngë mo-mokowa ughwa Akaaya.2 Örööbhö na omorembe ukurwa ku-Waryobha Taata uwëëtö, na ko-Monene uwëëtö Yëësu Kiristo,
         bhebhe hamwë na bhëënyu.Waryobha nköröörësya arë ömöntö mu-nyanko3 Akumibhwi Waryobha, Suwaabho Omonene uwëëtö Yëësu Kiristo, Taata nyamaabhë, Waryobha
         ono aköröörësya ko amangʼana ghonswe igho. 4 We akötöghösörrya mu-nyanko iyëëtö yonswe igho, okore na bhëëtö bhonswe töghösörri
         abhandë bhano bharëngë mu-nyaanyi yoyonswe eera, kya bhono bhëëtö tököghösörribhwa
         na Waryobha. 5 Mbe, kya bhono tukunyoora inyanko insharu ko okoghera iya Yëësu Kiristo, ni-ighoigho
         Waryobha arëtöghösörrya bhököngʼu okohetera ku-Yëësu Kiristo. 6 Nokaanyoora toranyanka, kasi n-ko okoghera iya ököröörësibhwa ukwënyu na ököhönibhwa
         ukwënyu. Ghwiki igha, hano twaghösörribhwa, na bhëënyu bhonswe nköghösörribhwa mörë.
         Ököröörësibhwa kuyö, nko koraaghere möghömërri inyanko kya eeraeera na bhëëtö bhonswe
         tukunyoora. 7 Toona ubhweseghe bhököngʼu kö-bhëënyu, ko bhoora tomanyirë igha, ko bhono mukunyanka
         kya bhëëtö, ni-ighoigho kora mörëröörësibhwa kya bhëëtö.8 Keno tukutuna abhakumya bharikyëtö, ni-igha momanye inyaanyi eno twaanyöörrë mo-mokowa
         ughwa Asia Enke. Twaanyöörrë inyaanyi indito eno yaatökërrë, kora ntwaakanyanga igha,
         ntokaakuurë. 9 Obhoheene ntwaarenga kya abhantö bhano bhaabhotorrwa ikiina igha bhakwe. Engʼana iyö
         yaaikörrë, okore totakaisegha singuru isyëtö, kasi tweseghe Waryobha ono akuryökya
         abhaku. 10 Waryobha uyö, we yaatöhönia, tokahona rwa ukwaghura, kora naraaghëndërri ökötöhönia.
         Bhëëtö we tukwitengʼera igha, ni-igho araakorenga nkaagha syonswe igho. 11 Kora bhëënyu nkötötöörrya mörë okotosabhera ku-Waryobha. Waryobha nkwighwa arë amasabhi
         aghëënyu, kora nkotongʼoora arë. Ku bhuyö abhantö abhaaru mbaraamukumi ko okoghera
         iya örööbhö urwaye kö-bhëëtö.Pauro arakubhya oroghendo urwa ukughya Körintö12 Mbe, ikibhuno keno kekoghera toraikumya, ni-igha, amaitegherro aghëëtö nkutwimererra
         gharë igha, eteemo iyëëtö m-buuya ërë ko-kebhara kono, ekenene n-ku ubhwighwerrani
         ubhwëtö na bhëënyu, ko obhorabhu na obhoheene bhono bhukurwa ku-Waryobha. Tetwakörrë
         igho ko obhongʼaini ubhwa ko-kebhara kono, kasi nö-rööbhö urwa Waryobha, ndwo rwaaghërrë
         tokakora ghayö. 13 Tetokobhandekera amangʼana ghano gharaabhataami okomanyërrya, kasi mmoraaghasome moghamanyërri.
         Neena ubhweseghe igha, moraamanyërri bhuuya amangʼana ghayö, 14 nokaanyoora igha, bhoono igho, amangʼana te-ghonswe igho momanyirë hë. Kasi nkwitengʼera
         ndë igha moremanya bhuuya igha, bhëëtö mbo esemoko iya ukwikumya ukwënyu, kya bhono
         bhëënyu bhonswe mörëngë esemoko, iya ukwikumya ukwëtö, urusikö roora Omonene Yëësu
         Kiristo arikyora.15 Naarenga na obhoheene ubhwa amangʼana ghayö, kiyö nkyo kyaaghërrë nkatuna igha niishe
         kö-bhëënyu ekembere, okore munyoore umweya ughwa okomaahana na bhëëtö harë kabhërë.
         16 Naatunanga nhetere kö-bhëënyu hayö, enkaagha iya ukughya Makedonia, mmare nkyore kö-bhëënyu
         hayö, okore nnyoore omosorro kö-bhëënyu ughwa ukunhira Yudea. 17 Hano naakubhiri ësëëmyö iyaane iya ukuusha kö-bhëënyu, tenaakörrë igho ntaitëghërrëëyë
         igha, n-kë nkokora hë. Motakaakanya igha, naakubhiri oroghendo ruyö, ko okohansha
         ukwane öni umwene, igha nikërri engʼana igha “Yëë,” ghwiki nteme hayö nange igha “A
         a.”18 Kasi ko bhono Waryobha arëngë uwa obhoheene, amangʼana ghano twaabhatëëbhëri, teghaarenga
         agha ömöntö ukwikërrya igha “Yëë,” ghwiki atema hayö aanga igha “A a.” 19 Nkoghamba ndë igho, ko bhoora Yëësu Kiristo, Omoona uwa Waryobha,+ ono öni, Siriwano, na Timoteo tokoraareka kö-bhëënyu, tiyaarenga ömöntö uwa ukwishooghania
         amangʼana agha ukwikërrya igha, “Yëë,” ghwiki ateme hayö ange igha, “A a.” Kasi ku-uyö,
         nkaagha sonswe igho ni-igha, “Yëë.” 20 Ni-igho ërë, ko bhoora ghonswe igho ghano Waryobha yaaraghania okohetera ku-Yëësu
         Kiristo, na-agha obhoheene. Kiyö nkyo kekoghera toraghamba “Amina,” ko okoghera iya
         ökötöönia Waryobha. 21 Mbe, Waryobha ono yatwahora, we akotokora toranagha ku-Yëësu Kiristo, bhëëtö hamwë
         na bhëënyu. 22 Waryobha, we yaatomaameka umuhuri ughwaye, kora akatohaana Umwika Ömöhörëëru mo-senkoro
         isyëtö, abhe ekebhete ikya ghonswe igho ghano aretohaana.23 Tenaishirë Körintö iyö, ko bhoora ntatunanga munyahaareke mo-senkoro isyënyu. Ghayö
         nkoghamba no-bhoheene, kora Waryobha wonswe namanyirë igha, no-bhoheene nkobhatëëbhya.
         24 Ti-igha nkobhaaha törë umukumo ughwënyu, kasi bhëëtö na-bhaköri abha emeremo hamwë
         na bhëënyu, ko okoghera iya ukushomerwa ukwënyu, ko bhoora umukumo ughwënyu ghwanagha.

21 Mbe, ku bhuyö nkamaaha igha, m-buuya ntakaasha kö-bhëënyu, okore ntakaaghera mobhaabhayere
         ghwiki. 2 Naarööshë igha ebhe igho, ko bhoora igha, hano ndaghere mobhaabhayere, taaho ömöntö
         ono araaghere öni nshomerwe hë, bhëënyu m-bëënyu abha okoghera öni nshomerwe, kasi
         bhoono noraanyoore momarrë okobhaabhayera mo-senkoro isyënyu. 3 Kiyö nkyo kyaaghërrë nkabhandekera igha, tiniishe hë, okore enkoro iyaane, etakaabhaabhayera
         ko okoghera iya abhantö bhano nkwesegha igha, bhakaaghërrë nshomerwe. Nemanyirë igha,
         öni hano nashomerwa, na bhëënyu bhonswe nkushomerwa mörë. 4 Naabhandëkëëyë ritashandighi reera ko okoghera ukwa inyanko na inyaanyi indito iya
         amaisöri amaaru këmwë eno naarë nayo mo-nkoro iyaane. Keno naatunanga, ti-igha mobhaabhayere
         mo-senkoro isyënyu hë, kasi naatunanga momanye kya bhono mbahanshirë bhököngʼu.Ukwabhera omosarya5 Mbe, ömöntö ono yaaghera murikyaye akabhaabhayera, tö-öni umwene yaaghera mbabhayere
         hë, kasi yaaghera na bhëënyu bhonswe igho, mobhaabhayere. Kasi bhoono, tinkutuna igha,
         naaruhi amangʼana hë. 6 Ubhushibhu bhono ömöntö uyö yaanyoora ukurwa kö-bhëënyu abhantö abhaaru, mbwisirë.
         7 Bhoono ömöntö uyö, ni-igha mumwabhere, kora mömöröörësinga, okore atakaabhaabhayera
         bhököngʼu, kora aheteerani. 8 Ndabhasaasaama igha, momokore amanye igha mmomohanshirë. 9 Engʼana iyëndë eno yaaghërrë nkabhandekera ritashandighi reera, ni-iya okomaaha nyoore
         mmunyighwera ko amangʼana ghonswe igho. 10 Ömöntö wowonswe igho ono bhëënyu mukwabhera, öni wonswe marrë kumwabhera. Engʼana
         yoyonswe igho eno yaare-ho iya ukwabherwa ömöntö, iyö nabhëëyë mbere iya Yëësu Kiristo
         ko okoghera iya bhëënyu, 11 okore Oghosambwa+ ghotakaatobhaaha, ko bhoora obhongʼaini ubhwagho, ntobhomanyirë.Pauro mu-mughi ghono ghokobherekerwa igha Tiroa12 Mbe, hano naahikirë Tiroa okoraareka Amangʼana Amaiya agha Yëësu Kiristo, naanyöörrë
         Omonene amarrë okonkorra-ho umweya ughwa okokorra-ho emeremo. 13 Kasi öni tenaighuurë bhuuya mo-nkoro iyaane hë, ko bhoora ntanyöörrë-ho Tiito, umukumya
         murikyane. Ku bhuyö nkaragha abhantö abha Tiroa hayö, nkatanora, ukughya Makedonia.Obhobhaahi okohetera obhotoro ubhwa Yëësu Kiristo14 Kasi tukumi Waryobha ono aköghëndërrya okototangata senkaagha syonswe igho ku ukushengera
         obhobhaahi ubhwa Yëësu Kiristo. Waryobha nkoghera arë abhantö ahasë honswe igho, bhamanya
         Yëësu Kiristo okohetera kö-bhëëtö, nkobha ërë kya ukurumbaasa ukwa ikirumba ikiiya.
         15 Ni-igho ërë ko bhoora bhëëtö ni-kirumba ikiiya ikya Yëësu Kiristo ku-Waryobha, ko-bhantö
         bhano bhakötööribhwa, na ko bhano bhakusira. 16 Ko bhano bhakusira, bhëëtö ni-kirumba ikya uruku keno kekoreeta uruku. Kasi ko bhano
         bhaköhönibhwa, bhëëtö ni-kirumba ikiiya, ikya öbhöhöru keno kekoreeta öbhöhöru. Bhoono
         nawë akotora okokora emeremo kya ghiyö? 17 Bhëëtö tëtörëngë kya abhantö abhandë abhaaru bhano bhakokorra ibhyashara engʼana iya
         Waryobha, okore bhanyoore ehoorohooro. Kasi bhëëtö, ntwaatomwa na Waryobha, ku bhuyö
         bhëëtö ko obhotoro ubhwa Yëësu Kiristo, nkoraareka törë engʼana iya Waryobha kwa ubhwihöötu
         tomanyirë igha, Waryobha nkotomaaha arë.

Abhaköri abha emeremo abha Imuuma Eehya31 Kanaa, nkokanya mörë igha nkusimya törë ghwiki ukwikumya kö-bhëënyu? Bhëëtö tëtörëngë
         kya abhantö abhandë, igha toratuna ritashandighi irya ukwiyörökya kö-bhëënyu, handë
         irya ukurwa kö-bhëënyu. 2 Ko bhoora bhëënyu, m-bëënyu ritashandighi iryëtö, reno ryandëkirwë mo-senkoro isyëtö,
         reno remanyekaini, kora nkosomwa rërë na abhantö bhonswe igho. 3 Nkomaahekana mörë bhuuya igha, bhëënyu n-kya ritashandighi irya Yëësu Kiristo mörë,
         reno rikwörökya emeremo gheno twaakora kö-bhëënyu. Ritashandighi riyö, tiryandekwa
         na ubhwino hë, kasi ndyandekwa na Umwika uwa Waryobha ömöhöru. Kora tëmörëngë kya
         ritashandighi reno ryandekwa ko-bhebhaau ibhya amaghena,+ kasi mo-senkoro isya abhantö.4 Nkoghamba törë amangʼana ghayö, ko bhoora toona ubhweseghe ku-Waryobha okohetera ku-Yëësu
         Kiristo. 5 Tërëngë igha nkokanya törë igha, kyokyonswe keno tokokora, n-ko obhotoro ubhwëtö abheene,
         a a, n-ko obhotoro ubhwa Waryobha. 6 Uyö, we yaatokora tobhe abhaköri abha emeremo abha Imuuma+ Eehya, eno ikurwa ku-Mwika uwa Waryobha. Imuuma iyö, tërëngë igha na-maraghërryö
         ghano ghaandekwa hë, ko bhoora amaraghërryö ghano ghaandekwa, gho nu-ruku ghakoreeta,
         kasi Umwika uwa Waryobha, we nö-bhöhöru akoreeta.Ubhuhika ubhwa Imuuma Eehya7 Amaraghërryö ngaatöörrwë-ho ku ukwandekwa ko-sembaau isya amaghena. Nokaanyoora ngaamarrë
         ghakareeta uruku, kasi ubhuhika ubhwako, m-bonene bhököngʼu bhwaarë, kora Abhaisiraëri
         tebhaatörrë okomaaherra ubhusyö ubhwa Mosa,+ ko okoghera iya emerengaari ighya-ko. Emerengaari ghiyö, n-gya ibhagha ike igho ghyaarë.
         Mbe, hano okomaaha igha emeremo ighya keera kyaarëëtirë uruku, nkyaarenga na emerengaari
         ëmërörö bhököngʼu, 8 bhoono momanye igha, emeremo ighya Umwika uwa Waryobha, ngeraabhe na ubhuhika obhonene
         bhököngʼu. 9 Hano okomaaha igha, omoremo ughwa okobhotorra abhantö ikiina ngoona ubhuhika ubhwako,
         bhoono n-kwakë omoremo ghono ghokoghera abhantö bharakorwa okobha abha heene ku-Waryobha,
         ghwange okobha na ubhuhika obhonene bhököngʼu? 10 Ku bhuyö tomanye igha, ubhuhika ubhwa Imuuma iya Kare, m-bukwerranu ko okoghera iya
         ubhuhika ubhurito bhököngʼu ubhwa Imuuma Eehya bhono bhooho bhoono igho. 11 Hano okomaaha igha keera kyaarë ikya enkaagha nke igho, nkyaarë na ubhuhika, ku bhuyö
         ikya senkaagha syonswe igho, nkeena ubhuhika obhonene bhököngʼu.12 Nkoghamba törë ko bhokarë, ko okoghera iya ubhweseghe bhuyö toonabho. 13 Bhëëtö tetonga kya Mosa, ono yaakundikiryanga ubhusyö ubhwaye na ikikundikiryö, okore
         Abhaisiraëri bhatakaamaaha emerengaari gheno ghyaarë ku-bhusyö ubhwaye, kya igho ghyaahwererranga.
         14 Sehakëri isya Abhaisiraëri, ni-ndito syaarë. Ko bhoora igha, kora bhoono igho, hano
         Imuuma iya Kare yasomwa, ikikundikiryö keerakeera, nkobhakundikirya kërë. Ikikundikiryö
         kiyö, tikikuruusibhwa-ko hë, ko bhoora nkuruusibhwa-ko kërë hano ömöntö yaabha na
         öbhömwë na Yëësu Kiristo. 15 M-maheene igha, kora nanyabhoono hano ebhetabho ibhya Mosa bhyasomwa, ikikundikiryö
         kiyö, nkukundikirya kërë sehakëri isyabho, bhanga okomanyërrya. 16 Kasi enkaagha yoyonswe igho eno ömöntö araakumi Omonene, ikikundikiryö kiyö nkuruusibhwa-ko
         kërë. 17 Mbe, Omonene we Umwika. Ahasë hano Umwika uwa Omonene arë, hayö ho öbhötöönööni bhörë.
         18 Bhëëtö bhonswe igho bhano totakundikiiyi ubhusyö, m-bëëtö emerengaari ighya Omonene
         ghekohetera-mo kya ikyowa. Omonene ono ërëngë igha we Umwika, nkutusyörya arë, tutuubhane
         nawe, ukurwa ko-merengaari okohekera ko-merengaari ëmërörö bhököngʼu.

Öbhöbhömbi na öbhötëntëëru ubhwa ëbhëntö41 Mbe, ko bhono Waryobha atohaayë emeremo gheno ku ikyabhera ikyaye, titukukwa omotwe
         hë. 2 Bhëëtö twanga amangʼana agha ubhubhise na agha sënsöni, kora tetokokora amangʼana
         agha öbhöngënërrya, handë ukwishooghania engʼana iya Waryobha na obhorongo. Kasi keno
         tokokora, no-koraareka obhoheene harabhurabhu igho, okore abhantö bhonswe igho, bhatomanye
         mo-maitegherro aghaabho igha, na-bhantö abha heene törë ku-Waryobha. 3 Mbe, hano oraanyoore igha, Amangʼana Amaiya ghano tokoraareka ngakundikiiyi ikikundikiryö,
         ngakundikiiyi ko bhano bhakusira. 4 Amangʼana Amaiya teghakomanyekana ko-bhantö bhayö, ko bhoora Oghosambwa, oghokama
         ughwa ekebhara keno, ghoroghaini emetwe ighya abhantö bhano bhatakukumya. Nkyo kekoghera
         bhatakomaaha obhorabhu ubhwa Amangʼana Amaiya agha emerengaari ighya Yëësu Kiristo,
         uyö we ituubho iya Waryobha. 5 Bhëëtö ta-mangʼana aghëëtö tokoraareka hë, kasi na-agha Yëësu Kiristo igha m-Monene,
         na bhëëtö na-bhaköri abha emeremo abhëënyu törë, ko okoghera iya Yëësu Kiristo. 6 Waryobha ono yaaghambirë igha, “Obhorabhu bhömërëki ukurwa mu-kisuntë,”+ we uyöuyö akömërëkya mo-senkoro isyëtö, okore atohaane obhorabhu ubhwa obhomanyi
         ubhwa emerengaari ighya Waryobha gheno ghëkömërëkya ku-bhusyö ubhwa Yëësu Kiristo.7 Bhëëtö bhano toona emongo iyö, ntonga kya ëbhëntö bheno bhyaabhombwa ukurwa ku-rirobha.
         Ku bhuyö emanyekane igha, obhotoro ubhwa ököröghöörya bhono toonabho, nku-Waryobha
         bhukurwa, tu-bhwëtö hë. 8 Nkunyanka törë kera ahasë, kasi tetokokerwa hë. Torahaha, kasi titukukwa emetwe hë.
         9 Nkoteeswa törë, kasi Waryobha hamwë arë na bhëëtö. Nkotemwa törë hansë, kasi titukusikibhwa
         hë. 10 Bhëëtö nkaagha syonswe igho, mu-nyanko iya ukwitwa törë, kya bhono Yëësu yaaitirwë,
         okore öbhöhöru ubhwa Yëësu bhwonswe, bhomaahekane kö-mëbhërë ighyëtö. 11 Ku bhuyö bhëëtö bhano tokeheeshera, nkoghenda törë na uruku nkaagha syonswe igho ko
         okoghera iya Yëësu Kiristo, okore öbhöhöru ubhwa Yëësu Kiristo bhomaahekane kö-mëbhërë
         ighyëtö gheno ghikukwa. 12 Mbe, bhoono ni-igha, bhëëtö nkoghenda törë na uruku, kasi bhëënyu, nö-bhöhöru mukunyoora.13 Amaandeko Amahörëëru gharaghamba igha, “Naakumiri, nkyo kyaaghërrë nkaraareka.”+ Na bhëëtö bhonswe nkukumya törë, nkyo kekoghera toraraareka. 14 Nkoghamba törë igho, ko bhoora ntomanyirë igha, Waryobha ono yaaryökya Omonene uwëëtö
         Yëësu Kiristo, na bhëëtö bhonswe narituryökya ighoigho, bhëëtö na bhëënyu bhonswe
         igho, naretokora tobhe hamwë na Yëësu Kiristo mbere iya Waryobha. 15 Inyanko yonswe igho eno tukunyoora, n-ko okoghera iya bhëënyu, okore örööbhö urwa
         Waryobha, rwaruhe na okohekeera abhantö abhaaru, kora abhantö bhayö bhakumi bhököngʼu
         Waryobha na ökömötöönia.Ubhuhika ubhwa amakora ghonswe igho16 Mbe, kiyö nkyo kekoghera totakukwa emetwe, nokaanyoora ëmëbhërë ighyëtö gheno nkughunda
         ghërë, kasi senkoro isyëtö, nkokorwa sërë bhohya sinsikö syonswe igho. 17 Nkoghamba ndë igho, ko bhoora igha, inyanko iyëëtö ëhöhö eno, iya ribhagha ike igho,
         nkotoreetera ërë ubhuhika obhonene bhököngʼu ubhwa amakora ghonswe igho. 18 Ku bhuyö, totakaamaaherra ëbhëntö bheno bhekomaahekana ko-maiso, kasi tomaaherre bheno
         bhetakomaahekana. Bheno bhekomaahekana, m-bya ibhagha ike igho, kasi bheno bhetakomaahekana,
         m-bya amakora ghonswe igho.

51 Ëmëbhërë ighyëtö gheno too-mo ko-kebhara hano, n-kya ibhighutu. Bhëëtö ntomanyirë
         igha, hano ibhighutu bhiyö bheresareka, Waryobha naretohaana sinyumba seno sërëngë
         mu-ryobha, isya amakora ghonswe igho, seno setakohaghaashwa na ömöntö. 2 Ko bhoora mu-bhighutu ibhyëtö bhiyö ibhya ko-kebhara kono, nkunyanka törë, ku bhuyö
         nkwighomba törë tohaanwe sinyumba seehya isya mu-ryobha, kuyö, nko ukwibhöhibhwa ëmëbhërë
         emehya. 3 Hano turibhohibhwa ëmëbhërë emehya ghiyö, tetorebha kengʼaabhi hë. 4 Ku bhuyö ni-igha, enkaagha eno tökërëngë mu-bhighutu ibhyëtö bheno, nkunyanka törë
         ko bhono amangʼana m-maaru tokoghania. Tërëngë igha bhoono hayö nkutuna törë turuusibhwi
         ëmëbhërë gheno ghikukwa, kasi keno tukutuna, nö-kötööribhwa ëmëbhërë gheno ghetakukwa,
         okore ëmëbhërë gheno ghikukwa, ghemerwe na ëmëbhërë gheno ghetakukwa. 5 Waryobha we yaatösëëmya ko okoghera iya amangʼana ghayöghayö, kora we yaatohaana Umwika
         uwaaye, okore abhe ekebhete ikya ukwörökya igha, keno yaaraghania, nkerebha.6 Ku bhuyö enkaagha yoyonswe igho ntoona ubhweseghe, kora ntomanyirë igha, hano tokeena
         ëmëbhërë gheno, n-hare törë na Omonene. 7 Okomenya ukwëtö ko-kebhara kono, te-ko okoghera iya okomaaha amangʼana na amaiso,
         kasi n-ku ukwitengʼera Waryobha. 8 M-maheene igha, ntoona ubhweseghe obhonene, kora nkomaaha törë igha, nyakara tohaaterane
         na ëmëbhërë gheno, toghende okomenya hamwë na Omonene. 9 Ntokaabha na ëmëbhërë gheno, handë igha ntokaamenya hamwë na Omonene, kasi keno tokokora
         no-motono okore ashomerwe. 10 Ko bhoora bhëëtö bhonswe igho, nturimerra mbere iya ikitumbë ikya Yëësu Kiristo ikya
         okobhotorra ibhiina, okore kera ömöntö, ahakwe ko okorengʼaana na amangʼana ghano
         yaakora, ko-kebhara kono, nyoore m-maiya handë igha m-maghogho.Ukwighwerrania abhantö11 Ntomanyirë ubhuuya ubhwa okosooka Omonene Waryobha. Ku bhuyö nkokora törë omotono
         ughwa ukuruta abhantö, okore bhasooke Waryobha. Waryobha natomanyirë bhuuya kya igho
         törë. Öni nkwitengʼera ndë igha, bhëënyu bhonswe, mmotomanyirë bhuuya mo-maitegherro
         aghëënyu. 12 Ti-igha nkutuna törë ghwiki ukwihanshania kö-bhëënyu, kasi nkutuna törë tobhahaane
         umweya ughwa ukwihasha ko okoghera iya bhëëtö. Toratuna mobhe na obhotoro ubhwa okohonshora
         abhantö bhano bhakwihashera amangʼana ghano ghakomaahekana, kasi te-ghaara gharëngë
         mo-senkoro isyabho hë. 13 Mbe, nyoore nkomaahekana törë igha m-bashuuru törë, ubhushuuru bhuyö, n-ko okoghera
         iya Waryobha. Kasi nyoore nkomaahekana törë igha sehakëri isyëtö m-buuya sërë, iyö
         n-ko okoghera iya bhëënyu. 14 Righonshe irya Yëësu Kiristo, nkototangata rërë, ko bhoora ntomanyirë igha, ömöntö
         ömwë yaakuurë ko okoghera iya abhantö bhonswe igho, ensonga yaamo ni-igha, abhantö
         bhonswe igho mbaakuurë. 15 Yëësu Kiristo yaakuurë ko okoghera iya abhantö bhonswe igho, okore abhantö abha öbhömënyi
         obhohya, bhatakaabha na öbhömënyi ko okoghera iyaabho abheene, kasi bhobhe ko okoghera
         iya ono yaakuurë akaryoka ko okoghera iyaabho.16 Ku bhuyö ukusimirya bhoono igho, tetokorengʼaania ubhwera ubhwa ömöntö ko amangʼana
         agha kinyabhantö, nokaanyoora ekembere ntwaarengʼaaninga kora Yëësu Kiristo ko amangʼana
         agha kinyabhantö. Kasi bhoono igho, ti-igho tokokora hë. 17 Hano ömöntö yaabha na öbhömwë na Yëësu Kiristo, nkobha arë ömöntö omohya,+ amangʼana agha kare ghaaheta, bhoono na-mangʼana amahya ghaaho. 18 Mbe, ghonswe igho ghayö, nku-Waryobha ghakurwa, ko bhoora we yaatoma Yëësu Kiristo,
         okore atwighwerrani na Waryobha umwene.+ Na bhëëtö bhonswe atohaayë emeremo ighya okoraareka engʼana, okore abhantö bhaighwerrane
         na Waryobha. 19 Nkwo okoghamba igha, Waryobha yaaighwerranianga abhantö nawe, ko okohetera ku-Yëësu
         Kiristo, atakobhabharra obhosarya ubhwabho. Kora ghwiki atohaayë emeremo ighya okoraareka
         amangʼana ghayö agha ubhwighwerrani.20 Mbe, bhoono Yëësu Kiristo atötömirë tokore emeremo ighyaye, nërëngë igha, Waryobha
         ko okohetera amangʼana ghano tokoghamba, nkokangʼasërrya arë igha, abhantö bhaighwerrane
         nawe. Kiyö nkyo kekoghera torabhasabha ku ukwimererra amangʼana agha Yëësu Kiristo
         igha, mwighwerrane na Waryobha. 21 Yëësu Kiristo të-mököri uwa ëbhëbhë yaarë hë, kasi Waryobha yaamobharëëyë ëbhëbhë
         ibhyëtö bhyonswe igho, okore bhëëtö tobhe abhantö abha heene ku-Waryobha ko okohetera
         ku-uyö.
         
            
               	Maaha mo-ketabho ikya Abhagharatia 6:15.

               	Maaha mo-ketabho ikya Abharuumi 5:10.

61 Mbe, ko bhono tokokora emeremo hamwë na Waryobha, ku bhuyö nkobhasaasaama törë igha,
         örööbhö urwa Waryobha rono mwanyoora, rotakaaheta bhosa. 2 Ngambirë igho ko bhoora, Waryobha nkoghamba arë mo-Maandeko Amahörëëru igha,“Naakwighwërëëyë ko-nkaagha inshiiya,naakötöörri ku-rusikö urwa ökötööribhwa.”+Itegherra mbe wighwe igha, eno yo enkaagha inshiiya, kora ndwo urusikö urwa ökötööribhwa.Ököghömërrya ko-meremo ighya Waryobha3 Tetokokorra ömöntö wowonswe igho engʼana yoyonswe iya ukumutimba, okore emeremo ighyëtö,
         ghetakaaghambwa bhoghogho. 4 Kasi nkwörökya törë abhantö ko amangʼana ghonswe igho igha, bhëëtö, m-baköri abha
         emeremo abha Waryobha törë. Nkokora törë igho, kö ököghömërrya bhököngʼu, amateeso
         na inyaanyi, na amangʼana amaköngʼu. 5 Bhëëtö nkotemwa törë, nkobhohwa törë mo-kebhohe, nkokorrwa törë riihë, toona inyanko
         iya emeremo ëmëköngʼu, umweko, kora titukunyoora tero hë. 6 Bhëëtö m-bantö abha heene törë, m-bamanyi abha amangʼana törë, m-baghömërrya törë,
         kora m-basërëënia törë. Nkokora törë amangʼana ghayö, ko okotangatwa na Umwika Ömöhörëëru,
         na righonshe reno retaana ubhwiköri, 7 na ko okoraareka engʼana iya obhoheene. Nkokora törë amangʼana ghayö, ko obhotoro
         ubhwa Waryobha, ko okohetera ku-bhyöghë ibhyëtö ibhya obhoheene, ibhya okorekera na
         ibhya ukwikengerrya. 8 Bhëëtö twamara ukwiruusya igha, abhantö mbakaatosooka, handë bhatosere, mbakaatoghamba
         bhuuya, handë bhatoghambe bhoghogho, te-ngʼana hë. Nkomaahekana törë igha m-barongo
         törë, kasi no-bhoheene tokoghamba. 9 Ntörëngë kya bhano bhatamanyekaini, kasi ntomanyekaini bhököngʼu. Nkoghendania törë
         na uruku, kasi m-bahöru törë. Nkotemwa törë, kasi tetoraakwa hë. 10 Ntörëngë kya abhantö bhano bhabhaabhayëëyë, kasi nkushomerwa törë sinsikö syonswe
         igho. Ntonga kya abhatöbhu, kasi m-baaru tukwamëhya. Ntörëngë kya bhano totaana ëkëntö,
         kasi ëbhëntö bhyonswe igho, ntoonabhyo.11 Bhare Abhakörintö, tobharaghërrëëyi bhuuya, ku righonshe rinene, kora tetobhabhisirë
         ngʼana hë. 12 Righonshe iryëtö kö-bhëënyu, terekorebherrwa hë. Kasi bhëënyu, m-bëënyu mwaarebherra
         righonshe iryënyu kö-bhëëtö. 13 Bhoono nkushumaasha ndë na bhëënyu kya ono nkushumaasha na abhaana abhaane, ndabhatëëbhya
         igha, mobhe na righonshe rinene kö-bhëëtö, kya bhono bhëëtö toona righonshe rinene
         kö-bhëënyu.Okoghootana na abhantö bhano bhatarëngë abhakumya14 Motakaaghootana na abhantö bhano bhatarëngë abhakumya. Mwaakarööshë igha, obhoheene
         na öbhötëëyu bherarengerrania? Handë obhorabhu na ikisuntë bheraikarana hamwë? 15 Ghwiki m-bwighwerrani kë bhooho, ku-Kiristo na Bheriari?+ M-bömwë kë bhooho ku umukumya na ono atakukumya? 16 M-borengerrania kë bhooho, inyumba iya Waryobha+ na ëbhëtöndö? Bhëëtö mbo inyumba iya Waryobha ömöhöru!+ N-kya bhoora Waryobha yaaghambirë igha,“Nendaabhenga ghatë iyaabho, ndaghenda hamwë nabho.Nendaabhe Waryobha uwaabho, na abheene bhonswe mbaraabhe abhantö abhaane.”+17 Ku bhuyö Omonene Waryobha yaaghambirë igha,“Murwe mo-bhantö bhayö, mwitashe hare nabho.Motakaakunia ëkëntö ikinyanku,hayö bhoono ho ndaabhasërëëni.+18 Kora nendaabhe Suwëënyu,na bhëënyu moraabhe abhaana abhaane, abha ikishaasha na abha ekekari.Ni-igho Omonene Waryobha uwa obhotoro bhwonswe igho akoghamba.”+
            
               	Maaha mo-ketabho ikya Isaaya 49:8.

               	Bheriari. Ensonga iyaamo ni-igha, Oghosambwa. Maaha mo-faharaasa engʼana, Oghosambwa.

               	Inyumba iya Waryobha. Maaha mo-faharaasa.

               	Maaha mo-ketabho ikya 1 Abhakörintö 3:16; Abhaëfësö 2:20-21.

               	Maaha mo-ketabho ikya Amangʼana agha Abharaawi 26:12; Yeremia 32:38; Ezekieri 37:27.

               	Maaha mo-ketabho ikya Isaaya 52:11; Ezekieri 20:34, 41.

               	Maaha mo-ketabho ikya 2 Samwëri 7:14; 1 Amangʼana agha Senkaagha 17:13.

71 Mbe, abhaghonshe abhaane, ko bhono mokomaaha igha m-maaru ghano Waryobha yaatoraghania,
         ku bhuyö ni-igha twisaabhuure, tutighane na ubhunyanku+ bhwonswe igho, ubhwa kinyamöbhërë na kinyamwika. Tobhe abhahörëëru ko-nshera iya
         okosooka Waryobha.Ukushomerwa ukwa Pauro2 Motohaane umweya mo-senkoro isyënyu, ko bhoora titwasarrya ömöntö wowonswe oora hë,
         taaho ono twaanyahaara ko engʼana nyabhorebhe, handë okomongʼaina. 3 Tenkoghamba amangʼana ghayö, ko okobhabhotorra ikiina igha bhëënyu, m-baghogho mörë,
         a a, ko bhoora nengambirë ekembere hayö igha, bhëënyu mmo-senkoro isyëtö mörë, n-hamwë
         törë na bhëënyu nekaabha igha nu-ruku handë öbhöhöru. 4 Neena obhokarë ubhwa ukushumaasha na bhëënyu, kora nkwihasha ndë ko okoghera iya bhëënyu
         ko bhoora möndöörësëri bhököngʼu. Nokaanyoora mu-nyanko törë, kasi bhoono nshömëëywë
         bhököngʼu.5 Kora enkaagha eno twaahikirë Makedonia haara, tetwanyöörrë umweya ughwa ukumuunya
         hë, ntwaarenga na inyanko kera ahasë. Kebhara, n-diihë ryaare-yo, mo-senkoro isyëtö,
         ntwaarenga na entarëki. 6 Kasi Waryobha ömöröörësya uwa bhano bhabhaabhayëëyë, yaatohaayë singuru hano Tiito
         yaaishirë. 7 Ti-igha ntwaashömëëywë ku ukuusha ukwa Tiito ukwene igho, kasi na kya igho mwaamöröörësëri.
         Yaatötëëbhëri kya bhono mukwighomba okommaaha, na kya bhono mokobhaabhayera, na omotono
         ughwënyu ghono moonagho ko okoghera iya öni. Ghayö ngo ghakörrë nshömëëywë bhököngʼu.8 Nokaanyoora ritashandighi iryane ryaaghërrë mokabhaabhayera, kasi tenkomaaha igha,
         m-boghogho naakörrë hë. Eeho enkaagha nyabhorebhe nke igho, eno naaighuurë bhobhogho
         mo-nkoro iyaane igha, ritashandighi riyö, ryaaghërrë mokabhaabhayera, kasi kwa nkaagha
         enke igho. 9 Bhoono nshömëëywë, ti-igha n-ko okoghera iya bhono mwaabhaabhayëëyë, a a, kasi n-ko
         bhono igha, okobhaabhayera ukwënyu, kwaaghërrë mokahongora obhoghogho ubhwënyu. Temwabhaabhayëëyë
         ko okoghera iya ritashandighi reno twaabhandëkëëyë, kasi mwaabhaabhayëëyë ko okoghera
         iya keno Waryobha yaatunanga kebhe. Ku bhuyö bhëëtö, tetwabhanyahaarrë ko enshera
         yoyonswe eera hë 10 Okobhaabhayera kono Waryobha akutuna, n-kono kokoreeta öbhöhöngöri ubhwa ëbhëbhë.
         Okohongora ëbhëbhë kya kuyö, të-këntö ikya ukwighwera obhoghogho hë, ko bhoora nkoreeta
         körë öbhöhönia. Kasi okobhaabhayera ukwa ko-kebhara kono, kuyö nu-ruku kokoreeta.
         11 Maaha! Okobhaabhayera kono kokoreeta keno Waryobha akutuna, kobhahaayë ehoorohooro
         enene. Okobhaabhayera kuyö, köghërrë mobhaayë na omotono ughwa okokora ghano ghakutunwa,
         na ukwikoorerra ko ghano mokokora, igha na-agha obhoheene. Okobhaabhayera kuyö, kobhakörrë
         mörëghirë amangʼana amaghogho, mösöökirë Waryobha, mobhaayë na amaigha agha okommaaha,
         na okomaaha igha, ömöntö uyö yaasarya, arashibhibhwa. Ko amangʼana ghayö ghonswe igho,
         momaahekaini igha, temoona isoro ryoryonswe reera ko amangʼana ghayö.12 Mbe, nokaanyoora igha naabhandëkëëyë ritashandighi reera, kasi tenaandëkirë ko okoghera
         iya oora yaasarri, handë ko okoghera iya oora yaakörëëywë bhoghogho. Kasi naatunanga
         mbahonyorre momaahe bhëënyu abheene kya igho mukwiruusya mbere iya Waryobha, ko okoghera
         iya bhëëtö. 13 Ku bhuyö, möghërrë tushömëëywë. Ghwiki ntwaashömëëywë bhököngʼu, hano twaarööshë Tiito
         ashömëëywë, ko bhoora m-bëënyu mwaaghërrë akashomerwa mo-nkoro iyaaye. 14 Nyoore naaihëëmëëyë Tiito ko engʼana yoyonswe eera ko okoghera iya bhëënyu, temwansöökëri
         hë, kasi kera engʼana eno twaamötëëbhëri ko amangʼana aghëënyu, n-ya heene yaarë.
         Mbe, ku bhuyö ukwiheema ukwëtö ku-Tiito ko okoghera iya bhëënyu, n-kwa heene kwaarë.
         15 Righonshe irya Tiito kö-bhëënyu, ni-nene, ekenene n-hano yaahiita bhono mwaamwighweranga,
         na kya igho mwaamösërëënëri, kwa okoobhoha na ukurighita. 16 Bhoono öni, nshömëëywë, ko bhoora nkobheesegha ko amangʼana ghonswe igho.
         
            
               	Ubhunyanku. Maaha mo-faharaasa engʼana, Ubhwikööni na ubhunyanku.

Ökötöörrya abhantö81 Mbe, bhoono nkutuna törë bhëënyu abhakumya bharikyëtö, momanye örööbhö urwa Waryobha
         rono amakanisa agha Makedonia ghaanyoora. 2 Abhantö bhayö, m-batöbhu bhököngʼu, kora bhaanyoora amashaasho amaköngʼu agha inyanko,
         kasi ukushomerwa kono bhaarë nako, n-konene kwaarë. Kora ukushomerwa kuyö, nkwo kwaaghërrë
         bhakabha abhantö abha ökösërëënia bhököngʼu abhantö. 3 Nkobhaimererra ndë igha, bhaaruusiri ëbhëntö ibhyaru okokera obhotoro ubhwabho bhono
         bhaarë nabho. Kora mbaaruusiri ko okohansha ukwabho abheene. 4 Bhakatosaasaama bhököngʼu igha, abheene bhonswe bhanyoore umweya ughwa okobha mo-bhantö
         bhano bhakötöörrya abhahörëëru abha Yërusarëëmu. 5 Mbaakörrë okokera bhono twaakanyanga igha bhakaakörrë. Ko bhoora mbaaitörrë abheene
         mo-mabhoko agha Omonene ekembere, ho bhaamarrë, bhakaitoora na kö-bhëëtö, kya bhono
         Waryobha akutuna. 6 Ko bhoora Tiito we yaasëmööyë engʼana iyö kö-bhëënyu hayö, ku bhuyö tokamosaasaama
         igha, aashe iyö abhatöörri, momarërri engʼana iya örööbhö iyö. 7 Bhëënyu m-baamë mörë abha bhyonswe igho, m-baamë mörë abha umukumo, obhoraarëki ubhwa
         engʼana, obhomanyi, omotono na righonshe iryënyu kö-bhëëtö, ni-ighoigho tukutuna kora
         igha mobhe abhaamë abha enkoro iya okokora igho.8 Tenkoghamba igho, okore mbahamërri, kasi nkutuna ndë mmaahe nyoore righonshe iryënyu,
         ni-irya obhoheene ko okobhatëëbhya amangʼana agha omotono ughwa abhantö abhandë. 9 Bhëënyu mmomanyirë örööbhö urwa Omonene uwëëtö Yëësu Kiristo igha, nokaanyoora m-mwamë
         yaarë, kasi yaaikërëëyi abhe ömötöbhu ko okoghera iya bhëënyu, okore mwamehe ko okohetera
         kö-öbhötöbhu ubhwaye. 10 Ëkëntö ikiiya keno nkabharaghërrya ko engʼana iyö, ni-igha, omooka ghwahëtirë, kerenga
         haara mwaarë abha mbere, ti-ku ukuruusya ëbhëntö ukwene igho, kasi kora igha, mwaaighombanga
         okokora engʼana iyö. 11 Bhoono ni-igha, momarërri keno mwaasëmööyë okokora kya bhono mwaaighombanga, mokore
         omotono ughwa ukuruusya ëbhëntö ko okorengʼaana na ëbhëntö bheno moonabhyo. 12 Hano wanyoora ömöntö aana omotono ughwa ökötöörrya, Waryobha nkwikërrya arë ko okorengʼaana
         na ekerengere kiyö aanakyo. Waryobha tamutune aruusi keno aataanakyo. 13 Keno nkutuna ti-igha, bhëënyu munyanke kö ökötöörrya abhandë, kasi abhandë bhanyoore
         ehoorohooro kö-bhëënyu, a a, 14 kasi keno nkutuna ni-igha, morengʼaane bhonswe igho. Enkaagha eno bhëënyu moona ëbhëntö
         ibhyaru, mobhatöörri ko-bhohabhë ubhwabho bhono bhaanabho, okore hano abheene bhonswe
         bharebha na ëbhëntö ibhyaru, bhabhatöörri na bhëënyu. Ku bhuyö, kuyö nkwo okorengʼaana.
         15 Hayö ho erebha kya bhono Amaandeko Amahörëëru ghakoghamba igha, “Ono yaakomania ibhyaru,
         tiyaabhaayë na bheno bhyaatighaayë hë, na ono yaakomania bheke, tiyaasuuhwa hë.”+Tiito aratomwa Körintö16 Nkukumya ndë Waryobha, ono yaakora Tiito abhe na omotono ughwa okobhangarra, kya bhono
         öni nkobhangarra. 17 Nkoghamba ndë igho, ko bhoora hano twaamötëëbhëri igha, aashe kö-bhëënyu iyö, yaaikërëëyi.
         Kora nkwighomba arë umwene ukuusha iyö. 18 Hamwë na uyö, nkotoma törë umukumya murikyëtö ono akukumibhwa na amakanisa ghonswe
         igho, ko-meremo ighyaye, ighya okoraareka Amangʼana Amaiya. 19 Umukumya murikyëtö uyö, kora we yaashaaghorwa na amakanisa igha, ahinanenga na bhëëtö
         ko-roghendo urwa okohaheenera abhakumya abha Yërusarëëmu. Emeremo ighya örööbhö ghiyö,
         gheraghera Omonene Waryobha atöönibhwi, ghwiki nkwörökya ërë kya bhono toona omotono
         ughwa ökötöörrya abhantö abhandë.20 Nkutuna törë twitashe hare na risoro ryoryonswe reera, irya emeremo gheno, ighya ökösërëënia
         abhantö. 21 Keno tukutuna, tokokora bhuuya mbere iya Omonene aheene igho, kasi kora na ko-bhantö
         honswe.22 Toratoma na umukumya murikyëtö uwöndë hamwë na bhaabho Tiito. Nkomaaha törë igha,
         umukumya murikyëtö uyö, m-mara kaaru akwörökya igha, aana omotono ughwa okokora emeremo,
         kora bhoono igho, nkwighomba arë bhököngʼu, ko bhoora aana ubhweseghe obhonene kö-bhëënyu.
         23 Mbe, hano ömöntö araatune okomanya amangʼana agha Tiito, Tiito uyö, nö-mököri uwa
         emeremo murikyane kö-bhëënyu. Na abhandë bhayö, m-barikyëtö, ekanisa yo ebhatömirë
         okore Kiristo atöönibhwi. 24 Ku bhuyö ni-igha, möbhööröki righonshe iryënyu, okore amakanisa ghamanye igha, ntoona
         ikibhuno ikya ukwihasha ko okoghera iya bhëënyu.
         
            
               	Maaha mo-ketabho ikya Ukurishoka 16:18.

Ekehaheeno ko abhakumya abha Yërusarëëmu91 Teneena engʼana eno eraaghere mbandekere ko amangʼana agha ökötöörrya abhahörëëru
         abha Yërusarëëmu, 2 ko bhoora, nemanyirë kya bhono mukwighomba okobhatöörrya. Öni naaihashanga ko-bhantö
         abha Makedonia ko okoghera iya bhëënyu, naabhatëëbhyanga igha, “Abhantö abha Akaaya,
         mbaaisëëmëri ukuruusya, ukurwa mooka.” Eteemo iyö, yaaghërrë abhantö abhandë abhaaru,
         bhonswe bhakaighomba ukuruusya. 3 Mbe, bhoono ntömirë abhakumya bharikyëtö bhayö, okore ukwihasha ukwëtö ukwa omosorro
         ughwënyu, kotakaabha ukwa amangʼana agheene igho, kasi mwisëëmi kya bhono naaghambirë
         igha, mwaamara ukwisëëmya. 4 Nengambirë igho, ko bhoora hano nkataka nishirë iyö hamwë na Abhamakedonia, nyoore
         igha temoraisëëmya hë, hayö m-bëëtö toraasooke, ko bhono toona ubhweseghe kö-bhëënyu
         ko okoghera iya engʼana iyö. Kora na bhëënyu bhonswe, mmoraasooke bhököngʼu. 5 Ku bhuyö ndööshë igha, ni-igha ntëëbhi abhakumya bharikyëtö bhano, bhatangate ukuusha
         iyö, okore bhakore ësëëmyö iya omosorro ghono mwaaraghaini, ghobhe ughwa okohansha
         ukwënyu bhëënyu abheene, te-kwa ukusingʼirribhwa na ömöntö hë.Ukuruusya ukwa enkoro inshiiya6 Muhiite engʼana eno igha, “Ömöntö ono akwëmya hake igho, okoghesa ukwaye kwonswe n-koke
         igho. Kasi ono akwëmya ahanene, okoghesa ukwaye kwonswe n-kwaru.” 7 Kera ömöntö aruusi kya bhono akutuna mo-nkoro iyaaye, atakaaruusya kwa okobhaabhayera
         handë kwa ukusingʼirribhwa, ko bhoora Waryobha, nahanshirë ömöntö ono akuruusya kwa
         nkoro nshiiya. 8 Hayö ho Waryobha araabhangʼoore bhököngʼu, okokera bhono mukutuna, okore nkaagha syonswe
         igho, mobhe na kera ëkëntö keno mukutuna. Ni-igho araabhakorre, okore möghëndërri
         okokora amangʼana amaiya amaaru agha ökötöörrya abhantö. 9 Iyö n-kya bhono Amaandeko Amahörëëru ghakoghamba igha,“Anyaraghaini ëbhëntö, ahaayë abhatöbhu,obhoheene ubhwaye, m-bwa amakora ghonswe igho.”+10 Waryobha we akohaana abhantö imbusiro, bhëmya, na ibhyakorya ibhya okorya, naraabhaane
         imbusiro insharu iya ukubhusura, igha, naraabhakore mobhe abhantö abha heene ko okohaana
         abhantö ëbhëntö. 11 Moraamëhibhwi kö-bhëntö ibhyaru, okore möghëndërri okobha abhantö abha ökösërëënia
         abhantö abhandë nkaagha syonswe igho. Hayö ho abhantö bharaakumi Waryobha ko okoghera
         iya ëbhëntö bheno tokobhaherra. 12 Engʼana iya ökösërëënia eno mokokora, te-ko okoghera iya obhohabhë ubhwa abhahörëëru
         ukwene igho hë, kasi neraaghere abhantö abhaaru bhatööni Waryobha bhököngʼu. 13 Ndabhatëëbhya igha, mbaraatööni Waryobha, ko bhoora emeremo ighyënyu nkwörökya ghërë
         igha, bhëënyu m-baköri abha emeremo abhaiya mörë. Ghwiki mbaraatööni Waryobha, ko
         okoghera iya ukwighwera ukwënyu ukwa ukwikërrya Amangʼana Amaiya agha Yëësu Kiristo,
         na ökösërëënia ukwënyu kono mokobhasërëënia, kora na ko-bhantö bhonswe igho. 14 Engʼana iyö, neraaghere bhaabhasabherenga ku-Waryobha kwa okobhaighomba, ko okoghera
         iya örööbhö urwaru rono Waryobha yaabhahaana. 15 Waryobha akumibhwi ko okoghera iya ituho iyaaye eno ëhëtërëëyë bhyonswe igho.
         
            
               	Maaha mo-ketabho ikya Zabhuri 112:9.

Amahonshora agha Pauro ko-bhantö bhano bhakomosera101 Mbe, ndabhasaasaama ko obhohaabhu na kö öbhöntö ubhwa heene ubhwa Yëësu Kiristo, nö-öni
         Pauro ono bhakoghamba igha, hano naabha hamwë na bhëënyu, nkobha ndë omohaabhu, kasi
         hano naabha hare na bhëënyu, ndabha omokarë. 2 Ndabhasabha igha, motakaakora mbe omokarë kö-bhëënyu hano ndiisha iyö. Nkoghamba ndë
         igho, ko bhoora nemanyirë igha, ndatora okobha omokarë ko bhano bhonswe igho bhakokanya
         igha, öbhömënyi ubhwëtö, m-bwa kinyamöbhërë. 3 Bhëëtö nokaanyoora igha nko-kebhara kono tömënyirë, kasi titukwitana riihë kya abhantö
         abha ko-kebhara kono hë. 4 Ibhyöghë ibhyëtö bheno toonabhyo ko okoghera iya riihë iryëtö, ti-bhya kinyamöbhërë
         hë, kasi ibhyöghë ibhyëtö, mbeena obhotoro ubhwa Waryobha, ubhwa ukughwësya obhogho
         ubhwa umubhisa, na obhokorokombania bhwonswe igho. 5 Nkotemora bhërë amaitegherro na amangʼana ghonswe igho agha ubhwihashi, ghano ghakoghera
         abhantö bhanga okomanya Waryobha. Nkoghoota törë këghötërëëyë amaitegherro ghonswe
         igho okore ghaighwere Yëësu Kiristo. 6 Hano moraabhe abhantö abha ukwighwera amangʼana agha heene, hayö ho bhëëtö toraabhe
         na obhotoro ubhwa ukushibhya amangʼana ghonswe igho agha ukwanga ukwighwera Kiristo.7 Bhëënyu na-mangʼana agha kebhara agheene igho, ngo mokomaaha. Nyoore aaho ömöntö wowonswe
         igho ono akwimaaha igha nu-uwa Yëësu Kiristo, mbe, ömöntö uyö amanye igha, kya igho
         we arëngë uwa Yëësu Kiristo, na bhëëtö bhonswe na-abha Yëësu Kiristo törë. 8 Nokaanyoora igha nkwihasha ndë bhököngʼu, okoheteera ekerengere ikya ubhwera bhono
         Omonene Yëësu Kiristo yaatohaana. Nokaanyoora ni-igho, tenkosooka hë, ko bhoora obhotoro
         bhuyö tebhokobhatemora hë, kasi nkobhakora bhörë igha monaghe ku-mukumo. 9 Tinkutuna igha, mmaahekane kö-bhëënyu igha, nkutuna ndë ököbhööbhöhërrya okohetera
         ko-matashandighi aghaane. 10 Nkoghamba ndë igho, ko bhoora abhantö bhandë nkoghamba bharë igha, “Amatashandighi
         agha Pauro m-marito kora amangʼana aghaaye ngaana singuru, kasi hano aaho umwene,
         m-mötëntëëru, kora amashumaasho aghaaye, teghaana ubhwera hë.” 11 Mbe, abhantö bhano bhakoghamba amangʼana ghayö, bhamanye igha, amangʼana ghano tokobhandekera
         ko-matashandighi enkaagha eno ukunyoora totarëngë hamwë na bhëënyu, ni-ighoigho tokokora
         amangʼana aghëëtö kora hano tohamwë na bhëënyu.12 Bhëëtö tetootore ukwitoora mu-rikomo rimwë, handë ukwirengʼaania na bhayö bhakwihasha
         igha, mbaana ubhwera. Nkwirengʼaania bharë abheene ko abheene, kuyö nu-kwiyörökya
         igha, tebhamanyirë ngʼana hë. 13 Kasi bhëëtö, titwikumi toheteerani hë. Ekerengo ikyëtö, ne-meremo gheno twaahaanwa
         na Waryobha, na emeremo ghiyö, ngyo tokokora kö-bhëënyu hayö. 14 Enkaagha eno twaaishirë kö-bhëënyu hayö, tetwahëtërëëyë orotonga urwa ghano twaatörëëywë-ho
         hë. Bhëëtö, mbo twaatangatirë okobhareetera Amangʼana Amaiya agha Yëësu Kiristo. 15 Ghwiki ni-igha, titukwihashera emeremo ighya abhantö abhandë, okokera ekerengere keno
         twaahaanwa. Kasi ubhweseghe ubhwëtö ni-igha, hano umukumo ughwënyu ghoraaghëndërri
         ukwaruha, hayö ho emeremo ighyëtö kö-bhëënyu, gheraagharehe. 16 Ni-igho ërë, okore toraareke Amangʼana Amaiya ku-bhyaro ibhyëndë bheno bhërëngë hare
         na bhëënyu. Ko bhoora titukutuna ukwihashera emeremo gheno ghyaamara okokorwa ahasë
         nyabhorebhe na ömöntö uwöndë. 17 Amaandeko Amahörëëru nkoghamba gharë igha, “Ömöntö wowonswe igho ono akwihasha, aikumi
         ko okoghera iya Omonene Waryobha.”+18 Tërëngë igha ömöntö ono akwihasha umwene we akwikërribhwa na Omonene Waryobha, kasi
         no-oora Omonene Waryobha umwene akukumya, uyö we akwikërribhwa nawe.
         
            
               	Maaha mo-ketabho ikya Yeremia 9:24.

            

         
      

   
      
         11
Pauro na abhatomwa abharongo111 Nyakara mokaanyitëghërrëëyë hake igho, ko bhokangi ubhwane. Ndasabha bhamurë munyitegherre.
         2 Öni neena rihari reno rikurwa ku-Waryobha, ko bhoora monga kya umwisëkë intindë, ono
         naaghambera öbhökwë ku-mushaasha ömwë igho, ono akobherekerwa igha, Yëësu Kiristo.
         3 Kasi bhoono neena entarëki igha, kya bhono Hawa yaangʼainirwë na inshoka engʼaini
         eera, na bhëënyu bhonswe motakaangʼanwa, mutighe hayö okohansha Kiristo, kwa ubhwihöötu
         na kwa enkoro inshiiya. 4 Ngambirë igho, ko bhoora igha, bhëënyu m-bangö mörë abha ukwikërrya amangʼana agha
         ömöntö ono akuusha okoraareka amangʼana agha Yëësu, ghano ghatarengʼaini na ghano
         twaabharaarëkëëyë. Ghwiki nkwikërrya mörë umwika uwöndëwöndë igho, handë amangʼana
         aghandë igho ghano ghatakorengerrania na ghano mwaaikërëëyi ekembere ukurwa kö-bhëëtö.5 Tenkokanya igha, öni m-moke ndë ko-bhayö bhakwikora igha, “M-batomwa abhanene.” 6 Nokaanyoora nkomaahekana ndë igha, temanyirë okoghamba bhuuya hë, kasi obhomanyi ubhwane
         ubhwa amangʼana, m-bonene. Kiyö nkyo mwaarööshë bhuuya kö-bhëëtö, ahasë honswe igho,
         na senkaagha syonswe igho hano twaarë kö-bhëënyu hayö.7 Naaihöötirë kö-bhëënyu, ko okobharaarekera Amangʼana Amaiya agha Waryobha, ntabhasabhirë
         ehoorohooro, okore bhëënyu momaahekane igha, mmoona ubhwera obhonene. Bhoono hayö
         n-këbhë naakörrë? 8 Enkaagha eno naakörrë emeremo kö-bhëënyu hayö, na-makanisa aghandë ngo ghaanhaheeneranga.
         Yaarenga kya hano naabharuusyanga ëbhëntö ibhyabho, okore mbatöörri bhëënyu. 9 Enkaagha eno naarë na obhohabhë hano naarë kö-bhëënyu hayö, tenaritöhëëyë ömöntö wowonswe
         oora hë, ko bhoora abhakumya bharikyëtö bhano bhaaruurë Makedonia, mbaangʼaayë ëbhëntö
         bheno naatunanga. Nairebherranga, okore ntakaaritohera ömöntö wowonswe oora kö-bhëënyu,
         na kora ni-igho ndaaghëndërri okokora. 10 Kya igho obhoheene ubhwa Yëësu Kiristo bhörë mu-öni, taaho ömöntö wowonswe oora uwa
         mo-mokowa ughwa Akaaya hayö, ono akotora okondebherra ntakaikumya ko engʼana iyö.
         11 Okoghamba ukwane igho, ensonga yaamo ti-igha tembahanshirë hë. Waryobha namanyirë
         kya bhono mbahanshirë.12 Nendaaghëndërri okokora kya igho nkokora, okore abhantö bhayö bhakwihasha, bhatakaanyoora
         umweya ughwa ukwihasha igha, nkokora bharë emeremo kya bhëëtö. 13 Ko bhoora abhantö kya bhayö, m-batomwa abha obhorongo, nkokora bharë emeremo kwa ököngʼënërrya,
         nkwikora bharë igha, m-batomwa abha Yëësu Kiristo. 14 Engʼana kya iyö ti-iya ököröghöörya hë, ko bhoora kora Oghosambwa, ughwene ghwonswe
         nkwikora ghörë igha, ngwo maraika uwa obhorabhu. 15 Ku bhuyö te-ngʼana iya ököröghöörya hë, okomaaha abhaköri abha emeremo abhaaye, bharaikora
         igha, m-baköri abha emeremo abha heene. Kasi umuhiko ughwabho, ngorebhaingʼarra kya
         amangʼana aghaabho ghano bhakokora.Pauro araikumirya inyanko iyaaye16 Nkobhatëëbhya ndë ghwiki igha, ömöntö atakaakanya igha, öni m-mokangi ndë. Hano moraakanye
         igha m-mokangi ndë, kasi munyikërri ko bhokangi ubhwane bhuyö, okore öni wonswe niikumi
         hake igho. 17 Amangʼana ghano ndaaghambe agha ukwikumya, ti-igha Omonene we yaantëëbhëri igha ngaghambe,
         kasi nkoghaghamba ndë ko bhokangi ubhwane. 18 Ko bhoora abhantö m-baaru bhakwikumirya amangʼana agha kinyamöbhërë, öni wonswe tigha
         niikumi. 19 Ko bhono moona obhongʼaini, nkyo kekoghera morashomerwa ököghömërrya abhantö abhakangi.
         20 Moraghömërrya ömöntö ono akobhakora mobhe abhaghorwa, ömöntö ono akobheebhera kengʼainingʼaini
         igho, ono akobharuusya ëbhëntö, ono akwitöönia, moraghömërrya ömöntö ono akobhatema
         ku-bhusyö. 21 Nkosooka ndë okoghamba igha, bhëëtö m-batëntëëru twaarë ko engʼana iyö!Bhoono nkoghamba ndë kya omokangi igha, nyoore aaho ömöntö ono akwimaaha igha, naingʼarëëyë
         ukwikumirya engʼana yoyonswe eera, tigha ngambe kinyabhokangi igha, öni wonswe ningʼarëëyë
         ukwikumirya engʼana iyö.22 Nyoore abheene m-Baëbhuraania, öni wonswe m-Mwëbhuraania ndë. Nyoore m-Baisiraëri,
         öni wonswe m-Mwisiraëri ndë. Nyoore na-bhebhorwa Ibhurahimu,+ öni wonswe nu-mwebhorwa Ibhurahimu ndë. 23 Bhoono tigha ngambe kinyabhushuuru igha, nyoore abheene m-baköri abha emeremo abha
         Kiristo, öni nembahëtëërëëyë. Öni naakora omotono ughwa okokora emeremo okobhakera.
         Naatoorwa mo-kebhohe hare kaaru, naatemwa bhököngʼu imishariti, naahona ukukwa hare
         kaaru. 24 Naatëmirwë na Abhayahudi mara kataano, ebhebhooko merongo etatö na kenda.+25 Naatëmirwë sinyimbo na Abharuumi hare katatö, naatëmirwë na amaghena kamwë, iryato
         ryasha okonsarekera ku-bhuribha hare katatö, naaikara ku-nyansha ubhutikö na omobhasö.
         26 Okoghenda kono naaghendanga ndaraareka engʼana iya Waryobha, nkwaarë na ibhiituurotuuro
         ibhyaru. Naanyöörrë inyanko iya ököhëtibhwa na imyoro, amajambaazi, inyanko ko-Bhayahudi
         bharikyane, inyanko ko-Bhakyaro. Naanyöörrë inyanko mu-mighi, inyanko mo-masisi, inyanko
         mu-nyansha, inyanko iya abhahiiri abharongo. 27 Naakora emeremo ëmëköngʼu, na nkanyanka, inyanko iya ukwanga okoraara hare kaaru,
         inyanko iya okosengera na inyanko iya inyonta, naahika okobhorwa ibhyakorya hare kaaru,
         inyanko iya embeho na iya okobhorwa singibho. 28 Hamwë na ghayö ghonswe igho, kasi nkuritoherwa ndë sinsikö syonswe igho, na emeremo
         ighya amakanisa ghonswe igho. 29 Hano ömöntö abhaayë ömötëntëëru, öni wonswe nkobha ndë ömötëntëëru. Hano ömöntö yaghera
         murikyaye akore ëbhëbhë, öni wonswe nkwighwa ndë öbhörrö.30 Hano eraabhe igha ni-igha niikumi, nendaaikumiri amangʼana agha öbhötëntëëru ubhwane.
         31 Waryobha, Suwaabho Omonene uwëëtö Yëësu Kiristo, ono aingʼarëëyë ukukumibhwa amakora
         ghonswe igho, namanyirë igha tenkorongoha hë. 32 Hano naarenga mu-mughi ghono ghokobherekerwa igha Damasiko, omotangati uwa omokowa,
         ono yaarë ko-bhokama ubhwa omokama Areta, yaarendanga umughi ughwa Damasiko ghuyö,
         okore bhangoote. 33 Kasi abhantö nyabhorebhe, bhakanhëtërya mu-ridirisha irya ku-ndighi, ndëngë mo-kekapo
         ekenene, nkamoterroka.
         
            
               	Ibhurahimu. Maaha mo-faharaasa.

               	Ebhebhooko merongo etatö na kenda. Ko okorengʼaana na amaraghërryö agha Abhayahudi, hano ömöntö yaashibhibhwanga, tiyatemwanga
                     ebhebhooko okoheteera merongo ene hë. Ku bhuyö, ubhushibhu bhono bhwaakorwanga mu-sinyumba
                     isya esango iya Abhayahudi, mbwaarë ubhwa ebhebhooko merongo etatö na kenda igho.
                     Maaha mo-ketabho ikya Eheetoko iya Etoraati 25:2-3.

Pauro araimaaha igha m-mötëntëëru121 Ni-igha niikumi, nokaanyoora igha ti-bhuuya hë. Kasi nendaahekeere amamaaho ghano
         nkomaaha na obhohonyoro ubhwa amangʼana ukurwa ko-Monene. 2 Mmanyirë Umukiristo ömwë, Umukiristo uyö, yöönyööywë ukughya ighörö iyö, imyoka ikömi
         na inye gheno ghyaaheta. Yaainyökiibhwi, akihikibhwa mu-ryobha irya katatö,+ hanga yaainyökiibhwi arëngë mö-möbhërë ughwaye muyö, hanga yaaghëëyë igho atarëngë
         mö-möbhërë ughwaye muyö, Waryobha we amanyirë. Kasi öni temanyirë hë. 3 Öni temanyirë nyoore ömöntö uyö yöönyööywë arëngë mö-möbhërë ughwaye, handë igha tiyaarë
         mö-möbhërë ughwaye muyö hë, Waryobha we amanyirë. Kasi keno mmanyirë ni-igha, ömöntö
         uyö 4 yöönyööywë, akahika Paradiso.+ Hano yaarë Paradiso iyö, akaighwa amangʼana ghano ömöntö ataatore okoghamba, amangʼana
         ghano ömöntö atakutunwa igha aghaghambe. 5 Bhoono nendaaikumi ko okoghera iya ömöntö uyö, kasi te-ko okoghera iyaane öni umwene.
         Ëkëntö keno ndaaikumiri, nö-bhötëntëëru ubhwane. 6 Kora hano okaanyöörrë ndatuna ukwikumya, tenkaabhaayë omokangi hë, ko bhoora no-bhoheene
         okaanyöörrë ndaghamba. Kasi nkwirebherra ndë, okore ömöntö wowonswe oora, atakaasha
         okomaaha igha, neena ubhwera okokera bhono bhakwighwa na bhono bhakomaaha.7 Naahaaywë inyanko kö-möbhërë ughwane, eno enga kya reehwa. Inyanko iyö, ni-iya umihiri
         uwa amangʼana uwa Oghosambwa, ono yaatömirwë anyanki, okore ntakaikumya bhököngʼu
         ko okoghera iya amangʼana ghayö nööröökiibhwi. 8 Naasabhirë Omonene hare katatö, okore anduusiri-ho inyanko iyö. 9 Kasi Omonene akantëëbhya igha, “Örööbhö urwane ndukwisirë, ko bhoora mö-bhötëntëëru
         muyö, mo obhotoro ubhwane bhokomaahwa.” Ku bhuyö nendaaikumi ku ukushomerwa bhököngʼu,
         ko okoghera iya öbhötëntëëru ubhwane, okore obhotoro ubhwa Yëësu Kiristo, bhobhe hamwë
         na öni. 10 Ku bhuyö öbhötëntëëru ubhwane nkunshomera bhörë, hamwë na okotokwa, inyanko, amateeso,
         inyaanyi ko okoghera iya Kiristo, ko bhoora hano naabha ömötëntëëru, ho nkobha na
         singuru.Entarëki iya Pauro ko-Bhakörintö11 Ngambirë igho kya omokangi, ko bhoora bhëënyu m-bëënyu möghërrë ngambirë kya omokangi.
         Ko bhoora yaarenga igha bhëënyu munkumi. Nokaanyoora igha tiningʼarëëyi hë, kasi öni
         te-moke ndë, okokera bhayö bhakwihasha igha, “M-batomwa abhanene.” 12 Hano naarë kö-bhëënyu hayö, naaiyörökëri igha, m-motomwa ndë, ko bhoora naakörrë amakono,
         ebhemanyërryö na amangʼana agha ököröghöörya kö ököghömërrya kwonswe igho. 13 Tekeeho ëkëntö keno naakora ko-makanisa aghandë, kasi nkanga okokekora kö-bhëënyu
         hayö. Nyoore eeho engʼana eno naabhasarëëyi, nu-kwanga okobharitohera. Nyoore bhuyö
         mbo obhoghogho ubhwane bhamurë, munyabhere.14 Motamaaha, nkwisëëmya ndë niishe iyö urwa katatö, kasi tembaritohere hë. Të-bhëntö
         ibhyënyu nkutuna hë, kasi m-bëënyu nkutuna. Ngambirë igho, ko bhoora igha, ta-bhaana
         igha mbo bhakobheeka ëbhëntö ko okoghera iya abhaibhöri abhaabho, kasi abhaibhöri
         mbo bhakobheeka ëbhëntö ko okoghera iya abhaana abhaabho. 15 Öni nendaashomerwe ukuruusya ëbhëntö ibhyane, na ukwiruusya öni umwene, okore mbatöörri.
         Kasi bhoono, nkomaahekana ërë igha, enkaagha eno öni nköghëndërrya okobhahansha bhököngʼu,
         ho bhëënyu mukusuuhya righonshe iryënyu ku-öni.16 Öni tenabharitöhëëyë ko-ngʼana yoyonswe eera hë, kasi abhandë mö-bhëënyu muyö nkoghamba
         bharë igha, “Pauro mongʼaini, yaabhangʼënërrëëyi.” 17 Bhoono m-bongʼaini naakörrë ubhwa okobharuusya kyokyonswe keera ko-bhantö bhano naatömirë
         bhaashe kö-bhëënyu hayö? 18 Naasaasaamirë Tiito aashe kö-bhëënyu. Naatömirë umukumya murikyëtö aashe nawe hamwë
         kö-bhëënyu iyö. Tiito yaabharuusiri ëkëntö kyokyonswe keera? Kasi temokomaaha igha,
         öni na Tiito n-këntö këmwë törë ko okokora emeremo? Eteemo iyëëtö në-ëmwë.19 Kasi nkokanya mörë igha, nkwikoorerra törë kö-bhëënyu. Bhëëtö nkoghamba törë amangʼana
         ghano mbere iya Waryobha, ntoona öbhömwë na Kiristo. Amangʼana ghayö ghonswe igho
         tokokora, abhaghonshe abhëëtö, n-ko okoghera iya okobhatöörrya, okore monaghe ku-mukumo
         ughwënyu. 20 Bhoono nkoobhoha ndë igha, ndatora ukuusha, nyoore morakora amangʼana ghano ghatakunshomera.
         Engʼana kya iyö eratora okokora mbakorre engʼana eno etaabhashomere. Ndatora ukunyoora
         morabheehana, moona rikenge, okorerrana, okokora ikisiiyomba, okohaamërrania, obhoghambi
         ubhwa abhantö, ubhwihëëmi, na riihë. 21 Ghwiki nkoobhoha ndë igha, hano ndiisha, Waryobha nareghera nsooke kö-bhëënyu. Ndebhaabhayera
         hano ndemaaha abhantö abhaaru, bhano bhaakora ëbhëbhë mö-bhëënyu, tebhakaahöngööyë
         ëbhëbhë ibhyabho hë. Kasi mbakeena amangʼana aghaabho amaghogho ghaara agha obhosooraare,
         na amangʼana aghandë agha sënsöni ghano bhaarë nagho ukurwa kare.
         
            
               	Mu-ryobha irya katatö. Ahasë hayö, ho Abhayahudi bhaaghambanga igha, ho Waryobha amënyirë. 

               	Paradiso. Kare hayö iyö ni ibhusitaani iya omokama yaarë, ghwiki rekabha na ensonga iya ibhusitaani
                     iya Ëdëëni. Kasi ko-nkaagha iya Pauro, ensonga iyaako yaarë igha, ahasë hano Waryobha
                     amënyirë.

Rikaaniö irya umuhiko131 Oroghendo rono nu-urwa katatö, öni ukuusha kö-bhëënyu iyö. Amaandeko Amahörëëru gharaghamba
         igha, “Kera engʼana iya obhosarya, ni-igha yemererrwe na abhantö abhabhërë handë abhatatö,
         abha ukwitegherra ikiina kiyö.”+2 Hano naaishirë kö-bhëënyu hayö urwa kabhërë, naakaanëri bhaara bhaakörrë ëbhëbhë.
         Bhoono igho, n-hare ndë, kasi nkötëëbhya ndë bhaara bhaakora ëbhëbhë na abhandë bhonswe
         igho ku ukukyorra amangʼana ghaaraghaara igha, hano ndiisha, tindyabhera ömöntö hë.
         3 Nendekora igho, ko bhoora mukutuna ekemanyërryö ikya ukwörökya igha, m-maheene Yëësu
         Kiristo nkoghamba arë okohetera ku-öni? Yëësu Kiristo uyö, të-mötëntëëru hë, kasi
         naana singuru, we uyö akokora emeremo mö-bhëënyu. 4 No-bhoheene igha, Yëësu Kiristo yaahanëkirwë ko-mosarabha kö-bhötëntëëru ubhwa kinyabhantö,
         kasi bhoono igho, m-möhöru ko obhotoro ubhwa Waryobha. Amangʼana ni-igho gharë igha,
         bhëëtö m-batëntëëru törë ku-Yëësu Kiristo, kasi moremaaha igha, ntorebha abhahöru
         ko obhotoro ubhwa Waryobha.5 Mwiyitaahe bhëënyu abheene, mwimmaahe nyoore m-maheene mmoona umukumo. Kasi temomanyirë
         igha, Yëësu Kiristo mö-bhëënyu muyö arë? Hano oraanyoore igha ti-igho ërë hë, hayö
         momanye igha, ubhwitaahi ubhwënyu, tëbhöhëkërëëyë ekerengere keno kikutunwa hë. 6 Kasi ndaitengʼera igha, bhëënyu bhoono momarrë okomanya igha, bhëëtö twahekeera ekerengere.
         7 Nkosaasaama törë Waryobha motakaakora engʼana engogho yoyonswe eera, te-ko okoghera
         igha toratuna tomaahekane igha bhëëtö töhëkëëyë ekerengere kiyö. Kasi keno tukutuna,
         ni-igha bhëënyu mokore amangʼana amaiya, nokaanyoora bhëëtö tonga kya bhano twakerwa.
         8 Ngambirë igho, ko bhoora tetootore okokora engʼana yoyonswe eera, iya okorebherra
         obhoheene, kasi no-kokora ëkëntö ko okoghera iya obhoheene. 9 Nkushomerwa törë, hano twabha abhatëntëëru kasi bhëënyu mobha na singuru. Nkosaasaama
         törë Waryobha igha, abhahekerani. 10 Nkobhandekera ndë amangʼana ghano ntaraasha kö-bhëënyu iyö, okore hano ndiisha, ntakaasha
         okomaaha amangʼana ghano ghareghera nderre kora mbööröki ubhwera ubhwane bhono neenabho
         ko-Monene. Nkoghamba ndë igho, ko bhoora Omonene tiyangʼaana ubhwera ubhwa okobhasarya,
         kasi nu-bhwa okokora umukumo ughwënyu ghonaghe.Amangʼana agha okomarërrya11 Bhoono abhakumya bharikyane, nkomarërrya ndë ko okobharagha na eno ndabhatëëbhya igha,
         mohekerane ko amangʼana aghëënyu, mobhe abhantö abha ököröörësania, mobhe ikiina ëkëmwë,
         mobhe na omorembe. Hayö ho Waryobha uwa righonshe na omorembe araabhe hamwë na bhëënyu.
         12 Mokeerani ku ukwibhaarana ököhörëëru. Abhahörëëru abha Waryobha bhonswe igho bhano
         bha hano, bharabhakëërya. 13 Örööbhö urwa Omonene uwëëtö Yëësu Kiristo, na righonshe irya Waryobha na öbhömwë ubhwa
         Umwika Ömöhörëëru, bhebhe hamwë na bhëënyu bhonswe igho.
         
            
               	Maaha mo-ketabho ikya Eheetoko iya Etoraati 19:15.

Amakëërërryö11 Ritashandighi reno, nku-öni Pauro omotomwa riruurë. Öni tenaatomwa na abhantö hë,
         kora tebhaaho abhantö bhano bhaaghambirë igha mbe omotomwa. Kasi Yëësu Kiristo umwene
         we yaantoma bhaana Taata Waryobha ono yaamuryökëri ukurwa mo-bhaku. 2 Öni toona abhakumya bharikyëtö bhonswe igho bhano bharëngë hamwë na öni, nkobhakëërya
         törë, bhëënyu abha mo-makanisa agha Waryobha ghano gharëngë mo-mokowa ughwa Gharatia.
         3 Örööbhö na omorembe ukurwa ku-Waryobha Taata uwëëtö, na ko-Monene uwëëtö Yëësu Kiristo
         bhebhe hamwë na bhëënyu. 4 Kiristo yaairuusiri öbhöhöru ubhwaye, ko okoghera iya ukuruusya-ho ëbhëbhë ibhyëtö.
         Yaakörrë igho, okore atötööri turwe mo-mangʼana amaghogho ghonswe igho agha ko-kebhara
         keno ikya bhoono igho. Ghayö ghonswe igho ngaabhaayë igho, ko okorengʼaana na okohansha
         ukwa Waryobha Taata uwëëtö. 5 Waryobha atöönibhwi amakora na amakora. Amina.Motakaaitegherra amëëghyö amaghogho6 Öni nkobharoghoora ndë bhököngʼu. Ko bhoora ni-ribhagha ike igho ryaahëtirë, hayö
         haiki igho, bhëënyu moranga Waryobha ono yaabhabherekera kö rööbhö urwa Kiristo, kasi
         ni-mighiro ighyëndë igho mokoghoota. Imighiro ghiyö, ngyo abhandë bhakobherekera igha,
         ngyo Amangʼana Amaiya agha Kiristo. 7 Obhoheene ni-igha, teghaaho Amangʼana Amaiya aghandë okokera ghayö hë. Nkoghamba ndë
         ghayö ko bhoora igha, bhaaho abhantö bhano bhakobhabhurunga. Kora nkutuna bharë igha
         bhasyöri Amangʼana Amaiya agha Kiristo. 8 Kasi ömöntö wowonswe oora, nokaanyoora igha m-bëëtö bhano, handë igha maraika ukurwa
         mu-ryobha aashe abharaarekere amangʼana ghano gharëngë bhöndë igho, ghano ghatatuubhaini
         na ghaara öni naabharaarëkëëyë, ömöntö kya uyö, anyoore riragha! 9 Nkobhatëëbhya ndë ghwiki kya bhoora naabhatëëbhëri enkaagha eera igha, hano ömöntö
         wowonswe igho araashe abharaarekere Amangʼana Amaiya agha eteemo iyëndë, ghano ghatatuubhaini
         na ghaara naabharaarekera, ömöntö kya uyö, anyoore riragha!10 Bhoono bhëënyu nkokanya mörë igha nkutuna ndë okohanshwa na abhantö? Ti-igho hë, keno
         nkutuna no-kohanshwa na Waryobha umwene igho! Okaanyöörrë igha na-bhantö nkutuna kötëghërya,
         tenkaabhaayë omoghorwa uwa Yëësu Kiristo hë.Pauro aratomwa na Waryobha okoraareka Amangʼana Amaiya11 Abhakumya bharikyëtö, nkutuna ndë momanye igha, Amangʼana Amaiya ghano naabharëëtëëyë
         tenagharuusiri ko-bhantö hë. 12 Ko bhoora taaho ömöntö ono yaaghangʼaayë hë, kora të-möntö wowonswe igho yaanyörökërrëëyi
         hë. Kasi Yëësu Kiristo umwene we yaanhönyörrëëyë.13 Ndamanya mwaighwa bhono naarenga, enkaagha eno naitaneranga idiini iya Ikiyahudi,
         bhono naanyankëri bhököngʼu abhantö abha ekanisa iya Waryobha, na bhono naatunanga
         ngisiki këmwë. 14 Naakërrë bharikyane abhaaru, abha embaasi iyaane, ku ukwitanera idiini iya ikiyahudi.
         Naarenga na omotono bhököngʼu, ughwa okoghoota amëëghyö agha abhakörö bhëëtö. 15 Kasi Waryobha yaanshaaghööyë kora ntareebhorwa, kö örööbhö urwaye, akamberekera, akamaaha
         igha, 16 anhonyorre amangʼana agha Omoona uwaaye kya bhono arë. Yaakörrë igho, okore ndaareke
         Amangʼana Amaiya agha Yëësu Kiristo ko-Bhakyaro. Tenatunirë abhantö abha okondaghërrya
         keno nkaakörrë. 17 Tenaaghambirë igha, “Tigha ngende Yërusarëëmu ko bhaara bhaantangatëëyë okobha abhatomwa.”
         Kasi keno naakörrë kamwë igho, nu-kughya mu-kyaro ikya Arabhia, hano nkomara, nkakyora
         Damasiko.18 Hano imyoka etatö ghyaahëtirë, nkaghya Yërusarëëmu, okore nsikanere-yo na Peetero.+ Nkaikara waaye hayö, sinsikö ikömi na isaano. 19 Kasi tenaarööshë abhatomwa abhandë hë, kutigha Yaakobho mura uwaabho Omonene uwëëtö
         Yëësu. 20 No-bhoheene nkobhatëëbhya, kora Waryobha namanyirë igha, amangʼana ghano nkobhandekera
         te-bhorongo hë.21 Mbe, hano naamarrë, nkaghya mo-mokowa ughwa Siria na ughwa Kirikia. 22 Enkaagha iyö abhakumya abha Kiristo abha amakanisa agha mo-mokowa ughwa Yudea, tebhaarenga
         bhammanyirë hë. 23 Ëkëntö keno bhaamanyirë ku-öni ikyene igho, n-keera bhaaighuurë igha, “Ömöntö ono
         yaatunyankyanga ekembere haara, reero eno nkoraareka arë umukumo ghooraghoora yaashaashëri
         kusikya.” 24 Mbe, bhakatöönia Waryobha ko okoghera iya ghano yaankorra.
         
            
               	Peetero. Iriina iryaye iryëndë ni-igha Keefa. Ensonga iya amariina ghayö ni-igha, Ritare.

Abhatomwa abha Yërusarëëmu bharakumya amëëghyö agha Pauro21 Hano imyoka ikömi na inye ghyaahëtirë, nkatiira ghwiki ukughya Yërusarëëmu. Naahinaini
         na Bharinaabha, nkaghegha na Tiito wonswe tokahinana nawe. 2 Naatiirrë ukughya Yërusarëëmu ko-nkaagha iyö, ko bhoora Waryobha yaanhönyörrëëyë igha
         ngende-yo. Hano naahikirë-yo nkaikara righara na abhatomwa, nkabhatëëbhya Amangʼana
         Amaiya ghano naaraarekanga ko-Bhakyaro. Naakörrë igho, okore emeremo ighyane ghiyö
         naakörrë, na ghiyö naakoranga, ghetakaaheta bhosa. 3 Bhakaikererrania na öni. Kora tebhasingʼirriyi murikyane Tiito igha asaarwe, nokaanyoora
         m-Muyunaani yaarë. 4 Engʼana iya okosaarwa iyö, yaabhöriibhwi na abhantö bhano bhaaikoranga igha m-basoorani
         abha Yëësu, kasi mbaaibhumburrë-mo kwa bhongʼaini, okore bhaitaahe öbhötöönööni ubhwëtö
         bhono Kiristo Yëësu yaatohaana. Keno bhaatunanga, no-kotokora tobhe abhaghorwa abha
         amaraghërryö agha Mosa. 5 Tetwaikererraini nabho kora hake hë. Twaakörrë igho, okore torende obhoheene ubhwa
         Amangʼana Amaiya bhöghëndërri kobha kya igho bhörë kö-bhëënyu hayö.6 Kasi abhatomwa bhaara bhaamanyekaini ko-bhantö, tebhaarë na engʼana yoyonswe igho
         eehya iya ököntëëbhya hë. M-boheene igha, mbaasöökwanga bhököngʼu. Nokaanyoora ni-igho
         yaarë, kasi öni tëntöniibhwi hë, ko bhoora Waryobha tatöniibhwi na ikyeo ikya möntö
         hë. 7 Mbe, abhatangati bhakangʼura igha, Waryobha yaantoma ndaarekere Abhakyaro Amangʼana
         Amaiya agha Yëësu, kya bhono yaatoma Peetero araarekere Abhayahudi. 8 Mbe, Waryobha ono yaakörrë Peetero abhe omotomwa ko-Bhayahudi, we uyöuyö yaankörrë
         na öni wonswe nkabha omotomwa ko-Bhakyaro. 9 Mbe, Yaakobho bhaana Peetero na Yohana, bhano bhaamanyekaini igha mbo abhatangati
         abhanene, bhakamanya bhuuya igha, Waryobha we angʼaayë emeremo ghiyö kö örööbhö urwaye.
         Ku bhuyö bhakatoghoota okobhoko öni na Bharinaabha, ukwörökya igha ntoona öbhömwë
         nabho. Ntwaaikererraini igha, bhëëtö toghende okokora emeremo ko-Bhakyaro, bho bhatighare
         ko-Bhayahudi hayö. 10 Abhatangati bhayö, bhaatosabhirë engʼana ëmwë igha, tuhiitenga abhatöbhu mo-bhakumya
         abha Yërusarëëmu haara. Engʼana iyö, nkoghetonerra ndë bhököngʼu.Pauro arabheeha Peetero11 Mbe, hano Peetero yaaishirë Antiökia, naamöbhëëhirë harabhu igho, ko bhoora yaarenga
         asarri. 12 Peetero yaasanganga ibhyakorya hamwë na abhakumya Abhakyaro. Urusikö urwöndë, abhantö
         nyabhorebhe ukurwa ku-Yaakobho bhakaasha. Hano abhantö bhayö bhaahikirë, akaiyahora
         ukurwa mo-bhakumya Abhakyaro, akakyora nyuma. Yaakörrë igho ko bhoora yööbhöhirë abhantö
         bhaara bhaakangʼasërryanga igha, abhakumya bhonswe igho, ni-igha bhasaarwe tangata.
         13 Mbe, kora abhakumya abhandë nyabhorebhe abha Ikiyahudi, bhakakora kya bhuyö Peetero
         yaakörrë, kora Bharinaabha wonswe akaghootwa-ko na ubhwihunaania ubhwabho bhuyö. 14 Mbe, hano naarööshë igha tebhakokora bhono obhoheene ubhwa Amangʼana Amaiya bhörë,
         nkatëëbhya Peetero harabhu igho igha, “Uwe nu-Muyahudi örë, kasi nkokoranga örë amangʼana
         kya bhono Abhakyaro bhakokora. N-kwakë bhoono ukusingʼirrya Abhakyaro igha bhaghoote
         seteemo isya Abhayahudi?”Bhonswe igho nkötööribhwa törë okohetera ukukumya Yëësu Kiristo15 M-boheene igha bhëëtö m-Bayahudi törë, tetonga kya Abhakyaro bhano tokobherekera igha
         “Abhaköri abha ëbhëbhë.” 16 Kasi bhëëtö ntomanyirë obhoheene igha, taaho ömöntö ono akobharwa na Waryobha igha
         wa heene ko okoghera iya okoghoota amaraghërryö agha Mosa hë. Kasi ukukumya Yëësu
         Kiristo ukwene igho, nkwo kokoghera ömöntö abharwa na Waryobha igha, nu-uwa heene.
         Ku bhuyö na bhëëtö bhonswe ntwaakumya Yëësu, okore tobharwe igha m-bantö abha heene
         törë ko okoghera iya ukukumya Yëësu, te-ko okoghoota amaraghërryö agha Mosa hë. Obhoheene
         ni-igha, okohetera okoghoota amaraghërryö agha Mosa, taaho ömöntö ono akobharwa igha
         uwa heene ku-Waryobha hë.+17 Bhëëtö nkutuna törë Waryobha atobhare igha m-bantö abha heene törë okohetera ku-Kiristo,
         kasi abhantö abhandë nkoghamba bharë igha, bhëëtö m-baköri abha ëbhëbhë törë. Mbe,
         bhoono Kiristo nkotokora arë okobha abha ëbhëbhë? A a, ti-igho hë! 18 Kasi hano ndaakyorre ukukumya ësëëmyö eera iya kare, iya okoghoota amaraghërryö, ësëëmyö
         eera nanga, hayö bhoono noraanyoore nsarri. 19 Ko bhoora naaghootanga amaraghërryö agha Mosa ghayö, kasi bhoono igho, tenkoghoota
         amaraghërryö ghayö hë. Waryobha yaanduusya mo-kebhohe kiyö, okore nkorenga bhono akutuna.
         20 Esemoko iya öbhöhöru ubhwane bhoora ubhwa kare, mbwaahanekwa hamwë na Kiristo ko-mosarabha.
         Bhoono m-möhöru ndë, kora tö-öni hë, kasi Kiristo we öbhöhöru ubhwane bhono bhörëngë
         ku-öni. Öbhöhöru bhono neenabho enkaagha eno, nneenabho ku ukukumya Omoona uwa Waryobha.+ Omoona uwa Waryobha uyö yaanhanshirë, akairuusya öbhöhöru ubhwaye, akantöörya. 21 Tentore ukwanga örööbhö urwa Waryobha hë. Nyoore ömöntö nkobharwa arë igha wa heene,
         ko okoghoota amaraghërryö agha Mosa, bhoono hayö toghambe igha, ukukwa ukwa Kiristo
         n-kwa bhosa!
         
            
               	Maaha mo-ketabho ikya Zabhuri 143:2. 

               	Omoona uwa Waryobha. Maaha mo-faharaasa.

Abhakumya nkohaanwa bharë Umwika Ömöhörëëru ku umukumo ughwene igho31 Bhëënyu bhare Bhagharatia, m-bakangi mörë! Nawë yaabharogha? Rëndë mbe naabharaghërrëëyi
         bhuuya amangʼana agha Yëësu Kiristo kya igho yaahanëkirwë ko-mosarabha. 2 Bhoono tigha mbabhööri-ko engʼana. Mwaanyöörrë Umwika Ömöhörëëru ko okoghera iya okoghoota
         amaraghërryö agha Mosa kasi n-ko okoghera ukwa ukwitegherra Amangʼana Amaiya agha
         Yëësu na okoghakumya? 3 N-kwakë mokangëhirë igho? Bhëënyu mwaasyora rimenya iryënyu ku singuru isya Umwika
         Ömöhörëëru, kasi bhoono moratuna igha momarërri ku singuru isyënyu abheene! 4 Kasi, inyaanyi eera yonswe igho eno yaabhanyoora, nkokanya mörë igha ya bhosa yaarë?
         Tiyaarë iya bhosa hë! 5 Bhoono möntëëbhi, kanaa, Waryobha yaabhahaana Umwika Ömöhörëëru na okokora amakono
         mö-bhëënyu ko okoghoota amaraghërryö agha Mosa, kasi n-ko okoghera iya ukwitegherra
         Amangʼana Amaiya agha Yëësu na okoghakumya?6 Mwitegherre ko amangʼana agha Ibhurahimu.+ Amaandeko Amahörëëru nkoghamba gharë igha, “Yaakumiri Waryobha, kiyö nkyo kyaaghërrë
         Waryobha akamobhara igha wa heene.”+7 Bhoono bhëënyu momanye igha, abhantö bhano bhakukumya Waryobha, mbo abhaana abha obhoheene
         abha Ibhurahimu! 8 Amaandeko Amahörëëru ghaaghambirë igha, Waryobha nakaabharrë igha, Abhakyaro m-bantö
         abha heene okohetera ku umukumo ughwabho. Waryobha yaatangatirë okoraareka amangʼana
         agha Ibhurahimu ukurwa kare igha, “Okohetera ku-uwe, abhantö abha ibhyaro bhyonswe
         igho, mbarengʼoorwa.”+9 Mbe, bhaara bhakukumya Waryobha, nkongʼoorwa bharë kya bhoora Ibhurahimu ono yaangʼöörrwë
         ko bhoora yaamukumiri.Tötööriibhwi ukurwa ku-riragha irya amaraghërryö agha Mosa10 Kasi bhonswe igho bhano bhakwesegha ökötööribhwa ko okokora ghano ghakutunwa na amaraghërryö,
         bhayö mbaana riragha. Ko bhoora Amaandeko Amahörëëru nkoghamba gharë igha, “Ömöntö
         wowonswe ono atakoghoota na okokora ghonswe igho ghano ghandëkirwë mo-ketabho ikya
         amaraghërryö, yaihiimwa.”+11 M-maheene, taaho ömöntö ono Waryobha akobhara igha, nu-uwa heene ko okoghera iya okoghoota
         amaraghërryö, ko bhoora Amaandeko Amahörëëru nkoghamba gharë igha, “Ömöntö uwa heene,
         naremenyanga mu-mukumo ughwaye ghono aanagho.”+12 Amaraghërryö agha Mosa, teghakwisegha umukumo hë, kasi nkwesegha gharë amangʼana agha
         ömöntö ghano akokora, kya bhono Amaandeko Amahörëëru ghakoghamba igha, “Ömöntö wowonswe
         igho, ono akoghoota amaraghërryö, ni-igha akore bhono ghakutuna kö-bhömënyi ubhwaye
         bhwonswe igho.”+13 Kiristo yaatutungurya ukurwa mu-riragha irya amaraghërryö, yaakörrë igho, ko okoghegha
         riragha riyö ko okoghera iya bhëëtö, ko bhoora Amaandeko Amahörëëru gharaghamba igha,
         “Ömöntö wowonswe igho ono ahanëkirwë ko-mosarabha, yaihiimwa.”+14 Yaatutungurya okore obhongʼoore bhono Ibhurahimu yaahaaywë, bhohekeere Abhakyaro okohetera
         ku-Kiristo Yëësu. Mbe, bhoono bhëëtö bhonswe igho nkotora törë kunyoora Umwika Ömöhörëëru,
         ono Waryobha yaaraghaini okotohaana ko enshera iya ukukumya Kiristo.Amaraghërryö agha Waryobha ko-Mosa na riraghano irya Waryobha ku-Ibhurahimu15 Abhakumya bharikyëtö, tigha mbarëngëri-ko engʼana. Toghambe igha bhaaho abhantö bhabhërë
         bhaikererraini ko engʼana nyabhorebhe. Hano oraanyoore bharëëyë imuuma na okotoorwa
         esaini, taaho ömöntö uwa ukwanga handë ukwëngërya engʼana nyabhorebhe ku-muuma iyaabho
         iyö hë. 16 Mbe, Waryobha yaaraghaini Ibhurahimu ghuuka uwëëtö, hamwë na umwebhorwa uwaaye. Amaandeko
         Amahörëëru teghakoghamba igha, “Na abheebhorwa abhaaye,” ensonga yaamo ni-igha, te-bhaaru
         hë, kasi ni-igha, “Na umwebhorwa uwaaye,”+ ensonga yaamo ni-igha nö-ömwë, we Kiristo. 17 Keno nkutuna mbatëëbhi ni-igha, Waryobha yaakörrë imuuma+ iyaaye imyoka maghana ane na merongo etatö amaraghërryö agha Mosa ghataraabha. Ku
         bhuyö amaraghërryö ghayö teghaatore okosarya imuuma iyö, handë ukusyörya riraghano
         reno yaaraghaini. 18 Singa umwandö ughwa Waryobha ghoraitengʼera amaraghërryö, ghwiki teghokaaitëngʼëëyë
         riraghano iryaye hë. Kasi Waryobha kö örööbhö urwaye, yaaraghaini okohaana Ibhurahimu
         umwandö okohetera ku-riraghano iryaye iryene igho.19 Bhoono amaraghërryö n-ga moremo kë? Amaraghërryö ngaatöörrwë-ho, ko okoghera iya obhosarya,
         okohekera hano umwebhorwa Ibhurahimu ariisha, ono Waryobha yaaraghaini igha nariisha.
         Waryobha yaahaayë Mosa+ amaraghërryö okohetera ko maraika. Ku bhuyö Mosa akabha ghatëghatë ko okoghera iya
         ukwighwerrania abhantö na Waryobha. 20 Umwighwerrania nkutunwa arë hano waanyoora sembaara ibhërë serakora riraghano. Kasi
         Waryobha nö-ömwë igho, nu-mwene we yaakora riraghano na Ibhurahimu, umwighwerrania
         ataaho.21 Kasi, amaraghërryö nkwangana gharë na ghano Waryobha yaaraghania? A a, ti-igho hë!
         Ko bhoora singa yaare-ho enshera eno ekohaana abhantö öbhöhöru, mbe, hayö bhoono ho
         Waryobha akaatobharrë igha, m-ba heene törë, okohetera ko-maraghërryö. 22 Kasi bhoono ti-igho ërë hë. Amaandeko Amahörëëru gharaghamba igha, abhantö bhonswe
         igho, mmö-bhötöngi ubhwa ëbhëbhë bharë. Ku bhuyö Waryobha yaaraghaini okobhahaana
         keno yaaraghaini+ okohaana bhonswe igho bhano bhakukumya Yëësu Kiristo.23 Hano waanyöörrë abhantö bhataraabha na umukumo ughwa ukukumya Yëësu Kiristo, amaraghërryö
         ngaatökörrë kya abhaghorwa, twaaghanyanga okohonyorwa ukwa umukumo ghuyö. 24 Mbe amaraghërryö ghayö ghaatotangata na ukututugha kya umutughi, okohekera hano Kiristo
         yaaishirë. Ku bhuyö ko okohetera ku umukumo, tobharwe mö-bhöntö ubhwa heene. 25 Kasi ko bhoora bhoono umukumo ghoora ghuhikirë, ku bhuyö tëtökërëngë mo-mabhoko agha
         umutughi uwëëtö, amaraghërryö.26 Ku bhuyö bhëënyu bhonswe igho m-baana abha Waryobha mörë okohetera ku umukumo, ko
         bhoora igha, moghootaini na Kiristo Yëësu. 27 Bhëënyu bhonswe igho bhano mwaabhatiisibhwa, mwaghootana na Kiristo, mwabha kya bhano
         mötöörrë Kiristo. 28 Mbe, Umuyahudi na ömöntö ono atarë Umuyahudi, bhonswe igho n-këntö këmwë, omoghorwa
         bhaana ömötöönööni, umushaasha na omokari, bhonswe igho n-këntö këmwë mörë, ko bhoora
         moghootaini na Kiristo Yëësu. 29 Hano oraanyoore igha, bhëënyu m-ba Kiristo mörë, mbe na-bheebhorwa Ibhurahimu mörë,
         murinyoora umwandö ghoora Waryobha yaaraghaini.
         
            
               	Ibhurahimu. Maaha mo-faharaasa.

               	Maaha mo-ketabho ikya Okosemoka 15:6.

               	Maaha mo-ketabho ikya Okosemoka 12:3.

               	Maaha mo-ketabho ikya Eheetoko iya Etoraati 27:26.

               	Maaha mo-ketabho ikya Habhakuki 2:4.

               	Maaha mo-ketabho ikya Amangʼana agha Abharaawi 18:5.

               	Maaha mo-ketabho ikya Eheetoko iya Etoraati 21:23.

               	Maaha mo-ketabho ikya Okosemoka 12:7.

               	Imuuma. Maaha mo-faharaasa.

               	Mosa. Maaha mo-faharaasa.

               	Maaha mo-ketabho ikya Abhagharatia 3:14.

41 Mbe, engʼana eno nkutuna mbatëëbhi ni-igha, enkaagha yonswe igho eno ukunyoora omoryamwandö
         akërëngë moona, nkobha arë kya omoghorwa, nokaanyoora igha umwandö ghonswe igho nu-ghwaye.
         2 Enkaagha iyö yonswe igho, umuri uwa umwandö uyö, nkunyoora örë arëngë mo-mabhoko agha
         abhanaghya na abhaimërërri abha ëbhëntö ibhyaye, okohekera enkaagha eno suwaabho yaarenga
         aghambirë. 3 Kora bhëëtö bhonswe ni-igho twaarë, enkaagha eno waanyöörrë Kiristo ataraasha, m-baghorwa
         twaarenga ko mangʼana agha amasambwa ghano ghakotonga ekebhara keno.+4 Kasi hano enkaagha yaahëkëëyë-ho, Waryobha akatoma Omoona uwaaye ono yaabhaayë ömöntö
         kya bhëëtö, yaaibhööywë enkaagha iya öbhöghööti ubhwa amaraghërryö agha Mosa. 5 Yaamötömirë, okore atunguri abhaghorwa abha amaraghërryö agha Mosa. Yëësu yaatutungurya,
         okore bhëëtö bhonswe igho, tobhe abhaana abha Waryobha.6 Ko bhoora bhëëtö bhoono m-baana abha Waryobha törë, Waryobha yaatoma Umwika uwa Omoona
         uwaaye mo-senkoro isyëtö. Umwika uyö we akoghera torabherekera Waryobha igha, “Abha,”
         ensonga iyaamo ni-igha, “Taata.” 7 Mbe, bhoono bhëënyu tëmökërëngë abhaghorwa ghwiki hë, kasi m-baana abha Waryobha mörë.
         Ku bhuyö, murinyoora umwandö ghono Waryobha yaatoorra-ho abhaana abhaaye.Pauro arabheeha Abhagharatia8 Bhëënyu kare hayö, temwamanyirë Waryobha hë, m-baghorwa mwaarë, abha ëbhëntö bheno
         bhetarë Waryobha. 9 Kasi bhoono igho, momanyirë Waryobha, umwene wonswe nabhamanyirë bhököngʼu. Mbe, bhoono
         N-kwakë mukutuna ukukyorra okoghoota amangʼana agha kare ghaara agha amasambwa ghano
         ghakotonga ekebhara keno?+ Amasambwa ghayö, teghaana ubhwera bhobhonswe bhoora hë. Kasi ghwiki nkutuna mörë
         mobhe abhaghorwa abha amangʼana ghayö? 10 Nkoghooterra mökërë sinyangi isya Ikiyahudi? Moraghoota sinsikö nyabhorebhe isya iwiiki,
         imyëri nyabhorebhe bheena imyoka nyabhorebhe igha, ni-ibhya sinyangi isya okosooka
         Waryobha! 11 Nkoobhoha ndë igha, okaanyoora emeremo ighyane ghyonswe igho ighya okobhanyankera,
         gheratora okoheta bhosa igho!12 Abhakumya bharikyëtö, nkobhasaasaama ndë igha, mobhe abhatöönööni kya öni, ko bhoora
         öni wonswe kare haara n-kya bhëënyu igho naarë. Kasi, temwankörëëyë obhoghogho bhwobhwonswe
         igho hë. 13 Nkuhiita mörë ekembere haara igha öbhörööyë ubhwane mbo bhwaaghërrë nkanyoora umweya
         ughwa okobharaarekera Amangʼana Amaiya. 14 Nokaanyoora ni-igho naarë, temwansërrë handë ukunyanga hë. Kasi keno mwaakörrë nukunyikërrya
         kya bhono mokaaikërëëyi maraika uwa Waryobha handë Kiristo Yëësu umwene. 15 Mwaashömëëywë, kasi bhoono ghwiki n-kë kebhaayë? Nkoghamba ndë obhoheene igha, enkaagha
         eera mokaatörrë ukwiha amaiso aghëënyu mongʼaane. 16 Kasi, bhoono mbaayë umubhisa uwëënyu ko bhoora nkobhatëëbhya amangʼana agha obhoheene?17 Abhëëghya bhaara, nkokora bharë omotono, okore bhabhaghashani. Engʼana eno bhakobhatonerra,
         ni-igha mwikërri amëëghyö aghaabho ghano ghakokangʼasërrya okoghoota seteemo isya
         Ikiyahudi. Kasi engʼana iyö ti-nshiiya hë. Bharatuna igha, bhabharuusi ku-öni, okore
         mobhatighinkanerenga. 18 Engʼana inshiiya no-kobha na omotono ughwa okokora amangʼana amaiya. Mobhe na omotono
         ughwa okokora igho nkaagha syonswe igho, nokaanyoora öni ntaaho. 19 Abhaana abhaane, kya bhoora omokari uwa enda akunyanka na ebhesa ko-nkaagha iya ukwebhora,
         öni wonswe ni-ighoigho nkwiyighwa. Nendaaghëndërri ukwiyighwa igho, okohekera hano
         eteemo iya Kiristo eremaahekana mo-teemo iyëënyu. 20 Nkutuna ndë bhököngʼu igha, n-hano nkaabhayë hamwë na bhëënyu ko-nkaagha eno, hanga
         nkaaisyörri nshumaashe na bhëënyu kinyabhohaabhu igho, ko bhoora temanyirë kya bhono
         mörë hë!Ëkërëngyö ikya Hajiri bhaana Saara21 Möntëëbhi, bhëënyu bhano mukutuna mobhe abhaghorwa abha amaraghërryö agha Mosa, kasi
         momanyirë bhono amaraghërryö ghakoghamba? 22 Yandëkirwë mo-Maandeko Amahörëëru igha, Ibhurahimu yaarenga na abhaana bhabhërë, ömwë
         ko omokari omoghorwa,+ uwa kabhërë ko omokari ömötöönööni.+23 Omoona uwa omokari omoghorwa oora, uyö we yaaibhööywë kö-sëëmyö iya kinyabhantö. Kasi
         omoona ono omokari ömötöönööni yaaibhööyë, uyö wa riraghano irya Waryobha yaarë. 24 Toratora ökörëngya ko amangʼana ghayö igha, abhakari abhabhërë bhayö, n-kya simuuma
         ibhërë. Iya mbere, ne-eera yaakörëëywë ku-nguku iya Sinai, iyö n-kya Hajiri, abheebhorwa
         abhaaye mo-bhoghorwa bheebhorrwa ko okorengʼaana na amaraghërryö agha Mosa. 25 Hajiri, n-kya inguku iya Sinai eno ërëngë ku-kyaro ikya Arabhia. Ghwiki natuubhaini
         kya umughi ughwa Yërusarëëmu bhono ghörë ko-kebhara kono, ko bhoora abhantö abha Yërusarëëmu
         iya bhoono igho, mbakërëngë mo-bhoghorwa ko okorengʼaana na amaraghërryö agha Mosa.
         26 Kasi umughi ughwa Yërusarëëmu ughwa mu-ryobha, nu-mughi ömötöönööni,+ ghuyö ngwo maayö uwëëtö. 27 Ko bhoora yandëkirwë mo-Maandeko Amahörëëru igha,“Ushomerwe uwe omoghomba ono atakaaibhööyë,kirirrya uwe ono otakarömirwë ebhesa,ko bhoora abhaana abha omokari ono yaatighwa hayö umwenemwene,m-baaru okokera abha ono aana umushaasha.”+28 Mbe, bhoono abhakumya bharikyëtö, momanye igha, m-baana abha Waryobha mörë ko okoghera
         iya riraghano iryaye, kya bhono Isaaka yaarë. 29 Kasi bhoono kya bhoora ku-sinsikö seera, omoona ono yaaibhööywë na omokari omoghorwa,
         kö-sëëmyö iya kinyabhantö yaanyankëri omoona ono yaaibhööywë ko obhotoro ubhwa Umwika
         Ömöhörëëru. Reero eno honswe amangʼana ni-ighoigho gharë. 30 Kasi Amaandeko Amahörëëru iyakë ghakoghamba? Nkoghamba gharë igha, “Rughya omokari
         omoghorwa ono hamwë na omoona uwaaye, ko bhoora omoona uwa omoghorwa, taatore okorya
         umwandö hamwë na omoona uwa omokari ömötöönööni hë.”+31 Mbe, ku bhuyö abhakumya bharikyëtö, bhëëtö tëtörëngë abhaana abha omoghorwa hë, kasi
         na-abha omokari ömötöönööni törë.
         
            
               	M-baghorwa twaarenga ko mangʼana agha amasambwa ghano ghakotonga ekebhara keno. Ensonga iyaamo iyëndë ni-igha, abhaghorwa abha seteemo isya ko-kebhara kono.

               	Amasambwa ghano ghakotonga ekebhara keno. Ensonga iyaamo iyëndë ni-igha, seteemo isya ko-kebhara kono.

               	Omokari omoghorwa. Ensonga iyaamo ni-igha, Hajiri, nyakuwaabho Ishimaëri.

               	Omokari ömötöönööni. Ensonga iyaamo ni-igha, Saara, nyakuwaabho Isaaka.

               	Nu-mughi ömötöönööni ghutuubhaini kya Saara, omokari uwa Ibhurahimu, ono ataarë omoghorwa.

               	Maaha mo-ketabho ikya Isaaya 54:1.

               	Maaha mo-ketabho ikya Okosemoka 21:10.

Öbhötöönööni ubhwa Umukiristo51 Kiristo yaatohaana öbhötöönööni, okore tobhe abhatöönööni. Ku bhuyö ni-igha monaghe,
         motakaikërrya ukukyora ghwiki mo-bhoghorwa ubhwa amaraghërryö. 2 Mwitegherre keno öni Pauro nkobhatëëbhya. Ndabhatëëbhya igha, hano moraaikërri okosaarwa
         ko okoghera iya okoghoota amaraghërryö, Kiristo taabhe na ubhwera bhwobhwonswe bhoora
         kö-bhëënyu hë. 3 Ndabhatëëbhya harabhu igho ghwiki igha, umushaasha wowonswe igho ono araaikërri okosaarwa,
         ni-igha aghoote amaraghërryö ghonswe igho agha Mosa. 4 Nyoore nkwitengʼera mörë okobharwa abha heene ko okohetera okoghoota amaraghërryö,
         hayö momanye igha, noraanyoore bhëënyu abheene momarrë ukutighana na Kiristo. Ghwiki
         kora noraanyoore n-kebhara mörë iya örööbhö urwa Waryobha. 5 Kasi bhëëtö, keno tukwitengʼera ni-igha, Waryobha naraatobhare igha m-ba heene törë,
         ko bhoora tukukumya Kiristo. Kiyö nkyo tokoghanya ko obhotoro ubhwa Umwika Ömöhörëëru.
         6 Mbe hano oraanyoore igha ntoghootaini na Kiristo Yëësu, okosaarwa, handë ukwanga okosaarwa,
         tekoona omoremo ghoghonswe igho hë, ekenene, nu-mukumo ghono ghokokora emeremo ku
         righonshe.7 Ekembere mwaakoranga bhuuya! Bhoono nawë abharëbhërrëëyë igha motakaaghoota amëëghyö
         agha obhoheene? 8 Ömöngʼënërrya uyö, n-wöndë igho, te-Waryobha ono yaabhabherekera hë. 9 Kasi momanye igha, amëëghyö agha obhorongo ghayö, n-kya bhono abhantö bhakoghamba
         igha, “Ehamiira engʼanabhosa, nkokora ërë obhose bhonswe igho bhotondora!”+10 Ko bhoora igha bhëënyu na-abha Omonene Yëësu mörë, ku bhuyö nemanyirë igha, timwikërri
         okongʼainwa hë. Kyokyonswe igho keno keraabhe, kasi ömöntö uyö akobhangʼaina narishibhibhwa.11 Abhakumya bharikyëtö, ndaighwa abhantö abhandë bharaghamba igha, öni nkoraareka nkërë
         igha, abhashaasha bhonswe igho ni-igha bhasaarwe. Hano okaanyöörrë igha m-maheene
         ni-igho nkoraareka, n-kwakë Abhayahudi bhakunyankya? Singa ni-igho nkoraareka ko-bhantö,
         okoraareka ukwane amangʼana agha omosarabha ughwa Yëësu, tekokaaghërrë Abhayahudi
         bhandererre hë. 12 Nkwighomba ndë igha, abhantö bhayö bhakobhanyankya ko amangʼana agha okosaarwa, kora
         n-hano bhakaainatirë abheene!Eteemo iyëëtö etangatwenga na Umwika Ömöhörëëru13 Bhëënyu abhakumya bharikyëtö, Waryobha yaabhabherekera okore mobhe abhatöönööni. Kasi
         motakaakora öbhötöönööni ubhwënyu bhobhe ubhwa oronamba urwa ömöbhërë, kasi mötöörraninga,
         na mohanshanenga. 14 Amaraghërryö ghonswe igho agha Mosa nkokomanibhwa gharë hamwë ko bhoghambi bhono bhokoghamba
         igha, “Ohanshe murikyaho kya bhono wihanshirë uwe umwene.”+15 Kasi nyoore nkoromana mörë na okoraagherana kya matyënyi, mwiyangarre motakaasha kwisikya
         bhëënyu abheene.16 Mbe, keno nkobhatëëbhya ni-igha, eteemo iyëënyu etangatwenga na Umwika Ömöhörëëru.
         Hano moraakore igho, temohanshe oronamba urwa ikisheema urwa ömöbhërë. 17 Nkobhatëëbhya ndë igho ko bhoora igha, bhyonswe igho bheno ömöbhërë ghukwighomba,
         te-bhyo Umwika Ömöhörëëru akutuna hë. Kora bheera Umwika Ömöhörëëru akutuna, te-bhyo
         oronamba urwa ömöbhërë rukwighomba hë. Umwika Ömöhörëëru taana öbhömwë na oronamba
         urwa ömöbhërë hë, ku bhuyö temokotora okokora keera mukutuna igha mokore. 18 Kasi hano eraabhe igha Umwika we akobhatangata, temoobhe abhaghorwa abha amaraghërryö
         hë.19 Mbe, amangʼana ghano bhakokora abhantö abha oronamba urwa ömöbhërë, ngamanyekaini
         igha, no-bhosooraare, ubhunyanku, okokora amangʼana agha sënsöni, 20 okosengerra ëbhëtöndö, ubhuturutumbi, ubhubhisa, ribheeha, orongʼeera, okorerra, ifitina,
         ukwanga ukwighwerrana, okohaanga abhantö amangʼana, 21 rikenge, öbhörëëbhi, obhohoobhaaru hamwë na aghandë ghano gharëngë kya ghayö. Nkobhatëëbhya
         ndë ghwiki kya bhoora naabhatëëbhëri igha, abhantö bhano bhakokora amangʼana kya ghayö,
         tebhaana umwandö ghwoghwonswe ghoora mo-Bhokama ubhwa Waryobha hë. 22 Kasi hano oraanyoore igha Umwika Ömöhörëëru we akototangata, ntoraabhe na ehagho iya
         Umwika Ömöhörëëru. Ehagho iyö ni-iya righonshe, ukushomerwa, omorembe, ököghömërrya,
         öbhöntö ubhwa heene, öbhösërëënia, obhoheene, 23 obhohaabhu bheena ukwirebherra. Teghaaho amaraghërryö ghano ghakokaania ömöntö igha
         atakaakora amangʼana ghayö. 24 Hano wanyoora abhantö bhaghootaini na Yëësu Kiristo, nkunyoora örë n-kya bhano bhaahanekwa
         ko-mosarabha hamwë na Kiristo Yëësu. Tebhakotongwa ghwiki na oronamba urwabho urwa
         ëmëbhërë, hamwë na amaitegherro aghaabho amaghogho ghaara. 25 Ko bhoora Umwika yaatohaana öbhöhöru obhohya, mbe ni-igha toghoote-ko obhotangati
         ubhwaye. 26 Totakaikumyanga bhosa igho, totakatenderananga handë okokorrana rikenge.
         
            
               	Ehamiira engʼanabhosa, nkokora ërë obhose bhonswe igho bhotondora. Ensonga iyaamo ni-igha, amëëghyö agha obhorongo ngakaabha amake igho, nkoromaana
                     gharë mo-bhantö abhaaru.

               	Maaha Amangʼana agha Abharaawi 19:18.

Tötöörraninga bhamurë61 Abhakumya bharikyëtö, hano mwamaaha murikyënyu asarri, bhëënyu bhano mokotangatwa
         na Umwika, momokaani, ni-igha mumukyöri bhohaabhu igho. Kasi mwiyangarre motakaashaashwa
         mobhe na eteemo kya iyaaye. 2 Mwangoranenga imirigho ighyënyu, iyö yo enshera iya okokora bhono amaraghërryö agha
         Kiristo ghakutuna.+3 Mbe, ömöntö wowonswe igho ono akwimaaha igha naana ubhwera okokera abhandë, uyö taana
         ubhwera bhwobhwonswe bhoora hë. Ömöntö kya uyö, nkwingʼaina arë. 4 Kasi kera ömöntö aiyitaahe umwene eteemo iyaaye. Hano oraanyoore na-mangʼana amaiya
         akokora, hayö aratora ukwikumya ko amangʼana amaiya ghayö akokora, atakairengʼania
         na ghano abhandë bhakokora. 5 Ko bhoora ni-igha, kera ömöntö naryeteeka umurigho ughwaye umwene.6 Ömöntö ono akwëghibhwa engʼana iya Waryobha, keno anyöörrë, atwenera-ko umwëghya uwaaye,
         amösërëëninga.7 Motakaingʼaina, Waryobha takushabhurwa hë. Keno ömöntö akwëmya, nkyo areghesa. 8 Ömöntö ono akokora bhono oronamba urwa ubhusheema ubhwa ömöbhërë rukutuna igha akore,
         uyö no-bhosarëku areghesa ukurwa ko-ronamba ruyö. Kasi ono akokora bhono Umwika Ömöhörëëru
         uwa Waryobha akutuna, uyö nareghesa öbhöhöru ubhwa amakora ghonswe igho, ukurwa ku-Mwika
         uwa Waryobha. 9 Mbe, ku bhuyö ni-igha, totakaarosa okokora amangʼana amaiya, ko bhoora hano toraaghömërri,
         ntoreghesa bhuuya hano enkaagha iya okoghesa irihika. 10 Mbe, tokorrenga abhantö bhonswe igho amangʼana amaiya, hano wanyoora toona umweya
         ughwa okokora igho, ekenene nko-bhakumya bharikyëtö.Amaraghërryö agha okomarërrya11 Momaahe amaandeko aghaane amanene ghayö mbandëkëëyë na okobhoko ukwane öni umwene.
         12 Abhantö bhayö bhakobhasingʼirrya igha mosaarwe, keno bhakutuna no-kosookwa na Abhayahudi.
         Bharatuna bhaibhashe, okore bhatakaanyankibhwa na Abhayahudi, ko okoghera iya amangʼana
         ghano bhakoraareka agha omosarabha ughwa Kiristo. 13 Engʼana iyëndë ni-igha, abhantö bhayö bhasaarwa, tebhakoghoota amaraghërryö ghonswe
         igho hë. Keno bhakutuna, ni-igha bhëënyu mosaarwe okore bhaikumiri engʼana iyö iya
         kinyamöbhërë. 14 Kasi öni tinkutuna mbe na engʼana iya ukwikumirya hë, kasi nu-kukwa ukwa Omonene uwëëtö
         Yëësu Kiristo ko-mosarabha. Ko koghera iya ukukwa ukwaye, amangʼana ghonswe igho agha
         ko-kebhara kono teghaana ubhwera ku-öni hë. Öbhömënyi ubhwane ubhwa kare, bhwakwa
         hamwë na Yëësu ko-mosarabha. 15 Okosaarwa handë ukwanga okosaarwa, ghonswe igho teghaana ubhwera bhwobhwonswe bhoora
         hë. Ëkëntö ekenene, no-kobhombwa bhohya na Waryobha.+16 Omorembe na ikyabhera ikya Waryobha, bhebhe ko-bhantö bhonswe igho bhano bhakoghootana
         na obhoheene bhuyö, bhayö mbo abhantö abha Waryobha.17 Mbe ukusimirya reero, ömöntö wowonswe igho atakaannyankya ghwiki, ko bhoora amaköru
         ghano naatemwa amaghena na ebhesaamörë, neneenagho kö-möbhërë ughwane, ko okoghera
         iya okokorra Yëësu Kiristo emeremo.18 Abhakumya bharikyëtö, örööbhö urwa Omonene uwëëtö Yëësu Kiristo robhe hamwë na bhëënyu.
         Amina.

Amakëërërryö11 Nö-öni Pauro omotomwa uwa Kiristo Yëësu ku righonshe irya Waryobha. Ritashandighi
         reno, m-bëënyu nkwandekera abhantö abha Waryobha bhano mököghëndërrya ukukumya Kiristo
         Yëësu Ëfësö hayö, ko okobha na öbhömwë nawe. 2 Örööbhö na omorembe ukurwa ku-Waryobha Taata uwëëtö, na ko-Monene uwëëtö Yëësu Kiristo,
         bhebhe hamwë na bhëënyu.Waryobha atökörëëyë amangʼana amaiya okohetera ku-Yëësu Kiristo3 Bhamurë, ni-igha tukumi Waryobha uwa Omonene uwëëtö Yëësu Kiristo, na we Suwaabho
         Omonene uwëëtö uyö. Waryobha yaatokorra amangʼana amaiya agha obhongʼoore bhwonswe
         igho ubhwa ahasë hano hatakomaahwa, ko okohetera kö-bhömwë ubhwëtö na Yëësu Kiristo.
         4 Keno Waryobha yaakörrë, nu-kutwahora tobhe abhantö abhaaye ko okohetera kö-bhömwë
         ubhwëtö na Yëësu Kiristo. Yaakörrë igho, kora ataraabhomba ëbhëntö bhyonswe igho ibhya
         ko-kebhara kono. Waryobha yaatwahora okore tobhe abhahörëëru abhaaye bhano totaana
         risoro ryoryonswe reera. Ko okoghera iya righonshe iryaye, 5 yaasëëmëri ukurwa kare igha atokore tobhe abhaana abhaaye. Yaakörrë igho, ko okohetera
         ko keno Yëësu Kiristo yaakörrë, ni-igho yaatunirë igha akore, na engʼana iyö ekamushomera.
         6 Ku bhuyö ni-igha tumukumi, ko okoghera iya örööbhö urwaye urwa ököröghöörya, rono
         yaatohaayë bhosa igho okohetera ku-Kiristo Yëësu ono Waryobha ahanshirë.7 Ko okohetera amaanyinga agha Kiristo Yëësu, Waryobha yatutungurya, igha, atwabhëëyë
         ëbhëbhë ibhyëtö okorengʼaana na ubhwaru ubhwa örööbhö urwaye. 8 Örööbhö n-dwaru bhököngʼu atohaayë, kora aghërrë tobhe na obhongʼaini bhwonswe igho,
         na okomanya bhuuya amangʼana. 9 Atöhönyörrëëyë ësëëmyö iyaaye eno yaatunanga aghehekerani okohetera ku-Yëësu Kiristo,
         ko bhoora yaashömëëywë okokora igho. 10 Ësëëmyö iyaaye ni-igha hano enkaagha inshiiya irihika, naretoora hamwë ëbhëntö bhyonswe
         igho, ibhya mu-ryobha na ibhya ko-kebhara kono, kora akore Kiristo Yëësu abhe omotangati
         uwa ëbhëntö bhiyö.11 Ghwiki Waryobha yaatushaaghööyë bhëëtö Abhayahudi tobhe abhantö abhaaye, ko okotohaana
         öbhömwë na Yëësu Kiristo. Yaatushaaghööyë ko bhoora igha, iyö në-sëëmyö iyaaye yaarë
         ukurwa kare. Akakora ëbhëntö bhyonswe igho bhebhe kya bhono akutuna. 12 Akakora igho okore bhëëtö Abhayahudi bhano törëngë abha mbere ukwesegha Yëësu Kiristo,
         tukumi Waryobha na ökömötöönia.13 Hano na bhëënyu bhonswe mwaaighuurë engʼana iya obhoheene iya Amangʼana Amaiya agha
         bhono Waryobha akobhahönia, mokaikërrya. Waryobha akabhatoorra-ko umuhuri ughwaye.
         Eharama iyö, nu-Mwika Ömöhörëëru ono Waryobha yaabhahaana kya bhoora yaaraghaini igha,
         nakaabhahaayë. Yaakörrë igho, ukwörökya igha, bhëënyu bhonswe m-bantö abhaaye mörë.
         14 Umwika Ömöhörëëru uyö, n-kya ekebhete ikya Waryobha kö-bhëëtö igha, Waryobha naretohaana
         ëbhëntö ibhyëndë bhyonswe igho, bheno yaaraghaini igha, aretohaana. Umwika Ömöhörëëru
         uyö, we ono Waryobha yaatoora-ho okohekera hano aritutungurya bhëëtö abhantö abhaaye.
         Ku bhuyö ni-igha tumukumi ku ubhuhika ubhwaye.Pauro arasabhera Abhakiristo abha Ëfësö15 Nkukumya ndë Waryobha ko okoghera iya amangʼana ghonswe igho ghano yaatokorra. Kerenga
         naighwa kya bhono mukukumya Omonene Yëësu, na bhono mohanshirë abhantö abha Waryobha
         bhonswe igho, 16 kora tenakatighirë ukukumya Waryobha ko okoghera iya bhëënyu. Hano nasaasaama Waryobha,
         nkobhasabhera ndë. 17 Nkosaasaama ndë Waryobha uwa Omonene uwëëtö Yëësu Kiristo, we Taata uwëëtö uwa ubhuhika
         obhonene, igha abhahaane obhongʼaini ubhwa mu-ryobha, na aihonyore kö-bhëënyu, okore
         momomanyërri bhuuya. 18 Ghwiki nkobhasabhera ndë igha, abhatöörri momanye obhoheene, okore momanye ubhweseghe
         bhono yaaraghaini kö-bhëënyu hano yaabhabhërëkëëyë. Momanye ubhwaru ubhwa obhongʼoore
         ubhwaye bhono yaaraghaini igha akaahaayë abhantö abhaaye. 19 Nkosaasaama ndë igha, abhahaane obhotoro ubhwaye bhono bhokokera ëbhëntö bhyonswe
         igho, kö-bhëëtö bhano tukukumya Kiristo Yëësu. Obhotoro bhuyö mbwo bhökötötöörrya
         ukumukumya. Obhotoro bhuyö m-boora bhoora ubhwa singuru sinsharu seera, 20 seno Waryobha yaaryökëëyi Kiristo Yëësu ukurwa mo-bhaku, akamwikarya bhoryo ubhwaye,
         ahasë hano hatakomaahwa.+21 Kiristo uyö, nkotonga arë abhatöngi bhonswe igho kighörö iyö, abha ubhwera, abha singuru,
         abhanene na ibhyeo bhonswe igho bheno bhemanyekaini te-kokebhara kono aheene igho
         hë, kasi kora na ko-kebhara keno kiriisha. 22 Waryobha akatoora ëbhëntö bhyonswe igho mu-bhwera ubhwa Yëësu Kiristo. Akamokora abhe
         we omotwe ughwa ekanisa iyö, yo Abhakiristo.+23 Ekanisa n-kya ömöbhërë ughwa Kiristo, netahatëëyë öbhömënyi ubhwa Yëësu Kiristo. Yëësu
         Kiristo uyö, we omohekerano ughwa öbhöhöru ubhwa ëbhëntö bhyonswe igho.+

Waryobha nkötötöörya arë okohetera kö örööbhö urwaye21 Bhëënyu n-kya abhaku mwaarë, ko bhoora motaighweranga Waryobha, mokaghëndërrya okokora
         ëbhëbhë. 2 Enkaagha iyö, mwaakoranga amangʼana agha ko-kebhara kono. Kora mwaasorananga omotangati
         omoghogho uyö, Omonene uwa singuru isya ighörö isya amasambwa. Uyö we bhoono igho
         akokora emeremo mo-bhantö bhano bhatakwighwera Waryobha.+3 Bhëëtö bhonswe igho Abhayahudi na bhëënyu Abhakyaro, tetwaighweranga Waryobha hë.
         Hano waanyöörrë totaraakumya Yëësu Kiristo, ntwaarë kya bhayö bhatakwighwera Waryobha.
         Twaakoranga amangʼana ghano ëmëbhërë ighyëtö na sehakëri isyëtö bhyaatunanga tokore.
         Ntwaarë kya bhono abhantö abhandë bharëngë ko-kebhara kono. Ntwaaibhööywë na esemoko
         iya obhoghogho. Twaarërërrëëywë na Waryobha, kora nakaatushibhiri.4 Kasi bhoono ko bhoora Waryobha naana amaabhë bhököngʼu, natohanshirë ku righonshe
         iryaye reno retaana umuhiko. 5 Ntwaarë kya abhaku ko okoghera ukwa obhosarya ubhwëtö, akatohaana öbhöhöru obhohya
         kya bhono yaahaana Yëësu Kiristo. Amaabhë agha Waryobha, ngo ghaaghërrë akabhatöörya.+6 Waryobha akaturyökya ukurwa mo-bhaku+ hamwë na Kiristo Yëësu, akatwikarya totonge hamwë na Kiristo ko-hasë hano hatakomaahwa.
         Yaakörrë igho ko okotohaana öbhömwë na Kiristo Yëësu. 7 Waryobha yaakörrë ghayö, okore aashe ukwörökya ekebhara ubhwamë ubhwa örööbhö urwaye,
         rono rotakorengʼaanibhwa na kyokyonswe keera ko amaabhë aghaaye, kö-bhëëtö bhano toona
         öbhömwë na Kiristo Yëësu. 8 N-ko okoghera iya örööbhö urwa amaabhë aghaaye, nkyo kyaaghërrë Akabhatöörya ku umukumo
         ghono moonagho ku-Yëësu Kiristo. Tiyabhatöörya ko okoghera igha mwaamokorra ëkëntö
         kyokyonswe keera, ti-igho hë, kasi iyö ni-tuho eno Waryobha yaabhahaana. 9 Tiyabhatöörya ko okoghera iya ëkëntö ikiiya kyokyonswe keera mwaakora hë, ku bhuyö
         ömöntö wowonswe oora atakaihasha. 10 Ko bhoora igha Waryobha yaatobhomba, na kö bhömwë ubhwëtö na Kiristo Yëësu, yaatobhomba
         bhohya, okore eteemo iyëëtö ebhe iya okokora amangʼana amaiya ghano yaatösëëmëëyi
         ukurwa kare igha toghakore.Waryobha atökörrë Abhayahudi na Abhakyaro tobhe ëkëntö këmwë okohetera ku-Kiristo Yëësu11 Mbe, ku bhuyö muhiite kya igho mwaarë kare. Esemoko iyëënyu, ti-iya abhantö abha Waryobha
         yaarë hë, kasi ni-iya Abhakyaro yaarë. Abhayahudi mbaabhabherekeranga igha “Abharëësya.”
         Kasi esaaro, nö-möntö akoghekora kö-möbhërë ughwa ömöntö. 12 Muhiite igha enkaagha iyö, temwamanyirë Yëësu Kiristo hë. Temwagherrwanga hamwë na
         Abhaisiraëri, abhantö abha Waryobha. M-baghëni mwaarë ko-maraghanio agha imuuma+ ghano Waryobha yaaraghaini Abhaisiraëri. Temwaarë na ubhweseghe bhwobhwonswe bhoora
         hë, mwaamënyirë ko-kebhara kono kya abhantö bhano bhatamanyirë Waryobha. 13 Kasi bhoono ko okobha na öbhömwë na Kiristo Yëësu, bhëënyu bhano mwaarë hare na Waryobha
         kare hayö, bhoono Waryobha abharëëtirë haangʼë nawe, okohetera ukweteka ukwa amaanyinga
         agha Kiristo Yëësu hano yaakuurë. 14 Ko bhoora Yëësu Kiristo uyö yaatohaana omorembe, akatokora bhëëtö bhano twaarë amakomo
         abhërë, Abhakyaro na Abhayahudi, tobhe ikomo imwë. Yaakörrë igho ku ukuruusya-ho ekerebherro
         keno kyaare-ho na okotemora urughito urwa ubhubhisa rono rwaatwahokanianga. 15 Ghwiki akaruusya-ho amaraghërryö, imighiro ighya Waryobha na seteemo syonswe igho
         isya amaraghërryö agha Mosa. Akakora bhohya amakomo abhërë ghayö agha abhantö, Abhayahudi
         na Abhakyaro, bhakabha ëkëntö këmwë, ku bhuyö akabhareetera omorembe. 16 Yëësu Kiristo yaatoora hamwë amakomo abhërë ghayö, ghakabha rikomo imwë ko okohanekwa
         ukwaye ko-mosarabha. Akaghaighwerrania ghonswe igho abhërë ku-Waryobha, akasikya ubhubhisa
         bhono bhwaare-ho ko-Bhayahudi na Abhakyaro.17 Mbe, Kiristo akaasha, akaraareka amangʼana agha omorembe kö-bhëënyu bhano mwaarë hare
         na Waryobha, na ko bhano bhaarë haangʼë na Waryobha. 18 Ko bhoora Yëësu Kiristo yaahanëkirwë ko-mosarabha, okore bhëëtö bhonswe igho, Abhakyaro
         na Abhayahudi tunyöörrë enshera iya ukusuntarra Waryobha Taata uwëëtö, okohetera ku-Mwika
         Ömöhörëëru ömwë uyöuyö.19 Mbe, ukurwa bhoono igho, bhëënyu tërëngë igha, m-baghëni mörë, handë igha abhangʼaanyëri
         abha ku-kyaro ikyëndë, kasi bhëënyu ni-komo imwë mörë na abhantö abha Waryobha. Bhoono
         bhëënyu na abhantö abha mu-nyumba iya Waryobha mörë. 20 Bhëënyu mobhaayë kya inyumba eno yaahaghaashwa ku-musingi, na umusingi ghuyö, na-bhatomwa
         na abharööti, na Kiristo Yëësu umwene n-kya reghena irya mo-koona iya umusingi ghuyö.
         21 Ko okobha na öbhömwë nawe, inyumba yonswe igho nkoghootana ërë bhuuya eneneha ebha
         inyumba ëhörëëru ko okoghera iya Omonene.+22 Ko bhoora mwabha na öbhömwë na Yëësu Kiristo, nkokomwa mörë hamwë na Abhakiristo abhandë,
         okore mobhe inyumba eno Waryobha araamenye-mo ko okohetera Umwika Ömöhörëëru uwaaye.
         
            
               	Maaha mo-ketabho ikya Abhaëfësö 6:12; Abhakorosaai 1:13; Tiito 3:3.

               	Maaha mo-ketabho ikya Ruuka 15:24, 15:32; Abharuumi 6:4, 6:13; Abhaëfësö 5:14.

               	Akaturyökya ukurwa mo-bhaku. Tu-uruku urwa ömöbhërë hë, kasi nu-urwa ukwanga okomanya Waryobha.

               	Imuuma. Maaha mo-faharaasa.

               	Maaha mo-ketabho ikya Abhakorosaai 2:19.

            

         
      

   
      
         3
Waryobha arahira Pauro okoraareka Amangʼana Amaiya ko-Bhakyaro31 Ko okoghera iya amangʼana ghayö ngambirë, öni Pauro nëmböhirwë ko okokorra Kiristo
         Yëësu emeremo kö-bhëënyu Abhakyaro. Nkobhasabhera ndë ku-Waryobha. 2 Nemanyirë igha, mwaighwa emeremo gheno Waryobha yaangʼaana kö örööbhö urwaye urwa
         amaabhë aghaaye, okore mbaraarekere bhëënyu Abhakyaro engʼana iyaaye. 3 Waryobha yaanhönyörrëëyë ësëëmyö iyaaye, kya bhuyö mbandëkëëyë hake igho. 4 Hano moraasome amangʼana ghayö mbandëkëëyë, moratora okomanyërrya kya bhono öni manyirë
         ësëëmyö iyö, iya amangʼana agha Yëësu Kiristo. 5 Ësëëmyö iyö, tiyaarenga eraahonyorwa ko-rekora ryoryonswe reera hë, kasi bhoono Waryobha
         aghëhönyööyë ko-bhantö bhano yaahora igha bhabhe abhatomwa abhaaye, na ko abharööti
         abhaaye. Abhahönyörrëëyë okohetera Umwika Ömöhörëëru. 6 Ësëëmyö iya Waryobha ni-igha, umwandö n-gömwë Abhakyaro bhakosanga na Abhayahudi.
         Abhantö bhonswe igho bhano bhakukumya Amangʼana Amaiya, bhabhaayë kya ömöbhërë öghömwë,
         kora nkosanga bharë riraghano reerareera, reno Waryobha yaakörrë okohetera ku-Kiristo
         Yëësu.7 Bhoono öni emeremo ighyane, no-koraareka Amangʼana Amaiya kö örööbhö urwa amaabhë
         agha Waryobha ghano yaankörëëyë ko obhotoro ubhwaye. 8 Öni m-möntö moke ndë+ ko-bhantö abhahörëëru bhonswe igho abha Waryobha, kasi naahaaywë örööbhö urwa amaabhë
         aghaaye, okore ndaarekere Abhakyaro ubhwamë ubhwa Yëësu Kiristo.+ Ubhwamë bhuyö, tebhoona ekerengere hë. N-këköngʼu okomanyërribhwa na abhantö. 9 Ghwiki angʼaayë emeremo ighya okoraghërrya bhuuya abhantö bhonswe igho, okore bhamanye
         ësëëmyö eno yaarenga ibhisirwë ukurwa okosemoka na Waryobha umwene ömöbhömbi uwa ëbhëntö
         bhyonswe igho. 10 Yaakörrë igho, okore okohetera mo-kanisa ko bhoono igho, obhongʼaini ubhwa Waryobha
         ubhwa seteemo nsharu, bhomanywe na abhatöngi na abha ubhwera bhano bhakotonga ahasë
         hano hatakomaahwa. 11 Waryobha yaakörrë igho, ko okoghera iya ësëëmyö iyaaye eno yaatunanga ukurwa okosemoka
         ehekerane ko-keera Omonene uwëëtö Kiristo Yëësu yaakörrë. 12 Mbe, ko bhoora igha ntoona öbhömwë na Yëësu Kiristo, na ghwiki igha nkumukumya törë,
         ku bhuyö ntoona ubhweseghe ubhwa ukughya këtöönööni ku-Waryobha. 13 Ku bhuyö bhoono nkobhasabha ndë igha, motakaakwa emetwe ku-nyanko eno nkunyoora ko
         okoghera iya bhëënyu, kasi keno mokaakora, nu-kwiheemera inyanko iyö.Pauro arasabhera Abhakiristo abha Ëfësö14 Hano naitegherra ësëëmyö enene iya Waryobha iyö, nkotema ndë hansë ibhiru mbasaasaamera
         ko-Taata uwëëtö Waryobha. 15 Uyö we esemoko iya ëbhëntö bhyonswe igho, ibhya mu-ryobha na ibhya ko-kebhara kono.
         16 Nkobhasaasaamera ndë ku-Waryobha igha, ku ubhuhika ubhwaye ubhwaru bhono aanabho,
         Umwika Ömöhörëëru abhahaane singuru, mokongʼe mo-senkoro isyënyu, 17 okore Yëësu Kiristo amenye këmwë mo-senkoro isyënyu ku umukumo ghono moonagho. Ndabhasabha
         igha, möghëndërri okohanshana. Righonshe n-kya imiri, imiri nkokora ghërë ëmëtë ghenagha,
         kora ghwiki n-kya inyumba eno ehaghaashirwë ku-musingi. 18 Nkosaasaama ndë igha, bhëënyu na abhantö abha Waryobha bhonswe igho, mobhe na obhotoro
         ubhwa okomanyërrya bhuuya igha, Yëësu Kiristo natohanshirë bhököngʼu okokera bhono
         tukwitegherra. 19 Nkosabha ndë igha, momanye righonshe iryaye riyö rekokera obhotoro ubhwa okomanya
         ukwa ömöntö. Nkosaasaama ndë igha, Waryobha abhahaane na abhaishöri bhököngʼu eteemo
         iyaaye.20 Bhoono tigha tötööni Waryobha, ono akotora okokora amangʼana amaaru okokera ghano
         ghonswe igho tokomosabha igha akore, handë ghano tukwitegherra. Nkokora arë ko obhotoro
         ubhwaye bhono bhokokora emeremo mo-senkoro isyëtö. 21 Tötööni Waryobha uwa ubhuhika bhono bhokomaahekana mo-kanisa, na ku-Kiristo Yëësu,
         senkaagha syonswe igho, amakora ghonswe igho ukurwa okosemoka, Amina.
         
            
               	M-möntö moke ndë. To-omoke uwa ukwebhorwa hë, kasi no-moke ku ubhwera hano yairengʼaania na abhantö
                     abhandë abha Waryobha.

               	Ubhwamë ubhwa Yëësu Kiristo nu-bhwamë bhwa Amangʼana Amaiya agha Yëësu Kiristo, ko bhoora taaho ömöntö ono akotora
                     okoghamanyërrya ghonswe igho.

Abhakumya mbaana öbhömwë ku-Yëësu Kiristo41 Mbe, öni m-mobhohe ndë ko bhoora nkokorra Omonene Yëësu emeremo. Ku bhuyö ndabhasaasaama igha, mokore amangʼana ghano ghakwikererrania na keera kyaaghërrë
         Waryobha akabhabherekera igha mobhe abhantö abhaaye. 2 Mwihoote ko-ghonswe igho ghano mokokora, mobhe abhahaabhu, möghömërri na ököghömërrania
         ukwa okohanshana. 3 Mokore omotono ughwa ököghëndërrya okobha na öbhömwë bhono Umwika Ömöhörëëru uwa Waryobha
         akohaana abhantö, bhaikarana bhuuya ko omorembe. 4 Bhëëtö Abhakiristo n-kya bhono ömöbhërë ughwa ömöntö ghörë, ntoona Umwika Ömöhörëëru
         ooraoora, na ubhweseghe m-mboorabhoora toonabho bhono Waryobha yaatoraghaini hano
         yaatöbhërëkëëyë. 5 Bhonswe igho ntoona Omonene ömwë ooraoora, umukumo ughwëtö n-gömwë, na obhobhatiisyo
         bhwonswe m-bömwë. 6 Bhonswe igho nkosaasaama törë Waryobha, we Taata uwëëtö bhonswe igho. We ömötöngi
         uwëëtö bhonswe igho, nkokora arë emeremo ighyaye okohetera kö-bhëëtö, na mmö-bhëëtö
         bhonswe igho amënyirë.7 Kasi kera ömöntö mö-bhëëtö mono yaahaanwa obhotoro obhohagharë na Yëësu Kiristo, ubhwa
         okomokorra emeremo. Yaatwenaini obhotoro bhuyö, kya bhono yaatunanga. 8 Kiyö nkyo kekoghera Amaandeko Amahörëëru gharaghamba igha,“Hano yaainyökirë ukughya ighörö,yaaghëghirë abhabhisa këghötërëëyë,akatuha abhantö ituho.”+9 Mbe, ensonga iya engʼana iyö igha, “Yaainyökirë ukughya ighörö,” në-ëëhë? Ensonga
         iyaamo ni-igha, yaatangatirë ukwika hansë akaasha ko-kebhara kono, ataraainyoka. 10 Ku bhuyö, Yëësu ono yaaishirë ko-kebhara kono, we uyöuyö ono yaainyökirë ukughya ighörö
         iyö, okoheteera amasaarö. Yaakörrë igho, okore abhenga ahasë honswe igho. 11 Uyö we yaahaayë abhantö abhandë obhotoro ubhwa okobha abhatomwa, abhandë bhabhe abharööti,
         abhandë bhabhe abhainjirisiti, na abhandë akabhahaana obhotoro ubhwa okobha abhakaraabhërri,
         bhakaraabherrenga na ukwëghya. 12 Yaakörrë igho, okore abhantö bhayö bhasëëmi abhantö abha Waryobha, bhakorrenga Waryobha
         emeremo. Ghwiki ikyëndë ni-igha, Abhakiristo bhanaghe. Abhakiristo bhayö, mbo bhakobherekerwa
         igha, ömöbhërë ughwa Kiristo. 13 Engʼana iyö, neraaghëndërri igho, okohekera hano bhëëtö bhonswe igho, torebha abhamwë
         ku umukumo ughwëtö, na okomanya Omoona uwa Waryobha.+ Ntorebha abhakumya bhano bhaahera ku umukumo ughwëtö. Ghwiki ntoraabhe abhantö abha
         heene kya Kiristo ono arëngë uwa heene. 14 Kiyö nkyo keraaghere twange okobha kya abhaana abhake abha ukutuumibhwa tuumibhwa
         ahasë honswe igho na rikama irya amëëghyö agha obhorongo agha abhantö abhangʼaini,
         ko obhongʼaini ubhwabho. 15 Kasi ikya okokora no-koteebhania obhoheene ubhwa Waryobha ku righonshe. Tobhe abhantö
         abhakörö ko amangʼana ghonswe igho. Tutuubhane na Kiristo ko bhoora Kiristo n-kya
         omotwe ko abhasoorani abhaaye.+16 Yëësu Kiristo uyö, nkoroobhania arë abhantö abhaaye bhonswe igho, bhaghootana hamwë
         kya igho imyaho ighya ömöbhërë ughwa ömöntö gheghotaini. Hano imyaho ghyonswe igho
         ighya kö-möbhërë ghyatoorrani, ghekore emeremo ighyako bhuuya, ömöbhërë ghonswe igho
         nkukiina ghörë ghobha na singuru na okohansha imyaho ighya kö-möbhërë kuyö.Twisyöri seteemo isyëtö17 Mbe, keno nkutuna mbatëëbhi ni-igha, mwitegherre bhuuya amangʼana aghaane ghano. Omonene
         Yëësu Kiristo yaangʼaana ubhwera, ku bhuyö nkobhakaania ndë igha, motakaaghëndërrya
         okokora amangʼana kya Abhakyaro. Bho nkokora bharë amangʼana bhono abheene bhakutuna.
         Amaitegherro aghaabho, teghaana ubhwera bhwobhwonswe bhoora hë. 18 Tebhaamanyërrëëyi bhuuya amangʼana agha Waryobha hë, kora tebharëngë haangʼë na öbhöhöru
         obhohya ubhwa Waryobha hë. Ko bhoora igha, tebhamanyirë Waryobha hë. Ghayö ghonswe
         igho, n-ko okoghera iya ikisiraani ikyabho. 19 Ku bhuyö tebhaana sënsöni hë. Bhaasareka ko okokora amangʼana agha seteemo syonswe
         igho isya obhosooraare. Kora nkutuna bharë bhaghëndërri okokora igho bhököngʼu.20 Kasi bhëënyu, ti-igho mweegha amangʼana agha Yëësu Kiristo hë. 21 Keno mwaaighwa ko amangʼana agha Yëësu, na keno abhëëghya abhëënyu bhaabhëëghya, m-maheene
         igha bhuyö no-bhoheene ubhwa ukurwa ku-Yëësu Kiristo, ubhwa amangʼana aghaaye kya
         igho gharë. 22 Abhëëghya abhëënyu bhaabhëëghya igha, mutighe seteemo isyënyu isya kare seera, seno
         syaabhasikyanga, isya ubhunyanku ubhwa oronamba rono rwaabhangʼënërryanga. 23 Bhakabhatëëbhya igha, mutighe Waryobha abhakore bhohya mo-maitegherro aghëënyu. 24 Ghwiki igha, mobhe na eteemo eehya iya ituubho iya Waryobha ko bhoheene ubhwa heene
         na öbhöhörëëru.25 Mbe, ku bhuyö mutighe obhorongo, kasi moteebhaninga obhoheene, ko bhoora bhëëtö bhonswe
         igho, n-kya imyaho ighya ömöbhërë öghömwë. 26 Hano mwarerra, okorerra ukwënyu kuyö, kotakaaghera mokore ëbhëbhë,+ iryobha retakaaghwa mökërëërëëyë. 27 Motakaahaana Oghosambwa+ umweya ughwa okobhashaasha ko engʼana kya iyö. 28 Umwibhi atakaghëndërrya ukwibha ghwiki, kasi nyakara akore omotono ughwa okokora emeremo
         imiiya na amabhoko aghaaye umwene, okore anyoore ëkëntö ikya ukutwenera ono aana obhohabhë.
         29 Motakaaghambanga amangʼana amaghogho. Kasi moghambenga amangʼana amaiya ghano ghakotogheka
         mukumo ughwa bharikyënyu. 30 Motakaaghera Umwika Ömöhörëëru abhaabhayere, ko bhoora Umwika Ömöhörëëru uyö, we umuhuri
         ghono Waryobha yaabhatoorra-ko ukwörökya igha m-bantö abhaaye mörë. Uyö we ekemanyërryö
         igha, rooho urusikö rono Waryobha arebhatungurya këmwë.+31 Muruusi mo-senkoro isyënyu öbhörrö bhwonswe igho, okoregha, okorerra, riihë, amatöki,
         na obhoghogho bhwonswe igho. 32 Mokorrane amangʼana amaiya, mohanshane na mwabherane kya bhono Waryobha yaabhabhëëyë
         okohetera ku-Yëësu Kiristo.
         
            
               	Maaha mo-ketabho ikya Zabhuri 68:18; Abhakorosaai 2:15.

               	Omoona uwa Waryobha. Maaha mo-faharaasa.

               	Maaha mo-ketabho ikya Abhaëfësö 1:22, 5:23; Abhakorosaai 1:18.

               	Maaha mo-ketabho ikya Zabhuri 4:4.

               	Oghosambwa. Maaha mo-faharaasa.

               	Maaha mo-ketabho ikya Isaaya 63:10; Abhaëfësö 1:13. 

Pauro araraghërrya abhakumya bhabhe na eteemo eno Waryobha akutuna51 Mbe, ku bhuyö ni-igha mweghe eteemo iya Waryobha, ko bhoora igha bhëënyu, m-baana
         abhaghonshe abha Waryobha mörë. 2 Mohanshe abhantö abhandë, kya bhono Yëësu Kiristo yaatohanshirë akatukwera, akabha
         esadaaka na ikimwenso ikyëtö ikya ukurumbaasa bhuuya ku-Waryobha.3 Kasi motakaakora amangʼana ghano gharaaghere abhantö bhabhaghambe igha, m-basooraare
         mörë, m-banyanku mörë, handë igha m-bahobhaaru mötë, ko bhoora igha, amangʼana ghayö
         teghaingʼarëëyë ko-bhantö abha Waryobha abhahörëëru kya bhëënyu. 4 Kora amangʼana agha sënsöni na agha ubhusheema handë senkaani, ghayö teghakokorwa
         na abhantö kya bhëënyu hë, kasi bhoono engʼana iya okokora, nu-kukumya Waryobha ko-keno
         yaabhakorra.+5 Omohoobhaaru, uyö n-kya ono akosengerra amasambwa. Ku bhuyö momanye igha, ömöntö kya
         uyö, bhaana omosooraare na umunyanku, tebhaana umwandö ghwoghwonswe ghoora hë mo-Bhokama
         ubhwa Yëësu Kiristo na Waryobha.6 Motakaikërrya ömöntö wowonswe oora, abhangʼaine ko amangʼana aghaaye agha obhokangi
         ghano akoghamba. Ko bhoora igha, Waryobha narishibhya abhantö bhano bhatakumwighwera,
         bhano bhakokora amangʼana amaghogho kya ghayö ngambirë. 7 Ku bhuyö motakaaghootana na abhantö bhano bhakokora amangʼana kya ghayö. 8 Nokaanyoora igha kare hayö mmu-kisuntë mwaarë, kasi bhoono igho mösöhirë mo-bhorabhu
         ko bhoora mobhaayë na öbhömwë na Omonene Yëësu Kiristo. Ku bhuyö mokore amangʼana
         kya abhantö bhano bharëngë mo-bhorabhu. 9 Ndabhatëëbhya igho ko bhoora igha, ëbhëntö ibhiiya bhyonswe igho, ibhya heene na ibhya
         obhoheene, no-bhorabhu bhokobhereeta. 10 Mokore omotono ughwa okomanya na okokora amangʼana ghano ghakushomera Omonene. 11 Motakaaghootana okokora amangʼana ghano ghataana ubhwera, ghano ghakokorwa na abhantö
         abha mu-kisuntë,+ kasi mohamere amangʼana kya ghayö. 12 Amangʼana ghano ghakokorwa bhubhise mo-bhatëëyu bhayö, nkösöökya gharë, në-nsöni okoghaghamba.
         13 Hano obhorabhu bhwamërëkya ëkëntö, abhantö bhonswe igho nkomaaha bharë kya bhono kërë,
         14 nkyo kekoghera eraghambwa igha,“Bhooka uwe ono oraayë,uryoke urwe mo-bhakuna obhorabhu ubhwa Yëësu Kiristo mboraakömërëkëri.”+15 Ku bhuyö mwiyangarre eteemo iyëënyu, motakaabha na eteemo iya ekekangi, kasi mongʼainihe.
         16 Mokore emeremo bhuuya ko-nkaagha eno, ko bhoora igha, ikyaro reero eno kyasareka.
         17 Ku bhuyö motakaakangiha, kasi mongʼainihe, mokore omotono ughwa okomanya keno Omonene
         Yëësu akutuna igha mokore. 18 Motakaaghootwa na amarwa,+ ko bhoora okoghootwa na amarwa nkoghera körë ömöntö akora amangʼana agha sënsöni.
         Kasi bhëënyu mutighe Umwika Ömöhörëëru abhatangate ko amangʼana ghonswe igho. 19 Mushumaasheranenga ko-sezabhuri, amarëëtyö na sëtënzi isya mo-nkoro. Mushomerwenga
         na ökörëëtërya Omonene Yëësu. 20 Mukuminga Taata uwëëtö Waryobha nkaagha syonswe igho, ko amangʼana ghonswe igho, ko
         okoghera iya amangʼana ghano Omonene uwëëtö Yëësu Kiristo yaakora.Pauro araraghërrya abhashaasha na bhakaabho21 Mwihooterane bhëënyu abheene ko bheene, ko bhoora igha, nkosooka mörë Yëësu Kiristo.+22 Bhëënyu abhakari, ni-igha mwihoote ko-bhashaasha abhëënyu kya bhano mukwihoota ko-Monene,+23 ko bhoora igha, umushaasha n-kya omotwe ko mokaaye, naana ubhwera ko mokaaye. N-kya
         bhoora Yëësu Kiristo aana ubhwera ko-kanisa iyaaye, na ekanisa n-kya ömöbhërë ughwa
         Yëësu Kiristo, na uyö we yaaghëtöörya. 24 Mbe, kya bhono ekanisa ekosooka Yëësu Kiristo, abhakari bhonswe ighoigho, bhaighwere
         bhashaasha abhaabho, ko amangʼana ghonswe igho.25 Bhëënyu abhatëti, ni-igha mohanshe bhakëënyu+ kya bhono Yëësu Kiristo yaahanshirë ekanisa iyaaye, kora akaikwera. 26 Yaaghikwërëëyë, okore aghesaabhuure. Yaasaabhuurrë ekanisa ko engʼana iya Waryobha
         na ukughyöghya na amanshë agha obhobhatiisyo,+27 okore anyoore ekanisa inshiiya, ëhörëëru, eno etaana risoro ryoryonswe reera.+28 Abhashaasha bhonswe ighoigho, ni-igha bhahanshe bhakaabho kya bhono bhahanshirë ëmëbhërë
         ighyabho. Ömöntö ono akohansha mokaaye, nkunyoora örë aihanshirë umwene. 29 Taaho ömöntö ono arëghirë ömöbhërë ughwaye hë, kasi nkughwangarra arë na okoghohaana
         ibhyakorya, n-kya bhono Yëësu Kiristo wonswe akwangarra ekanisa iyaaye. 30 Nkutwangarra arë bhëëtö abhantö abhaaye ko bhoora igha, n-kya ömöbhërë ughwaye törë.
         31 N-kya bhono yandëkirwë mo-Maandeko Amahörëëru igha, “Ku bhuyö umushaasha naraatighe
         suwaabho na nyakuwaabho, aghootane na mokaaye. Abhantö abhabhërë bhayö, nkobha bharë
         kya ömöbhërë öghömwë.”+32 Amangʼana ghano m-marito, te-mahöhö hë. Kasi öni keno nkushumaashera, nu-bhwighwerrani
         ubhwa Yëësu Kiristo na ekanisa iyaaye, igha n-kya ömöntö na mokaaye.33 Ndamarërrya amangʼana aghaane ko okoghamba igha, ni-igha umushaasha ahanshe mokaaye,
         kya bhono ahanshirë ömöbhërë ughwaye umwene, na omokari wonswe asooke mushaasha uwaaye.
         
            
               	Maaha mo-ketabho ikya Abhaëfësö 5:20; Abhakorosaai 3:15, 3:17.

               	Abhantö abha mu-kisuntë. Bhayö na abhantö bhano bhakokora amangʼana ghano ghataana ubhwera ku-Waryobha.

               	Amangʼana ghayö te-agha mo-Maandeko Amahörëëru agha kare ghaara hë. Kasi na Abhakiristo
                     abha mbere bhaara bhaarëëtyanga. Ku-rirëëtyö reno hano amangʼana agha-ko nkurwera
                     gharë mo-ketabho ikya Isaaya 26:19 na 60:1. Maaha mo-ketabho ikya Abharuumi 13:11.

               	Motakaaghootwa na amarwa. Amarwa agha enkaagha iyö ghaabherekerwanga igha, idivai handë mvinyo.

               	Maaha mo-ketabho ikya 1 Peetero 5:5.

               	Maaha mo-ketabho ikya Okosemoka 3:16; Abhakorosaai 3:18; 1 Peetero 3:1.

               	Maaha mo-ketabho ikya Abhakorosaai 3:19; 1 Peetero 3:7.

               	Maaha mo-ketabho ikya Tiito 3:5.

               	Maaha mo-ketabho ikya Zabhuri 45:13; 2 Abhakörintö 11:2.

               	Maaha mo-ketabho ikya Okosemoka 2:24.

Pauro araraghërrya abhaana na abhaibhöri abhaabho61 Bhëënyu abhaana, ko bhoora igha mmoona öbhömwë ko-Monene Yëësu, ni-igha mwighwere
         abhaibhöri abhëënyu. Kiyö nkyo ëkëntö ikiiya ikya okokora. 2 Ko bhoora mo-Maandeko Amahörëëru yandëkirwë-mo igha, “Osooke suwëënyu na nyakuwëënyu.”
         Ghuyö ngwo umughiro ghono ghwaabhaayë ughwa mbere ukwëngëribhwa-ko riraghano reno
         igha, 3 “Hano uraaighwere abhaibhöri abhaaho, amangʼana ngaraabhe bhuuya ku-uwe, kora oghote
         wingʼuure ko-kebhara kono.”+4 Bhëënyu abhaibhöri motakaarërrya abhaana abhëënyu, kasi mobhakiini kö okobharaghërrya
         eteemo inshiiya na ököbhëëghya engʼana iya Omonene Yëësu.+Pauro araraghërrya abhaghorwa na abhanene abhaabho5 Bhëënyu abhaghorwa, ni-igha mosooke abhanene abhëënyu abha ko-kebhara kono, na ukurighita,
         na eno mohanshirë mo-senkoro isyënyu. Mobhasooke kya bhono mokosooka Yëësu Kiristo.
         6 Motakaabhaighwera enkaagha eno ukunyoora bhaaho, okore bhabhakumi. Kasi mobhaighwere
         okanya igha m-baghorwa abha Yëësu Kiristo mörë. Ëkëntö keno Waryobha akutuna igha
         mokore, mokekore kwa nkoro nshiiya. 7 Mohanshe emeremo ighyënyu, mushomerwe naghyo. Hano mwakora emeremo ighyënyu momanyenga
         igha, të-möntö mokokorra hë, kasi no-Monene Yëësu we mokokorra. 8 Momanye igha, Omonene narituha abhantö bhonswe igho, ko amangʼana amaiya ghonswe igho
         ghano abhatöönööni handë abhaghorwa bhaakora.+9 Abhanene, bhëënyu bhonswe, mokore bhuuya abhaghorwa abhëënyu. Motakaabhöbhöhërrya,
         momanye igha, abhaghorwa bhayö na bhëënyu abhanene abhaabho, Omonene uwëënyu nö-ömwë
         mu-ryobha iyö. Yëësu Kiristo we Omonene uwëënyu bhonswe igho mu-ryobha iyö. Umwene,
         taana ekeroterro kö-möntö wowonswe oora hë.+Pauro aratëëbhya Abhakiristo kya igho bharaitanenga riihë na Oghosambwa10 Amangʼana aghaane ghano nkobhatëëbhya agha okomarërrya ni-igha, monaghe ko-Monene
         Yëësu, mutighe abhahaane singuru na obhotoro ubhwaye obhonene. 11 Momanore ibhyöghë bhyonswe igho ibhya riihë, bheno Waryobha akobhahaana, okore mobhe
         na obhotoro ubhwa okorebherra obhongʼaini ngʼaini ubhwa Oghosambwa. 12 Nkobhatëëbhya ndë igho ko bhoora igha, riihë reno tukwitana, ti-irya kinyabhantö hë,
         kasi nkwitana törë riihë na ëbhëntö bheno bhetakomaahwa, ibhya ubhwera na obhotoro.
         Nkwitana törë riihë na abhanene abha amangʼana amaghogho, bhano bhakotonga ekebhara
         keno. Nkwitana törë riihë na amasambwa ghonswe igho ghano ghakokora amangʼana amaghogho,
         na amatöngi agha ahasë hano hatakomaahwa. 13 Ku bhuyö ni-igha mogheghe ibhyöghë bhyonswe igho ibhya ukwitanera riihë bheno mokohaanwa
         na Waryobha, okore hano risambwa reraashe, unyoore moona obhotoro ubhwa okorerebherra,
         na hano moraamare ghayö, monaghe këmwë.14 Ku bhuyö ni-igha mwisëëmi ukwitana riihë. Mwibhohe umushibhi mo-bhokende. Umushibhi
         ghuyö no-bhoheene ubhwa Waryobha. Motoore idirii mu-kikubha. Idirii iyö, no-kokora
         amangʼana agha heene. 15 Okotoora amabhuuti n-kya ukwisëëmya okoraareka Amangʼana Amaiya agha omorembe. 16 Ëkëntö ikyëndë ni-igha, mogheghe ingubha. Ingubha iyö, nu-mukumo ghono moonagho ku-Waryobha.
         Iyö yo eraabhatöörri ukurimya imighwë ighya omorro gheno mokorekerrwa na Oghosambwa.
         17 Motoore sëngöfiira isya ikyoma, sëngöfiira siyö, nsyo öbhöhönia ubhwënyu. Mogheghe
         na umushonge ghono Umwika Ömöhörëëru akobhahaana, umushonge, ghuyö ne-ngʼana iya Waryobha.18 Mosaasaamenga nkaagha syonswe igho, kya bhono Umwika Ömöhörëëru akobhatangata, okore
         mwiraarerre. Möghëndërri okosaasaamera abhantö abha Waryobha bhonswe igho. 19 Monsaasaamere na öni wonswe, okore Waryobha angʼaane amangʼana amaiya agha okoghamba
         enkaagha yoyonswe igho, eno ukunyoora ndashumaashera amangʼana agha Yëësu Kiristo,
         ndaghërri abhantö kö obhokarë, obhoheene bhono bhörëngë mo-Mangʼana Amaiya, bhaghamanye.
         20 Öni nu-mwimërërri uwa Yëësu Kiristo ndë uwa okoraghërrya abhantö Amangʼana Amaiya,
         kiyö nkyo kyaaghera abhantö bhakandekera mo-kebhohe. Ku bhuyö monsaasaamere ku-Waryobha
         igha, angʼaane obhokarë ubhwa okoraareka Amangʼana Amaiya ko obhotoro ubhwane bhwonswe
         igho.Pauro arasaasaama Waryobha igha angʼoore Abhakiristo abha Ëfësö21 Mbe, Tikiiko nu-mukumya murikyëtö omoghonshe, ömököri uwa emeremo uwa Omonene Yëësu,
         m-möntö uwa heene. Uyö we araabhatëëbhi amangʼana aghaane ghonswe igho, na ghano ghaannyoora,
         okore momanye amangʼana aghaane na keno nkokora.+22 Kiyö nkyo kyaaghërrë nkamotoma kö-bhëënyu iyö, okore momanye ghano ghakutunyoora eno,
         na ghwiki igha, abhatëëbhi amangʼana ghano gharaabhatogheke.23 Abhakumya bharikyëtö, Waryobha Taata uwëëtö na Omonene uwëëtö Yëësu Kiristo bhabhahaane
         omorembe. Bhaghere mohanshane, kora möghëndërri okobha na umukumo ku-Yëësu Kiristo.
         24 Örööbhö urwa Waryobha robhe kö-bhëënyu bhonswe igho, bhano mohanshirë Omonene uwëëtö
         Yëësu Kiristo, ku righonshe reno retakohwa röndë.
         
            
               	Maaha mo-ketabho ikya Ukurishoka 20:12; Eheetoko iya Etoraati 5:16.

               	Maaha mo-ketabho ikya Abhakorosaai 3:21.

               	Maaha mo-ketabho ikya Abhakorosaai 3:22-25.

               	Maaha mo-ketabho ikya Abhakorosaai 4:1.

               	Maaha mo-ketabho ikya Abhakorosaai 4:7; 2 Timoteo 4:12.

Amakëërërryö11 Ritashandighi reno nö-öni Pauro ndyandëkirë tohamwë na murikyane Timoteo. Uyö we nkokora
         hamwë nawe emeremo ighya Kiristo Yëësu. Torandekera abhaimërërri, abhashemaasi, na
         abhantö abha Waryobha bhonswe igho bhano mörëngë Firipi hayö, bhano mwabha ëkëntö
         ëkëmwë na Kiristo Yëësu.2 Örööbhö na omorembe ukurwa ku-Waryobha Taata uwëëtö, na ko-Monene uwëëtö Yëësu Kiristo
         bhebhe hamwë na bhëënyu.Pauro arasabhera Abhafiripi3 Hano nabhahiita nkaagha syonswe igho, nkumya Waryobha, Omonene uwaane. 4 Ghwiki hano nabhasabhera, nkobhasabhera ndë nshömëëywë, 5 ko bhoora bhëënyu mwabha ëkëntö ëkëmwë na öni, ko okoraareka Amangʼana Amaiya agha
         Yëësu Kiristo. Mwaakörrë igho ukurwa urusikö roora mwaakumiri okohekera urusikö urwa
         reero. 6 Neena obhoheene igha, Waryobha ono yaasyora emeremo imiiya mo-senkoro isyënyu, naraaghëghëndërri,
         kora nareghemarërrya urusikö roora Kiristo Yëësu arikyora.7 M-buuya nkokora okobhatemera omotwe bhëënyu bhonswe igho ko amangʼana ghayö, ko bhoora
         nembahanshirë bhököngʼu. Nkosanga mörë na öni örööbhö urwa Waryobha, ukukiinanera
         Amangʼana Amaiya na okoghaimererra hamwë na bhëënyu, nokaanyoora igha mo-kebhohe ndë,
         handë igha temo-kebhohe ndë hë. 8 Waryobha namanyirë igha no-bhoheene nkoghamba, hano nakangʼasërrya igha, nkwighomba
         ndë okomaahana na bhëënyu ghwiki. Nembahanshirë ku righonshe reerareera Kiristo Yëësu
         abhahanshirë.9 Nkobhasabhera ndë ku-Waryobha igha, righonshe iryënyu rëghëndërri ukwaruha bhököngʼu,
         kora mobhe na obhongʼaini na okomanya amangʼana, 10 okore momanye amangʼana amaiya agha okokora. Hayö ho moraarongehe, kora temoobhe na
         amasoro okohekera urusikö roora Kiristo arikyora. 11 Öbhöhöru ubhwënyu mburishore amangʼana agha obhoheene ghano ghakotooka okohetera ku-Yëësu
         Kiristo. Ëkëntö kiyö nkeraaghere Waryobha atöönibhwi na ukukumibhwa ko-ghayö.Öbhöhöru nu-bhwa ukutighinkanera Kiristo12 Mbe, abhakumya bharikyëtö, nkutuna ndë momanye bhuuya igha, amangʼana ghonswe igho
         ghano ghaannyoora, ngaasangania bhököngʼu ököntöörrya okoromaania Amangʼana Amaiya.
         13 Ko bhuyö bhonswe igho, abhasirikare abharëndi abha ughunyumba ughwa omokama, hamwë
         na abhantö abhandë bhonswe igho, mbaamanyirë ikibhuno ikya okobhohwa ukwane igha,
         n-ko bhoora nkutighinkanera Kiristo. 14 Hamwë na ghayö ghonswe igho, nemanyirë igha, okobhohwa ukwane kono, kwaghera senkoro
         isya abhakumya bharikyëtö abhaaru, syanagha ko-Monene Yëësu. Ku bhuyö nkoraarekera
         bharë abhantö engʼana iya Waryobha ku singuru syonswe igho, kora tebhaana entarëki
         hë.15 No-bhoheene igha, bhaaho abhandë bhano bhakoraareka amangʼana agha Kiristo, ku rikenge
         na riihë. Kasi abhandë hobharë, bhano bhakoraareka kwa nkoro nshiiya. 16 Nyankoro nshiiya, bho nkokora bharë igho, ku righonshe reno bhanaryo ku-öni, ko bhoora
         mbamanyirë bhuuya igha, Waryobha yaantoora mo-kebhohe, okore nkiinanere Amangʼana
         Amaiya. 17 Kasi nyaihë bho nkoraareka bharë amangʼana agha Kiristo bhaana rikenge, te-kwa nkoro
         nshiiya hë. Bho nkutuna bharë bhankorerre, okore inyaanyi iyaane ebhe enene mo-kebhohe.18 Kasi ngʼana teraasareka hë! Ko bhoora amangʼana agha Kiristo nkoraarekwa gharë, nekaabha
         kwa nkoro ngogho, handë kwa nkoro inshiiya. Ko okoghera iya engʼana iyö, öni nkushomerwa
         ndë. Ghwiki nendaaghëndërri ukushomerwa. 19 Nemanyirë igha nendaahone ko-ghonswe igho ghano ghaanyoora, ko bhoora mokonsabhera
         ku-Waryobha, na kora Umwika uwa Yëësu Kiristo nköntöörrya arë. 20 Ndaghanya kwa inyonta enene na ukwitengʼera igha, tënsöökërribhwi kwa nshera yoyonswe
         igho hë. Bhoono kya bhono yaarë sinsikö syonswe igho, nendaaghëndërri kwiköngʼërya
         mo-nkoro, okore Kiristo atöönibhwi ko ghano ghonswe igho nkokora, nekaakwa, handë
         hone.21 Ko bhoora öni nenkaabha möhöru, öbhöhöru ubhwane mboraabhe ubhwa okomanya, okohansha,
         ukutighinkanera na ökötöönia Kiristo. Kora nenkaakwa, ukukwa ukwane nkoraabhe ehoorohooro
         enene ku-öni. 22 Kasi hano ndaaghëndërri okobha möhöru, nendaaghëndërri okokora bhököngʼu emeremo gheno
         nkokora. Kasi bhoono öni temanyirë igha n-dëëhë ndaashaaghore hë. 23 Ndarutanwa ghatë iya amangʼana abhërë ghayö. Öni nkwighomba ndë igha, hano nkaarwa
         ko-kebhara kono, ngende kwikara hamwë na Kiristo. Ko-robhaara urwane, iyö yo engʼana
         inshiiya bhököngʼu. 24 Kasi ndamaaha igha, n-kenene ngëndërri ukwikara ko-kebhara kono, ko okoghera iya bhëënyu.
         25 Ko bhoora neena obhoheene ubhwa engʼana iyö, nemanyirë igha nendaaghëndërri okobha
         ko-kebhara kono. Ghwiki nendaabhe hamwë na bhëënyu bhonswe igho, okore mbatöörri mukiine
         ku-mukumo ughwënyu na mushomerwe. 26 Enkaagha eno ndebha hamwë na bhëënyu, murishomerwa bhököngʼu ku-Kiristo Yëësu, ko
         bhoora igha, nurinyoora antöörri nkyore kö-bhëënyu.27 Engʼana enene ni-igha, mobhe na eteemo eno ekorengʼana na Amangʼana Amaiya agha Kiristo.
         Hano ndaashe okobhamaaha handë nange ukuusha, kasi nighwenga igha, nköghëndërrya mörë
         okonagha, kora moona öbhömwë. Nkunyankera mörë hamwë umukumo ghono ghokotooka ko Amangʼana
         Amaiya. 28 Kora motakoobhohanga abhabhisa bhëënyu, okokora igho, nkwo kukwörökya igha, bho nko-nshera
         iya ukusikibhwa bharë, kasi bhëënyu nko-nshera iya ökötööribhwa mörë. Ghayö ghonswe
         igho ne-meremo ighya Waryobha. 29 Ko bhoora tukukumya Kiristo ukwene igho mwaahaanwa, kasi kora inyanko yonswe mwatoorrwa-ho
         ko okoghera iya we. 30 Moraitana riihë reerareera naitananga kya bhoora mwaarööshë. Ghwiki kora bhoono nkwighwa
         mörë igha nköghëndërrya ndë ukwitana.

Ukwegha ubhwihöötu ubhwa Yëësu Kiristo21 Mbe, hano oraanyoore moraisegha mo-senkoro isyënyu igha m-bantö abha Kiristo mörë,
         moraröörisibhwa ku righonshe iryaye, moona öbhömwë na Umwika Ömöhörëëru, mohanshirwë
         na nkomaaherwa mörë amaabhë na Kiristo, 2 mbe, mohekerani ukushomerwa ukwane! Mobhe na ubhwighwerrani na mohanshane bhëënyu
         abheene ko abheene. Mobhe ëkëntö ëkëmwë mo-senkoro isyënyu na mo-maitegherro aghëënyu.
         3 Motakaakora engʼana yoyonswe igho kwa kwiroterra handë kwa ikiheemere. Kasi mwihoote
         na okomaaha abhandë igha mbo abhantö okokera bhëënyu. 4 Kera ömöntö, atakaaroonerra amangʼana aghaaye umwene igho hë, kasi ni-igha aroonerre
         kora agha abhandë.5 Mobhe na enkoro eeraeera Kiristo Yëësu yaarë nayo.6 Nokaanyoora igha we yaarenga na eteemo yonswe igho iya Waryobha,kasi yaarööshë igha, ti-bhuuya ukukundirrya engʼana iyö.7 Kasi akatigha ghonswe igho ghayö,akaisuuhya, akabha kya omoghorwa,ku bhuyö akeebhorwa aana ekesosa ikya ömöntö,akabha ömöntömöntö.8 Mbe, hano yaabhaayë na ekesosa ikya ömöntö,akaihoota,akaighwera Waryobha,kora akaikërrya ukukwa,uruku urwa ko-mosarabha!9 Ku bhuyö Waryobha yaamuryökëri, kora akamokora abhe ighörö, okokera ëbhëntö bhyonswe
         igho,ko okomohaana iriina rinene okokera amariina ghonswe igho,10 okore ëbhëntö bhyonswe igho,bhesooke iriina irya Yëësu,ibhya mu-ryobha,ibhya ko-kebharana ibhya mu-kyaro ikya abhaku.+11 Na kera ömöntö aikërri igha, Yëësu Kiristo we Omonene,ko okokora igho, Waryobha Taata atöönibhwinga.Abhakumya bhabhe kya emerengaari ko-kebhara12 Mbe, abhaghonshe abhaane, enkaagha eno naarë kö-bhëënyu hayö, mwaaighweranga Waryobha.
         Kora bhoono enkaagha eno ndëngë hare na bhëënyu, mwëngëri okokora ghano ghaingʼarëëyi
         ko-bhantö bhano Waryobha yaatöörya. Mokore ghayö kwa ukurighita kono kokoreetwa na
         ukwobhoha Waryobha. 13 Mbe, mokorenga igho, ko bhoora Waryobha we akoghera morahansha okokora ghano akutuna
         mokore, kora nkobhahaana arë obhotoro ubhwa okoghakora.14 Amangʼana ghonswe igho ghano mokokora, mokorenga motakwibhëmbëërya handë ukunyeerana
         senkaani, 15 okore mobhe abhaana abharöngë abha Waryobha, bhano bhataana risoro. Ghwiki bhano motakoghambwa
         bhoghogho mo-bhantö abha reero eno, bhano bhaishora amaghogho na obhorangara. Bhëënyu
         momaahekane mo-bhantö bhayö, kya emerengaari gheno ghëkömërëkya ekebhara. 16 Moghoote na okoraareka engʼana iya Waryobha eno ekobhahaana öbhöhöru ubhwa amakora
         ghonswe igho. Mokore igho okore nishekomaaha ikuughë urusikö roora Kiristo arikyora,
         ko bhoora emeremo gheno naatönirë okokora mö-bhëënyu, tighyaheta bhosa hë.17 Nenkaruusya öbhöhöru ubhwane, bhobhe kya ikimwenso ikya idivai+ hamwë na umukumo ughwënyu ghono ghokokorwa ikimwenso ku-Waryobha, öni nendaashomerwe
         nsange hamwë na bhëënyu bhonswe igho. 18 Bhëënyu bhonswe mushomerwe bhuyöbhuyö, kora mukirirri hamwë na öni.Pauro aratoma Timoteo19 Hano Omonene Yëësu araahanshe, ndaitengʼera okotoma Timoteo aashe kö-bhëënyu iyö bhöngö
         hano, okore hano arikyora, antëëbhi amangʼana aghëënyu, enkoro iyaane esambaaroke.
         20 Ko bhoora teneena ömöntö uwöndë ono akobhaighwera bhörrö heeneheene kya Timoteo. 21 Ngambirë igho, ko bhoora abhandë bho na-mangʼana aghaabho agheene ghabhatönëri, kasi
         amangʼana ghano Yëësu Kiristo akutuna ghakorwe, teghabhatönëri hë. 22 Kasi mmomanyirë bhono Timoteo akwiyörökya igha, m-möntö uwa heene. Yaakora emeremo
         ighya okoraareka Amangʼana Amaiya hamwë na öni, kya omoona na suwaabho. 23 Ku bhuyö nkwitengʼera ndë igha, m-böngö ndaamotome kö-bhëënyu iyö, hano ndaamanyërri
         amangʼana agha ekebhohe ikyane bhono gharaabhe. 24 Ghwiki nkwitengʼera ndë igha, Omonene Yëësu m-böngö araangʼaane umweya niishe kö-bhëënyu
         iyö.Pauro aratoma Epafurodito25 Bhoono nkomaaha ndë igha, m-buuya ntome Epafurodito kö-bhëënyu, we nu-mukumya murikyane,
         nkokora arë emeremo ighya Waryobha hamwë na öni. Ntoona omotono kya abhasirikare ku
         ukwitanera Amangʼana Amaiya. Ghwiki uyö, we mwaatömirë ku-öni, aashe ukuntighinkanera,
         na ököntöörrya ëbhëntö bheno bhikunsuuha. 26 Mmohaayë umweya aashe kobhamaaha, ko bhoora nkwighomba arë amaahane na bhëënyu bhonswe
         igho. Kora ghwiki enkoro iyaaye eraighwa bhoghogho ko bhoora mwaaighwa igha m-mörööyë
         yaarë kobhanga. 27 Obhoheene m-mörööyë umusingu yaarë. Kasi bhoono Waryobha yaamwabhera. Ti-igha nu-mwene
         igho Waryobha yaabhera hë, kasi kora öni wonswe yaanyabhëëyë, okore ntakaabhaabhayera
         bhököngʼu.28 Ku bhuyö nehanshirë bhököngʼu igha, mmotome aashe kö-bhëënyu, hano moraamomaahe ghwiki,
         mushomerwe, enkoro iyaane etereme. 29 Umukumya murikyënyu ono uwa Omonene Yëësu, ni-igha mömösërëëni mushömëëywë bhököngʼu.
         Mosookenga abhantö, bhano bhanga kya ono. 30 Ngambirë igho ko bhoora hake yaarë akwe, ko okoghera iya emeremo ighya Kiristo. Ghwiki
         yaairëëyë ebheraasi öbhöhöru ubhwaye, okore anhikiri öni ekehaheeno keno bhëënyu mwaakërrwë
         ukukinhikirya ko bhoora hare naarë.
         
            
               	Ikyaro ikya abhaku. Maaha mo-faharaasa.

               	Ikimwenso ikya idivai. Abhasëngëri mbaaterekanga idivai na itugho eno yaakorwanga ikimwenso ebhaho. Ikimwenso
                     ikya idivai kiyö nkyo kyaabherekerwanga igha, ikimwenso ikya ukunywebhwa. Maaha mo-ketabho ikya Okobhara 15:1-12.

Pauro araitengʼera Kiristo31 Mbe, bhoono abhakumya bharikyëtö, nkobhatëëbhya ndë igha, mushomerwe ko bhoora m-bantö
         abha Omonene Yëësu mörë. Tenkorosa ukukyorra amangʼana ghaara naabhandëkëëyë, ko bhoora
         amangʼana ghayö, ngo orobhagho urwa umukumo ughwënyu.2 Mwiyangarre na abhantö abhaghogho bhano bhakösöhya amaraghërryö agha Mosa mo-kanisa
         iyëëtö, ko bhoora bhakokangʼasërrya igha, abhantö bhano bhakutuna okobha Abhakiristo
         ni-igha bhasaarwe. 3 Bhëëtö ko bhoheene m-bëëtö abhantö abha Waryobha ko bhoora Umwika Ömöhörëëru nkötötöörrya
         arë okosengerra Waryobha.+ Kiristo Yëësu we tukwikumirya na ukwesegha. Titukwesegha amangʼana aghëëtö agha kinyamöbhërë
         igha ngo ghakotohaana öbhötöörya, 4 kora öni umwene, neena engʼana iya ukwesegha kinyamöbhërë. Kasi nyoore aaho ömöntö
         ono akwimaaha igha aana amangʼana agha kinyamöbhërë, ghano ghaingʼarëëyi ukweseghwa,
         öni nenagho amaaru agha ukwesegha okomokera. 5 Hano naibhööywë, naamarrë sinsikö muhungatë, urwa monaane nkasaarwa. Öni nu-Mwisiraëri
         ndë, uwa ekesaku ikya Bhenjamini, Umwëbhuraania ekenaina. Ko okoghoota amaraghërryö
         agha Mosa, öni naaghaghöötirë bhuuya, ko bhoora m-Mofarisaayo+ naarë. 6 Naarenga na omotono ko-mangʼana ghaara naakanyanga igha, ngo Waryobha akutuna, ku
         bhuyö nkateesa Abhakiristo. Ko obhoheene ubhwa okoghoota amaraghërryö, tenaarenga
         na risoro ryoryonswe igho hë.7 Kasi, ghonswe igho ghano naitengʼeranga igha ngaana ubhwera, bhoono igho nkoghamaaha
         ndë igha teghaana ubhwera hë, ko okoghera iya öbhömwë ubhwane na Kiristo. 8 Kora te-ghayö agheene igho hë, kasi nkomaaha ndë igha, kera ëkëntö tekeena ubhwera
         hë, hano nakerengʼania na ehoorohooro iya okomanya Kiristo Yëësu, Omonene uwaane.
         Ko bhoora naahaatera ghonswe igho ghayö, ko okoghera iyaaye. Nkoghamaaha ndë igha,
         ghayö n-kya amatokoore, okore mbe ömöntö uwa Kiristo. 9 Ghwiki ni-igha ngootane nawe këmwë. Tinkwitengʼera ghwiki ukunyoora obhoheene ubhwane
         ko okoghera iya ököröndërrya amaraghërryö, kasi Waryobha yaamara okoghamba igha, m-möntö
         uwa heene ndë ko okoghera igha, neneena umukumo ku-Kiristo. Obhoheene bhuyö, nku-Waryobha
         bhukurwera, bhuusha ko bhaara bhakukumya Kiristo.10 Nkutuna ndë mmanye Kiristo bhököngʼu, mbe na obhotoro ubhwa ukuryoka ukwaye. Mbe na
         öbhömwë nawe, nteseke na ukukwa kya igho ghaaikörrë ku-Kiristo. 11 Nkutuna ndë amangʼana ghayö, okore mbe mo-bhantö bhaara Waryobha ariryökya ukurwa
         mo-bhaku.Ököghömërrya okohekera umuhiko ughwa emeremo12 Öni tinkwihasha igha naamara okokora ghonswe igho ghayö, handë igha Waryobha yaamara
         okonkora igha m-möntö uwa heene ndë këmwë, ti-igho hë, kasi nkwiköngʼërrya ndë, okore
         nnyoore ghayö. Ko bhoora ghayö ngo Kiristo Yëësu yaamberekerra. 13 Abhakumya bharikyëtö, tinkwibhara igha naamara koghoota amangʼana ghayö. Ëkëntö ëkëmwë
         keno nkokora, nu-kutigha ukwitegherra ghano ghaaheta, kasi ndaiköngʼërrya, okore nnyoore
         ghano gharëngë mbere. 14 Nkwiköngʼërrya ndë nhike ku-muhiko, okore ntuhwe ituho iyaane. Ituho iyö, yo Waryobha
         akobherekerra abhantö mu-ryobha, ko okohetera ku-Kiristo Yëësu.15 Ku bhuyö bhëëtö bhonswe igho abhahangarru abha umukumo, ni-igha twikererrani ko-mangʼana
         ghayö. Nyoore moona amaitegherro ghano ghatanga kya ghayö ngambirë, Waryobha naraabhahonyorre
         moghamanye bhono gharë. 16 Bhoono engʼana enene, ni-igha toghoote amangʼana ghaara Waryobha yaatwörökya.Abhakumya bheeghe eteemo iya Pauro17 Abhakumya bharikyëtö, mweghe eteemo iyaane. Mosoorane bhano bhaana eteemo kya eno
         mwaamaaha kö-bhëëtö. 18 Naamara okobhatëëbhya hare kaaru engʼana eno nkutuna okoghamba, tigha ghwiki ngikyorre
         na eno ndakuura amaisöri, bhaaho abhantö abhaaru, bhano bhakwanga amangʼana agha öbhötöörya
         ubhwa Kiristo, bhono bhwaamaahekana ko-mosarabha. 19 Abhantö bhayö mbarekamba bhasikibhwi, ko bhoora bhaakora igha, oronamba urwabho ndwo
         waryobha uwaabho. Amangʼana agha sënsöni ghano bhakokora igha ngo bhakwiheemera. Amangʼana
         ghano bhakwitegherra na-agha ko-kebhara kono.20 Kasi bhëëtö, m-bantö abha mu-ryobha törë, kora nkwitengʼera törë bhököngʼu ukuusha
         ukwa Ömötöörya, Omonene uwëëtö Yëësu Kiristo. 21 We aana obhotoro ubhwa okotoora ëbhëntö bhyonswe igho, bhebhe hansë iya öbhötöngi
         ubhwaye. Ko obhotoro bhuyö, narisyörya ëmëbhërë ighyëtö ëmëtëntëëru gheno, ghebhe
         na ubhuhika kya bhoora ömöbhërë ughwaye ghörë.
         
            
               	Bhëëtö ko bhoheene m-bëëtö abhantö abha Waryobha ko bhoora Umwika Ömöhörëëru nkötötöörrya
                     arë okosengerra Waryobha. Senakara isyëndë syandëkirwë igha, M-bëëtö toona esaaro iya heene, bhëëtö bhano tokosengerra Waryobha ko okotangatwa
                     na Umwika Ömöhörëëru.

               	M-Mofarisaayo. Maaha mo-faharaasa engʼana, Abhafarisaayo.

41 Ku bhuyö abhakumya bharikyëtö, nembahanshirë, kora nkwighomba ndë mbamaahe. Bhëënyu
         mbo ukushomerwa ukwane, na m-bëënyu ituho iyaane eno naahaanwa ko okoghera iya meremo
         gheno naakora. Ni-igho ikutunwa igha bhaghonshe abhaane, monaghe ko-Monene.Pauro araraghërrya2 Nkobhasaasaama ndë bhököngʼu Ewodia na Sintike igha, mwighwerrane, mobhe ikiina ëkëmwë,
         ko bhoora bhëënyu bhonswe igho, m-basoorani abha Omonene Yëësu mörë. 3 Kora uwe ömöntö uwa heene, ömököri uwa emeremo murikyane, ndakosabha ötöörri abhakari
         abhabhërë bhayö, bhabhe ikiina ëkëmwë. Bhayö bhonswe igho bhabhërë, mbaarë na omotono
         bhököngʼu hamwë na öni ughwa okoraareka Amangʼana Amaiya agha Yëësu Kiristo ko-bhantö.
         Ghwiki abhakari bhayö, mbaakörrë emeremo hamwë na Kërëmënti na abhantö abhandë, abhaköri
         abha emeremo bharikyane. Amariina agha abhantö bhayö bhonswe igho, ngaandëkirwë mo-Ketabho
         ikya Öbhöhöru.4 Mushomerwenga nkaagha syonswe igho, ko bhoora bhëënyu na-abha Omonene Yëësu mörë.
         Ghwiki ndakyorra okoghamba igha, mushomerwenga! 5 Obhohaabhu ubhwënyu bhomanyekane ko-bhantö bhonswe igho. Omonene Yëësu haangʼë arë
         aashe. 6 Motakaanyankeranga engʼana yoyonswe eera, kasi ko-ghonswe igho, ni-igha mosaasaamenga
         na okosabha Waryobha keno mukutuna. Hano mwamosaasaama, mosangania ukumukumya. 7 Mbe, hayö ho omorembe ukurwa ku-Waryobha ghono ghöhëtërëëyë obhongʼaini bhonswe igho
         ubhwa abhantö, ghoraabhaikarre ghonaghi senkoro na sehakëri isyënyu, ko bhoora bhëënyu,
         m-bantö abha Kiristo Yëësu mörë.8 Mbe, bhoono abhakumya bharikyëtö, amangʼana agha obhoheene, amangʼana ghano ghaingʼarëëyi
         okosookwa, amangʼana agha heene, amangʼana ghano ghataraaishooghana na obhoghogho,
         amangʼana ghano ghakushomera abhantö na amangʼana amaiya, amangʼana ghano ghaingʼarëëyi,
         na amangʼana ghano abhantö bhakukumya, ghayö ngo amangʼana agha ukwitegherra mo-metwe
         ighyënyu. 9 Möghëndërri okokora amangʼana ghaara mweegha ku-öni, mokaghaikërrya, mokaghaighwa
         kora mokamaaha ndaghakora. Hayö ho Waryobha ono akobhahaana omorembe, araaghëndërri
         okobha hamwë na bhëënyu.Pauro arakumya Abhafiripi10 Mbe, nshömëëywë bhököngʼu ko okoghootana ukwane na Omonene Yëësu, ko bhoora ghwiki
         mokaambirë musimiri okontemera omotwe. Nemanyirë igha, sinsikö syonswe igho mwaantemeranga
         omotwe, kasi mokabhorwa enshera iya okonhaheenera. 11 Motakaakanya igha, obhohabhë bhono neenabho, mbo bhokoghera ndaghamba amangʼana ghayö,
         ti-igho hë. Öni naamara ukwegha ukwiswa na keno ukunyoora neenakyo. 12 Keno nkoghamba ni-igha, naamara ukwegha okomenya kinyabhötöbhu, handë kinyabhwamë.
         Neegha engʼana iya ukwiswa na amangʼana kya bhono gharë, nekaabha enkaagha iya ukweghota
         handë okoramboka, enkaagha iya okobha na ëbhëntö ibhyaru handë ukusuuhwa na ëbhëntö.
         13 Nkotora ndë okokora ghonswe igho ghayö, ko bhoora Kiristo we akongʼaana singuru isya
         okokora ghayö.14 Nokaanyoora ni-igho ërë, kasi m-buuya mwaakörrë okosanga na öni inyanko eno naarenga
         nayo. 15 Bhëënyu Abhafiripi momanyirë igha, enkaagha eno mwaaighuurë urwa mbere Amangʼana Amaiya
         ghano naabharaarëkëëyë, hano naaruurë mo-mokowa ughwënyu ughwa Makedonia, ekanisa
         iyëënyu iyeene igho, yo yaghootaini na öni ko amangʼana agha okohaahenerana. 16 Kora hano naarë mu-mughi ughwa Tësarönikë, mwaandeteranga ëbhëntö ibhya ököntöörrya.
         17 Motakaakanya igha nkobhatëëbhya ndë igho, okore möghëndërri okondeetera ëbhëntö, ti-igho
         hë. Kasi keno nkutuna ni-igha, Waryobha abhangʼoore okohetera ökösërëënia ukwënyu.18 Bhoono ëbhëntö bhyonswe igho bheno mwaahaayë Epafurodito okondeetera, naabhinyöörrë.
         Kora ëbhëntö bhiyö m-byaru okokera obhohabhë ubhwane. Ekehaheeno kiyö kyabha ikimwenso
         keno kikurumbaasa bhuuya, keno kikwikërërribhwa na okongʼarra Waryobha. 19 Mbe, Waryobha uwaane naraabhahaane ghonswe igho ghano moonagho obhohabhë, okorengʼaana
         na ubhwamë ubhwaye obhonene. Naraakore igho ko okohetera ku ubhuhika ubhwa Kiristo
         Yëësu.20 Waryobha Taata uwëëtö, atöönibhwi amakora na amakora! Amina!Amakëërërryö agha okomarërrya21 Mökëëri abhantö abha Waryobha bhonswe igho bhano bhakukumya Kiristo Yëësu. Abhakumya
         bhano bhakutighinkana hamwë na öni hano, bhonswe bharabhakëërya. 22 Kora abhantö abha Waryobha bhonswe igho bhano bhamënyirë mu-mughi ghono, bharabhakëërya,
         ekenene m-baara abha yeeka wa Kaisaari.+23 Örööbhö urwa Omonene uwëëtö Yëësu Kiristo robhe hamwë na bhëënyu bhonswe igho.
         
            
               	Kaisaari. Maaha mo-faharaasa.

Amakëërërryö11 Ritashandighi reno nö-öni Pauro ndyandëkirë, öni omotomwa uwa Kiristo Yëësu ko okohansha
         ukwa Waryobha umwene, öni hamwë na Timoteo umukumya murikyëtö. 2 Nkobhandekera törë bhëënyu abhakumya bharikyëtö abhahörëëru abha Waryobha, bhano mömënyirë
         mu-mughi ghuyö ghokobherekerwa igha, Korosaai. Twabha ëkëntö ëkëmwë na bhëënyu, ku-mukumo
         ghono tokosanga ku-Kiristo.Torasabha munyoore örööbhö na omorembe ukurwa ku-Waryobha Taata uwëëtö.Amasabhi na umukumo3 Nkobhasabhera törë nkaagha syonswe igho, na torakumya Waryobha, Suwaabho Omonene uwëëtö
         Yëësu Kiristo. 4 Nkokora törë igho, ko bhoora twaighwa amangʼana agha umukumo ughwënyu ku-Kiristo Yëësu,
         na bhono mohanshirë abhantö abha Waryobha bhonswe igho. 5 Umukumo na righonshe, bhiyö n-ko okoghera iya ubhweseghe ubhwa ituho eno Waryobha
         yaabhasëëmërya mu-ryobha. Mwaaighuurë amangʼana amaiya agha ubhweseghe bhuyö, enkaagha
         eno mwaaraarëkëëywë engʼana iya obhoheene iya Yëësu Kiristo. Engʼana iyö, yo Amangʼana
         Amaiya agha Yëësu Kiristo. 6 Amangʼana Amaiya ghayö mwaatëëbhiibhwi, nkoromaana gharë ko-kebhara kyonswe igho.
         Kora nköghëndërrya gharë ukusyörya seteemo isya abhantö, okore bhatëghëri Waryobha.
         Engʼana iyö, n-kya bhono yaabhaayë kö-bhëënyu ukusimirya hano mwaaighuurë Amangʼana
         Amaiya agha örööbhö urwa Waryobha, mokamanya bhuuya kya igho örööbhö urwaye urwa heene
         rörë. 7 Amangʼana Amaiya ghayö mwëëghibhwa na Epafura. Epafura uyö, m-moghonshe uwëëtö, ömököri
         uwa emeremo murikyëtö, kora m-möntö uwa heene, ko okokorra Kiristo emeremo ko okoghera
         iya bhëëtö. 8 Uyö we yaatötëëbhëri amangʼana agha righonshe iryënyu reno rikurwa ku-Mwika Ömöhörëëru.9 Ku bhuyö ukusimirya hano twaaighuurë urwa mbere amangʼana aghëënyu amaiya ghayö, nkobhasabhera
         törë, kora tetwakasinyirë hë. Torasabha igha, Waryobha abhahaane obhomanyi bhonswe
         igho ko ghano akutuna igha mokore, abhahaane na obhongʼaini bhonswe igho ubhwa amangʼana
         ghano ghakurwa ku-Mwika Ömöhörëëru. 10 Amangʼana ghayö, ngo tokobhasabhera, okore mobhe na eteemo eno Omonene Yëësu akutuna
         igha abhantö abhaaye bhabhe nayo. Mbe, hayö ho moraamötëghëri, ko mangʼana amaiya
         ghonswe igho ghano mokokora, kora ho moraamanye Waryobha bhököngʼu. 11 Torabhasabhera igha, Waryobha abhatöörringa ku singuru isya ubhuhika ubhwaye, okore
         möghömërringa ghonswe igho motakaarosa. Mushomerwenga 12 na eno morakumya Taata Waryobha, ko bhoora abhakörrë mobhe abhasangi abha ikitweno
         ikya umwandö ughwa abhantö abhaaye, mo-Bhokama ubhwaye ubhwa emerengaari. 13 Waryobha yaatötöörri ukurwa mo-bhokama ubhwa ikisuntë, akatongʼaanyërya mo-Bhokama
         ubhwa Omoona uwaaye omoghonshe. 14 Twatunguribhwa ko okohetera Omoona uwaaye uyö, ko bhoora twabherwa ëbhëbhë ibhyëtö.Kiristo naana ubhwera ku-bhyonswe igho15 Kiristo nkwörökya arë harabhu igho, bhono Waryobha arë,nokaanyoora igha, takomaahekana hë.Kiristo uyö we omoona omotangi ono aana ubhwera kö-bhëntö bhyonswe igho.16 Ko bhoora ëbhëntö bhyonswe igho bhyaabhömbirwë okohetera ku-uyö,ibhya mu-ryobha na ibhya ko-kebhara,bheno bhekomaahekana na bheno bhetakomaahekana,mbokaabha ubhwera handë obhokama, obhonene handë singuru.Bhyonswe igho mbyaabhömbirwë, ko okoghera iya we.17 Ho yaarë, kora ëbhëntö bhyonswe igho bhetaraabhombwa,nkotonga arë ëbhëntö bhyonswe igho, ku-uyö ëbhëntö bhyonswe igho, nkoghootana bhërë.18 We omotwe ughwa ömöbhërë, ekanisa yo ekobherekerwa igha, ömöbhërë.Ensonga iya engʼana iyö ni-igha, we okosemoka ukwa ekanisa,ghwiki we uwa mbere ukuryoka ukurwa mo-bhaku,okore abhe omonene uwa ëbhëntö bhyonswe igho.19 Ko bhoora Waryobha yaatëghëribhwa igha, obhoheene ubhwaye bhonswe igho bhobhe ku-Kiristo.+20 Ghwiki Waryobha akaighwerrania ëbhëntö bhyonswe igho nawe, ko okohetera ku-Kiristo,ëbhëntö ibhya ko-kebhara kono, kora na bheno bhërëngë mu-ryobha.Yaakörrë igho, ko okoreeta omorembe okohetera amaanyinga agha Yëësu, ghano ghaitëkirë
         ko-mosarabha.21 Kare hayö, hano bhëënyu motaarenga moraakumya Waryobha, hare mwaarë nawe, kora mokabha
         abhabhisa abhaaye, ko okoghera iya amaitegherro na seteemo isyënyu sengogho. 22 Kasi bhoono Waryobha yaabhaighwerrania nawe, ko okohetera ukukwa ukwa Kiristo. Yaakörrë
         igho, okore igha abhareete mbere iyaaye mörëngë abhahörëëru, motaana imbuura handë
         risoro ryoryonswe reera. 23 Kasi ni-igha möghëndërri okobha na umukumo, mohangarre, mobhe na singuru, motakaikërrya
         ukutigha ubhweseghe bhono mwaanyoora mo-Mangʼana Amaiya ghano mwaaighwa. Amangʼana
         Amaiya ghayö, ghaaraarekwa ko-bhantö bhonswe igho abha ko-kebhara kono. Na öni Pauro
         naabha umutighinkani uwa Amangʼana Amaiya ghayö.Emeremo ighya Pauro mo-makanisa24 Bhoono nkushomerwa ndë ku-nyaanyi eno nkunyoora kö-möbhërë ughwane ko okoghera iya
         bhëënyu, ko bhoora nkosanga inyaanyi iya Yëësu Kiristo eno ëköghëndërrya ko okoghera
         iya ömöbhërë ughwaye, ömöbhërë ghuyö ngo ekanisa.+25 Waryobha yaangʼaana emeremo ighya ukutighinkanera ekanisa iyaaye, okore ndaarekere
         abhantö engʼana iyaaye bhono ërë. 26 Engʼana iyö iya ikibhisirë, yaabhisirwë ukurwa kare, amakora ghonswe igho. Kasi bhoono
         yatoorwa harabhurabhu igho ko-bhantö abha Waryobha.+27 Bhayö mbo Waryobha yaahanshirë igha abhahonyorre engʼana enene iyö iya ubhuhika eno
         yaakörrë ko okoghera iya Abhakyaro. Engʼana iya ikibhisirë iyö yo Kiristo ono arëngë
         mo-senkoro isyënyu, ghwiki we akobhahaana ubhweseghe igha moraasange ubhuhika ubhwa
         Waryobha.28 Ku bhuyö nkoraareka törë amangʼana agha Kiristo, torakaania abhantö na ukwëghya abhantö
         bhonswe igho, kwa obhongʼaini bhonswe igho, okore tobhareete bhonswe igho mbere iya
         Waryobha, kö-bhömwë ubhwa heene na Kiristo. 29 Ko okoghera iya engʼana iyö, neena omotono ughwa okokora emeremo bhököngʼu, ku singuru
         seno Kiristo akongʼaana.

21 Nkutuna ndë momanye bhono neena omotono ko-meremo, ko okoghera iya bhëënyu, na bhaara
         abha mu-mughi ughwa Raodikia, hamwë na abhandë bhonswe igho bhano motaakaandööshë.
         2 Nkokora ndë igho, okore senkoro isyabho setereme, bhabhe ëkëntö ëkëmwë ku righonshe,
         bhanyoore obhongʼaini bhono bhoraaghere bhamanye bhuuya igha, Yëësu Kiristo we ësëëmyö
         iya Waryobha. 3 Ku-Yëësu nko emongo iya imbumbure yonswe igho iya obhongʼaini na obhomanyi ërëngë.4 Bhoono nkobhandekera ndë ghayö, okore ömöntö wowonswe igho atakaabhangʼaina ko okobhangʼënërrya.
         5 Nokaanyoora tëndëngë hamwë na bhëënyu kinyamöbhërë, kasi enkoro iyaane hamwë ërë na
         bhëënyu. Nkushomerwa ndë ko bhoora mmanyirë igha, nköghëndërrya mörë okobha na öbhömwë,
         na umukumo ughwënyu ngotashirë sehaama ku-Kiristo.Okohaghaasha öbhöhöru ku-Yëësu Kiristo6 Bhoono ko bhoora mwaakumya Kiristo Yëësu igha m-Monene uwëënyu, möghëndërri okobha
         na öbhömwë nawe. 7 Mohangarre mönsë iyaaye, mwihaghaashe ko-we na umukumo kya bhono mwëëghibhwa. Ghwiki
         mobhe abhantö bhano mukukumya bhököngʼu Waryobha. 8 Mwangarre, ömöntö wowonswe igho atakaabhasirya ëkëkööri ko okohetera amëëghyö agha
         amangʼana agha kare ghaara, agha amasambwa ghano ghakotonga ekebhara keno. Amëëghyö
         ghayö, nkwitengʼera gharë seteemo isya abhantö na amasambwa ghano ghakotonga ekebhara
         keno,+ ta-mëëghyö agha Kiristo hë. 9 Ngambirë igho ko bhoora obhoheene bhonswe igho ubhwa Waryobha nku-Kiristo bhokomaaherwa
         kinyamöbhërë. 10 Bhëënyu mwaanyoora obhoheene bhonswe igho ko okoghera iya okobha na öbhömwë na Yëësu
         Kiristo, uyö we Omonene uwa obhokama na ubhwera bhonswe igho, kora ko bheno bhërëngë
         ighörö iyö. 11 Hano mwaabhaayë na öbhömwë na Kiristo, mwaangʼaabhööyë esemoko iya öbhököri ubhwa
         ëbhëbhë, Yëësu Kiristo akabhasaara. Yaabhasaarrë esaaro eno etakosaarwa na abhantö,
         kasi we umwene akoghekora. 12 Mbe, hano mwaabhatiisiibhwi, mwaakurë hamwë na Kiristo, kora ghwiki mokaryoka hamwë
         nawe ko bhoora mwaaisëghirë obhotoro ubhwa Waryobha ono yaamuryökëri ukurwa mo-bhaku.
         13 Bhëënyu n-kya abhaku mwaarë ko okoghera iya ëbhëbhë ibhyënyu, kora temwarenga moraasaarwa
         esaaro iya ëbhëbhë ibhëënyu. Kasi Waryobha yaabhahaana öbhöhöru hamwë na Kiristo,
         hano yaatwabhëëyë ëbhëbhë ibhyëtö bhyonswe igho. 14 Waryobha akaruusya-ho amaandeko agha isiirë ghano ghaatushongeranga, akagharuusya-ho
         këmwë ko okoghatemerra ko-mosarabha. 15 Ko okohetera omosarabha, Waryobha akaruusya amasambwa obhokama ubhwagho na ubhwera
         ubhwagho akaghakera ku ukukirirrya, akaghasöökërrya harabhu igho.16 Mbe, ömöntö wowonswe igho atakaabhabhotorra ikiina ko mangʼana agha ibhyakorya, handë
         ukunywa ëkëntö nyabhorebhe, handë sinyangi isya sidiini, sinyangi isya okotaashwa
         umwëri, handë urusikö urwa Obhotooro.+17 Ghayö ghonswe igho ni-kiiriiri ikya ghano ghakwitengʼerwa igha, ngaraashe, kasi Yëësu
         Kiristo we obhoheene. 18 Bhaaho abhantö bhano bhakokangʼasërrya amangʼana agha ubhwihöötu ubhwa okomaahwa na
         abhantö na agha okosengerra abhamaraika. Motakabhaikërrya, bhatakaasha okobharuusya
         ituho iyëënyu iya amakora ghonswe igho. Abhantö bhayö nkwiheema bharë ko bhoora bhakoghamba
         igha, bhaamaaha amangʼana ghayö mo-bherooto. Kasi obhoheene ni-igha, amaitegherro
         aghaabho amaghogho agha bhunyakyaro, ghabhakangihya. 19 Abhantö bhayö, bhaiyahora ukurwa ku-Kiristo ono arëngë omotwe ughwa ömöbhërë. Ukurwa
         ku-uyö ömöbhërë ghonswe igho nkoraaghëribhwa ghörë, kora ghoroobhanibhwa na imyaho
         na imiki, ghukiina bhuuya kya bhono Waryobha akutuna.20 Mbe bhëënyu, ko bhoora igha mwaakwa hamwë na Kiristo, yaabhatungurya ukurwa mö-bhëhwë
         ebheghogho bheno bhekotonga ekebhara keno.+ Bhoono n-kwakë mokobha okanya igha, m-bantö abha ko-kebhara kono mökërë? N-kwakë
         mokoghoota amaraghërryö ghano ghakoghamba igha, 21 “Motakaaghoota keno, motakaakera keno, motakaakunia keno!” 22 Amangʼana ghayö ghonswe igho m-mëëghyö agha abhantö ko ëbhëntö bheno bhekosareka hano
         bhyamara kokorrwa emeremo ibhagha ike igho. 23 No-bhoheene igha, amaraghërryö ghayö, nkomaahekana gharë igha, nga-bhongʼaini, ko
         bhoora ghaköröndërrya seteemo isya öbhösëngërri seno bhaitoorra-ho abheene, bharaikörya
         igha m-baihöötu, kora bharabhaaha ömöbhërë kwa ukughusingʼirrya. Kasi amangʼana ghayö,
         teghakotora okorebherra oronamba urwa ömöbhërë hë.
         
            
               	Amasambwa ghano ghakotonga ekebhara keno. Ensonga iyaamo iyëndë ni-igha, seteemo isya ko-kebhara kono.

               	Urusikö urwa Obhotooro. Maaha mo-faharaasa engʼana, Obhotooro.

               	Ëbhëhwë ebheghogho bheno bhekotonga ekebhara keno. Ensonga iyaamo iyëndë ni-igha, amëëghyö agha ekebhara keno.

31 Bhoono ko bhoora mwaaryoka hamwë na Kiristo, mutune amangʼana agha mu-ryobha iyö Kiristo
         aikaayë, orobhareka urwa bhoryo ubhwa Waryobha, ahasë aha okosookwa. 2 Motemerenga omotwe ghano gharëngë mu-ryobha, motakaaitegherra amangʼana agha ko-kebhara
         kono. 3 Ko bhoora bhëënyu mwaakwa ko mangʼana ghayö.+ Öbhöhöru ubhwënyu bhoono hamwë bhörë na Kiristo ku-Waryobha. Kasi tebhokomaahekana
         ko-bhantö abhandë hë. 4 Öbhöhöru ubhwënyu nku-Kiristo bhukurwera. Enkaagha eno aremaahekana, ho na bhëënyu
         moremaahekana hamwë nawe, na okosanga nawe ubhuhika ubhwaye.Eteemo eno ëkötëghërya Waryobha5 Mbe, ku bhuyö ni-igha, mutighe okokora amangʼana agha ko-kebhara kono, obhosooraare,
         ubhunyanku, amaitegherro amaghogho, obhoraaghëri, obhohoobhaaru, na oronamba urwa
         ëbhëntö. Okobha na oronamba urwa ëbhëntö, n-kya okosengerra ëbhëtöndö. 6 Amangʼana ghayö ngo ghakoreeta ubhushibhu ubhwa okorerra ukwa Waryobha ko-bhantö bhano
         bhatakumwighwera.+7 Kora bhëënyu bhonswe ghayö ngo mwaakoranga kare hayö, enkaagha eno mwaabhaahwanga
         na amangʼana agha öbhököri ubhwa ëbhëbhë. 8 Kasi bhoono mutighe këmwë eteemo iya okorerra, na öbhöbhë, obhoghogho, amatöki, bheena
         amangʼana ghano ghatakongʼarra okoghambwa na bhëënyu. 9 Motakaatëëbhanianga obhorongo, ko bhoora mwangʼaabhora eteemo iya kare hamwë na amangʼana
         aghaako, 10 bhoono mwaghöötirë-ko eteemo eehya. Waryobha umwene yaabhömbirë eteemo eehya iyö,
         kora nköghëndërrya arë kobhakora mutuubhane nawe bhököngʼu, okore momomanye bhuuya.
         11 Ku bhuyö tekobha bhöndë ku-Muyahudi na kö ömöntö ono atarë Umuyahudi, abhasaarwa handë
         abhatasaarwa, ömöghëni handë umusheema, omoghorwa handë ömötöönööni.+ Kasi Kiristo we akomara amangʼana ghonswe igho, ghwiki mo-senkoro isya bhonswe igho
         arë.12 Bhoono ko bhoora m-baahorwa abha Waryobha mörë, kora na-bhahörëëru bhano ahanshirë,
         mobhe na enkoro iya amaabhë, eteemo inshiiya, ubhwihöötu, obhohaabhu, bheena öbhöghömërrya.
         13 Moghomerraninga, mwabheranenga, nyoore ömöntö aana engʼana na murikyaye, ni-igha mwabherane
         kya bhono Omonene Yëësu yaabhaabhera. 14 Ekenene ko-ghayö ghonswe igho, ni-igha mohanshane, ko bhoora righonshe nkoreeta rërë
         öbhömwë ubhwa heene ko bhonswe igho. 15 Omorembe ughwa Kiristo ghobhaahe senkoro isyënyu, ko bhoora bhëënyu bhano mörëngë
         imyaho ighya ömöbhërë, mwabherekerwa igha mobhe na omorembe. Mobhe abhakumya Waryobha.
         16 Engʼana iya Kiristo ebhaikarre ku ubhwaru. Mworokerraninga, morakaanania kwa bhongʼaini
         bhonswe igho. Mörëëtëringa Waryobha mo-senkoro isyënyu, na ukumukumya ko-sezabhuri,
         amarëëtyö na sëtënzi isya mo-nkoro.+17 Ghonswe igho ghano mokoghamba handë okokora, mokorenga okohetera iriina irya Omonene
         Yëësu Kiristo, na eno morakumya Taata Waryobha ko okohetera ku-uyö.Amangʼana ghano ghaingʼarëëyi mo-Bhakiristo18 Bhare abhakari, mwighwerenga abhashaasha abhëënyu, kya bhono ikutunwa ko-bhantö bhano
         bhakukumya Omonene Yëësu Kiristo.+19 Na bhëënyu abhashaasha, mohanshe bhakëënyu, motakaabhakorra öbhöbhë. 20 Na bhëënyu abhaana, mwighwere abhaibhöri abhëënyu ko-ghonswe igho, ko bhoora okokora
         igho, nkushomera körë Omonene Yëësu Kiristo.+21 Na bhëënyu bhaataata, motakatendera abhaana abhëënyu, okore bhatakaakwa metwe.+22 Na bhëënyu abhaghorwa, mwighwere abhanene abhëënyu abha ko-kebhara kono, ko-meremo
         ghyonswe igho. Motakaitangatërrya moraishömya hano bhaaho, okore igha bhabhakumi,
         kasi mobhasooke senkaagha syonswe igho, kwa nkoro nshiiya, ko bhoora nkosooka mörë
         Omonene Yëësu. 23 Kyokyonswe igho keno mokokora, mokore kwa enkoro ëmwë ko okoghera iya Omonene, motakaakora
         morakanya igha m-möntö mokokorra. 24 Momanye igha, Omonene ono mukutighinkanera, we Kiristo. Uyö we arebhatuha ituho eera
         yaaraghaini okobhatuha. 25 Kasi wowonswe igho ono akokora amangʼana amaghogho, narishibhibhwa na Waryobha, ko
         ekerengere ikya obhoghogho bhono yaakora, ko bhoora Waryobha taana ekeroterro hë.+
            
               	Maaha mo-ketabho ikya Abhakorosaai 2:12, 2:20.

               	Senakara isyëndë teseena amangʼana ghano igha, ko-bhantö bhano bhatakumwighwera. Maaha mo-ketabho ikya Abhaëfësö 5:6.

               	Maaha mo-ketabho ikya Abharuumi 10:12; Abhagharatia 3:27-28, 6:15.

               	Maaha mo-ketabho ikya Abhaëfësö 5:19.

               	Maaha mo-ketabho ikya Abhaëfësö 5:22; Tiito 2:5.

               	Maaha mo-ketabho ikya Abhaëfësö 6:1.

               	Maaha mo-ketabho ikya Abhaëfësö 6:4.

               	Maaha mo-ketabho ikya Abhaëfësö 6:5-8.

41 Na bhëënyu bhonswe bhare bhanene, mokorrenga bhuuya na ubhwa heene abhaghorwa abhëënyu,
         momanye igha, kora na bhëënyu bhonswe mmoona Omonene uwëënyu mu-ryobha.Pauro arasabha Abhakorosaai bhamosabheraninga2 Mosaasaamenga nkaagha syonswe igho, moraiyangarra na mukuminga Waryobha. 3 Motosabheraninga na bhëëtö hano mwasaasaama Waryobha, okore atokorre enshera iya okoraareka
         engʼana iyaaye, iya imbumbure iya Yëësu Kiristo eno yaarenga ibhisirwë. Öni mo-kebhohe
         ndë, ko okoghera iya engʼana iyö. 4 Ku bhuyö monsabherenga igha, ngëndërri okoraareka engʼana eno harabhurabhu igho, kya
         bhono mmanyirë igha ni-igho ikutunwa ebhe.5 Mbe, ni-igha mobhe abhangʼaini ko-teemo iyëënyu hano wanyoora mörëngë hamwë na abhantö
         bhano bhataraakumya Yëësu. Umweya ghwoghwonswe igho ghono mukunyoora, mokorenga igho.+6 Mushumaashenga amangʼana amasambaaroku nkaagha syonswe igho, amangʼana ghano ghakötëghërya
         abhantö, okore momanye bhono moraahonshorenga bhuuya, abhantö bhonswe igho.Amakëërërryö agha okomarërrya7 Umukumya murikyëtö omoghonshe Tikiiko, ömököri uwa emeremo uwa heene, ono nkokora
         hamwë nawe emeremo ighya Omonene Yëësu, uyö we araabhatëëbhi amangʼana aghaane ghonswe
         igho. 8 Kiyö nkyo kyaaghërrë nkamotoma kö-bhëënyu iyö, okore momanye ghano ghakutunyoora eno,
         na ghwiki igha, abhatëëbhi amangʼana ghano gharaabhatogheke. 9 Naraashe hamwë na Onesimo, umukumya murikyëtö omoghonshe uwa heene, ono arëngë Omokorosaai
         murikyënyu. Bhayö mbo bharaabhatëëbhi ghonswe igho ghano ghakwikora eno.10 Arisitariko, ono arëngë hamwë na öni mo-kebhohe mono, arabhakëërya. Maariko, mubhyara
         uwa Bharinaabha, wonswe nkobhakëërya arë. Hano arihika kö-bhëënyu iyö, mömösërëëni
         bhuuya kya bhono naaraghërrya. 11 Kora Yëësu oora akobherekerwa igha Yusito, wonswe nkobhakëërya arë. Mo-Bhayahudi bhano
         bhaakumya Kiristo, m-bano abheene igho, mbo bhakokora emeremo ighya Obhokama ubhwa
         Waryobha hamwë na öni. Nköntöörrya bharë bhököngʼu. 12 Epafura Omokorosaai murikyënyu wonswe nkobhakëërya arë, wonswe m-mököri uwa emeremo
         uwa Kiristo Yëësu. Epafura uyö, naana omotono ughwa okobhasabhera nkaagha syonswe
         igho, nkobhasabhera arë igha, monaghe ku-mukumo ughwënyu, na mohangarre ko amangʼana
         ghano Waryobha akutuna igha mokore. 13 Ndatora ukumwimererra igha, nkokora arë emeremo kwa motono, ko okoghera iya bhëënyu,
         na ko-bhantö abha umughi ughwa Raodikia na abha umughi ughwa Hierapori. 14 Ruuka ömörëri omoghonshe uwëëtö, bhaana Dema, bharabhakëërya. 15 Mötökëërri abhakumya bharikyëtö abha mu-mughi ughwa Raodikia. Mökëëri umusubhaati
         Nimufa na ekanisa iyö ikusikanera mu-nyumba iyaaye.16 Hano moraamare okosoma ritashandighi reno, mobhe na obhoheene igha, ekanisa iya Raodikia
         yonswe eresome. Kora na bhëënyu bhonswe mutune enshera iya ukunyoora ritashandighi
         reno naandëkëëyë Abharaodikia ryonswe moresome. 17 Mötëëbhi Arikipo igha, ni-igha akore bhuuya emeremo gheno Omonene yaamohaana. 18 Öni Pauro nkwandeka ndë ghano na okobhoko ukwane umwene, ndabhakëërya. Muhiite igha
         mo-kebhohe ndë. Örööbhö urwa Waryobha robhe hamwë na bhëënyu.
         
            
               	Maaha mo-ketabho ikya Abhaëfësö 5:15-16.

Amakëërërryö11 Ritashandighi reno, nö-öni Pauro ndyandëkirë toona Siriwano+ hamwë na Timoteo. Ekanisa iya umughi ghono ghokobherekerwa igha Tësarönikë, m-bëënyu
         tukwandekera, abhantö bhano mukukumya Taata uwëëtö Waryobha na Omonene uwëëtö Yëësu
         Kiristo.Waryobha abhahaane örööbhö na omorembe.Umukumo ughwa Abhatësarönikë2 Nkukumya törë Waryobha senkaagha syonswe igho, ko okoghera iya bhëënyu bhonswe igho,
         kora titukusinya okobhasabhera hë. 3 Hano twabhasabhera ko-Taata uwëëtö Waryobha, nkuhiita törë umukumo ughwënyu ko amangʼana
         ghano mokokora. Torahiita omotono ughwa righonshe ghono moonagho, na kya igho monaghirë
         ku ubhweseghe bhono moonabho ko-Monene uwëëtö Yëësu Kiristo.4 Bhëënyu abhakumya bharikyëtö, ntomanyirë igha, Waryobha nabhahanshirë, nkyo këghërrë
         abhashaaghööyë mobhe abhantö abhaaye. 5 Ntomanyirë igha, Amangʼana Amaiya ghano twaabharaarëkëëyë, te-mangʼana agheene igho
         ghaarë hë, kasi ntwaaraarëkirë ku singuru, na okohetera ku-Mwika Ömöhörëëru, eno toona
         obhoheene igha, amangʼana ghayö na-agha obhoheene. Bhëënyu mmönyirë bhuuya kya igho
         twaarë hamwë na bhëënyu, okore tobhatöörri. 6 Nokaanyoora mwaatëësirwë bhököngʼu ku ikibhuno ikya umukumo ughwënyu, kasi mwaaikërëëyi
         engʼana iyö ku ukushomerwa kono kukurwera ku-Mwika Ömöhörëëru. Nkö-bhëëtö na ko-Monene
         Yëësu nko mwëëghëëyë ököghömërrya ghayö. 7 Ku bhuyö, mobhaayë ëkërëngyö ikiiya ko-bhakumya bhonswe igho abha mo-mokowa ughwa
         Makedonia, na ughwa Akaaya. 8 Ko okoghera iya bhëënyu, abhantö bhaighuurë Amangʼana agha Omonene Yëësu. Tërëngë
         igha nko-bhantö abha Makedonia na abha Akaaya abheene igho hë, kasi umukumo ughwënyu
         ku-Waryobha, ngomanyekaini ahasë honswe igho. Ku bhuyö tetoona engʼana iyëndë iya
         okohoorrera-ko hë. 9 Ahasë honswe igho hano tukughya, abhantö nkushumaashera bharë kya bhono mwatwikërëëyi
         hano twaahikirë kö-bhëënyu. Nkoghamba bharë kya bhono mwaatighirë ëbhëtöndö ibhyënyu,
         mokaisyörrya Waryobha ömöhöru na uwa obhoheene, okore momokorre emeremo. 10 Bhoono nkoghanya mörë Omoona uwa Waryobha,+ Yëësu, aike ukurwa mu-ryobha. Uyö we Waryobha yaaryökëri, ghwiki we akötötöörya okore
         Waryobha atakaasha ukutushibhya hano arebhotorra abhantö bhonswe igho ibhiina ibhyabho.
         
            
               	Siriwano mo-ketabho ikya Amangʼana agha Abhatomwa arabherekerwa Siira.

               	Omoona uwa Waryobha. Maaha mo-faharaasa.

Emeremo ighya Pauro na bharikyaye Tësarönikë21 Abhakumya bharikyëtö, bhëënyu abheene mmomanyirë igha, ukuusha kö-bhëënyu hayö, tekwaare
         kwa bhosa hë. 2 Ghwiki mmomanyirë igha, enkaagha eno waanyöörrë totaraahika kö-bhëënyu, ntwaanyankiibhwi
         bhököngʼu, kora tokatokwa mu-mughi ghoora ghokobherekerwa igha Firipi. Nokaanyoora
         twaarëbhërrëywë bhököngʼu igha totakaasha kö-bhëënyu, kasi Waryobha yaatohaayë singuru
         isya okoraareka Amangʼana aghaaye Amaiya kö-bhëënyu.3 Amangʼana ghano tokobhakangʼasërrya, ta-agha okobhasirya ëkëkööri, handë okobharaarekera
         ko obhoghogho, handë okobhangʼaina. 4 Kasi nkoraareka törë ko bhoora Waryobha yaarööshë igha ntwingʼarëëyi okokora igho.
         Ku bhuyö akatohaana emeremo ighya okoraareka Amangʼana Amaiya. Ta-bhantö tukutuna
         ökötëghërya hë, kasi keno tukutuna nö-kötëghërya Waryobha, ko bhoora we akwitaaha
         ghonswe igho ghano gharëngë mo-senkoro isya abhantö.5 Mmomanyirë igha, tetwaghambanga amangʼana okore motohanshe, handë amangʼana agha obhongʼaini
         ngʼaini ghano ghatarë agha obhoheene, okore igha tunyoore ehoorohooro. Waryobha we
         umwimërërri uwëëtö ko-ghayö ghonswe igho nkoghamba! 6 Ghwiki titwatunanga igha abhantö bhatukumi hë, nekaabha igha m-bëënyu, handë igha
         na-bhantö abhandë igho. Ko bhoora igha bhëëtö na-bhatomwa abha Kiristo törë, ntokaatörrë
         ukutuna ëbhëntö nyabhorebhe kö-bhëënyu, kasi tetwakörrë igho hë. 7 M-bahaabhu twaarë kö-bhëënyu kya omokari ono akorera abhaana abhaaye. 8 Ntwaabhahanshirë bhököngʼu. Ku bhuyö ntwaashömëëywë, te-Mangʼana Amaiya agheene igho
         twaabhatëëbhëri ukurwa ku-Waryobha hë, kasi ntwaakörrë ghonswe igho ghano ghakotora
         okobhatöörrya, ko bhoora bhëënyu m-baghonshe abhëëtö mörë.9 Abhakumya bharikyëtö, ndamanya nkuhiita mörë omotono ughwëtö na ukunyanka ukwëtö,
         kono twaarë nako ko okokora emeremo ubhutikö na omobhasö. Ntwaakoranga igho, okore
         totakaanyankya ömöntö wowonswe mö-bhëënyu, hano twaraareka Amangʼana Amaiya agha Waryobha.
         10 Bhëënyu mbo abhaimërërri abhëëtö, na Waryobha namanyirë igha, eteemo iyëëtö kö-bhëënyu
         abhakumya bharikyëtö, në-hörëëru yaarë, iya obhoheene, tetwatëmirwë amasoro hë. 11 Ghwiki mmomanyirë igha, enkaagha iyö twaarenga hamwë na bhëënyu, ntwaabhakorranga
         kya bhono omoghaaka akokorra abhaana abhaaye. 12 Ntwaabhatoghekanga mo-senkoro, torabhatërëmya na okobhakangʼasërrya, okore igha, mokore
         ghano Waryobha ahanshirë. Waryobha uyö, we akobhabherekera okore mosohe mo-Bhokama
         na mu-bhuhika ubhwaye.13 Bhëëtö tetokorosa ukukumya Waryobha hë, ko bhoora hano mwaaighuurë engʼana iyaaye
         eno twaabharaarëkëëyë, temwaghëghöötirë okanya igha nkö-möntö iruurë hë. Kasi mwaaghëghöötirë
         igha, ni-iya Waryobha, na maheene ni-igho ërë. Engʼana iyö, nkokora ërë emeremo mo-senkoro
         isyënyu, bhëënyu bhano mukukumya. 14 Abhakumya bharikyëtö, ghaara ghaanyöörrë abhakumya abha Kiristo Yëësu mo-makanisa
         agha Waryobha mo-mokowa ughwa Yudea, ni-ighoigho na bhëënyu ghaabhanyöörrë. Abhantö
         abhëënyu bhaabhanyankëri, kya hano bhayö bhaanyankiibhwi na Abhayahudi bharikyabho.
         15 Abhayahudi bhayö, bhaaitirë abharööti abha kare, na mbo bhaaitirë Omonene Yëësu. Ghwiki
         mbo bhaatunyankëri. Abhantö bhayö, nkörërrya bharë Waryobha, kora m-babhisa abha abhantö
         bhonswe igho, 16 ko bhoora bhakotokaania okoraareka Amangʼana Amaiya ko-Bhakyaro. Keno bhakutuna ni-igha,
         Abhakyaro bhatakaatööribhwa. Ku bhuyö ni-igho bhaköghëndërrya okohekerania ëbhëbhë
         bhyonswe igho bheno bhakokora senkaagha syonswe igho. Kasi bhoono öbhöbhë ubhwa Waryobha,
         bhobhahëkërëëyë!Pauro na bharikyaye bharaighomba okotaarra Abhatësarönikë17 Abhakumya bharikyëtö, ukutighana ukwëtö na bhëënyu n-kwa akabhagha akake igho kwaarë.
         Ghwiki ukutighana kuyö nu-kwa ömöbhërë ughwene igho kwaarë, tu-kwa senkoro kwaarë
         hë. Ko-nkaagha yonswe igho iyö, ntwaaighombanga bhököngʼu igha tomaahane na bhëënyu
         ghwiki. 18 Ho twaatunirë igha tuushe iyö, ekenene öni Pauro naatunanga ukuusha iyö, kasi Oghosambwa+ ghokatorebherra. 19 Naatunanga niishe iyö ko bhoora igha hano Omonene Yëësu ariisha, m-bëënyu morebha
         ikibhuno ikya ubhweseghe na ukushomerwa ukwëtö, na morebha ikirighi ikyëtö ikya obhobhaahi.
         20 M-maheene, m-bëënyu mokoghera toraikumya na torashomerwa.
         
            
               	Oghosambwa. Maaha mo-faharaasa.

Pauro aratoma Timoteo Tësarönikë31 Mbe, hano twaakërrwë ököghömërrya, ku ukwanga okomanya ghano ghakwikora Tësarönikë
         hayö, tokamaaha igha, öni na Siriwano tutighare ku-mughi ghono ghokobherekerwa igha
         Atene, 2 kasi totome murikyëtö Timoteo, okore aashe abhatogheke mo-senkoro isyënyu, na okobhatërëmya
         ku-mukumo ughwënyu. Timoteo uyö, nö-mököri uwa emeremo murikyëtö uwa Waryobha ko okoraareka
         Amangʼana Amaiya agha Kiristo. 3 Ntwaakörrë igho, okore ömöntö wowonswe atakaakwa omotwe ku ikibhuno ikya inyaanyi
         eno mukunyoora. Bhëënyu mmomanyirë igha, ni-igha tohetere mu-nyaanyi muyö. 4 Ghayö mmoghamanyirë, ko bhoora enkaagha eno twaarë na bhëënyu, ntwaabhahitökyanga
         igha, ntoraanyankibhwi. Bhoono ni-igho ërë.5 Ho yaahikirë-ho enkaagha eno naakërrwë ököghömërrya, nkatoma Timoteo kö-bhëënyu, okore
         mmanyërri amangʼana agha umukumo ughwënyu. Naakörrë igho, ko bhoora naakanyanga igha,
         handë umushaashi uwa amangʼana oora aratora okobhashaashya na okobhasirya. Hayö ho
         bhoono emeremo ghyonswe igho gheno twaakörrë kö-bhëënyu, ghekaahëtirë bhosa igho.Amangʼana amaiya ukurwa Tësarönikë6 Kasi bhoono Timoteo atöhëkërëëyë ukurwa kö-bhëënyu hayö, atötëëbhëri amangʼana amaiya
         agha umukumo na righonshe iryënyu. Atötëëbhëri igha, nkutuhiita mörë bhuuya ukughya
         iyö, na amaigha ghabharëëyë agha okomaahana na bhëëtö, kya bhono na bhëëtö bhonswe
         amaigha ghatörëëyë agha okomaahana na bhëënyu.7 Abhakumya bharikyëtö, amangʼana agha umukumo ughwënyu, ghatöghëkirë senkoro isyëtö
         ku-nyanko eno twaarë nayo. 8 Bhoono töhëshëëyë, ko bhono mwitöghëkirë, monaghirë ko-Monene Yëësu. 9 Bhoono n-kë tokaahaka Waryobha ko okoghera iya umukumo ughwënyu, handë ku ikibhuno
         ikya ukushomerwa okonene kono toonako ku-Waryobha, okoghera iya bhëënyu? 10 Nkotonerra törë okosaasaama Waryobha ubhutikö na omobhasö, atötöörri tomaahane ghwiki
         na bhëënyu, okore töbhëngërërri keno kikusuuha ku-mukumo ughwënyu.11 Taata uwëëtö Waryobha umwene we tokosaasaama, na Omonene uwëëtö Yëësu, bhatösëëmëri
         enshera iya ukuusha iyö. 12 Omonene abhëngëri na ököbhëngërërrya righonshe irya okohanshana bhëënyu abheene ko
         abheene na okohansha abhandë bhonswe igho, kya bhono toona righonshe rinene kö-bhëënyu.
         13 Ghwiki ni-igha atogheke senkoro isyënyu, okore mobhe abhantö abhahörëëru na motakaabha
         na risoro ku-Waryobha Taata uwëëtö, enkaagha eno Omonene uwëëtö Yëësu ariisha hamwë
         na abhahörëëru abhaaye bhonswe igho.+
            
               	Hamwë na abhahörëëru abhaaye bhonswe igho. Ensonga iyaamo iyëndë ni-igha, maraika, handë okobha, Abhakiristo bhano bhaakwa. 

Eteemo eno Waryobha ahanshirë41 Bhoono abhakumya bharikyëtö, mwaamaahera kö-bhëëtö kya bhono ikutunwa ukwikara bhuuya,
         okore mötëghëri Waryobha. M-maheene ni-igho mokokora. Torabhasabha na okobhasaasaama
         ku ubhwera ubhwa Omonene Yëësu igha, möghëndërri bhököngʼu okokora igho. 2 Ko bhoora mmomanyirë bhuuya amaraghërryö ghano twaabharaghërrëëyi ku ubhwera ubhwa
         Omonene Yëësu.3 Waryobha nkutuna arë mobhe abhantö abhahörëëru, nkwo okoghamba igha, motakaakora obhosooraare.
         4 Bhëënyu bhonswe igho ni-igha mwihoosherre, kö öbhöhörëëru na ukwisooka. 5 Motakaabha na oronamba kya urwa Abhakyaro, bho tebhamanyirë Waryobha hë. 6 Ömöntö wowonswe oora atakaasarrya murikyaye ko amangʼana kya ghayö, handë okomongʼaina.
         Twaabhatëëbhëri na okobhakaania igha, bhonswe igho bhano bhakokora amangʼana kya ghayö,
         Omonene Yëësu narebhashibhya. 7 Waryobha tiyaatöbhërëkëëyë igha tokore obhosooraare, kasi yaatöbhërëkëëyë okore tobhe
         abhahörëëru. 8 Ömöntö wowonswe ono akwanga amëëghyö ghano, tigha nu-mwëghya uyö akwanga, kasi nkwanga
         arë Waryobha ono yaabhahaana Umwika Ömöhörëëru.9 Bhoono, tërëngë igha tobhandekere amangʼana agha okohanshana, ko bhoora bhëënyu abheene
         mwëghibhwa na Waryobha kya bhono ikutunwa mohanshane. 10 M-maheene ni-igho mokokorra bharikyënyu bhonswe igho, abha mo-mokowa ghwonswe igho
         ughwa Makedonia. Bhoono torabhasaasaama, abhakumya bharikyëtö, mohanshane bhuyöbhuyö
         kora mökëri hayö. 11 Mobhe na omorembe. Ömöntö wowonswe igho, atakaatönibhwa na amangʼana agha abhandë,
         kasi akore emeremo ighyaye umwene, kya bhoora twaabharaghërrëëyi. 12 Hayö ho mörööröki eteemo inshiiya ko-bhantö bhano bhatarëngë Abhakiristo. Ghwiki temoobhe
         abhantö abha ukwesegha ëbhëntö ibhya abhandë hë.Ubhweseghe ubhwa ukuryoka13 Bhëënyu abhakumya bharikyëtö, keno tukutuna ni-igha momanye amangʼana agha Abhakiristo
         bhano bhaakwa, okore motakaabhaabhayera kya abhantö abhandë bhano bhataana ubhweseghe
         ubhwa ukuryoka. 14 Bhëëtö Abhakiristo ntomanyirë igha Yëësu yaakuurë, akamara akaryoka. Ku bhuyö, nkwesegha
         törë igha, Waryobha narereeta Yëësu hamwë na abhantö bhonswe igho bhano bhaakwa na
         eno bharamukumya.15 Mbe, ghano tokobhatëëbhya ngo amëëghyö agha Omonene Yëësu igha, bhëëtö bhano urinyoora
         tökërëngë abhahöru enkaagha eno arikyora, tetoretangatera bhano bhaakwa hë. 16 Ko bhoora Omonene Yëësu umwene naariika ukurwa mu-ryobha. Nareraghërrya kwa nguru,
         abhantö mbariighwa engamba iya maraika omonene, na orotera urwa Waryobha ndurihuutwa.
         Ho abhakumya abha Kiristo bhonswe igho bhano bhaakwa, bhariryökibhwa mbere. 17 Ho na bhëëtö bhano urinyoora tökërëngë abhahöru, ntoresaköribhwa hamwë nabho ukughya
         ku-risaarö, okore tusikane na Omonene Yëësu ighörö iyö. Mbe, nturiikara hamwë nawe
         amakora ghonswe igho. 18 Bhoono motoghekanenga ko amangʼana ghayö.

Ukwisëëmya urusikö urwa Omonene Yëësu rotaraahika51 Abhakumya bharikyëtö, törööshë igha, totakaabhandekera amangʼana agha senkaagha na
         ribhagha irya ukukyora ukwa Omonene Yëësu. 2 Ko bhoora bhëënyu abheene mmomanyirë igha, urusikö urwa ukuusha ukwa Omonene Yëësu,
         ndorebhasha abhantö kya hano umwibhi yaasha ubhutikö. 3 Enkaagha eno abhantö bhakokanya igha, “Omorembe ghooho, na kora amangʼana ghonswe
         igho m-buuya ghakughya,” hayö ho obhosarya bhukwebhokera. Obhosarya bhuyö mborebhabhasha
         kya hano ebhesa bhyatakya omokari ono arëngë enda. Ku bhuyö, tebharëtööribhwa kora
         hake igha hë.4 Kasi bhëënyu, abhakumya bharikyëtö, urusikö ruyö terorebhabhasha kya umwibhi hë, ko
         bhoora bhëënyu ko amangʼana ghayö, tëmörëngë mu-kisuntë hë. 5 Ko bhoora bhëënyu bhonswe igho, mmoona emerengaari, ghwiki m-baana abha obhorabhu
         mörë. Bhëëtö, tëtörëngë abhantö abha amangʼana agha ubhutikö handë agha mu-kisuntë
         hë. 6 Bhoono totakaaraara sentero kya abhandë, tobhe maiso, na ukwirebherra. 7 Abhantö bhano bhakoraara sentero, nu-bhutikö bhakoraara. Kora abhanywi abha amarwa,
         nu-bhutikö bhakoghanywa.8 Kasi ko bhoora bhëëtö m-bantö abha mo-bhorabhu törë, twirebherre. Tobhe na umukumo
         hamwë na righonshe, bhiyö bhebhe kya ingubha iya ökökëngërrya ibhikubha ibhyëtö. Ghwiki
         tweseghe Waryobha igha natötöörya, hayö ho toraabhe kya bhano tötöörrë sëngöfiira
         isya ikyoma ko-metwe. 9 Waryobha tiyaatushaaghööyë, okore atusiki ku ukutushibhya hë. Kasi yaatushaaghööyë,
         okore töhönibhwi okohetera ko-Monene uwëëtö Yëësu Kiristo. 10 Uyö we yaakuurë okoghera iya bhëëtö, okore twikare hamwë nawe, enkaagha eno tökërëngë
         abhahöru, kora hano urinyoora tukuurë. 11 Ku bhuyö abhakumya bharikyëtö, motoghekane na ökötöörrania bhököngʼu.Eteemo inshiiya ko abhakumya12 Bhoono abhakumya bharikyëtö, torabhasabha igha, mosookenga bhaara bhakobhatöörrya,
         na eno bharabhatangata na okobhaghambera ku ubhwera ubhwa Omonene Yëësu. 13 Mobhahanshe na okobhasooka bhököngʼu ko okorengʼaana na emeremo ighyabho. Mokorranenga
         amangʼana agha omorembe, bhëënyu abheene ko abheene.14 Abhakumya bharikyëtö, torabhasaasaama igha, mokaaninga abhooro na okotogheka bhano
         bhaakwa emetwe. Ghwiki motoghekenga bhano bhataana singuru na ököghömërrya abhantö
         bhonswe igho. 15 Mwangarre, ömöntö wowonswe oora atakaahaka murikyaye obhoghogho ko-ngʼana engogho
         eno oraanyoore amökörëëyë. Kasi senkaagha syonswe igho, mokorranenga ubhwa heene bhëënyu
         abheene ko abheene na okokorra igho abhantö bhonswe igho. 16 Mushomerwenga senkaagha syonswe igho, 17 mosaasaamenga ko-senkaagha syonswe igho.18 Mukuminga Waryobha ko amangʼana ghonswe igho. Ko bhoora ni-igho Waryobha akutuna mokorenga
         kya bhoora Kiristo Yëësu yaatwörökërrëëyi.19 Motakaarebherra Umwika Ömöhörëëru. 20 Motakaasera amangʼana agha öbhörööti, 21 kasi moghashaashi, moghoote ghano gharëngë bhuuya. 22 Engʼana iyëndë ni-igha, mwibhashe amangʼana amaghogho ghonswe igho. 23 Waryobha ono akotohaana omorembe, abhasaabhuure ko amangʼana ghonswe igho. Abharende
         senkoro isyënyu na öbhöhöru ubhwënyu na ëmëbhërë ighyënyu, okore motakaatemwanga amasoro,
         okohekera enkaagha iya ukuusha ukwa Omonene uwëëtö Yëësu Kiristo. 24 Waryobha ono akobhabherekera, naraabhakorre ghayö, ko bhoora arëngë uwa heene.Amangʼana agha okoragha25 Abhakumya bharikyëtö, motosabherenga ku-Waryobha. 26 Mokeerani abhakumya bharikyëtö bhonswe igho ku ukwibhaarana ököhörëëru. 27 Nkobhatema ndë imuuma ku ubhwera ubhwa Omonene Yëësu igha, ritashandighi reno mosomere
         abhakumya bharikyëtö bhonswe igho.28 Örööbhö urwa Omonene uwëëtö Yëësu Kiristo, robhe hamwë na bhëënyu bhonswe igho.

Amakëërërryö11 Ritashandighi reno nö-öni Pauro ndyandëkirë toona Siriwano+ hamwë na Timoteo. Ekanisa iya umughi ghono ghokobherekerwa igha Tësarönikë, m-bëënyu
         tukwandekera, abhantö bhano mukukumya Taata uwëëtö Waryobha na Omonene uwëëtö Yëësu
         Kiristo.2 Taata uwëëtö Waryobha na Omonene uwëëtö Yëësu Kiristo, bhabhahaane örööbhö na omorembe.Okobhotora ikiina ukwa Waryobha hano Yëësu arikyora3 Abhakumya bharikyëtö, ni-igha tukumi Waryobha senkaagha syonswe igho, ko okoghera
         iya bhëënyu, ko bhoora umukumo ughwënyu nkoneneha ghörë bhököngʼu, ghwiki okohanshana
         ukwënyu, nköghëndërrya körë okoneneha. 4 Ku bhuyö nkwikumya törë mo-makanisa agha Waryobha, ko okoghera iya ököghömërrya ukwënyu,
         na umukumo ghono moonagho ku-nyanko yonswe igho, na inyaanyi eno mukunyoora.5 Ghayö ghonswe igho nkwörökya gharë igha, okobhotora ibhiina ukwa Waryobha, n-kwa heene.
         Okobhotora ibhiina kuyö nkoraaghere bhëënyu mongʼaarre okosoha mo-Bhokama ubhwaye,
         bhono mukunyankera. 6 Ku bhuyö Waryobha m-bwa heene arekora, ku ukunyankya bhano bhakobhanyankya. 7 Bhëënyu bhano mukunyankibhwa, murimuunya inyanko iyëënyu hamwë na bhëëtö. Ni-igho
         Waryobha arekora, enkaagha eno Omonene Yëësu aremaahekana ararwa mu-ryobha. Nariisha
         na ëbhëmörë ibhya omorro hamwë na abhamaraika abhaaye abha obhotoro. 8 Hayö ho arehaka ikisiiyomba ko bhano bhakwanga Waryobha na bhano bhatakosooka Amangʼana
         Amaiya agha Omonene uwëëtö Yëësu. 9 Ubhushibhu bhuyö, mbörëghëndërrya okobhasikya amakora ghonswe igho, kora mbarebha
         hare na Omonene Yëësu, na ubhuhika ubhwaye obhonene. 10 Urusikö roora Omonene Yëësu arikyora, narëtöönibhwa na abhantö abhaaye, kora naresookwa
         na abhantö bhonswe igho bhano bhakumukumya. Na bhëënyu bhonswe moreebha-mo, ko bhoora
         mwikërëëyi engʼana eera twaabhatëëbhëri.11 Ku bhuyö nkobhasabhera törë sinsikö syonswe igho igha, Waryobha uwëëtö abhakore morengʼaane
         na keno yaabhabhërëkërra. Ghwiki nkobhasabhera törë igha, ko obhotoro ubhwaye, ahekerani
         amangʼana amaiya ghano mukutuna okokora, na okohekerania emeremo ighyënyu ghyonswe
         igho ighya umukumo. 12 Ni-igho tokosabha, okore iriina irya Omonene uwëëtö Yëësu, rëtöönibhwinga okohetera
         kö-bhëënyu. Kora bhëënyu mötöönibhwinga ko okoghera iya Yëësu. Ghayö ngarebha ko okoghera
         iya örööbhö urwa Waryobha uwëëtö, na urwa Omonene Yëësu Kiristo.
         
            
               	Siriwano. Mo-maandeko aghandë arabherekerwa igha Siira.

Ukuusha ukwa kabhërë ukwa Omonene Yëësu21 Bhoono abhakumya bharikyëtö, tigha tobhandekere amangʼana agha ukuusha ukwa Omonene
         uwëëtö Yëësu Kiristo, na kya igho turimwisangerra.+ Keno tokobhasabha ni-igha, 2 motakaaheeta okobhaabhayera morakanya igha, urusikö urwa ukuusha ukwa Omonene ruhikirë.
         Mbe, eratora okobha igha mwaaighwa amangʼana nyabhorebhe agha öbhörööti, handë agha
         obhoraarëki, handë agha ritashandighi reno mokokanya igha ni-ryëtö. 3 Motakaikërrya ömöntö wowonswe oora abhangʼaine ko-ngʼana yoyonswe eera, ko bhoora
         urusikö ruyö urwene teroraahika hë. Tangata sinsikö sihike isya abhantö abhaaru okoteeya
         bhököngʼu ku-Waryobha, na hano ömötëëyu omonene aremaahekana. Umuhiko ughwa ömötëëyu
         uyö, nu-kusikibhwa këmwë. 4 Ömötëëyu uyö nariitanganga kera ëkëntö keno abhantö bhakokora igha nkyo Waryobha,
         handë amasambwa aghaabho ghano bhakosengerra, kora nariitoora ighörö iya bhyonswe
         igho. Ghwiki areesoha na ukwikara mu-nyumba iya Waryobha na ukwighegha igha we Waryobha.5 Nemanyirë nkuhiita mörë igha, hano naarenga hamwë na bhëënyu, ghayö ghonswe igho ngo
         naabharaghërryanga. 6 Mmomanyirë keno kekorebherra ömötëëyu uyö bhoono igho, okore aashe okomaahekana ko-nkaagha
         iyaako. 7 Kora bhoono ömötëëyu uyö, nkokora arë emeremo aibhisirë. Kasi tamaahekane hë, okohekera
         hano ono akomorebherra arëhëënibhwa-ho. 8 Hayö bhoono, ho ömötëëyu uyö aremaahekana. Kasi hano Omonene Yëësu ariisha, narimwita
         na umwika ughwa mu-munywa ughwaye, na narimusikya ko okohetera ubhuhika ubhwa ukuusha
         ukwaye.9 Ömötëëyu uyö, nariisha na singuru syonswe igho isya Oghosambwa+ na arekora amakono na ebhemanyërryö ibhya obhorongo. 10 Narebhangʼaina ko obhongʼanangʼana ubhwaru, bhonswe igho bhano bharëngë ko-bhesendo
         ibhya ukusira, ko bhoora bhakwanga ukwikërrya obhoheene, okore bhatööribhwi. 11 Nkyo Waryobha yaabhaikërërrya bhatangatwe na singuru isya okobhasirya, okore bhaghëndërri
         ukukumya obhorongo. 12 Hayö ho bharebhotorrwa ikiina, abhantö bhonswe igho bhano bhatarikumya obhoheene kasi
         në-bhëbhë bhaashomerrwanga nabhyo.Monaghi umukumo ughwënyu13 Kasi bhëëtö, ni-igha tukumi Waryobha senkaagha syonswe igho, ko okoghera iya bhëënyu
         abhakumya bharikyëtö, bhëënyu bhano mohanshirwë na Omonene Yëësu. Ni-igha tokore igho,
         ko bhoora yaabhashaaghööyë ukurwa okosemoka ukwaye ukwa öbhöbhömbi,+ okore möhönibhwi. Möhönibhwi ko okosaabhuurwa na Umwika Ömöhörëëru ono akosaabhuura,
         na ko kohetera ukukumya ukwënyu obhoheene. 14 Waryobha yaabhabhërëkëëyë, okore munyoore öbhötöörya bhuyö okohetera ko Amangʼana
         Amaiya ghano twaabharaarëkëëyë. Abhabhërëkëëyë okore munyoore ubhuhika ubhwa Omonene
         uwëëtö Yëësu Kiristo. 15 Bhoono abhakumya bharikyëtö, mwimerre monaghe, moghoote amëëghyö ghano mwaaikërëëyi,
         nekaabha ko-nshera iya obhoraarëki ubhwëtö, handë ko-nshera iya amatashandighi aghëëtö.16 Omonene uwëëtö Yëësu Kiristo na Waryobha Taata uwëëtö ono atohanshirë, na kö örööbhö
         urwaye, nkötöröörësya arë amakora ghonswe igho, na okotohaana ubhweseghe ubhurito.
         Nkosaasaama törë igha, 17 abharöörësi mo-senkoro, kora abhatogheke, okore moghambenga na okokora amangʼana amaiya.
         
            
               	Maaha mo-ketabho ikya 1 Abhatësarönikë 4:17.

               	Oghosambwa. Maaha mo-faharaasa.

               	Yaabhashaaghööyë ukurwa okosemoka ukwaye ukwa öbhöbhömbi. Senakara isyëndë syandëkirë igha, yaabhashaaghööyë mobhe abhakumya abha mbere.

Pauro arasabha bharikyaye bhabhasabheraninga ku-Waryobha31 Bhoono abhakumya bharikyëtö, motosabheraninga, okore amangʼana agha Omonene Yëësu
         gharomaane bhöngö. Motosabherenga, okore abhantö bhaghaikërri na bhaghasooke, kya
         bhoora yaarë kö-bhëënyu. 2 Motosaasaamerenga, okore Waryobha atötöörri ko-bhantö abhaghogho na abhaköri abha
         amangʼana amaghogho, ko bhoora te-bhantö bhonswe igho bhakukumya amangʼana ghayö hë.
         3 Kasi Omonene Yëësu uwa heene, naraabhatogheke na abharende motakaanyoorwa na mangʼana
         agha Omoghogho oora. 4 Omonene uyö, we akotohaana ubhweseghe obhonene kö-bhëënyu igha, nkokora mörë, kora
         moraaghëndërri okokora ghaara twaabharaghërrëëyi. 5 Omonene Yëësu, atangate senkoro isyënyu ku righonshe irya Waryobha, na kö ököghömërrya
         kono tokohaanwa na Kiristo.Okokaania abhooro bhatighe obhooro6 Abhakumya bharikyëtö, nkobharaghërrya törë okohetera ubhwera ubhwa Omonene Yëësu Kiristo
         igha, mwibhashe abhahiiri abhatereghanu bhonswe igho, bhano bhatakokora kya bhoora
         twaabharaghërrëëyi. 7 Keno kekoghera toraghamba igho, n-ko bhoora bhëënyu abheene mmomanyirë igha, ni-igha
         mweghe eteemo iyëëtö eno twaarenayo kö-bhëënyu hayö. Bhëëtö hano twaarë hayö, te-bhatereghanu
         twaarë hë. 8 Bhëëtö tetwaryanga ibhyakorya ibhya ömöntö wowonswe oora bhosa igho hë. Kasi ntwaarenga
         na omotono ughwa okokora emeremo ubhutikö na omobhasö, okore totakaanyankya ömöntö
         uwëënyu wowonswe oora. 9 Ni-igho twaakörrë, kasi ti-igha tetwaingʼarëëyë ukunyoora ëbhëntö kö-bhëënyu, kasi
         keno twaatunanga ni-igha, tobhakorre ëkërëngyö, okore bhëënyu bhonswe momaahere-ko.
         10 Ghwiki hano twaarë hamwë na bhëënyu, ntwaabharaghërrëëyi igha, “Ömöntö wowonswe ono
         atakutuna okokora emeremo, okorya kwonswe atighe.”11 Nkoghamba törë amangʼana ghayö ko bhoora tukwighwa igha, bhaaho abhantö abhatereghanu
         kö-bhëënyu hayö, bhano bhatakokora omoremo ghwoghwonswe ghoora, kasi keno kebhatönëri
         na-mangʼana agha abhantö abhandë. 12 Abhantö bhayö torabharaghërrya na okobhakaania ku ubhwera ubhwa Omonene Yëësu Kiristo
         igha, bhakorenga emeremo ighyabho bhahörëërrë, okore bhabhe na ibhyakorya ibhyabho
         abheene. 13 Kasi bhëënyu abhakumya bharikyëtö, motakaarosa okokora amangʼana amaiya.14 Mwangarre ömöntö wowonswe ono atakutuna okoghoota amaraghërryö aghëëtö ghano gharëngë
         ku-ritashandighi reno, motakaasanga nawe, okore asooke. 15 Kasi motakaamokora kya umubhisa, momokaaninga kya murikyënyu.Amangʼana agha okoragha16 Bhoono, Omonene Yëësu umwene, ömösëmöri uwa omorembe, abhahaanenga omorembe senkaagha
         syonswe igho, ko-senshera syonswe igho. Abhe hamwë na bhëënyu bhonswe igho. 17 Öni nö-öni Pauro ono mbandëkëëyë amangʼana agha öbhökëërërrya bhono ko okobhoko ukwane
         öni umwene. Kiyö nkyo ekemanyërryö ikyane ko-matashandighi aghaane ghonswe igho, na
         ni-igho nkwandekanga.18 Örööbhö urwa Omonene uwëëtö Yëësu Kiristo, robhe hamwë na bhëënyu bhonswe igho.

Amakëërërryö11 Ritashandighi reno nö-öni Pauro ndyandëkirë. Öni no-motomwa uwa Kiristo Yëësu ndë.
         Naanyoora obhotomwa bhuyö ko bhoora igha, Waryobha Ömötöörya uwëëtö, bhaana Kiristo
         Yëësu ono tukwesegha, mbo bhaaraghërrëëyi igha, mbe omotomwa uwa Kiristo Yëësu. 2 Timoteo nu-uwe nkwandekera. Uwe m-maheene igha m-moona uwaane örë, ku umukumo ghano
         tokosanga. Örööbhö, ikyabhera na omorembe ukurwa ko-Taata uwëëtö Waryobha na ku-Kiristo
         Yëësu Omonene uwëëtö, bhebhe hamwë na uwe.Ukwanga amëëghyö agha obhorongo3 Hano naatanööyë ukurwa Ëfësö hayö nkaghya mo-mokowa ughwa Makedonia, naakosaasaamirë
         igha wikare hayö, okore okaani abhantö bhatighe ukwëghya amëëghyö agha obhorongo.
         4 Obhakaani bhatakaaikërrya amaghano ghano ghataana ubhwera bhwobhwonswe bhoora, na
         ököröndërrya amariina agha abhakörö, nagho ghatakohwa röndë hë. Amangʼana ghayö, n-senkaani
         isyene igho ghakoreeta mo-bhantö. Teghakötöörrya abhantö bhakumi Waryobha kya bhono
         ësëëmyö iyaaye iya ukutungurya abhantö ërë. 5 Ensonga iya amaraghërryö ghano ni-igha, abhakumya bhahanshane, kwa nkoro nshiiya,
         amaitegherro amaiya na umukumo ughwa heene. 6 Kasi abhëëghya abhandë bhahaatëëyë ghayö, bhaisyörri, ghano bhakoghamba, n-gano ghataana
         ubhwera. 7 Nkutuna bharë bhabhe abhëëghya abha amaraghërryö agha Mosa,+ nokaanyoora ghaara bhakoghamba na okokangʼasërrya, tebhaghamanyërrëëyi hë.8 Kasi bhëëtö ntomanyirë igha, amaraghërryö agha Mosa m-buuya gharë, hano ömöntö yakora
         bhwaheene kya bhono ghakutuna. 9 Ghwiki ni-igha ntomanyirë bhuuya igha, amaraghërryö teghatöörëëywë-ho abhantö abha
         heene hë. Kasi ghayö, ngaatoorwa-ho ko okoghera iya abhantö bhano bhatakokora bhono
         amaraghërryö ghakutuna igha bhakore, abhatëëyu, abhamangarru, abhasarya, na ko bhano
         bhatakwighwera Waryobha, abha ëbhëbhë, abhaiti abha abhaibhöri abhaabho, na abhaiti
         abha abhantö. 10 Amaraghërryö agha Mosa ghayö, ngaatöörrwë-ho ko okoghera iya abhasooraare, abhashaasha
         bhano bhakuturamya abhashaasha bharikyabho, bhano bhakoghonyera abhantö, bhabhaghoota,
         bhaghya kobhaghörya, abharongo, na bhano bhakutyanera amangʼana agha obhorongo. Amaraghërryö
         ngaatoorwa-ho ko okoghera iya amangʼana ghonswe igho ghano ghatakorengerrania na amëëghyö
         agha obhoheene. 11 Amëëghyö agha obhoheene, gharëngë mo-Mangʼana Amaiya ghano ghakwörökya ubhuhika ubhwa
         Waryobha uwa obhongʼoore bhwonswe igho. Amangʼana ghayö, ngo naahaaywë na Waryobha
         igha, ndaarekere abhantö.Örööbhö urwa Kiristo Yëësu ko-Pauro12 Nkukumya ndë Kiristo Yëësu Omonene uwëëtö. Uyö we yaangʼaana singuru isya okoraareka
         Amangʼana Amaiya. Keno kekoghera ndamukumya, n-ko bhoora yaandööshë igha, ningʼarëëyë
         okobha ömököri uwaaye uwa emeremo. 13 Nokaanyoora naamotokanga kora naateesanga abhantö abhaaye kare hayö, na naarenga na
         ekeghaaka, kasi Yëësu yaanyabhera. Yaanyabhëëyë ko bhoora amangʼana ghayö naaghakörrë
         ko obhokangi ubhwane, na ko bhoora ntaarë na umukumo. 14 Omonene Kiristo Yëësu yaansakërya örööbhö oronene, kora akangʼaana umukumo na righonshe
         ko okobha hamwë nawe.15 Engʼana eno nemanyekaini igha, “Kiristo Yëësu yaaishirë ko-kebhara kono, okore atööri
         abha ëbhëbhë.” Obhoheene, ni-igho amangʼana gharë, ku bhuyö ni-igha abhantö bhaikërri.
         Mo-bhantö abha ëbhëbhë, öni wa ëbhëbhë ndë okokera bhonswe igho. 16 Kasi Yëësu Kiristo yaanyabhëëyë! Yaanyöörökëri ököghömërrya ukwaye kya bhono körë
         ku-öni uwa ëbhëbhë okokera bhonswe igho. Yaakörrë igho, okore mbe ëkërëngyö ko-bhantö
         bhano bharaamukumi na ukunyoora öbhöhöru ubhwa amakora ghonswe igho. 17 Mbe, Waryobha we Omokama ono ataana umuhiko, takukwa hë, takomaahekana hë, taaho ono
         arëngë kya umwene uyö hë. Asookwenga na ökötöönibhwa amakora na amakora. Amina.Pauro arahaana Timoteo amaraghërryö18 Timoteo, omoona uwaane ku-mukumo ghono tokosanga, ndakoraghërrya ko okorengʼaana na
         amangʼana agha öbhörööti, ghano ghaaghambirwë ku-uwe. Amangʼana ghayö ghakötörri witane
         riihë irya emeremo ighya Waryobha bhuuya. 19 Onaghi umukumo ughwaho, na obhe na amaitegherro amaiya. Abhantö abhandë bhaasera okokora
         amangʼana ghano bhamanyirë igha n-ga heene, ukwanga okokora ghayö, kwaghera bhaatigha
         umukumo ughwabho. 20 Mo-bhantö bhayö, bhaamo Himenayo+ na Arekisanda. Naateghera Oghosambwa+ abhantö bhayö,+ okore bheeghe, bhatakaatokanga Waryobha.
         
            
               	Abhëëghya abha amaraghërryö agha Mosa. Maaha mo-faharaasa.

               	Maaha mo-ketabho ikya 2 Timoteo 2:17-18.

               	Oghosambwa. Maaha mo-faharaasa.

               	Naateghera Oghosambwa abhantö bhayö. Ensonga iyaamo ni-igha Pauro yaabhaangirë igha bhatakaaghëndërrya okobha öbhömwë
                     na abhakumya mo-kanisa.

Amëëghyö agha bhono ekanisa eraasaasaamenga21 Ëkëntö ekenene, nkobhasabha ndë igha, mosabherenga abhantö bhonswe igho, ko-masabhi
         aghëënyu ghonswe igho. Ghwiki ni-igha, mukuminga Waryobha ko okoghera iya abhantö
         bhonswe igho. 2 Ndabhakangʼasërrya igha, mosabherenga abhakama na abhatangati bhonswe igho, okore
         tobhe na omorembe, tosooke Waryobha na okobha na eteemo inshiiya. 3 Engʼana iyö ni-nshiiya, kora nkushomera ërë Waryobha Ömötöörya uwëëtö. 4 Keno Waryobha akutuna ni-igha abhantö bhonswe igho bhatööribhwi kora bhamanye obhoheene.
         5 Waryobha nö-ömwë igho, kora umwighwerrania uwa abhantö na Waryobha, wonswe nö-ömwë
         igho, uyö nö-möntö ono akobherekerwa igha Kiristo Yëësu. 6 Yëësu uyö, yaairuusiri umwene igha akwe, okore atunguri abhantö bhonswe igho. Kiyö
         nkyo ekemanyërryö keno Waryobha yaatohaayë ko-nkaagha eno umwene yaasëëmëri. 7 Kiyö nkyo ikibhuno keno kyaaghërrë Waryobha akaanyahora igha mbe omotomwa na Omoraarëki
         uwa Amangʼana Amaiya. M-maheene nkobhatëëbhya, tenkorongoha hë. Waryobha yaanyahööyë
         okobha umwëghya uwa Abhakyaro, okore ndaarekenga amangʼana agha umukumo na obhoheene.8 Ku bhuyö keno nkutuna ni-igha, ahasë honswe igho, hano moraasikanenga okosaasaama,
         abhashaasha bhainyökinga amabhoko aghaabho kighörö. Bhakorenga igho kwa amaitegherro
         amaiya, bhatakaarerranga, handë ukunyeerana senkaani. 9 Kora abhakari bhonswe nkutuna ndë igha, bhaaibhohenga singibho isyabho bhuuya. Bhabhe
         na eteemo inshiiya, bhaairebherrenga. Ikuughë iyaabho etakaabha iya ukusuka situukya,
         handë iya okotoora ëbhëntö ibhya esahaabhu na bheno bhekomekameka, handë singibho
         isya öbhöghöri obhonene. 10 Kasi bhabhe na eteemo inshiiya eno erengʼaini na iya abhakari bhano bhakwighwera Waryobha.
         11 Abhakari bheeghenga amangʼana bhaana esooko, na bhabhe abhaighwa abha amangʼana. 12 Öni tinkutuna igha abhakari bhaabhaahenga abhashaasha, handë ököbhöörökërrya, kasi
         ni-igha bhaaitegherrenga bhahörëërrë. 13 Keno kekoghera ndaghamba igho ni-igha, Adamu we yaabhömbirwë mbere, ho bhoono Hawa
         wonswe akabhombwa. 14 Ghwiki ni-igha, Adamu tiyaangʼainirwë hë, kasi omokari we yaangʼainirwë, akabha omosarya
         uwa amaraghërryö ghaara Waryobha yaabharaghërrëëyi.+15 Kasi abhakari,+ ukwebhora ukwabho nkwo korebhatöörya, hano bharaaghëndërri okobha na umukumo, righonshe,
         öbhöhörëëru na okobha na eteemo inshiiya.
         
            
               	Maaha mo-ketabho ikya Okosemoka 3:1-6.

               	Abhakari. Eratora okobha igha, n-Hawa akushumaashera handë igha no-mokari wowonswe oora.

Eteemo iya abhaimërërri abha ekanisa31 Engʼana eno nemanyekaini igha, “Hano ömöntö aighömbirë emeremo ighya ubhwimërërri
         ubhwa ekanisa, uyö ne-meremo imiiya ukunyoora aighömbirë.” 2 Mbe, umwimërërri uwa ekanisa, ni-igha abhe ömöntö ono atakotemwa amasoro. Abhe umushaasha
         nyamokari ömwë igho,+ airebherrenga, ömöntö uwa obhongʼaini, ono akosookwa, omohaani, abhe ömöntö ono amanyirë
         ukwëghya abhantö engʼana iya Waryobha. 3 Atakaabha umunywi uwa amarwa, atakaabha umutindi, abhe ömöntö omohaabhu ono ahanshirë
         amangʼana agha omorembe. Kora atakaabha ömöntö ono ahanshirë seehera. 4 Abhe ono akwimererra bhuuya umughi ughwaye, ömöntö ono akwörökërrya abhaana abhaaye
         eteemo inshiiya, iya ukwighwera abhantö na okobhasooka. 5 Hano ömöntö yatamwa ukwimererra bhuuya umughi ughwaye umwene, iyakë araatore okonaghya
         abhakumya abha ekanisa iya Waryobha? 6 Kora atakaabha ömöntö ono yatööribhwa bhöngö hano, okore atakaasha okobha na ikiheemere.
         Ukwiheema kuyö, nkomokorerra abhotorrwe ikiina kya bhono Oghosambwa ghwaabhötörëëywë
         ikiina. 7 Kasi abhe ömöntö ono akoghambwa bhuuya kora na bhano bhatarëngë Abhakiristo, okore
         atakaasha okobha na risoro na ököghöötibhwa ko-motegho ughwa Oghosambwa.Eteemo iya abhashemaasi8 Abhashemaasi+ bhonswe, bhabhe na eteemo inshiiya, bhatakaabha abhaihunaania, bhatakaabha abhanywi
         abha amarwa, bhatakaahansha seehera. 9 Kasi, bhabhe abhantö bhano bhakonaghya kwa amaitegherro amaiya obhoheene ubhwa umukumo
         ughwëtö bhono bhwahonyorwa. 10 Bhayö bhonswe, ni-igha tangata bhashaashibhwi. Hano oraanyoore igha m-buuya bharë,
         bhakore emeremo ghiyö. 11 Bhakaabho+ bhonswe bhabhe na eteemo inshiiya, bhatakaabha abhaghambi abha abhantö, bhagheerenga
         ngʼora amangʼana, ghwiki ni-igha bhabhe abhantö abha heene ko amangʼana ghonswe igho.
         12 Umushemaasi wonswe, abhe umushaasha nyamokari ömwë igho, abhe ömöntö ono akoghambera
         abhaana abhaaye na abhantö abhaaye bhonswe igho. 13 Abhashemaasi bhano bhakokora emeremo ighya öbhötöörrya bhuuya, bhasookwenga, okore
         bharaareke amangʼana agha umukumo ghono bhaanagho ku-Kiristo Yëësu ko obhokarë.Obhoheene ubhwa umukumo ughwëtö14 Nkukwandekera ndë ritashandighi reno, nokaanyoora igha m-böngö ndaashe iyö. 15 Kasi hano ndaateghete, unyoore omanyërrëëyi bhono Waryobha akutuna abhantö abhaaye
         bhabhe. Abhantö bhayö, mbo ekanisa iya Waryobha ömöhöru, na ekanisa, yo intimö na
         umusingi ughwa obhoheene. 16 Obhoheene bhono Waryobha öörökëri nu-bhwa ököröghöörya. Obhoheene bhuyö ni-igha,Kiristo yaaiyörökëri aana ömöbhërë kya bhëëtö,akaimererrwa na Umwika Ömöhörëëru igha mwihöötu.Akamaahwa na abhamaraika,amangʼana aghaaye ghakaraarekwa mu-bhyaro bhyonswe igho,akakumibhwa na abhantö abha ko-kebhara kono,akagheghwa ukughya mu-bhuhika ighörö iyö.
         
            
               	Abhe umushaasha nyamokari ömwë igho. Ensonga iyaamo iyëndë ni-igha, atakaabha omosooraare.

               	Abhashemaasi. Ensonga iyaamo na-bhantö bhano bhakokora emeremo mo-kanisa bharatoorania na abhatangati
                     abha ekanisa. Kare hayö mbo bhaatöörryanga Abhakiristo abha obhohabhë.

               	Bhakaabho. Ensonga iyaamo iyëndë ni-igha, abhashemaasi abhakari.

Abhëëghya abha obhorongo41 Bhoono Umwika Ömöhörëëru nkoghamba arë amangʼana aharabhu igho igha, hano sinsikö
         isya umuhiko sirihika, abhantö abhandë mbaritigha umukumo ughwa heene, bhaghoote-ko
         amëëghyö agha obhorongo agha amasambwa. 2 Amëëghyö ghayö, nkwëghibhwa gharë na abhaihunaania abharongo. Abhëëghya abharongo
         bhayö, tebhaamanyërrëëyi igha, në-bhëbhë bhakokora kasi tebhakokora ëbhëbhë hë, ko
         bhoora amaitegherro aghaabho ghasareka. 3 Abhantö bhayö, nkwëghya bharë igha abhantö bhatakaatetana, bhatighe okorya ibhyakorya
         nyabhorebhe. Kasi ibhyakorya bhiyö, Waryobha yaabhëbhömbirë akatohaana, okore abhakumya
         tumukumi ko bhoora igha, ntomanyirë obhoheene. 4 Ëbhëntö bhyonswe igho ibhya Waryobha, m-biiya, tekeeho ikya ukughirwa hë. Abhakumya
         bhabhegheghe ku ukukumya Waryobha, 5 ko bhoora engʼana iya Waryobha na okosaasaama ukwëtö, nkosaabhuura bhërë ibhyakorya
         bhiyö.Ömököri uwa emeremo umuuya uwa Yëësu Kiristo6 Hano örëëghi abhakumya amangʼana ghano, noraanyoore orakorra Kiristo Yëësu emeremo
         ubhwa heene, kora noraanyoore wëghiibhwi bhuuya ku umukumo na ko amëëghyö amaiya ghano
         waaghoota. 7 Wange amaghano ghano ghataana ubhwera bhwobhwonswe bhoora, kasi obhe na omotono ughwa
         okokora kya bhono Waryobha akutuna obhe. 8 Emanyekaini igha, “Okonarya ömöbhërë ghobhe na singuru, n-kuuya hake igho. Kasi okotonerra
         okokora kya bhono Waryobha akutuna, n-kuuya bhököngʼu, ko bhoora igha, nkotohaana
         körë riraghano irya ukunyoora öbhöhöru ubhwa bhoono igho na bhoora bhuriisha.” 9 Obhoheene ni-igho amangʼana gharë, ku bhuyö ni-igha abhantö bhaghaikërri. 10 Engʼana iyö, yo ekoghera toranyanka na torakora omotono ko-meremo, ko bhoora igha,
         Waryobha ömöhöru we tukwitengʼera. Uyö we Ömötöörya uwa abhantö bhonswe igho, ekenene
         m-Mötöörya uwa bhano bhakumukumya.+11 Wëëghi na okoraghërrya abhakumya amangʼana ghayö. 12 Ömöntö wowonswe oora atakaakosera igha m-mumura ökërë, kasi okore omotono ughwa okobha
         ëkërëngyö ko abhakumya, ko bhoghambi ubhwaho, eteemo iyaaho, righonshe iryaho, umukumo
         ughwaho, otakaabha na risoro. 13 Ughinga orakora omotono ughwa okosomera abhantö Amaandeko Amahörëëru. Öghëndërri okoraareka
         na ukwëghya abhantö okohekera hano ndiisha iyö. 14 Otakaatigha okokorra emeremo, ituho eera Waryobha yaakohaayë okohetera ko mangʼana
         agha öbhörööti, enkaagha eno abhaghaaka abha ekanisa bhaakötöörëëyë amabhoko. 15 Onaghi okokora amangʼana ghayö mo-nkoro iyaaho, okore abhantö bhonswe igho bhamaahe
         amaghëndërryö aghaaho. 16 Öghëndërri ukwiraarerra, ko amangʼana agha eteemo iyaaho, na amëëghyö aghaaho. Hano
         oraakore igho, noraaitööri uwe umwene na bhano bhakwitegherra amangʼana ghayö.
         
            
               	Ekenene m-Mötöörya uwa bhano bhakumukumya. Ensonga iyaamo iyëndë ni-igha, Ömötöörya uwa abhantö bhonswe igho, bhano bhakumukumya.

Amaraghërryö ko sembaasi isya abhantö mo-kanisa51 Otakaabheeha abhaghaaka, kasi obharaghërringa kya hano waraghërrya bhasuwëënyu. Abhamura,
         obharaghërri kya hano waraghërrya abhamura abhëënyu. 2 Abhakungu, obharaghërri kya hano waraghërrya bhanyakuwëënyu, na abhaisëkë, kya bhono
         okoraghërrya abhaisëkë abhëënyu. Ughinga orakora engʼana iyö kwa enkoro inshiiya.3 Osookenga abhasinö bhano bhataana uwa ököbhötöörya, obhatöörringa. 4 Kasi hano oraanyoore igha, umusinö aana abhaana handë abhaishökörö, ni-igha abhantö
         abhaaye bhayö, bhamötöörringa kya bhono Waryobha akutuna. Hano bharaamutughe, ho oraanyoore
         bharahaka amangʼana amaiya ghaara abhaibhöri abhaabho bhaabhakorranga. Kiyö nkyo Waryobha
         akutuna. 5 Umusinö ono ataana ömöntö uwa ökömötöörrya, nkwitengʼera arë Waryobha, nkomosaasaama
         arë na okomosabha ubhutikö na omobhasö igha amötöörri. 6 Kasi umusinö ono ahanshirë oronamba urwa ko-kebhara kono, uyö n-kya ömöntö ono yaakwa
         nokaanyoora igha m-möhöru, ko bhoora taana ubhwighwerrani na Waryobha hë. 7 Amangʼana ghayö ghonswe igho ötëëbhi abhakumya, okore bhatakaasha okotemwa amasoro.
         8 Kasi ömöntö wowonswe ono atakötöörrya abhantö abhaaye, ekenene abha waaye ka, uyö
         yaamara ukutigha amangʼana agha umukumo, uyö, m-möntö m-moghogho okokera bhano bhataana
         umukumo ku-Waryobha.9 Umusinö abharrwe mo-bhasinö, hano oraanyoore ahikiri imyoka merongo esansabha, na
         unyoore igha tiyaakakörrë obhosooraare hë.+10 Abhe uwa eteemo inshiiya, abhe igha, nö-möntö ono yöörökërryanga abhaana abhaaye eteemo
         inshiiya, yaasërëënianga abhaghëni, yaatighinkananga ukwisaabhya abhantö abha Waryobha
         amaghörö aghaabho.+ Umusinö uyö, abhe ono yaatöörryanga bhano bhaanyankibhwanga, ghwiki abhe ono yaakora
         amangʼana amaiya. 11 Kasi abhasinö bhano bhataraaghota, otakaikërrya bhandekwe amariina aghaabho ko amangʼana
         agha ökötöörrya abhasinö, ko bhoora ëmëbhërë nkobhakera ghërë, bhatigha hayö amangʼana
         agha Kiristo, bhatuna obhotetwa. 12 Hayö noraanyoore bhabhaayë na risoro irya okobhotorrwa ikiina na Waryobha, ko bhoora
         bhatighirë riraghano iryabho ku-Kiristo, irya ukwikara igho bhatatëtirwë urwa kabhërë.
         13 Abhasinö kya bhayö, nkunyoora örë bhaana eteemo iya ubhworo na ubhwërëëri ubhwa mu-mighi
         ighya abhantö. Bhayö n-nyangasheka, abhashërëngya abha amangʼana agha abhantö abhandë,
         nkoghamba bharë amangʼana ghano ghatabhatönëri, na ghano ghataana enshera. 14 Bhoono öni nkutuna ndë igha, abhasinö bhano bhataraaghota, bhatetwenga, bheebhore,
         bhatughe imighi ighyabho, okore umubhisa uwëëtö wowonswe oora, atakatoghamba bhoghogho.
         15 Tokomaaha igha abhasinö abhandë bhatimbooshoka, bhaghoota-ko amangʼana agha Oghosambwa?16 Mbe, hano oraanyoore omokari umukumya aana abhasinö mo-bhahiiri abhaaye, ni-igha abhatöörri,
         okore ekanisa etakaaritoherwa. Hayö ho ekanisa eraanyoore umweya ughwa ökötöörrya
         abhasinö sentakaana.17 Abhaghaaka abhatangati abha ekanisa bhano bhakwimererra bhuuya ekanisa, bhasookwenga
         na bhakorrwenga bhuuya,+ ekenene, abha omotono ughwa okoraareka engʼana iya Waryobha na ukwëghya abhantö.
         18 Keno këghërrë ngambirë igho ni-igha, Amaandeko Amahörëëru ghandëkirwë igha, “Otakaabhoha
         engʼombe umunywa, hano yakohoorra engano.”+ Ghwiki yandëkirwë igha, “Ömököri uwa emeremo naingʼarëëyi okohakwa ehoorohooro iyaaye.”+19 Otakaikërrya amangʼana agha ukushongerwa ukwa omoghaaka uwa ekanisa, hano oraanyoore
         ghataana obhoheene ubhwa abhaimërërri abhabhërë handë abhatatö.+20 Kasi abhaghaaka abha ekanisa bhano bhaköghëndërrya okokora ëbhëbhë, obhakaani harabhu
         igho abhandë bhonswe bhaighwe, okore bhoobhohe.Amangʼana ghano Pauro yaakaanëri Timoteo21 Nkokoraghërrya ndë mbere iya Waryobha, na mbere iya Kiristo Yëësu na abhamaraika abhaahorwa
         igha, onaghi amangʼana ghayö nkwandëkëëyë. Otakaaheeta okobhotora ibhiina. Otakaabha
         na ekeroterro. 22 Otakaaheeta okotoora ömöntö ko-meremo ighya Waryobha, ko bhoora hano oraatoore-ko
         ömököri uwa ëbhëbhë, uwe wonswe noraanyoore wikererraini nawe kö ëbhëbhë ibhyaye.
         Ku bhuyö ni-igha wangarre, okore öghëndërri okobha ömöntö ono otaana risoro.23 Ukurwa bhoono igho, otakaanywanga amanshë agheene igho hë, kasi ughusanga-ko idivai+ nke igho, ko okoghera iya öbhörööyë ubhwaho ubhwa enda, na amarööyë aghandë ghano
         ghakukunyankya.24 Abhantö abhandë ëbhëbhë ibhyabho, nkomaahekana bhërë harabhu igho kora bhataraabhotorrwa
         ikiina. Kasi abhandë, ëbhëbhë ibhyabho mbiibhisirë, mberemaahwa mbere iyö. 25 Ni-igho igha, amangʼana amaiya ghonswe nkomaahwa gharë harabhu igho. Na ghaara ghaibhisirë,
         ngaretomboka ghabhe harabhu igho.
         
            
               	Tiyaakakörrë obhosooraare hë. Ku-Kiyunaani yandëkirwë igha, Omokari uwa umushaasha ömwë umwene igho. Abhandë bharakanya igha, ensonga iyaamo ni-igha, kö-bhöhöru ubhwaye bhwonswe igho tiyaakaröghëëyë emeghango ëbhërë hë.

               	Maaha mo-ketabho ikya Yohana 13:1-17.

               	Bhasookwenga na bhakorrwenga bhuuya. Ku-Kiyunaani yandëkirwë igha, bhasookwe kabhërë.

               	Maaha mo-ketabho ikya Eheetoko iya Etoraati 25:4.

               	Maaha mo-ketabho ikya Ruuka 10:7.

               	Maaha mo-ketabho ikya Eheetoko iya Etoraati 17:6, 19:15.

               	Idivai. Kare haara abhantö bhaamitanga sehagho isya sezabhibhu bhamara bhatereka amanshë
                     aghaako. Ko bhoora amanshë agha ukunywa ghaakorranga abhantö amarööyë, ku bhuyö mbaashinanga-mo
                     idivai. Maaha mo-faharaasa.

Amaraghërryö ko abhaghorwa bhano bhaakumya61 Abhaghorwa bhano bhaakumya Waryobha, ni-igha bhasookenga abhanene abhaabho, okore
         Waryobha atakaatokwanga, handë amëëghyö aghëëtö ghatakaaserwa. 2 Hano oraanyoore abhaghorwa bhaana abhanene abhaabho bhano bhaakumya Yëësu, engʼana
         iyö, etakaaghera bhabhasere. Kasi bhabhakorre emeremo bhuuya bhököngʼu, ko bhoora
         bhayö, m-bakumya bharikyabho bhakötöörrya emeremo, kora m-baghonshe abhaabho. Okaani
         abhantö, na ököbhëëghya amangʼana ghayö bhuuya.Amëëghyö agha obhorongo na ubhwamë ubhwa heene3 Ömöntö wowonswe ono akwëghya abhantö amangʼana agha obhorongo, amëëghyö ghano ghatakorengerrania
         na ghaara agha obhoheene agha Omonene uwëëtö Yëësu Kiristo, kora teghakwikererrania
         na amëëghyö ghano ghakoraghërrya abhantö igha bhasooke Waryobha. 4 Abhantö bhayö, nkwibhaaka arë bhosa igho, kora tamanyirë engʼana hë. Ömöntö kya uyö,
         nu-mwingʼangʼo aanagho ughwa senkaani isya ebhengʼanangʼana igho, bheno bhetaana ubhwera.
         Amangʼana ghayö, ngo ghakoreeta orongʼeera, riihë, amatöki, na amaitegherro amaghogho.
         5 Kora nkoghera gharë abhantö bhanga ukwighwerrana. Abhantö kya bhayö, emetwe ghyabhasarekera,
         tebhaana obhoheene hë. Nkokanya bharë igha, okosooka Waryobha ne-nshera iya okoneebhera-mo.6 M-maheene, okosooka Waryobha, nkoghera körë ömöntö aameha bhököngʼu, hano yaanga kobha
         na oronamba, aiswe na ëbhëntö bheno aanabhyo. 7 Hano twaaibhööywë ko-kebhara kono, tetwaishirë-mo na ëkëntö kyokyonswe igho hë. Kora
         hano turiwa-mo, titurirwa-mo na kyokyonswe keera hë. 8 Mbe, hano toraabhe na ibhyakorya na singibho, twiswe na bhiyö. 9 Kasi bhano bhakwighomba ukwameha, nkushaashibhwa bharë, bhaghöötibhwa ko-metegho na
         oronamba urwabho, urwa ekekangi. Oronamba ruyö, nkobhasarya rörë, kora robhasikya.
         10 Esemoko iya amangʼana amaghogho ghonswe igho, no-kohansha seehera. Abhandë okohansha
         seehera, kwabhangʼaina bhaatigha umukumo, bhaikorerra öbhörrö ubhurito, kya ömöntö
         ono aibhëtirë na ekegheso.Pauro arakaania Timoteo11 Kasi bhoono uwe ömöntö uwa Waryobha, ni-igha ongʼose amangʼana ghayö. Oghoote-ko amangʼana
         agha heene, osooke Waryobha na obhe na umukumo, righonshe, öghömërri na wihoote. 12 Amangʼana ngakakongʼa bhono bhonswe gharaakongʼe, kasi uwe, obhe na omotono ughwa
         okosoorana Waryobha, onaghi öbhöhöru ubhwa amakora ghonswe igho. Öbhöhöru bhuyö, yo
         engʼana eno waabherekerrwa, urusikö rono waaikërëëyi umukumo ughwaho ghono waarë nagho
         ku-Yëësu Kiristo, mbere iya abhaimërërri abhaaru bhaara. 13 Ndakokangʼasërrya mbere iya Waryobha ono akohaana ëbhëntö bhyonswe igho öbhöhöru,
         na mbere iya Kiristo Yëësu ono yaaimërërrëëyë obhoheene ku-Pontio Piraato, 14 ni-igha onaghi amaraghërryö ghayö, oghaikërri, otakaateeya okohekera hano Omonene
         uwëëtö Yëësu Kiristo ariisha. 15 Yëësu uyö, nariisha enkaagha eno Waryobha yaasëëmya. Waryobha umwene igho, we akötöönibhwa.
         Uyö umwene igho, we ömötöngi, Omokama uwa abhakama bhonswe igho, na Omonene uwa abhanene
         bhonswe igho. 16 Waryobha umwene igho, we atarikwa. Naikaayë mo-bhorabhu bhono ömöntö ataatore ukubhusuntarra.
         Kora taaho ömöntö ono yakamörööshë hë, handë ono akotora okomomaaha. Obhotoro na okosookwa
         bhebhe ku-Waryobha amakora ghonswe igho. Amina.17 Ötëëbhi abhaamë igha, bhatakaihasha handë ukwesegha ubhwamë ubhwa ko-kebhara kono.
         Ubhwamë bhuyö, m-bwa ribhagha ike igho. Kasi ubhweseghe ubhwabho, bhobhenga ku-Waryobha,
         ono akötösërëënia ko okotohaana ëbhëntö bhyonswe igho, okore tushomerwe nabhyo. 18 Ghwiki obhatëëbhi igha, bhakore amangʼana amaiya. Bhabhe abhaamë, abha okokora amangʼana
         amaiya. Bhabhe abhahaani, bhasangenga na abhantö abhandë ëbhëntö ibhya ubhwamë ubhwabho.
         19 Ko okokora ghayö, mbaraaibhekere emongo eno eraabhe kya umusingi ömököngʼu ughwa inyumba
         ku-sinsikö siyö sikuusha. Hayö ho bharinyoora öbhöhöru ubhwa obhoheene.20 Timoteo, onaghi bhuuya ghonswe igho ghano Waryobha yaakohaana. Wibhashe amangʼana
         amanyanku, teghaana ubhwera bhwobhwonswe bhoora hë. Otakaisohya mo-senkaani isya ekekangi,
         seno abhandë bhakokanya igha, nsyo obhongʼaini. 21 Abhantö abhandë bhano bhaghoota-ko senkaani isya ekekangi siyö, bhatimbööshökirë,
         bhatighirë umukumo.Mbe, örööbhö robhe hamwë na bhëënyu bhonswe igho.

Amakëërërryö11 Nö-öni Pauro nkwandeka ritashandighi reno. Waryobha ku righonshe iryaye yaatunirë
         igha, mbe omotomwa uwa Kiristo Yëësu, okore ndaareke amangʼana agha öbhöhöru. Waryobha
         yaaraghaini igha, ömöntö nkunyoora arë öbhöhöru bhuyö, ku ukukumya Yëësu Kiristo.
         2 Timoteo nu-uwe nkwandekera. Uwe omoona uwaane omoghonshe ku-mukumo ghono tokosanga
         hamwë. Örööbhö, ikyabhera na omorembe ukurwa ku-Waryobha Taata uwëëtö na ko-Monene
         uwëëtö Kiristo Yëësu, bhebhe hamwë na uwe.Pauro arakumya Waryobha na okotogheka Timoteo3 Öni nkukumya ndë Waryobha ono nkokorra emeremo ko amaitegherro amaiya, kya bhoora
         abhakörö abhaane bhamokorranga emeremo. Ku bhuyö, nkukuhiita ndë senkaagha syonswe
         igho ko-masabhi aghaane ubhutikö na omobhasö. 4 Nkuhiita ndë bhoora waakuurrë amaisöri, roora twaatighaini. Nkwighomba ndë bhököngʼu
         igha, hano tokamaahana ghwiki, okore nshomerwe bhököngʼu. 5 Kora ghwiki nkuhiita ndë umukumo ughwaho ughwa obhoheene. Umukumo ghuyö ghöökö uwëënyu
         Röisi yaarenagho, na nyakuwëënyu Eunike wonswe. Neena obhoheene igha, kora uwe wonswe
         nonagho. 6 Ku bhuyö, nkukuhiitökya ndë igha, okore omotono ughwa okokorra emeremo ituho eno Waryobha
         yaakohaayë, hano naakötöörëëyë amabhoko. 7 Okorenga igho, ko bhoora igha, umwika ghono Waryobha yaatohaana, tu-ughwa obhoobha
         hë, kasi nu-ghwa okotohaana singuru, righonshe na obhotoro ubhwa ukwirebherra.8 Mbe, bhoono otakaasooka ukwimererra amangʼana agha Omonene uwëëtö Yëësu Kiristo, handë
         okomaaha sënsöni ko bhoora igha öni mo-kebhohe ndë ko okoghera iya Omonene uwëëtö
         uyö. Kasi ghömërrya inyaanyi hamwë na öni, ko okoghera iya Amangʼana Amaiya, ku singuru
         seno okohaanwa na Waryobha. 9 Waryobha yaatötöörya, akatushaaghora tobhe abhantö abhaaye. Tiyaakörrë igho ko bhoora
         igha twaakora amangʼana amaiya, ti-igho hë. Kasi yaakörrë igho ko okoghera iya ësëëmyö
         iyaaye, na örööbhö urwaye. Yaatohaayë örööbhö ruyö, ko okoreeta Kiristo Yëësu ko okoghera
         iya bhëëtö. Yaakörrë igho kora ataraabhomba ekebhara. 10 Kasi bhoono, Waryobha yöörökëri örööbhö urwaye kö-bhëëtö, ku ukuusha ukwa Kiristo
         Yëësu Ömötöörya uwëëtö. Uyö, we yaaruusya-ho obhotoro ubhwa uruku, akatohonyorra öbhöhöru
         ubhwa amakora ghonswe igho, ko Amangʼana Amaiya.11 Öni naashaaghorwa mbe omoraarëki, omotomwa, na umwëghya uwa Amangʼana Amaiya ghayö.
         12 Kiyö nkyo kekoghera ndanyanka. Kasi tenkosookera inyanko iyö hë, ko bhoora nemanyirë
         ono naakumya. Ghwiki nemanyirë igha, amangʼana agha obhoheene ghano Yëësu Kiristo
         yaangʼaana,+ nkogharenda arë bhuuya okohekera urusikö roora arikyora. 13 Onaghi bhuuya amëëghyö agha obhoheene ghaara naakwëghëri. Öghëëghinga ko-bhantö, öghëndërri
         okobha na umukumo na righonshe bheno twaahaanwa ko okobha na öbhömwë na Kiristo Yëësu.
         14 Amangʼana amaiya ghano waatëëbhibhwa, ogharende ku singuru isya Umwika Ömöhörëëru
         ono arëngë mö-bhëëtö.15 Uwe nomanyirë igha, abhantö bhonswe igho abha mo-mokowa ughwa Asia Enke bhantigha.
         Mo-bhayö, bhaamo bhaabho Fughero na Herimoghene. 16 Ndasabha igha, Omonene Yëësu aashe kwabhera abhantö abha wa Onesiforo, ko bhoora hare
         kaaru yaasambaarokyanga enkoro iyaane. Kora tiyasookanga ukuusha okommaaha mo-kebhohe.
         17 Hano yaaishirë mu-mughi ughwa Ruumi hano, yaakörrë omotono ughwa ukuntuna akannyoora.
         18 Na uwe wonswe nomanyirë bhuuya, amangʼana amaaru ghano yaankörëëyë mu-mughi ughwa
         Ëfësö hayö. Omonene Yëësu aashe kumwabhera urusikö roora urwa okobhotora ibhiina.+
            
               	Amangʼana agha obhoheene ghano Yëësu Kiristo yaangʼaana. Ensonga iyaamo iyëndë ni-igha, eno namohaayë.

               	Omonene Yëësu aashe kumwabhera urusikö roora urwa okobhotora ibhiina. Ensonga iyaamo iyëndë ni-igha, Omonene Yëësu asabhere amaabhë Onesiforo ko-Monene Waryobha urusikö urwa okobhotora
                     ibhiina.

Ököghömërrya ko-meremo ighya Waryobha21 Mbe, uwe omoona uwaane ku-mukumo ghono tokosanga, obhe na singuru kö örööbhö rono
         tukunyoora ku ukukumya Kiristo Yëësu. 2 Amëëghyö ghaara waaighwa ndaghamba harabhu igho mo-bhaimërërri abhaaru, bhoono uwe
         oghaghööti abhantö abha heene, bhano bharaatore ukwëghya abhantö abhandë.3 Ghömërrya inyaanyi kya umusirikare umuuya uwa Kiristo Yëësu. 4 Umusirikare umuuya ono akutuna omonene uwaaye ashomerwe, takokora emeremo ighya ubhusirikare
         na eno araishooghania-mo na gheno ghetarëngë ighya ubhusirikare. 5 Kora ömöntö ono akokera abhandë kö-mëhöörwë, wonswe takutuhwa igho atakörrë bhuuya,
         kya bhono amaraghërryö agha ömöhöörwë ghuyö ghakutuna. 6 Kora ömöntö uwa omotono ko okorema, uyö we aingʼarëëyi okobha uwa mbere ukunyoora
         ibhyakorya. 7 Timoteo, witegherre bhuuya amangʼana ghano nkökötëëbhya. Omonene Waryobha nakohaana
         obhotoro ubhwa okomanya ghonswe igho.8 Uhiite Yëësu Kiristo uwa eka iya omokama Daudi.+ Waryobha yaamuryökëri ukurwa mo-bhaku. Ghayö ngo Amangʼana Amaiya ghano nkoraarekera
         abhantö. 9 Ko okoghera iya amangʼana ghayö, öni nkunyanka ndë, na nkobhohwa ndë na iminyorro
         kya ömöntö omoghogho. Kasi engʼana iya Waryobha yo tekobhohwa hë. 10 Ku bhuyö nköghömërrya ndë ghonswe igho, ko okoghera iya abhantö bhano bhaashaaghorwa
         na Waryobha igha bhabhe abhantö abhaaye. Nkokora ndë igho, okore abhantö bhayö bhahönibhwi
         ku ukukumya Kiristo Yëësu, kora bhasange ubhuhika ubhwaye bhono bhotakohwa.11 Engʼana eno ni-iya heene, igha,“Nyoore twaakwa hamwë na Kiristo,ntorebha abhahöru hamwë nawe.12 Hano toraaghömërri,ntoretonga hamwë nawe.Hano toraamwange,wonswe naritwanga.13 Hano toraange okobha abhantö abha heene ku-Yëësu,umwene nköghëndërrya arë okobha ömöntö uwa heene,ko bhoora igha, umwene taatore ukwikaana hë.”Amaraghërryö ko omotomwa uwa heene uwa Waryobha14 Uhiitöki abhakumya amangʼana ghayö, na okobhakaania mbere iya Waryobha, bhatakaanyeerananga
         senkaani ko obhongʼana bhoke bhoke. Ko bhoora senkaani siyö, teseena moremo hë, kasi
         senkaani siyö, nkosarya sërë bhano bhakwitegherra. 15 Okore omotono ughwa ukwëghya engʼana iya obhoheene, kya bhono ikutunwa na Waryobha
         igha yëghiibhwi. Hayö ho oraabhe ömököri uwa emeremo ono atakosookera emeremo ighyaye.
         Ghayö ngo Waryobha akutuna.16 Kasi wibhashe amangʼana amanyanku, teghaana ubhwera bhwobhwonswe bhoora hë, ko bhoora
         igha amangʼana ghayö, nkotoora gharë abhantö hare bhököngʼu na Waryobha. 17 Amëëghyö aghaabho ghayö, ngaraaromaane kya öbhörööyë obhoghogho ubhwa insisa. Mo-bhantö
         bhayö, bhaamo Himenayo na Fireto. 18 Abhantö bhayö, bhaasira bhököngʼu. Bhaatigha obhoheene, ko bhoora bhakoghamba igha,
         ukuryoka ukwa abhaku kwamara okobha-ho kare. Amangʼana ghayö bhakoghamba, nkusirya
         bharë umukumo ughwa abhantö abhandë. 19 Kasi abhantö bhano bhanaghirë, bho n-kya umusingi umuuya ghono Waryobha yaakora. Ku-musingi
         kuyö, amangʼana ghandëkirwë igha,“Omonene Waryobha namanyirë abhantö abhaaye,”+ghwiki igha,“Ömöntö wowonswe ono akwibherekera igha nu-uwa Omonene Waryobha,ni-igha atighe obhoghogho.”+20 Mu-nyumba enene, bherabhanga-mo ëbhëntö ibhya seteemo nsharu, ëbhëntö ibhya esahaabhu
         na ibhya seehera, kora ibhya amatoto na ibhya ëmëtë. Ibhyëndë ni-ibhya okokorra emeremo
         ëmëhagharë, kasi ibhyëndë m-bya okokorra emeremo ghyoghyonswe gheno ghetarëngë ëmëhagharë.
         21 Mbe, hano ömöntö yaisaabhuura atighe obhoghogho bhuyö bhonswe igho, nkobha arë kya
         ëkëntö keno kyahorwa, ikya okokorra emeremo ëmëhagharë. Naraangʼarre ko-Monene uwaaye.
         Noraanyoore aisëëmëri okokora emeremo imiiya ghyonswe igho.22 Wibhashe oronamba urwa ubhumura. Oghoote-ko amangʼana agha heene, obhe na umukumo,
         righonshe, na omorembe. Onaghi ghayö, hamwë na bhonswe igho bhano bhakosaasaama Omonene
         Waryobha kwa enkoro inshiiya. 23 Otakaabha na senkaani isya obhokangi seno setaana ubhwera, ko bhoora nomanyirë igha,
         senkaani kya siyö, ni-ribheeha sekoreeta. 24 Ghwiki tiyingʼarëëyë igha ömököri uwa emeremo uwa Omonene Waryobha abhe umutindi.
         Kasi abhe ömöghömërrya, omohaabhu ko-bhantö bhonswe igho, kora abhe ömöntö ono aana
         obhotoro ubhwa ukwëghya. 25 Ni-igha akaaninga abhantö bhohaabhu igho bhano bhakumunyeera senkaani, okore hanga
         Waryobha akabhakora bhahongore ëbhëbhë ibhyabho, bhamanye obhoheene. 26 Hayö ho bharaasesemoke, bharwe mo-motegho ughwa Oghosambwa.+ Oghosambwa ghwabhaghöötya, nkokora bharë bhono ghukutuna.
         
            
               	Daudi. Maaha mo-faharaasa. Maaha mo-ketabho ikya 2 Samwëri 7:12-13.

               	Maaha mo-ketabho ikya Okobhara 16:5.

               	Maaha mo-ketabho ikya Zabhuri 34:14.

               	Oghosambwa. Maaha mo-faharaasa.

Sinsikö isya umuhiko ne-ngogho serebha31 Bhoono Timoteo omanye igha, ereebha-ho inyanko engogho bhököngʼu ku-sinsikö isya umuhiko
         ughwa ekebhara keno. 2 Senkaagha siyö, abhantö mbariihansha, mbarebha na oronamba urwa seehera, mbarebha
         abhaihashi, mbarebha na ikisiraani, mbarebha abha amatöki, tebharesookanga abhaibhöri
         abhaabho hë, tebharebha na umukumo hë, handë okosooka Waryobha. 3 Kora tebharehansha ömöntö wowonswe oora hë, tebharitunanga ukwighwerrana hë, mbarebha
         abhaghambi abha abhantö, tebharirebherranga hë, mbarebha abharörö, tebharehanshanga
         amangʼana amaiya hë. 4 Abhantö bhayö, mbarekorranga abhantö inikö, mbarebhanga na emetwe ëmëköngʼu, abha
         ikiheemere. Mbarehansha oronamba urwa ko-kebhara kono, okokera okohansha Waryobha.
         5 Abhantö bhayö, mbaremaahekananga igha nkwighwera bharë Waryobha, kasi mo-senkoro isyabho,
         nurinyoora bharanga obhotoro ubhwa Waryobha, ubhwa okorera seteemo isya abhantö. Abhantö
         kya bhayö, obhaibhashe.6 Mo-bhayö, bhaamo bhano bhakwihira mu-mighi ighya abhantö kebhongʼaini ngʼaini, na
         ököngʼënërrya abhakari abhakangi. Abhakari bhayö, m-bano bhaaritoherwa na ëbhëbhë,
         bhararutwa na oronamba urwaru rwaru igho. 7 Abhakari bhayö, nkwegha bharë sinsikö syonswe igho, kasi tebhakotora okomanyërrya
         obhoheene röndë hë. 8 Abhantö bhayö bhakwihira mu-mighi ighya abhantö, nkorebherra bharë obhoheene, kya
         bhoora Yane na Yambure,+ bhaarebherranga Mosa. Emetwe ighya abhantö bhayö ghyasareka, bhaatigha ukukumya Waryobha.
         9 Kasi tebharihika hasë hë, ko bhoora ubhusheema ubhwabho mboremanywa na abhantö bhonswe
         igho, kya igho yaarë ku Yane na Yambure.Amaraghërryö agha Pauro ku-Timoteo10 Kasi uwe waaghoota-ko amëëghyö aghaane, eteemo iyaane, ësëëmyö iyaane, umukumo ughwane,
         na ököghömërrya ukwane, 11 righonshe iryane na ököghömërrya ukwane. Kora nomanyirë bhono abhantö bhaanyankyanga
         na okonteesa, hano naarë mu-mighi gheera ghekobherekerwa igha Antiökia, Iköniö na
         Risitira. Ghwiki nomanyirë igha, naaghömërrëëyi bhököngʼu amangʼana ghonswe igho ghano
         bhaankörëëyë, kasi Omonene Yëësu akantöörya ko-ghonswe igho ghayö. 12 Mbe, bhonswe igho bhano bhakukumya Kiristo Yëësu, na bharatuna igha bhabhe na eteemo
         iya okosooka Waryobha, bhonswe mbaranyankibhwinga. 13 Kasi abha ëbhëbhë na bhano bhakongʼaina abhantö, mbarëghëndërrya bhököngʼu okokora
         ëbhëbhë, mbarengʼainanga na okongʼainwa.14 Kasi uwe, noona obhoheene igha, amangʼana ghano wëëghibhwa na-agha obhoheene. Bhoono
         öghëndërri nagho, ko bhoora nomanyirë bhano bhaakwëghëri. 15 Wamanya Amaandeko Amahörëëru ökërëngë moke. Amaandeko ghayö, nkokohaana gharë obhongʼaini
         bhono bhokoghera ömöntö ahönibhwa ku ukukumya Kiristo Yëësu. 16 Amaandeko Amahörëëru ghonswe igho nku-Waryobha ghaarwa. Ku bhuyö amaandeko ghayö,
         ngaingʼarëëyë ukwëghya abhantö obhoheene, na okobhakaania okore bhatighe amangʼana
         amaghogho ghano bhakokora, okobhakaania hano bhasarri, na ököbhöörökya kera ëkëntö
         keno kingʼarëëyë Waryobha. 17 Amaandeko ghayö, nkösëëmya gharë ömöntö uwa Waryobha okore atore okokora amangʼana
         amaiya ghyonswe igho.
         
            
               	Yane na Yambure. Eramaahekana igha abhantö bhayö mbo bhaarenga abhakumu abha Omokama Farao uwa ikyaro
                     ikya Miisiri. Maaha mo-ketabho ikya Ukurishoka 7:11-22.

41 Nkokoraghërrya ndë amangʼana ghano mbere iya Waryobha na mbere iya Kiristo Yëësu,
         ono arebhotorra ikiina abhahöru na abhaku. Uyö we ariisha atonge ko-Bhokama ubhwaye.
         2 Bhoono oraarekenga engʼana iya Waryobha na eno wisëëmëri okokora emeremo ighya Waryobha,
         ko-nkaagha eno amangʼana ghakughya bhuuya, na enkaagha eno ukunyoora ghasarëkirë.
         Okaaninga abhantö, obhahamerenga na okobhatogheka. Okorenga igho, kö ököghömërrya
         bhököngʼu na örëëghya. 3 Nkökötëëbhya ndë ghayö ko bhoora iriihika-ho enkaagha, eno abhantö bharyanga ukwitegherra
         amëëghyö agha obhoheene. Mbaritunanga ukwitegherra amangʼana ghano ghakobhashomera
         agheene igho, na ukwishaaghorra abhëëghya abhaaru abha ököbhëëghya ghano bhakutuna
         ukwitegherra. 4 Mbaritigha ukwitegherra obhoheene. Mbarikërrya amaghano ghano ghataana ubhwera bhwobhwonswe
         bhoora. 5 Kasi uwe Timoteo, wangarre ko amangʼana ghayö ghonswe igho. Öghömërri inyaanyi, okore
         emeremo ighya okoraareka Amangʼana Amaiya, okore bhuuya kö-bhököri ubhwaho bhonswe
         igho, ubhwa emeremo ighya Waryobha.6 Nkökötëëbhya ndë ghayö, ko bhoora igha, öbhöhöru ubhwane, haangʼë bhörë bhobhe ikimwenso
         ku-Waryobha.+ Enkaagha iya ukukwa ukwane haangʼë ërë. 7 Naitaini bhuuya riihë irya umukumo, oroghendo urwa umukumo ndomarrë, na ghwiki nnaghëri
         umukumo. 8 Bhoono keno kitighaayë, no-kohaanwa ikirighi ikya heene. Omonene Yëësu, ono akobhotora
         ibhiina ubhwa heene, narekengʼaana urusikö roora arikyora. Tö-öni umwene igho hë,
         kasi na abhandë bhonswe igho bhano bhakwitengʼera bhököngʼu ukukyora ukwaye.Amasaasaamo agha Pauro ku-Timoteo9 Timoteo, kora omotono wangohe ukuusha, 10 ko bhoora Dema, yaantigha. Dema uyö, yaahansha amangʼana agha ko-kebhara kono, akamaaha
         igha aghende mu-mughi ughwa Tësarönikë. Kiresike, yaghëëyë mo-mokowa ughwa Gharatia,
         na Tiito, yaghëëyë mo-mokowa ughwa Darimatia. 11 Ruuka umwene igho we yatighara hamwë na öni hano. Bhoono hano oraashe eno, uushe na
         Maariko, ko bhoora naingʼarëëyë ököntöörrya okokora emeremo ighya Waryobha. 12 Naatömirë Tikiiko Ëfësö iyö. 13 Hano uriisha, ondeterani na rikööti iryane reno naatighirë wa Karipo eera, mu-mughi
         ughwa Tiroa, hamwë na ebhetabho ibhyane, ekenene ibhya amaseero bheera. 14 Arekisanda umuturi uwa ibhyoma oora, yaankorra amangʼana amaghogho bhököngʼu. Omonene
         Yëësu Kiristo naaremobhotorra ikiina okorengʼaana na ghano yaakora. 15 Na uwe wonswe, wiyangarre kö-möntö uyö, ko bhoora igha, yaarebherranga bhököngʼu amëëghyö
         aghëëtö.16 Hano naaimërëëyë urwa mbere ukwikoorerra öni umwene mo-bharasa haara, tiyaare-ho ömöntö
         kora ömwë, ono yaarë orobhareka urwane, bhonswe igho mbaantighirë. Ndasabha Waryobha
         atakaabhagherra obhosarya ko engʼana iyö. 17 Kasi Omonene Yëësu yaarenga hamwë na öni, akangʼaana singuru isya okoraareka Amangʼana
         Amaiya, okore Abhakyaro bhonswe bhaighwe. Akanhonia na ruku, ko bhoora igha naarenga
         kya ono ndëngë mu-munywa ughwa ëndwë. 18 Nemanyirë igha Omonene Yëësu, naraaghëndërri ököntöörya ko-maghogho ghonswe igho na
         okondenda, okohekera ko-Bhokama ubhwaye ubhwa mu-ryobha. Omonene Yëësu atöönibhwi
         amakora na amakora! Amina.Amangʼana agha okoragha19 Ökëëri Akiira na Purisika mokaaye, na abhantö abha Onesiforo. 20 Erasito yaatighaayë Körintö. Turofimo naamutighirë Mireto, m-mörööyë yaarë. 21 Bhoono ni-igha wangohe ukuusha eno, enkaagha iya embeho itaraabha. Eubhuro, Pude,
         Rino, na Kiraudia, hamwë na abhakumya bhonswe igho, bharakökëërya.22 Omonene Yëësu abhe hamwë na uwe. Örööbhö urwaye, robhe hamwë na bhëënyu bhonswe igho.
         
            
               	Maaha mo-ketabho ikya Ukurishoka 29:38-41.

Amakëërërryö11 Ritashandighi reno, nö-öni Pauro ndyandëkirë, öni ömököri uwa emeremo uwa Waryobha,
         ono ndëngë omotomwa uwa Yëësu Kiristo. Naatomwa ndaghërri abhantö bhano bhaashaaghorwa
         na Waryobha, okore bhamukumi na okomanya obhoheene ubhwa Yëësu Kiristo. Obhoheene
         bhuyö, mbo bhokoraghërrya abhantö bhasooke Waryobha, 2 na mboraabhahaane ubhweseghe ubhwa öbhöhöru ubhwa amakora ghonswe igho. Waryobha ono
         atakorongoha, we yaaraghaini öbhöhöru bhuyö, kora ekebhara ketaraabhombwa. 3 Bhoono eno yo enkaagha eno Waryobha ahanshirë igha ööröki harabhu igho Amangʼana aghaaye
         Amaiya. Waryobha Ömötöörya uwëëtö yaahanshirë igha, angʼaane emeremo ighya okoraareka
         amangʼana ghayö. 4 Tiito nu-uwe nkwandekera. Uwe m-maheene igha, m-moona uwaane örë ku-mukumo ghono tokosanga.Örööbhö na omorembe bheno bhikurwa ku-Waryobha Taata uwëëtö, na ku-Kiristo Yëësu Ömötöörya
         uwëëtö, bhebhe hamwë na uwe.Tiito aratëëbhibhwa ukushaaghoraabhaghaaka abhatangati abha ekanisa5 Hano naaruurë Kerete hayö, naakutighirë-ho igha, omarërri okokora amangʼana ghaara
         ghaatighaayë, hamwë na ukushaaghora abhaghaaka abha ekanisa mu-mighi ghyonswe igho,
         kya bhono naakoraghërrya. 6 Omoghaaka omotangati uwa ekanisa, ni-igha abhe ömöntö ono atakotemwa amasoro. Abhe
         umushaasha nyamokari ömwë igho,+ abhe na abhaana abhakumya, bhano bhatarë abhamangarru, handë bhano bhatakwighwa.
         7 Ko bhoora igha, omoghaaka omotangati uwa ekanisa, uyö we umwimërërri ono yaaghöötibhwa
         emeremo ighya Waryobha, ku bhuyö ni-igha, atakaabha ömöntö uwa okotemwa amasoro. Atakaabha
         na ekeghaaka, atakaabha ömöntö uwa enkoro, atakaabha ömörëëbhi, atakaabha umutindi,
         kora atakaabha na oronamba urwa seehera. 8 Kasi asërëëninga abhantö, abhe ömöntö ono ahanshirë amangʼana amaiya, abhe ömöntö
         ono akogheera ngʼora amangʼana, ömöntö uwa heene, ömöhörëëru, ono akwirebherra umwene.
         9 Aghootenga bhuuya amangʼana agha obhoheene agha Yëësu Kiristo, kya bhono yëëghibhwa.
         Hayö ho araatore okotogheka abhantö ko amëëghyö agha obhoheene, na okohengera bhonswe
         igho bhano bhakunyeera senkaani amëëghyö ghayö.10 Nkökötëëbhya ndë igho, ko bhoora igha, bhaaho abhantö abhaaru Kerete hayö, bhano bhatakwighwera
         engʼana, bhano bhakoghamba amangʼana ghano ghataana ubhwera, kora m-barongo, ekenene,
         na-Bhayahudi bhaara bhakokangʼasërrya eteemo iyaabho iya Ikiyahudi. Abhantö bhayö,
         ni-igha bhakaanibhwi ukwëghya, 11 ko bhoora ukwëghya ukwabho, nkusirya körë abhantö mu-mighi ighyabho ghyonswe igho.
         Bharëëghya amangʼana ghano ghataana enshera, okore bhanyoore seehera, ko enshera engogho
         eno ëkösöökya. 12 Yaare-ho Omokerete ömörööti uwaabho abheene, ono yaaghambirë igha, “Abhakerete m-barongo
         nkaagha syonswe igho, mbatuubhaini kya sityënyi sengogho isya mwi-sisi, m-booro, kora
         m-bahobhaaru!” 13 Amangʼana ghayö m-maheene. Ku bhuyö okaaninga abhantö bhayö bhököngʼu, okore bhaghoote
         amëëghyö agha obhoheene. 14 Bhatakaitegherranga amaghano agha Ikiyahudi, ghano ghataana ubhwera bhwobhwonswe bhoora,
         bheena amaraghërryö agha abhantö bhano bhaatigha obhoheene.15 Mbe, abhantö bhayö nkwëghya bharë igha, bheeho ëbhëntö ibhinyanku. Kasi öni ndaghamba
         igha, ëbhëntö bhyonswe igho bhyasendoorwa, ku bhuyö m-biiya, ko bhano bhaana eteemo
         inshiiya ku-Waryobha. Kasi ko abhanyanku na bhano bhatakukumya, ëbhëntö bhyonswe igho
         m-binyanku, ko bhoora igha, amaitegherro aghaabho na senkoro isyabho, nsishööyë ubhunyanku.
         16 Abheene nkoghamba bharë igha, mbamanyirë Waryobha, kasi amangʼana ghano bhakokora
         nkwörökya gharë igha, nkumwanga bharë. Abhantö bhayö, m-basëësëëbhya abha senkoro,
         m-batëëyu, tebhaana ubhwera ubhwa okokora amangʼana amaiya hë.
         
            
               	Abhe umushaasha nyamokari ömwë igho. Ensonga iyaako iyëndë ni-igha, atakaabha omosooraare.

Amëëghyö agha obhoheene21 Kasi bhoono uwe Tiito, wëëghinga abhantö amëëghyö agha obhoheene. 2 Ötëëbhi abhaghaaka igha, bhagheerenga ngʼora amangʼana, bhaisooke, bhairebherre, bhabhe
         na umukumo ughwa obhoheene, bhaghömërringa, kora bhabhe na righonshe.3 Abhakungu bhonswe bhakorenga kya igho, obhatëëbhi igha, bhabhe na eteemo eno ëkötöönia
         Waryobha. Bhatakaabha abhaghambi abha abhantö, bhatakaabha abharëëbhi, kasi bhatönibhwi
         ukwörökërrya abhantö eteemo inshiiya, 4 okore bhëëghinga abhakari abhaana abhake bhahanshe abhashaasha abhaabho na abhaana
         abhaabho. 5 Ghwiki ni-igha, abhakari abhaana abhake, bhagheerenga ngʼora amangʼana, bhabhe abharöngë,
         bhanaghi bhuuya, amangʼana agha mu-sinyumba isyabho, bhabhe abhantö abha heene, bhano
         bhakosooka bhashaasha abhaabho. Obhatëëbhi bhakore igho, okore engʼana iya Waryobha
         etakaaserwa.6 Kora abhamura bhonswe obhakaani, okore bhagheere ngʼora amangʼana ghonswe igho. 7 Uwe Tiito, ko amangʼana ghonswe igho, obhe ëkërëngyö ikya abhantö ökörëngya okokora
         amangʼana amaiya. Obhe ömöntö uwa obhoheene na ono onaghirë kö-mëëghyö aghaaho. 8 Amëëghyö aghaaho ghabhe agha heene, ghano ghatakotemwa amasoro na abhantö. Nyoore
         abhantö bharatuna okoghanyeera senkaani, bhasooke ko bhoora mbaraabhorwe engʼana,
         iya okotoghamba obhoghogho.9 Ötëëbhinga abhaghorwa igha, bhasookenga abhanene abhaabho na okobhakorra amangʼana
         ghonswe igho bhuuya, bhatakaabhanyeera senkaani. 10 Bhatakaabheebheranga, kasi bhabhe abhantö abha heene, okore eteemo iyaabho irute abhantö,
         bhashomerwe na amëëghyö agha Waryobha Ömötöörya uwëëtö.11 Wëëghinga abhantö amangʼana ghayö, ko bhoora, örööbhö urwa Waryobha rono rököhönia
         abhantö bhonswe igho, harabhu igho rörë. 12 Örööbhö ruyö, nkutwörökërrya rörë igha, twange amangʼana amaghogho na oronamba urwa
         ko-kebhara kono. Ku bhuyö, enkaagha eno tökërëngë ko-kebhara kono, togheerenga ngʼora
         amangʼana, tobhe abhantö abha heene, na tobhe abhantö abha eteemo iya okosooka Waryobha.
         13 Tokorenga igho enkaagha tukwitengʼera urusikö urwa obhongʼoore. Urusikö roora Yëësu
         Kiristo arikyora, amaahekane ku-bhuhika ubhwaye. Uyö we Waryobha uwëëtö, Omonene uwëëtö,
         na m-Mötöörya uwëëtö. 14 Yaairuusiri ko okoghera iya bhëëtö, okore atutunguri ukurwa mo-bhosarya ubhwëtö bhonswe
         igho. Yaatunirë igha atosaabhuure, okore tobhe abhantö abhaaye abha heene, bhano bhairuusya
         okokora amangʼana amaiya.15 Mbe, bhoono wëëghinga abhantö amangʼana ghayö ghonswe igho. Oona ubhwera bhwonswe
         igho ubhwa okotogheka na okokaania abhantö, ku bhuyö, otakaaserwa na ömöntö wowonswe
         oora.

Okokora amangʼana amaiya31 Uhiitökinga abhakumya igha, bhasookenga na ukwighwera abhatangati na abha ubhwera.
         Bhabhe na eteemo iya okokora amangʼana amaiya. 2 Obhatëëbhi igha, bhatakaatoka ömöntö wowonswe oora, bhatakaabha abhatindi, kasi bhabhe
         abhahaabhu, na abhaihöötu ko-bhantö bhonswe igho.3 Kora bhëëtö bhonswe kare hayö, hano waanyöörrë totaraakumya Yëësu, m-bakangi twaarë,
         abhatëëyu, kora ntwaangʼainirwë, tokabha abhaghorwa abha oronamba, na amangʼana amaaru
         agha ko-kebhara kono, ghano ghaaturutanga. Tokabha abhantö abhaghogho na abha orongʼeera.
         Tokabha abhantö abha okoreghana na abhantö abhandë. 4 Kasi Waryobha Ömötöörya uwëëtö, akatokorra öbhöntö ubhwa heene, kora akatwörökya righonshe
         iryaye, akatötöörya. 5 Ti-igha öbhöntö ubhwa heene ubhwëtö, mbo bhwaaghërrë akatokorra ghayö, kasi n-ko okoghera
         iya ikyabhera ikyaye, nkyo kyaaghërrë akatokorra igho. Atosaabhuurrë obhoghogho ubhwëtö,
         kuyö nko ukwebhorwa bhohya. Ghwiki atohaayë öbhöhöru bhohya okohetera ku-Mwika Ömöhörëëru.
         6 Waryobha yaatöhömërrëëyë bhököngʼu Umwika Ömöhörëëru, ko okohetera ku-Yëësu Kiristo
         Ömötöörya uwëëtö. 7 Ni-igho Waryobha yaakörrë, kora akatokora tobhe abhantö abha heene, kö örööbhö urwaye,
         okore toraaghere umwandö ughwa öbhöhöru ubhwa amakora ghonswe igho, kya bhono tukwitengʼera.8 Amangʼana ghayö nkötëëbhëri, na-agha obhoheene. Nkutuna ndë igha oghakangʼasërri ko-bhantö,
         okore bhano bhonswe igho bhakukumya Waryobha, bhaghanaghi, na bhaiköngʼërri okokora
         amangʼana amaiya. Amangʼana ghayö m-maiya, kora ngaana ubhwera ko-bhantö bhonswe igho.
         9 Hamwë na ghayö ghonswe igho, ni-igha wihëënëri-ho senkaani isya ekekangi, amariina
         agha abhakörö, ubhutindi na senkaani ko amangʼana agha amaraghërryö agha Mosa. Amangʼana
         ghayö ghonswe igho teghaana ubhwera hë. 10 Ömöntö ono akösëëghërrya abhantö, omokaani, hano oraamokaani urwa kabhërë, unyoore
         igha takwighwa hë, tighana nawe këmwë. 11 Nomanyirë igha ömöntö kya uyö, yaatigha obhoheene, ku bhuyö ëbhëbhë ibhyaye, bhyamara
         okomobhotorra ikiina igha, m-mosarya.Amangʼana agha okomarërrya na okoragha12 Ndööshë igha ngende Niköpöri, nikare-yo enkaagha iya embeho. Kasi nendaatome Aritema
         handë Tikiiko ku-uwe hayö. Hano ömwë uwaabho arihika hayö, wuushe ukwangoha tomaahane
         Niköpöri eera. 13 Wiköngʼërri ökötöörrya umushaasha oora Zeena omomanyi uwa amaraghërryö. Apöörö wonswe
         ömötöörri. Obhahaane ëbhëntö bhyonswe igho, bheno bheraabhatöörri ko-roghendo urwabho.
         Bhatakaasuuhwa na kyokyonswe keno bhakutuna. 14 Abhakumya bharikyëtö bhonswe, bheeghe okokora amangʼana amaiya, okore bhatöörri abhahabhë.
         Hano bharaakorenga igho, mbaraabhe abhantö abha ubhwera tebhahete bhosa igho hë.15 Abhantö bhonswe igho bhano bharëngë hamwë na öni hano, bharakökëërya. Bhoono na uwe
         wonswe, ötökëërri abhaghonshe abhëëtö bhonswe igho. Örööbhö urwa Waryobha, robhe hamwë
         na bhëënyu bhonswe igho.

Amakëërërryö11 Ritashandighi reno Firimoni, nö-öni Pauro nkwandëkëëyë. Öni mo-kebhohe ndë, ko okoghera
         iya okoraareka Amangʼana Amaiya agha Kiristo Yëësu. Öni toona umukumya murikyane Timoteo,
         torakökëërya uwe omoghonshe uwëëtö, ömököri uwa emeremo murikyëtö. 2 Torakëërya na umusubhaati Afia, bhaana Arikipo umwitani murikyëtö uwa riihë irya okoraareka
         Amangʼana Amaiya agha Yëësu Kiristo. Torakëërya hamwë na abhakumya bhano bhakusikaneranga
         ka waaho kuyö.3 Örööbhö na omorembe ukurwa ku-Waryobha Taata uwëëtö, na ko-Monene Yëësu Kiristo, bhebhe
         hamwë na bhëënyu.Righonshe na umukumo ughwa Firimoni4 Nkukumya ndë Waryobha senkaagha syonswe igho, hano nakosabhera, 5 ko bhoora nkwighwa ndë igha, nköghëndërrya örë kukumya Omonene Yëësu, kora nohanshirë
         abhakumya bhonswe igho. 6 Nkosabha ndë Waryobha igha, umukumo ghuyö okosanga hamwë na bhëëtö, ghökötöörri omanye
         bhuuya amangʼana amaiya ghonswe igho ghano tukunyoora ukurwa ku-Kiristo. 7 Umukumya murikyane, righonshe iryaho ryaanshomera bhököngʼu, kora ryaantogheka, ko
         bhoora okosambaarokya senkoro isya abhakumya.Pauro arasaasaama Firimoni igha aabhere Onesimo8 Mbe, nokaanyoora igha neena ubhwera bhono naahaanwa na Kiristo, ubhwa okokohamera
         igha okore bhono ukutunwa igha okore, 9 kasi ko okoghera iya righonshe, ndööshë igha, m-buuya bhököngʼu nkosaasaame. Öni omoghaaka
         Pauro na bhoono m-mobhohe ndë ko okoghera iya Kiristo Yëësu, 10 ndakosabha engʼana ëmwë igho ko okoghera iya Onesimo.+ Onesimo uyö, n-kya omoona uwaanewaane, ko bhoora mmötöörri ukukumya Yëësu Kiristo
         na eno ndëngë mo-kebhohe. 11 Ekembere tiyaarenga na teemo nshiiya ku-uwe hë, kasi bhoono igho, naingʼarëëyë kö-bhëëtö
         bhonswe igho.12 Bhoono ndamukyörya ku-uwe, kasi nemohanshirë kya enkoro iyaane. 13 Kora nkutuna ndë igha hano akaghëndërrya okobha na öni hano, okore antöörringa ghaara
         uwe okaantörri enkaagha eno ndëngë mo-kebhohe, ko okoghera iya okoraareka Amangʼana
         Amaiya. 14 Kasi bhoono ndööshë igha, okokora engʼana igho otanyikërërrëëyi, ti-bhuuya hë. Kora
         tinkutuna nkusingʼirri igha öntöörri, kasi ni-igha okore bhuuya bhono uwe umwene ukutuna.15 Mbe, okaanyoora Onesimo yaaruurë waaho ku-ribhagha ike igho, okore umunyoore ghwiki
         abhe na uwe makora ghonswe igho. 16 Ukurwa bhoono igho, tarëngë kya omoghorwa ku-uwe hë. Kasi nakërrë omoghorwa. Uyö m-mura
         uwëënyu omoghonshe. Öni nemohanshirë bhököngʼu, kasi uwe, noraamohanshe bhököngʼu
         konkera. Noraamohanshe igha m-moghorwa uwaaho, na ko bhoora igha m-Mukiristo murikyaho.17 Mbe, nyoore omanyirë igha öni na uwe n-këntö këmwë törëngë, umwikërri kya bhono okaanyikërëëyi
         öni. 18 Nyoore Onesimo yaarenga akosarëëyi engʼana yoyonswe igho, handë igha aana isiirë iyaaho,
         öni nendaakohake isiirë iyö. 19 Öni Pauro, nandëkirë na okobhoko ukwane umwene igha, nendaakohake. Kasi otakaashe
         webhe igha oona isiirë iyaane, ko bhoora naakoraarekera engʼana iya Waryobha okabha
         Umukiristo. 20 Bhoono umukumya murikyane, nkorra engʼana iyö ko okoghera iya Omonene Yëësu. Nkëndya
         enkoro iyaane kya wamwëtö ku-Kiristo.21 Nkukwandekera ndë manyirë igha, noraaghaikërri. Kora noraakore okokera bhuyö nkosabhirë.22 Hamwë na ghayö, ndasabha önsëëmëri ahasë aha ukwikara, ko bhoora ko okohetera amasabhi
         aghëënyu, nkwesegha ndë igha Waryobha naraantöörri niishe kö-bhëënyu iyö.Amakëërërryö agha okoragha23 Epafura arakökëërya. Wonswe hamwë törë nawe mo-kebhohe mono ko okoghera iya okoraareka
         Amangʼana Amaiya agha Kiristo Yëësu. 24 Kora abhaköri abha emeremo bharikyane, Maariko bhaana Arisitariko, Dema na Ruuka,
         bhonswe bharakökëërya. 25 Örööbhö urwa Omonene Yëësu Kiristo robhe na bhëënyu bhonswe igho.
         
            
               	Onesimo. Ensonga iyaaryo ono aingʼarëëyë okokora engʼana nyabhorebhe.

Waryobha nkushumaasha arë na bhëëtö okohetera ko Omoona uwaaye11 Kare hayö, Waryobha yaashumaashanga na abhakörö abhëëtö hare kaaru, okohetera ko-bharööti
         abhaaye, ko senshera hagharë hagharë. 2 Kasi bhoono, ko-senkaagha seno isya umuhiko, nkushumaasha arë na bhëëtö, okohetera
         ko-Moona uwaaye.+ Uyö we Waryobha yaashaaghora, araaghere umwandö ughwa ëbhëntö bhyonswe igho. Kora
         ghwiki Waryobha yaabhömbirë ekebhara okohetera ku-uyö. 3 Uyö we emerengaari ighya ubhuhika ubhwa Waryobha. Kora we ituubho iya heene iya bhono
         Waryobha arë. We akoghera ëbhëntö bhyonswe igho bheraghëndërrya okobha kya igho bhërë,
         ko okohetera engʼana iyaaye iya obhotoro. Yaatosaabhuura ëbhëbhë ibhyëtö, akaghya
         mu-ryobha, akaikara bhoryo ubhwa Waryobha uwa obhotoro, ahasë hano hasookwa bhököngʼu.Yëësu Kiristo m-Monene okokera abhamaraika4 Mbe, Waryobha yaakora Omoona uwaaye uyö, abhe Omonene okokera abhamaraika, ko bhono
         yaamohaana iriina reno reena ubhwera, okokera irya abhamaraika. 5 Ko bhoora taaho maraika ono Waryobha yaatëëbhëri amangʼana kya ghano yaatëëbhëri Omoona
         uwaaye igha,“Uwe nu-uwe Omoona uwaane,öni reero mbaayë Suwëënyu.”+Ghwiki Waryobha tiyaakatëëbhëri maraika wowonswe oora igha,“Naraabhe omoona uwaane,na öni, nendebha suwaabho.”+6 Hano yaarëëtirë Omoona uwaaye umumwëmwë ko-kebhara kono, yaaghambirë igha,“Abhamaraika abhaane bhonswe igho, bhamosengerrenga.”7 Hano Waryobha yaashumaashëëyë amangʼana agha abhamaraika yaaghambirë igha,“Nkokora ndë abhamaraika abhaane okobha rikama,na abhaköri abha emeremo abhaane, okobha ëbhëmörë ibhya omorro.”+8 Kasi ko mangʼana agha Omoona uwaaye, yaaghambirë igha,“Uwe Waryobha, öbhötöngi ubhwaho mboraabhe ubhwa amakora na amakora,kora noraatongenga abhantö bhwaheene.9 Uwe nohanshirë amangʼana agha obhoheene,nörëghirë obhoghogho bhonswe igho.Ku bhuyö Waryobha, Waryobha uwaaho,akohakirë amaghuta agha ukushomerwa,okore obhe omoneneokokera bharikyaho.”+10 Ghwiki Waryobha arashumaashera Omoona uwaaye igha,“Omonene, nu-uwe waabhömbirë ekebhara ukurwa okosemoka,kora ghwiki nu-uwe waabhömbirë mu-ryobha ko amabhoko aghaaho.11 Ëbhëntö bhyonswe igho bhiyö, mberesareka,mbereghota kya ingibho,kasi uwe, noraaghëndërri okobha-ho amakora na amakora.12 Noraabhikunyekunye kya engansho,mbererabhoka kya ingibho ënkörö.Kasi uwe, tukwisyörya hë, noraaghëndërri okobha-ho igho, amakora na amakora.”+13 Waryobha tiyaakatëëbhëri maraika wowonswe oora igha,“Ikara bhoryo ubhwane hano, ahasë hano hakosookwa bhököngʼu,okohekera hano ndekokora otashere hansë abhabhisa abhaaho.”+14 Abhamaraika n-këntö kë? Bhayö tebhaana ömöbhërë hë, kasi mbo bhakokorra Waryobha emeremo.
         Kora nkobhatoma arë ukughya ukutighinkanera abhantö bhano bharaahönibhwi.
         
            
               	Omoona uwaaye. Maaha mo-faharaasa Omoona uwa Waryobha.

               	Maaha mo-ketabho ikya Zabhuri 2:7.

               	Maaha mo-ketabho ikya 2 Samwëri 7:14.

               	Maaha mo-ketabho ikya Zabhuri 104:4.

               	Maaha mo-ketabho ikya Zabhuri 45:6-7.

Öbhötöörya obhonene ubhwa Waryobha21 Mbe, ku bhuyö ni-igha twiyangarre bhököngʼu, ko amangʼana ghayö twaighwa, okore totakaaghatigha.
         2 Ko bhoora ntomanyirë igha, engʼana iya amaraghërryö agha Waryobha eno maraika yaaraarëkëëyë
         abhakörö abhëëtö, yaarë na ubhwera. Ku bhuyö abhantö bhonswe igho bhano bhataaghëghöötirë,
         mbaashibhiibhwi ubhwa heene, ko amangʼana agha öbhötëëyu na obhosarya ubhwabho bhonswe
         igho. 3 Mbe, bhëëtö bho hano toraasere öbhötöörya obhonene kya bhono, iyakë toraakore tohone?
         Öbhötöörya bhuyö, ekembere mbwaaraarëkirwë na Omonene Yëësu, ghwiki bhokakangʼasërribhwa
         kö-bhëëtö na bhano bhaamwighuurë. 4 Waryobha wonswe akaimererra amangʼana ghayö ko okokora ebhemanyërryö na amakono amaaru,
         kora akahaana abhantö ituho iya Umwika Ömöhörëëru kya bhono umwene yaahanshirë.Ukwisuuhya ukwa Yëësu Kiristo5 Ntomanyirë igha, ekebhara kiyö kiriisha, keno tukushumaashera amangʼana aghaakyo,
         Waryobha tiyaahaana abhamaraika ubhwera ubhwa okoketonga. Amaandeko Amahörëëru nkoghamba
         gharë igha,6 “Kana ömöntö n-kë, kora Waryobha umwitegherre?Omoona uwa ömöntö n-këntö kë, kora ömösërëëni?7 Wamokora abhe omoke okokera abhamaraika ku-ribhagha ike igho.Kasi bhoono, wamotorra ko-motwe ikirighi ikya ubhuhika na okosookwa,8 wamokora atashere hansë ëbhëntö bhyonswe igho.”+Tekeeho ëkëntö keno Waryobha ataatoora mö-bhötöngi ubhwa ömöntö. Kasi ko bhoono igho,
         ëbhëntö bhyonswe igho tebheraabha hansë iyaaye hë.9 Kasi nkomaaha törë Yëësu Kiristo ono ku-ribhagha ike igho, Waryobha yaamokora abhe
         omoke okokera abhamaraika. Uyö we yaatoorrwa ko-motwe ikirighi ikya ubhuhika na okosookwa,
         ko okoghera iya ököghömërrya öbhörrö ubhwa uruku. Waryobha yaakörrë igho, okore kö
         örööbhö urwaye, Yëësu akwe ko okoghera iya ökötöörya abhantö bhonswe igho.10 Waryobha we yaabhomba ëbhëntö bhyonswe igho, akabhetoora bhuyö bhërëngë. Yaatëghëribhwi
         okoreeta abhantö abhaaru mu-bhuhika ubhwaye, ku bhuyö yaakörrë Yëësu ahekerane ko
         okohetera amateeso ghayö yaanyöörrë. Yëësu uyö, we esemoko iya öbhöhönia.11 Yëësu Kiristo ono akosaabhuura abhantö, na bhano bhakosaabhuurwa, bhonswe igho suwaabho
         nö-ömwë. Nkyo kekoghera Yëësu Kiristo atakosooka okobhabherekera igha m-bahiiri abhaaye.
         12 Yëësu Kiristo yaaghambirë igha,“Nendaaraareke iriina iryaho ko bhahiiri abhaane,nendaarëëti amarëëtyö agha ökökötöönia mo-sesango isyabho.”+13 Ghwiki akaghamba igha,“Nendeseghenga Waryobha.”+Ghwiki igha,“Öni na abhaana bhano Waryobha yaangʼaana, hamwë ndëngë nabho hano.”+14 Mbe, ko bhoora ntoona ëmëbhërë na amaanyinga, Yëësu Kiristo wonswe yaaishirë akabha
         na ömöbhërë na amaanyinga kya bhëëtö. Yaakörrë igho, okore ko okohetera ukukwa ukwaye,
         asiki Oghosambwa+ nyabhwera ubhwa uruku. 15 Yëësu Kiristo yaakuurë, okore ahaane öbhötöönööni abhantö bhano bhaarë abhaghorwa
         ko okoghera iya rinyantarëki irya uruku. 16 Mbe, nkwörökya ërë igha, Yëësu Kiristo yaaishirë ökötöörrya abhantö abha urwebhoro
         urwa Ibhurahimu,+ te-bhamaraika yaaishirë ökötöörrya hë. 17 Ku bhuyö kiyö nkyo kyaaghërrë akabha kya abhahiiri abhaaye, ko amangʼana ghonswe igho,
         okore abhe Omonene uwa abhasëngëri+ uwa ikyabhera ono arëngë uwa heene ko okokora emeremo ighya Waryobha. Ömösëngëri
         uyö, we yaakörrë ikimwenso, okore abhantö bhaabherwe ëbhëbhë ibhyabho. 18 Ko bhoora igha Yëësu Kiristo yaatëësirwë kora akashaashwa, ku bhuyö nkotora arë ökötöörrya
         bhano bhakushaashwa.
         
            
               	Maaha mo-ketabho ikya Zabhuri 8:4-6.

               	Maaha mo-ketabho ikya Zabhuri 22:22.

               	Maaha mo-ketabho ikya Isaaya 8:17.

               	Maaha mo-ketabho ikya Isaaya 8:18.

               	Oghosambwa. Maaha mo-faharaasa.

               	Ibhurahimu. Maaha mo-faharaasa.

               	Abhasëngëri. Maaha mo-faharaasa. 

Yëësu Kiristo m-monene okokera Mosa31 Mbe, bhëënyu abhakumya abhahörëëru bharikyane, bhano Waryobha yaashaaghora igha mobhe
         abhantö abhaaye, mwitegherre bhuuya amangʼana agha Omotomwa Yëësu Kiristo, ono arëngë
         Omonene uwa abhasëngëri uwa umukumo ghono tukwikërrya. 2 M-möntö uwa heene yaarë ku-Waryobha ono yaamwahora, n-kya bhono Mosa+ wonswe yaarë omotangati uwa heene mu-nyumba iya Waryobha.+3 Omohaghaashi nkosookwa arë okokera inyumba eno ahaghaashirë, mbe, amangʼana ni-igho
         gharë igha, Yëësu Kiristo wonswe, naingʼarëëyë okosookwa bhököngʼu okokera Mosa. 4 Kera inyumba nkohaghaashwa ërë na omohaghaashi nyabhorebhe, kasi omohaghaashi uwa
         ëbhëntö bhyonswe igho, n-Waryobha.5 Mosa m-mököri uwa emeremo uwa heene yaarë, ko-bhantö abha mu-nyumba iya Waryobha,
         yaaghambirë amangʼana ghano Waryobha akaaghambirë. 6 Kasi Yëësu Kiristo, we n-kya Omoona uwa heene ono aana ubhwera ko-mangʼana agha inyumba
         iya Waryobha. Inyumba iyö, m-bëëtö, hano toraaghëndërri okobha abhakarë na okonagha
         bhuuya ko-keno tukwesegha.Obhoghogho ubhwa ukwanga ukukumya7 Mbe, ku bhuyö ni-igha twitegherre ghano Umwika Ömöhörëëru akoghamba, araghamba igha,“Hano moraaighwe arabherekera reero,8 motakaabha na emetwe ëmëköngʼu,kya ighya abhakörö bhëënyu abhatëëyu,ko-nkaagha eno bhaanshaashyanga ku-riköngö.9 Ku-riköngö iyö, yo abhakörö abhëënyu bhaanshaashirë-yo,nokaanyoora naabhakörëëyë amakono amaaru,ku imyoka merongo ene.10 Mbe, kiyö nkyo kyaaghërrë nkarererra rekora riyö, nkaghamba igha,abhantö bhano m-batëëyu sinsikö syonswe igho,tebhakutuna bhakore bhono öni nkutuna hë.11 Nkarerra, nkatyana igha,‘Tebhaasohe ahasë ahaane aha ukumuunya hë.’ ”+12 Abhakumya bharikyane, mwiyangarre, atakaabha-ho ömöntö nyankoro ngogho, ono atakukumya,
         ono akwiyahora ukurwa ku-Waryobha ömöhöru. 13 Kasi ni-igha motoghekanenga kera urusikö rono rokobherekerwa igha reero, okore atakaabha-ho
         mö-bhëënyu muyö, ömöntö nyamotwe mököngʼu, ko okoghera iya okongʼainwa na ëbhëbhë.
         14 Ku bhuyö nkoghootana törë hamwë na Yëësu Kiristo, hano twesegha Waryobha kya bhono
         twaamukumiri, tokamwesegha, töghëndërri ighoigho na okohekera ku-muhiko. 15 Amaandeko Amahörëëru gharaghamba igha,“Hano moraaighwe arabherekera reero,motakaabha na emetwe ëmëköngʼu,kya ighya abhakörö bhëënyu abhatëëyu.”+16 Kana, m-bantö kë bhayö bhaaighuurë engʼana iya Waryobha, kasi bhakateeya mo-senkoro?
         Te-bhaara bhaatangatirwë na Mosa ukurwa Miisiri? 17 M-bantö kë bhano Waryobha yaarëghirë ku imyoka merongo ene? Te-bhaara bhaamosarëëyi,
         bhakakwa na ibhihundughu ibhyabho bhekanyaraghana ku-riköngö? 18 M-bantö kë bhano yaatyanëëyë igha, tebharesoha ahasë ahaaye aha ukumuunya hë? Te-bhaara
         bhaangirë ukumwighwera? 19 Mbe, ntomanyirë igha, tebhaasöhirë mo-bhotooro, ko okoghera iya ukwanga ukukumya Waryobha.
         
            
               	Mosa. Maaha mo-faharaasa.

               	Maaha mo-ketabho ikya Okobhara 12:7.

               	Maaha mo-ketabho ikya Ukurishoka 17:1-7; Zabhuri 95:7-11.

Ukumuunya ukwa abhantö abha Waryobha41 Mbe, ko bhoora rekeeho riraghaniö irya Waryobha, irya okosoha ahasë ahaaye aha ukumuunya,
         ni-igha twobhohe, okore ömöntö atakaakerwa okosoha-mo. 2 Momanye igha kora bhëëtö bhonswe ntwaraarekerwa amangʼana amaiya kya bhaaghuuka. Kasi
         amangʼana ghaara bho bhaaraarëkëëywë, teghabhaayë na ubhwera hë, ko bhoora tebhaghakumiri
         hë. 3 Ko okoghera iya ghayö, Waryobha akaghamba igha,“Naarërëëyë, nkatyana igha,‘Tebhaasohe ahasë ahaane aha ukumuunya hë.’”+Kasi bhëëtö bhano tukumukumya, ntoresoha ahasë ahaaye aha ukumuunya. Nokaanyoora Waryobha
         ni-igho yaaghambirë, kasi yaarenga amarrë emeremo ighyaye ghyonswe igho ukurwa okobhombwa
         ukwa ekebhara. 4 Ko bhoora yaaghamba ahasë nyabhorebhe, ko mangʼana agha urusikö ruyö urwa muhungatë
         igha, “Waryobha yaamuunyirë urusikö urwa muhungatë, akatigha emeremo ighyaye ghyonswe
         igho.”+5 Ghwiki Amaandeko Amahörëëru gharaghamba kighörö hayö igha,“Tebhaasohe ahasë ahaane aha ukumuunya hë.”+6 Nokaanyoora igha abhakörö abhëëtö bhaaraarëkëëywë amangʼana amaiya kare haara, kasi
         tebhasöhirë-mo hë, ko okoghera iya öbhötëëyu ubhwabho. Mbe, ko okoghera iya engʼana
         iyö, ghooho umweya ughwa abhantö abhandë okosoha ahasë aha Obhotooro ubhwa Waryobha.
         7 Ku bhuyö Waryobha yaasëëmya urusikö urwöndë rono rokobherekerwa igha “Reero.” Mbe,
         ghwiki hano ribhagha ritambë ryaahëtirë-ho, yaaghambirë okohetera ko-Daudi+ igha,“Hano moraaighwe arabherekera reero,motakaabha na emetwe ëmëköngʼu.”+8 Ko bhoora singa Yoshua yaabhahaana urusikö urwa ukumuunya, Waryobha takaaghambirë
         ghwiki amangʼana agha urusikö urwöndë urwa ukumuunya hë.+9 Mbe, ku bhuyö bhoono, rokee-ho urusikö urwa Obhotooro+ urwa Waryobha ko-bhantö abhaaye. 10 Ko bhoora wowonswe igho ono araasohe ahasë ahaaye aha ukumuunya, naraamuunye okokora
         emeremo kya bhono Waryobha yaamuunyirë hano yaamarrë emeremo ighya okobhomba. 11 Mbe, tokore omotono ughwa okosoha mo-bhotooro muyö, okore ömöntö wowonswe igho atakaakerwa
         kya bhono bhaaghuuka abhëëtö bhaakërrwë ukwighwera Waryobha.12 Momanye igha engʼana iya Waryobha nkoheeshera ërë, kora neena obhotoro okokera umushonge
         umwöghë nyambagha ibhërë. Engʼana iyö, nkobheta ërë ömöntö igho ihika mo-maghuha,
         yahokania imyaho na amaghuta ghano ghaamo. Kora nkwangoha ërë okomanya amaitegherro
         ghano gharëngë mo-nkoro iya ömöntö, na keno akutuna. 13 Tekeeho ëkëntö keno kyaabhombwa keno ketarëngë harabhu igho ku-Waryobha. Ko bhoora
         ëbhëntö bhyonswe igho n-harabhu igho bhërë ku-Waryobha, uyö we törëtëëbhya amangʼana
         ghano tokokora.Yëësu Kiristo we Omonene uwa abhasëngëri14 Mbe, ko bhoora ntoona Omonene uwa abhasëngëri ono yaasoha mu-ryobha, Yëësu Kiristo
         Omoona uwa Waryobha. Ku bhuyö ni-igha tonaghi umukumo ughwëtö. 15 Momanye igha, uyö we Omonene uwa abhasëngëri, ono akotora ököghömërrania na bhëëtö
         kya igho törë, ko bhoora yaashaashwa ko mangʼana ghonswe igho kya bhëëtö, kasi tiyaakörrë
         ëkëbhë kyokyonswe igho hë. 16 Ku bhuyö ni-igha tokarehe ukusuntarra ikitumbë ikya ekekama ikya Waryobha uwa örööbhö,
         okore tunyoore ikyabhera ikya Waryobha, tobhe na örööbhö urwa ökötötöörrya enkaagha
         eno toona obhohabhë.
         
            
               	Maaha mo-ketabho ikya Zabhuri 95:11.

               	Maaha mo-ketabho ikya Okosemoka 2:2.

               	Maaha mo-ketabho ikya Zabhuri 95:11.

               	Daudi. Maaha mo-faharaasa.

               	Maaha mo-ketabho ikya Zabhuri 95:7-8.

               	Maaha mo-ketabho ikya Eheetoko iya Etoraati 34:9-11; Yoshua 13:1-2.

               	Urusikö urwa Obhotooro. Maaha mo-faharaasa engʼana, Obhotooro.

51 Kera omonene uwa abhasëngëri yaashaaghorwanga ukurwa mo-bharikyaye. Yaatoorwanga-ho
         aimererre amangʼana agha Waryobha ko okoghera iya abhantö. Yaaruusyanga sesadaaka
         na okokora ibhimwenso ku-Waryobha ko okoghera iya ëbhëbhë ibhya abhantö. 2 Omonene uwa abhasëngëri aratora okobha na ikyabhera ko bhano bhataimanyirë igha m-basarya,
         ko bhoora umwene wonswe m-mosarya yaarë. 3 Mbe, kiyö nkyo kyaagheranga akora ikimwenso ko okoghera iya ëbhëbhë ibhyaye na hano
         yaamaranga, akora ikimwenso ikya ëbhëbhë ibhya abhantö abhandë.+4 Taaho ömöntö ono yaaitooranga-ho umwene okobha omonene uwa abhasëngëri, kasi Waryobha
         we yaashaaghoranga omonene uwa abhasëngëri, kya bhono umwene yaashaaghööyë Haruuni.+5 Ni-igho gharë igha, kora Yëësu Kiristo wonswe, tiyaitönëëyë ubhuhika ubhwaye umwene
         ubhwa okobha Omonene uwa abhasëngëri, kasi Waryobha we yaamwahööyë akamötëëbhya igha,“Uwe nu-uwe Omoona uwaane,öni reero mbaayë Suwëënyu.”+6 Ghwiki yaaghambirë ahasë nyabhorebhe mo-Maandeko Amahörëëru igha,“Uwe nu-uwe Ömösëngëri amakora na amakora,kya bhono Mërikizëdëki+ yaarë.”+7 Mbe, enkaagha eno waanyöörrë Yëësu Kiristo akërëngë ko-kebhara kono, yaasabhirë, akasaasaama,
         kora akakoorra bhököngʼu Waryobha mwene obhotoro ubhwa ukumuruusya mu-singuru isya
         uruku.+ Ko okoghera iya ubhwihöötu ubhwaye, Waryobha akamwighwera. 8 Nokaanyoora Yëësu Kiristo m-Moona uwa Waryobha yaarë, kasi yëëghirë ukwighwera Waryobha,
         ko okohetera amateeso ghayö yaanyöörrë. 9 Mbe, ko okoghera iya ghayö, Waryobha akamokora aingʼarre okobha esemoko iya öbhötöörya
         ubhwa amakora ghonswe igho ko bhonswe igho bhano bhakwighwera Ömötöörya uyö. 10 Waryobha yaamotoora-ho abhe Omonene uwa abhasëngëri kya bhono Mërikizëdëki yaarenga.Öbhöbhë ubhwa ukutigha umukumo11 Toona amangʼana amaaru agha okobhatëëbhya ko engʼana iya Omonene uwa abhasëngëri uyö,
         kasi eratokongʼera okobhatëëbhya ko bhoora m-barito mörë abha okomanya amangʼana.
         12 Singa bhoono bhëënyu mwabha abhëëghya abha abhantö abhandë, kasi nanyabhoono nkutuna
         mökërë ömöntö uwa ököbhëëghya amëëghyö agha ukusyora agha engʼana iya Waryobha. Mbe,
         monga kya ebhengʼerre bheno bhikunywa amabheere agheene igho, bheno bhetakotora okorya
         ibhyakorya ëbhëköngʼu. 13 Ko bhoora ono akoghonka, uyö m-moona akërë, taraatobhoka amatwë amanye engʼana iya
         eheene hë. 14 Kasi abhantö bhakörö, bho ni-bhyakorya ëbhëköngʼu bhakorya. Abhantö bhayö bhëëghibhwa,
         bhamanya ukwahora amangʼana amaghogho na amaiya.
         
            
               	Maaha mo-ketabho ikya Amangʼana agha Abharaawi 16:11-19.

               	Haruuni. Uyö we yaarë omonene uwa abhasëngëri uwa mbere. Maaha mo-ketabho ikya Ukurishoka 28:1-3.

               	Maaha mo-ketabho ikya Zabhuri 2:7.

               	Mërikizëdëki. Uyö m-monene uwa abhasëngëri yaarë, yaasengerranga Waryobha mu-mughi ughwa Yërusarëëmu,
                     ko-nkaagha iya Ibhurahimu.

               	Maaha mo-ketabho ikya Okosemoka 14:17-20; Zabhuri 110:4.

               	Maaha mo-ketabho ikya Mataayo 26:36-45; Maariko 14:32-42.

61 Mbe, ku bhuyö ni-igha tutighe ukwikarra amëëghyö ghaara twaashumaashëëyë amangʼana
         agha Yëësu Kiristo ekembere, kasi töghëndërri ukwegha, tokambe tonaghe ku-mukumo.
         Totakaaghooterrwa ghwiki na amëëghyö ghaara agha okohongora amangʼana amaghogho, na
         agha umukumo ughwëtö ku-Waryobha. 2 Totakaakyorra amëëghyö agha obhobhatiisyo, okosambekera amabhoko, ukuryoka ukwa abhaku
         na okobhotorrwa ikiina ukwa amakora ghonswe igho. 3 Hano Waryobha araahanshe, ni-igho toraaghëndërri ukukiina igho, tonaghe ku-mukumo.4 Mbe, momanye igha, n-këköngʼu ukukyörya abhantö bhano waanyoora bhaahaanwa obhorabhu,
         kora bhakanyoora ituho iya mu-ryobha, bhakakorwa okobha abhamwë na Umwika Ömöhörëëru.
         5 Ghwiki abhantö bhayö, bhaaighwa ubhuuya ubhwa engʼana iya Waryobha na obhotoro ubhwa
         enkaagha iyö ikuusha. 6 Abhantö bhayö hano bhaaghwa, n-këköngʼu okobhakyörya bhahongore ghwiki ëbhëbhë ibhyabho.
         Ko bhoora nkukyörya bharë Omoona uwa Waryobha ko-mosarabha kemoghoromoghoro igho,
         bhamösöökya harabhu igho.7 Rirobha reno rekoteerwa imbura hare kaaru, nköhëësya rërë ibhyakorya bhëtöörya abharëmi,
         Waryobha nkongʼoora arë rirobha riyö. 8 Kasi hano ryamërya amaanyamahwa na eketoha, terekobha na ubhwera hë, nkunyoora örë
         n-haangʼë rërë rihiimwe. Umuhiko ughwako no-kosambwa.9 Kasi abhaghonshe abhëëtö, nokaanyoora igha nkoghamba törë kwa öbhöbhë, kasi ntoona
         obhoheene igha, moona amangʼana amaiya ghano mokokora, ghano ghakwörökya igha, mwatööribhwa.
         10 Ko bhoora Waryobha wa heene, taatore ukwebha emeremo ighyënyu gheno mwaakora, na righonshe
         reno mwöörökya ko okoghera iya we, ku ukutighinkanera abhahörëëru, na kora bhoono
         nköghëndërrya mörë okobhatighinkanera. 11 Keno tukutuna ni-igha, kera ömöntö mö-bhëënyu, aghëndërri okobha na omotono ko mangʼana
         ghayö okohekera ku-muhiko, okore muushe ukunyoora ghayö mukwitengʼera. 12 Motakaabha abhooro, kasi momaahere ko bhano bhakumiri na ököghömërrya, bhakanyoora
         umwandö ghono Waryobha yaabharaghaini.Amaraghanio agha Waryobha n-ga heene13 Mbe, hano Waryobha yaaraghaini Ibhurahimu, nu-mwene yaaityanirë, ko bhoora taaho omonene
         uwa okomoheteera ono akaatyanirë. 14 Waryobha yaatyanëëyë Ibhurahimu igha, “M-maheene nendaakongʼoore na urwebhoro urwaho
         nendaarwaruhi.”+15 Mbe, Ibhurahimu yaaghömërrëëyi igho, akanyoora keera Waryobha yaamoraghaini.16 Abhantö hano bhaatyana, no-monene ono abhakërrë we bhakutyana, na senkaani isya abhantö
         nu-kutyana kokosebhotora, ukutyana kuyö nko kukwörökya igha, ghayö akoghamba m-maheene.
         17 Waryobha yaatyanirë okore ööröki abhantö harabhu igho bhano bharinyoora ghano yaaraghaini
         igha, tareghagharanshora röndë hë. 18 Mbe, maaha igha, bheeho ëbhëntö bhibhërë bheno Waryobha yaakora, okoraghania na ukutyana,
         ku bhuyö tariisyörya ghwiki hë, ko bhoora we te-morongo hë. Bhoono bhëëtö bhano twamongʼosera-ko,
         tobhe na obhokarë ubhwa ukwesegha amangʼana ghano ghakuusha.19 Ntoona ubhweseghe mo-senkoro, bhono bhonga kya insika, eno ekoghooterra iryato retakaahirwa
         na rikama. Ubhweseghe bhuyö nkoheta bhörë mwi-pazia bhosoha Ahasë Ahahörëëru aha Ahahörëëru+ aha mu-ryobha. 20 Yëësu Kiristo yaatangata akasoha ahasë hayö ko okoghera iya bhëëtö. Bhoono yaabha
         omonene uwa abhasëngëri amakora ghonswe igho kya bhono Mërikizëdëki yaarë.
         
            
               	Maaha mo-ketabho ikya Okosemoka 22:16-17.

               	Ahahörëëru aha Ahahörëëru. Maaha mo-faharaasa.

Öbhösëngëri ubhwa Mërikizëdëki71 Mërikizëdëki uyö, no-mokama uwa Sarëëmu yaarë, kora m-mösëngëri uwa Waryobha ono arëngë
         ighörö iyö. Mërikizëdëki, yaasikaini na Ibhurahimu enkaagha eno Ibhurahimu yaarwanga
         mu-riihë. Ibhurahimu waanyöörrë aitaini na abhakama abhane abhakërrë, Mërikizëdëki
         akamongʼoora.+2 Mbe, Ibhurahimu akahaana Mërikizëdëki ikitweno ikya ikömi, ikya ëbhëntö bheno yaanyöörrë
         mu-riihë. Mbe, ensonga iya mbere iya iriina Mërikizëdëki ni-igha, “Omokama uwa heene,”
         ghwiki arabherekerwa igha, “Omokama uwa Sarëëmu,” ensonga iyaaryo ni-igha, “Omokama
         uwa omorembe.” 3 Nkomaahekana ërë igha, abhaibhöri abha Mërikizëdëki, tebhamanyekaini hë. Kora eka
         iyaaye yonswe temanyekaini hë. Esemoko iya ukwebhorwa ukwaye na ukukwa ukwaye tebhemanyekaini
         hë. Uyö m-mösëngëri amakora na amakora kya Omoona uwa Waryobha.4 Mbe, momaahe igha, Mërikizëdëki uyö, m-möntö omonene yaarë. Ngambirë igho, ko bhoora
         ömökörö uwëëtö omonene Ibhurahimu, yaamohaayë ikitweno ikya ikömi ikya ëbhëntö ibhyaye
         bheno yaanyöörrë mu-riihë. 5 Amaraghërryö nkoghamba gharë igha, Abharaawi bhano bhakobha abhasëngëri, nkohaanwa
         bharë ikitweno ikya ikömi ukurwa mo-Bhaisiraëri bharikyabho, nokaanyoora bhonswe igho
         bhayö nu-rwebhoro urwa Ibhurahimu.+6 Nokaanyoora Mërikizëdëki te-mwebhorwa uwa Abharaawi yaarë hë, kasi yaahaaywë ikitweno
         ikya ikömi ukurwa ku-Ibhurahimu. Mërikizëdëki akangʼoora Ibhurahimu ono Waryobha yaaraghaini
         okongʼoora. 7 M-maheene igha, omonene we akongʼoora omoke. 8 Abhasëngëri Abharaawi bhano bhakohaanwa ikitweno ikya ikömi, mbaakwanga, kasi Mërikizëdëki
         ono Ibhurahimu yaahaayë ikitweno ikya ikömi, nkoghambwa arë igha m-möhöru. 9 Ku bhuyö nkotora törë okoghamba igha, kora Raawi ono abhantö abha eka iyaaye bhakohaanwa
         ikitweno ikya ikömi, wonswe yaaruusiri ikitweno ikya ikömi okohetera ku-Ibhurahimu.
         10 Ko bhoora hano Ibhurahimu yaasikaini na Mërikizëdëki, waanyöörrë Raawi mu-sinyonga
         isya Ibhurahimu yaarenga akërë.Öbhösëngëri ubhwa Yëësu Kiristo n-kya ubhwa Mërikizëdëki11 Mbe, Abhaisiraëri mbaahaywë amaraghërryö agha Mosa okohetera kö-bhösëngëri ubhwa Abharaawi.
         Singa öbhösëngëri ubhwa Abharaawi m-bohekeranu bhwaarë, teghokaabhaayë-ho umweya ughwa
         öbhösëngëri öbhöndë obhohagharë, bhono bhukutuubhana na ubhwa Mërikizëdëki, kasi ti-kya
         ubhwa Haruuni hë. 12 Mbe, hano okomaaha igha öbhösëngëri bhwasyöribhwa, ni-igha amaraghërryö ghonswe, ghasyöribhwi.
         13 Ömöntö ono akushumaasherwa hano, no-Monene uwëëtö Yëësu Kiristo. Omonene uwëëtö uyö,
         te-Moraawi yaarë hë. Taaho ömöntö kora ömwë ukurwa mo-kabhira iya Omonene uwëëtö ono
         yaakörrë emeremo ighya öbhösëngëri. 14 Nemanyekaini igha, we mmo-kabhira iya Yuuda yaarwërëëyë. Mosa tiyaaghambirë engʼana
         yoyonswe igho ko-kabhira iyö, ko amangʼana agha öbhösëngëri.15 Amangʼana ghayö nkoghamba, n-harabhu bhököngʼu igho gharë igha, ömösëngëri uwöndë
         yaibhökirë, ono anga kya Mërikizëdëki. 16 We të-mösëngëri ko okoghera iya amaraghërryö agha imighiro ghano ghakoghera arabha
         ömösëngëri ko okoghera iya ekesaku ikyaye, kasi n-ko obhotoro ubhwaye ubhwa öbhöhöru
         bhono bhotakosareka röndë. 17 Amaandeko Amahörëëru gharaghamba igha,“Uwe m-mösëngëri örë uwa amakora na amakora,kya Mërikizëdëki.”+18 Mbe, Waryobha yaaruusya-ho umughiro ghoora ughwa kare, ko bhoora m-mötëntëëru ghwaarë,
         kora teghwaarë na ubhwera bhwobhwonswe bhoora hë. 19 Umughiro ghuyö, teghwarenga na obhotoro ubhwa okohekerania amangʼana, kasi bhoono
         Waryobha yatohaana ubhweseghe bhono bhörëngë ubhuuya bhököngʼu bhono bhukutuhikya
         haangʼë nawe.20-21 Hano Abharaawi bhaatoorwanga kö-bhösëngëri, Waryobha tiyabhatyanëëyë kyokyonswe keera
         hë. Kasi hano Waryobha yaatöörrë Yëësu kö-bhösëngëri, yaatyanirë, n-kya bhono Amaandeko
         Amahörëëru ghakoghamba igha,“Omonene Waryobha yaamutyanëëyë igha,tarisyörya amaitegherro aghaaye hë.‘Uwe nu-uwe Ömösëngëri amakora ghonswe igho.’ ”+22 Mbe, ukutyana kuyö, kwaaghërrë Yëësu Kiristo akabha umwimërërri uwa Imuuma+ iya ubhwera obhonene.23 Enkaagha eera iya Imuuma iya Kare, abhasëngëri m-baaru bhaarë ko okoghera iya ukukwa,
         kono kwaagheranga bhakerwa ököghëndërrya na emeremo ighyabho. 24 Kasi Yëësu Kiristo, we Ömösëngëri amakora ghonswe igho, ko bhoora ho arë amakora ghonswe
         igho, takukwa hë. 25 Mbe, uyö we aköhönia abhantö makora ghonswe igho, bhano bhakohetera ko-we ukughya
         ku-Waryobha, ko bhoora ho arë sinsikö syonswe igho, okore abhasabherenga.26 Omonene uwa abhasëngëri kya uyö, we akutunwa kö-bhëëtö, ko bhoora m-möhörëëru, taana
         isoro hë, taana obhoghogho hë, hare arë na ëbhëbhë, yaainyökibhwa ukughya mu-ryobha.
         27 Abhanene abha abhasëngëri, mbaamwensanga ko okoghera iya ëbhëbhë ibhyabho, hano bhaamaranga,
         mbaamwensanga ko okoghera iya ëbhëbhë ibhya abhantö abhandë. Ni-igho bhaakoranga hare
         kaaru, kasi Yëësu Kiristo we n-kamwë igho yaairuusiri, akabha ikimwenso ko okohanekwa
         ko-mosarabha ko okoghera iya ëbhëbhë ibhya abhantö bhonswe igho. 28 Amaraghërryö agha Mosa, ghaatooranga abhantö okobha abhanene abha abhasëngëri, nokaanyoora
         m-basarya bhaarenga. Kasi hano ribhagha ritambë ryaahëtirë, Waryobha yaatyanirë hano
         yaatöörrë-ho Omoona uwaaye abhe Ömösëngëri ono ataana risoro amakora ghonswe igho.
         
            
               	Maaha mo-ketabho ikya Okosemoka 14:17-24.

               	Maaha mo-ketabho ikya Okobhara 18:21; 2 Amangʼana agha Senkaagha 31:4-6.

               	Maaha mo-ketabho ikya Zabhuri 110:4.

               	Maaha mo-ketabho ikya Zabhuri 110:4.

               	Imuuma. Maaha mo-faharaasa.

Omonene uwa abhasëngëri uwa Imuuma Eehya81 Engʼana enene ko-ghonswe igho ghayö, yo eno igha, ntoona Omonene uwa abhasëngëri ono
         arëngë bhoryo ubhwa ikitumbë ikya ekekama ikya Waryobha uwa obhotoro, mu-ryobha iyö.
         2 Mu-ryobha iyö, Yëësu Kiristo nkokora arë-yo emeremo ighya Omonene uwa abhasëngëri
         ko-Ahasë Ahahörëëru, mu-righutu irya nyaheene, reno retahaghaashwa na ömöntö, kasi
         no-Monene umwene we yaarehaghaasha.3 Kera Omonene uwa abhasëngëri nkotoorwa arë-ho, okore amwensere Waryobha, ku bhuyö
         Omonene uwa abhasëngëri uwëëtö ono, wonswe ni-igha abhe na ikimwenso ikya ukumwensera
         Waryobha. 4 Okaanyöörrë igha Yëësu nko-kebhara kono arë, takaabhaayë Omonene uwa abhasëngëri hë,
         ko bhoora hobharë bhano bhakumwensa kya bhono amaraghërryö agha Mosa ghakoraghërrya.
         5 Amangʼana ghano abhasëngëri bhakokora, ni-kiiriiri ikya ghano gharëngë mu-ryobha iyö.
         Nkyo kekoghera hano Mosa yaangʼatirë okohaghaasha righutu, Waryobha akamötëëbhya igha,
         “Wangarre, okore amangʼana ghonswe igho kya bhono wörökiibhwi mu-nguku haara.”+6 Kasi Waryobha ahaayë Yëësu Kiristo emeremo ighya öbhösëngëri ubhwa ubhwera obhonene,
         okokera gheera ighya abhasëngëri bhano bhaatangatirë okobha-ho. Yëësu we akwighwerrania
         abhantö na Waryobha, ko okohetera Imuuma iya ubhwera obhonene okokera iya mbere eera.
         Kora Imuuma iyö, n-kya ëkëntö keno kehaghaashirwë ku-musingi umurito, kuyö nko okoghamba
         igha, n-ko amaraghanio amaiya bhököngʼu okokera agha Imuuma iya Kare eera.7 Singa Imuuma eera iya mbere ne-hekeranu yaarë, umweya ughwa Imuuma iya kabhërë, teghokaatunirwë
         hë. 8 Kasi hano yatema amasoro abhantö, nkoghamba arë igha,“Öni Omonene Waryobha ndaghamba igha,Momaahe! Enkaagha eraasha,eno ndaakore bhohya imuuma na Abhaisiraëri, hamwë na abhantö abha Yuuda.9 Imuuma Eehya iyö, terebha kya eera naakörrë na abhakörö abhaabho,enkaagha eno naabhaghöötërrëëyë amabhoko nkabharuusya mu-kyaro ikya Miisiri.Tebhaabhaayë abha heene ko okoghoota Imuuma iyö hë,öni wonswe nkabhatigha ighoigho.Ni-igho Omonene Waryobha akoghamba.10 Imuuma Eehya, eno ndekora na Abhaisiraëri ko-nkaagha iyö ikuusha, yo eno,nendetoora amaraghërryö aghaane mo-maitegherro aghaabho, nendeghaandeka mo-senkoro
         isyabho.Hayö ho ndebha Waryobha uwaabho, nabho mbarebha abhantö abhaane.Ni-igho Omonene Waryobha akoghamba.11 Tarebha-ho ömöntö uwa ukwörökërrya murikyaye hë,handë ömöntö uwa ukwörökërrya muhiiri uwaaye igha, ‘Omanye Omonene Waryobha,’ko bhoora bhonswe igho, ukusimirya omoke okohekera ko-monene uwaabho, mbaremmanya.12 Mbaremmanya ko bhoora nendebhaabhera obhosarya ubhwabho bhwonswe igho,na ëbhëbhë ibhyabho, tindibhihiita ghwiki hë.”+13 Ku ukushumaashera Imuuma Eehya iyö, Waryobha hayö nkwörökya arë igha, Imuuma iya mbere
         eera, yaghötirë. Mbe, ëkëntö keno kikusimya okoghota, n-haangʼë kërë kiruho.
         
            
               	Maaha mo-ketabho ikya Ukurishoka 25:40.

               	Maaha mo-ketabho ikya Yeremia 31:31-34.

            

         
      

   
      
         9
Amangʼana agha Imuuma iya Kare91 Imuuma iya mbere eera, yaarenga na amaraghërryö ghano ghaaghootwanga na abhasëngëri
         enkaagha eno bhaasengerranga Waryobha. Kora ghwiki imuuma iyö, yaarë na Ahasë Ahahörëëru
         aha okosengerra-ho Waryobha ko-kebhara kono. 2 Righutu irya okosengerra-mo Waryobha, ryaakörrwë rekabha na ibhinyumba bhibhërë. Ikinyumba
         ikya mbere, kyaarë na ebhetangora ibhya okotoora-ko setara, na emeeza iya okotoora-ko
         emekaate ëmëhörëëru. Ikinyumba kiyö, nkyo kyaabherekerwanga Ahasë Ahahörëëru. 3 Ripazia irya mu-righutu muyö, ryaahokanianga Ahasë Ahahörëëru hayö na ikinyumba ikya
         kabhërë, keno kekobherekerwa igha, Ahasë Ahahörëëru aha Ahahörëëru. 4 Mu-kinyumba kiyö, ryaare-mo riighyö irya okosambera-ko ëkörösö, reno ryaahakirwë-ko
         esahaabhu. Ghwiki ryaare-mo Risandeko irya Imuuma,+ reno ryaarenga rehakirwë esahaabhu sembareka syonswe igho. Mwi-sandeko muyö, kaarenga-mo
         akanyöngö aka ekeghera ikya esahaabhu, kano kaarë na ibhyakorya bheno bhyaabherekerwanga
         igha, emana. Ghwiki yaare-mo inyimbo iya Haruuni eno yaasëbhökirë, na sembaau ibhërë
         isya amaghena seno syaarenga syandëkirwë-ko imighiro ighya Waryobha.+5 Kwi-sandeko kuyö, bhyaare-ko ebhesosa ibhya amakërubhi abhërë agha ukwörökya okobha-ho
         ukwa Waryobha, bhano amabhabha aghaabho ghaakundikiiyi kwi-sandeko kuyö ahasë hano
         hakobherekerwa igha, ikitumbë ikya ikyabhera. Kasi bhoono tetoona umweya ughwa ukushumaashera ensonga iya amangʼana ghayö ghonswe
         igho.+6 Mbe, ni-igho amangʼana ghaasëëmibhwanga. Hano ësëëmyö yaahwanga, ho bhoono abhasëngëri
         bhaasohanga kera urusikö mu-kinyumba ikya mbere keera ikya righutu riyö, ukutighinkana-mo
         na emeremo ighya öbhösëngëri. 7 Kasi omonene uwa abhasëngëri umwene igho, we yaasohanga mu-kinyumba keera ikya kabhërë,
         kamwë igho ko-mooka. Yaasohanga-mo aghëghirë amaanyinga agha itugho. Amaanyinga ghayö,
         ngo ghaabhanga ikimwenso ku-Waryobha, ko okoghera iya ëbhëbhë ibhyaye, na ibhya abhantö
         abhandë bhano waanyooranga bhasarri bhatamanyirë. 8 Umwika Ömöhörëëru nkutwörökya arë ko amangʼana ghayö ghonswe igho igha, umweya ughwa
         abhantö abhandë okosoha Ahasë Ahahörëëru aha Ahahörëëru, tuwaanyöörrë ghoraabha-ho
         hë, ko bhoora righutu irya mbere waanyöörrë rekeeho.9 Amangʼana ghayö ghonswe igho ghaakorwanga, në-kërëngyö ikya amangʼana agha reero eno.
         Nkwörökya gharë igha, ibhimwenso bheno bhyaamwenswanga, tibhyatoranga ukwöghya amaitegherro
         agha omosaasaami. 10 Amangʼana ghayö, na-agha kinyamöbhërë ghaarë, agha ibhyakorya, ëbhëntö ibhya ukunywebhwa,
         na ukwisaabhuura ëmëbhërë. Amangʼana ghayö, ngaatöörrwë-ho okohekera hano amangʼana
         gharekorwa bhohya.11 Kasi bhoono Yëësu Kiristo, yaasha abhe Omonene uwa abhasëngëri uwa amangʼana amaiya
         ghano ghaasha.+ We akokora emeremo ighya öbhösëngëri mu-righutu iriiya bhököngʼu, rihekeranu okokera
         irya mbere reera. Righutu riyö, tiryakorwa na abhantö hë, ensonga yaamo ni-igha, righutu
         riyö, ti-irya ko-kebhara kono hë. 12 Hano Yëësu yaasöhirë Ahasë Ahahörëëru aha Ahahörëëru, tiyaasöhirë-ho na amaanyinga
         agha sëmböri handë agha ëbhëkööhë. Kasi na-maanyinga aghaaye umwene, ngo yaasöhirë
         nagho kamwë igho, Ahasë Ahahörëëru aha Ahahörëëru, akatutungurya amakora ghonswe igho.
         13 Ko okorengʼaana na amaraghërryö agha Mosa, abhasëngëri mbaaminshanga amaanyinga agha
         seghaini na agha sëmböri na riibhu irya rikööhë ko-bhantö bhano bhaarë mu-bhumwamu,
         okore bhasaabhuurwe. 14 Kasi bhoono amaanyinga agha Yëësu Kiristo, ngaana ubhwera bhököngʼu, okokera agha
         situgho ghayö. Uyö we yaairuusiri umwene ko obhotoro ubhwa Umwika uwa amakora ghonswe
         igho, okore abhe ikimwenso keno ketaana risoro ku-Waryobha. Ikimwenso ikya amaanyinga
         aghaaye, nkyo kikutwöghya amaitegherro aghëëtö+ gharwe mo-mangʼana ghano ghakoreeta uruku, okore tosaasaamenga Waryobha ömöhöru.15 Ko okoghera iya ghayö, Yëësu we akwighwerrania abhantö na Waryobha okohetera ku-Muuma
         Eehya, okore abhantö bhano Waryobha yaahora, bhanyoore öbhöhöru ubhwa amakora na amakora,
         bhono yaaraghaini okobhahaana. Ghayö nkotora gharë okobha, ko bhoora Yëësu yaakuurë,
         okore ahaane abhantö öbhötöönööni ubhwa ukurwa mö-bhököri ubhwa ëbhëbhë, bheno bhyaakorwanga
         ko-nkaagha iya Imuuma iya Kare.16 Amangʼana agha ukuruusya umwandö, ghano ömöntö akoghamba ataraakwa, nkobha gharë na
         ubhurito hano waanyoora ömöntö uyö akuurë. 17 Momanye igha riraghaniö irya ömöntö okohaanwa umwandö, terekobha na obhotoro, hano
         waanyoora uyö yaaruusya umwandö ghuyö, ataraakwa. Kasi hano akuurë, nkobha rërë na
         obhotoro. 18 Kiyö nkyo kyaaghërrë kora Imuuma eera iya mbere, yaakörrwë ku ukwëtëkya amaanyinga.19 Hano Mosa yaamarrë okoraarekera abhantö bhonswe igho imighiro ghyonswe igho ighya
         Waryobha, yaaghëghirë amaanyinga agha rikööhë na agha eghorohe, akaishooghania na
         amanshë. Akaghoota amaghaasu amakangaaru, akaghananerra kö-rötë urwa ömötë ghono ghokobherekerwa
         igha umuhisopo, akashabhya mu-mwishooghaniö ghuyö, akaminshirya eketabho na abhantö
         bhonswe igho. 20 Mosa akatëëbhya abhantö bhayö bhonswe igho igha, “Ghano na-maanyinga agha imuuma eno
         mwaaraghërribhwa na Waryobha.”+21 Amaanyinga ghayö, Mosa yaaghaminshiiyi kora na ku-righutu reera, na ëbhëntö ibhya
         ukumwensera bhyonswe igho. 22 Mo-maraghërryö agha Mosa, amaanyinga ngo ghaasaabhuuranga ëbhëntö bhyonswe igho. Hano
         amaanyinga ghataitëkirë, ukwabherwa ëbhëbhë tekooho hë.Ukwiruusya ukwa Yëësu Kiristo23 Ëbhëntö bhiyö ibhya ko-kebhara kono ni-igho bhyaasaabhuurwanga, nabhyo ni ituubho
         iya amangʼana agha mu-ryobha. Kasi ëbhëntö ibhya mu-ryobha bhiyö, bheratuna ikimwenso
         ikiiya okokera amaanyinga agha situgho. 24 Ko bhoora Yëësu Kiristo, tiyaasöhirë Ahasë Ahahörëëru aha Ahahörëëru, haara haana
         ituubho iya aha mu-ryobha, hano haakorwa na abhantö, kasi yaasöhirë mu-ryobha aheeneheene,
         okore amaahekane ku-Waryobha ko okoghera iya bhëëtö. 25 Omonene uwa abhasëngëri yaasohanga Ahasë Ahahörëëru aha Ahahörëëru, kamwë igho kera
         omooka aghëghirë amaanyinga agha situgho. Kiristo tiyaasöhirë mu-ryobha okore airuusiri
         hare kaaru, kasi yaabhaayë ikimwenso ku ukwiruusya kamwë igho. 26 Singa etaabhaayë igho, Kiristo nakaatëësirwë hare kaaru ukurwa okosemoka ukwa ekebhara
         keno. Kasi bhoono yaasha kamwë igho ko-senkaagha isya umuhiko seno, okore aruusi-ho
         ëbhëbhë ku ukwiruusya umwene kamwë igho abhe ikimwenso. 27 Mbe, kya bhoora abhantö bhaatoorerwa-ho ukukwa kamwë igho, na hano ömöntö amarrë ukukwa,
         keno keekoroobhera, no-kobhotorrwa ikiina. 28 Amangʼana ni-ighoigho gharë igha, Yëësu Kiristo wonswe, yaakörrwë ikimwenso kamwë
         igho, okore agheghe ëbhëbhë ibhya abhantö abhaaru. Kasi hano ariisha urwa kabhërë,
         të-bhëbhë ariisha komara-ho hë, kasi nö-bhöhönia arereeta ko bhano bhaana omotono
         ughwa okomoghanya.
         
            
               	Risandeko irya Imuuma. Maaha mo-faharaasa engʼana, Risandeko irya Imuuma iya Waryobha.

               	Maaha mo-ketabho ikya Ukurishoka 25:10-16.

               	Maaha mo-ketabho ikya Ukurishoka 25:17-22.

               	Amangʼana amaiya ghano ghaasha. Senakara isyëndë syandëkirë igha, amangʼana amaiya ghano ghariisha.

               	Aghëëtö. Senakara isyëndë syandëkirë igha, aghëënyu. 

               	Maaha mo-ketabho ikya Ukurishoka 24:8.

101 Mbe, amaraghërryö agha Mosa ghayö ni-tuubho iya amangʼana amaiya ghano ghariisha.
         Amaraghërryö tegharëngë igha ngo obhoheene hë. Ku bhuyö ibhimwenso bheno bhikuruusibhwa
         kera omooka, tebheetore kora hake hë okosaabhuura abhasaasaami. 2 Singa ibhimwenso bhiyö bhekaabhaayë na obhotoro ubhwa okosaabhuura abhasaasaami, ukumwensa
         tekokaaghëndërrëëyi okobha-ho hë. Ko bhoora abhantö bhayö singa bhaamara kosaabhuurwa,
         kora tebhakaaiyighuurë ghwiki igha, bhaana ëbhëbhë. 3 Kasi ibhimwenso ibhya kera omooka bhiyö, mbyaahëëtökyanga abhantö ëbhëbhë ibhyabho.
         4 Ko bhoora amaanyinga agha seghaini na sëmböri, teghakotora ukuruusya-ho ëbhëbhë hë.
         5 Ku bhuyö ekaghera hano Yëësu Kiristo yaaishirë ko-kebhara kono, yaatëëbhëri Waryobha
         igha,“Tuwatunirë ibhimwenso ibhya situgho hë,handë esadaaka,kasi nö-möbhërë ughwane waasëëmëri.6 Tuwashömëëywë na ibhimwenso ibhya ukusikibhwa+ hë,kora na ibhimwenso ko okoghera iya ëbhëbhë.7 Hayö bhoono ho naaghambirë igha, ‘Tamaaha nishirë Waryobha,okore nkore bhono ukutuna,kya bhono Amaandeko Amahörëëru ghakoghamba.’ ”+8 Ekembere yaaghambirë igha, “Ibhimwenso ibhya situgho, hamwë na ibhimwenso ibhya ukusikibhwa
         kora na ibhimwenso ko okoghera iya ëbhëbhë, tibhyakushömëëyë hë,” nokaanyoora amaraghërryö
         ghaaraghërrëëyi igha bhekorwe. 9 Mbe, ghwiki akaghamba igha, “Tamaaha nishirë Waryobha, okore nkore bhono ukutuna.”
         Yaaruusiri-ho Imuuma iya mbere eera, okore atoore-ho iya kabhërë. 10 Ko bhoora Yëësu Kiristo yaakoranga bhono Waryobha yaatunanga, ku bhuyö Waryobha nkotosaabhuura
         arë ëbhëbhë ibhyëtö okohetera ku kimwenso ikya ömöbhërë ughwa Yëësu Kiristo ghono
         yaairuusiri kamwë igho.11 Kera urusikö ömösëngëri uwa Imuuma iya Kare, yaamwensanga ibhimwenso bheerabheera
         hare kaaru, bheno bhetakotora ukuruusya-ho ëbhëbhë kora hake hë. 12 Kasi Yëësu Kiristo umwene yaaimwënsirë kamwë igho ko okoghera iya ëbhëbhë. Uyö we
         ikimwenso ikya amakora ghonswe igho. Akaikara bhoryo ubhwa Waryobha. 13 Bhoono nkoghanya arë okohekera hano Waryobha arekora atashere hansë abhabhisa abhaaye.
         14 Ko bhoora ku ikimwenso ëkëmwë ikyene kiyö, ahekeraini amakora ghonswe igho bhano bhakosaabhuurwa.15 Umwika Ömöhörëëru wonswe nkwimererra arë amangʼana ghayö ko okoghamba igha,16 “Omonene Waryobha yaaghambirë igha, ‘Eno yo imuuma iyaane,eno ndiikererrania na abhantö abhaane enkaagha iyö ikuusha.Nendetoora amaraghërryö aghaane mo-senkoro isyabho,kora ngandeke mo-maitegherro aghaabho.’”+17 Akëngërërrya okoghamba igha,“Ëbhëbhë ibhyabho na öbhötëëyu ubhwabho,tindibhihiita ghwiki hë.”+18 Mbe, hano okomaaha igha Waryobha yaaruusya-ho ëbhëbhë ibhya abhantö, ghwiki ikimwenso
         ikyëndë tekeeho hë.Ntoona öbhötöönööni ubhwa ukughya ku-Waryobha19 Abhakumya bharikyane, momanye igha, toona obhokarë ubhwa okosoha Ahasë Ahahörëëru
         aha Ahahörëëru, ko okohetera amaanyinga agha Yëësu Kiristo. 20 Yëësu yaatweghorra enshera eehya iya öbhöhöru iya okohetera kwi-pazia, ripazia riyö,
         nö-möbhërë ughwaye umwene. 21 Mbe, ku bhuyö tomanye igha, ntoona Omonene uwa abhasëngëri uwa inyumba iya Waryobha.+22 Ku bhuyö ni-igha tusuntare ku-Waryobha kwa nkoro nyihöötu na umukumo omohekeranu,
         ko bhoora Waryobha asaabhuurrë senkoro isyëtö ko amaanyinga agha Yëësu Kiristo, okore
         totakaabha na amaitegherro amaghogho. Kora atwisaabhëri ëmëbhërë ighyëtö mo-manshë
         ghano ghatabhöröngökirë. 23 Tonaghi ubhweseghe ubhwëtö bhono twaaikërëëyi, ko bhoora Waryobha ono yaaraghania,
         n-wa heene. 24 Twangarrane na okokangʼasërrania ku righonshe na ko amangʼana amaiya. 25 Totakatigha ukwikomania hamwë, kya igho abhandë bhatigha ukwikomania. Tokaananinga,
         na töghëndërringa okokora igho, ko bhoora mokomaaha igha urusikö urwa ukukyora ukwa
         Omonene uwëëtö Yëësu Kiristo haangʼë rörë.26 Hano toraaghëndërri okokora ëbhëbhë kwa okohansha, na ambe tomarrë okomanya obhoheene,
         tekeeho ghwiki ikimwenso ikya ëbhëbhë hë. 27 Kasi keno ukunyoora kitighaayë, no-kobha na entarëki iya okobhotorrwa ikiina na omorro
         ghono ghurisikya abhabhisa abha Waryobha. 28 Ömöntö ono yaaseranga amaraghërryö agha Mosa, yaakwanga igho ikyabhera ketaaho, hano
         abhaimërërri abhabhërë handë abhatatö bharaaghambe igha m-maheene ghayö ghakoghambwa
         kö-möntö uyö. 29 Mbe, bhoono morakanya igha m-bushibhu ubhwa iyakë bhono araanyoore ömöntö ono akotashera
         hansë Omoona uwa Waryobha, na okomaaha igha amaanyinga agha Imuuma ghano ghaamosaabhuura
         te-ngʼana hë, na okokorra ikisiraani Umwika Ömöhörëëru? 30 Ko bhoora ntomanyirë igha, Waryobha we yaaghambirë igha,“Okohaka ikisiiyomba, ghuyö m-moremo ughwane, nendaahake.”Na ghwiki igha,“Omonene narebhotorra ikiina abhantö abhaaye.”+31 Engʼana iya okoobhoha, nö-möntö okoghwa mo-mabhoko agha Waryobha ömöhöru.32 Kasi muhiite sinsikö isya mbere seera, hano mwaasimiri ukukumya Yëësu Kiristo. Nokaanyoora
         mwaanyöörrë inyaanyi indito, kasi mwaaghëghömërryanga. 33 Senkaagha isyëndë mwaatökirwë, na mokateeswa harabhu igho. Senkaagha isyëndë mwaatöörryanga
         bhano bhaateeswanga kya bhëënyu. 34 Mwaarenga na ikyabhera ko bhano bhaarenga bhabhöhirwë. Mwaaikërëëyi kora hano mwaaruusibhwanga
         ëbhëntö ibhyënyu, mwaashomerwanga. Mwaakörrë igho momanyirë igha, mo-senkoro isyënyu,
         mmoona ëbhëntö ibhya ubhwera obhonene bhököngʼu, bheno bhetakusika röndë.35 Mbe, motakaasha ukutigha obhokarë ubhwënyu bhuyö, ko bhoora mboreghera mutuhwe bhököngʼu.
         36 Keno kikutunwa kö-bhëënyu, nö-bhöghömërrya, okore hano moremara okokora bhono Waryobha
         akutuna, munyoore keera yaabharaghaini. 37 Amaandeko Amahörëëru gharaghamba igha,“Enkaagha ne-nke igho eno itighaayë,iya uyö akuusha aashe, kora taateghete hë.+38 Kasi ömöntö uwaane uwa heene, naraamenye mu-mukumo ughwaye ghono aanagho.Kasi hano araantighe, tantëghëri hë.”+39 Bhëëtö tëtörëngë mo-bhano bhakutigha Waryobha, bhasira, kasi ntörëngë mo-bhano bhaana
         umukumo ghono ghökötötöörya.
         
            
               	Ibhimwenso ibhya ukusikibhwa. Bhiyö ni-bhimwenso bheno bhyaasambwanga bhebha riibhu. Maaha mo-ketabho ikya Amangʼana agha Abharaawi 1:3-9.

               	Maaha mo-ketabho ikya Zabhuri 40:6-8.

               	Maaha mo-ketabho ikya Yeremia 31:33.

               	Maaha mo-ketabho ikya Yeremia 31:34.

               	Inyumba iya Waryobha. Maaha mo-faharaasa.

               	Maaha mo-ketabho ikya Eheetoko iya Etoraati 32:35-36.

               	Maaha mo-ketabho ikya Isaaya 26:20; Habhakuki 2:3.

               	Maaha mo-ketabho ikya Habhakuki 2:4.

Obhotoro ubhwa umukumo ughwa abhantö abha kare111 Mbe, umukumo, no-kobha na obhoheene ubhwa amangʼana ghano ukwitengʼera, na no-komanya
         amangʼana ghano ghatakomaahwa ko bhoono igho. 2 Umukumo, ghwaaghërrë abhakörö abhëëtö bhakatëghërya Waryobha. 3 Umukumo ngo ghokoghera toramanya igha, Waryobha yaabhömbirë ekebhara keno okohetera
         ko engʼana iyaaye. Ëbhëntö bheno bhekomaahwa, mbyaabhömbirwë ukurwa mö-bhëntö bheno
         bhetakomaahwa.4 Umukumo, ghwaaghërrë Abhëëri akamwensera Waryobha ikimwenso ikiiya okokera keno Kaini
         yaamwënsirë. Ku bhuyö Abhëëri akatëghërya Waryobha, kora akabharwa igha n-wa heene.
         Waryobha yaaikërëëyi ikimwenso ikya Abhëëri, ku bhuyö nokaanyoora igha yaakwa, kasi
         umukumo ughwaye nköghëndërrya ghökërë okobha ëkërëngyö ikiiya na wanyareero.5 Umukumo, ghwaaghërrë Henooko akangʼaanyibhwa ukurwa ko-kebhara kono igho atakuurë.
         Tiyaarööshwë na ömöntö ghwiki hë, ko bhoora Waryobha yaamöghëghirë ukughya mu-ryobha.
         Kora Amaandeko Amahörëëru nkumwimererra gharë igha, enkaagha eno waanyöörrë ataraagheghwa,
         yaatëghëryanga Waryobha.+6 Ömöntö taatore ökötëghërya Waryobha hano ataana umukumo. Ko bhoora ni-igha, ömöntö
         ono akosengerra Waryobha, ni-igha akumi igha, Waryobha ho arë, na ghwiki igha, we
         akohaana abhantö ituho, bhano bhaana omotono ughwa okomomanya.7 Umukumo, ghwaaghërrë Nuhu akaighwera Waryobha, hano yaamoraghërrëëyi ko amangʼana
         ghano ghakaaishirë, ghano ghataarenga gharaamaahekana enkaagha iyö. Ku bhuyö akakora
         esafina, okore ahöni abhantö abhaaye. Ko okoghera iya engʼana iyö, akabhotorra abhantö
         ikiina, akabha ömöntö uwa heene ku-Waryobha ko koghera iya umukumo ughwaye.8 Umukumo, ghwaaghërrë Ibhurahimu akaighwera Waryobha, enkaagha eno yaamöbhërëkëëyë,
         akamötëëbhya igha, aghende ahasë hano araahaanwe habhe umwandö ughwaye. Akeemoka,
         akatanora ukughya ahasë hano atamanyirë.+9 Umukumo, ghwaaghërrë Ibhurahimu akamenya kya ömöghëni mu-kyaro ikya riraghano. Yaamënyirë
         mwi-ghutu hamwë na Isaaka na Yaakobho, abhari abha umwandö ghooraghoora ughwa riraghano
         hamwë nawe. 10 Ibhurahimu yaakörrë igho, ko bhoora yaitengʼeranga umughi ughwa imisingi emehangarru,
         umughi ghono ghwaasëëmibhwa na okohaghaashwa na Waryobha umwene.11 Umukumo, ghwaaghërrë Saara akanyoora obhotoro ubhwa ukwimokya enda, nokaanyoora yaarenga
         aghötirë. Iyö, m-boora yaamanyirë igha, Waryobha ono yaamoraghaini, n-wa heene.+12 Mbe ku bhuyö, ukurwa kö-möntö ömwë Ibhurahimu, uyö yaarenga aghötirë bhököngʼu, bhakeebhorwa-ko
         abhantö abhaaru kya sinyota isya ighörö iyö, kora ghwiki bhakabha kya omosense ughwa
         ku-nyansha ghono ömöntö ataatore okobhara.13 Abhantö bhayö bhonswe igho, mbaakuurë bharëngë ku-mukumo ughwabho. Tebhaanyöörrë amangʼana
         agha riraghano reera hë, kasi mbaagharööshë kwa hare, bhakashenga. Abhantö bhayö mbaaikërëëyi
         igha, m-baghëni bhahëti bhaarë, tebhaarë abhamënyi abha ko-kebhara kono hë. 14 Abhantö bhayö bhakoghamba amangʼana kya ghayö, nkwörökya bharë igha, ni ikyaro ikyabho
         bhakutuna. 15 Singa mbaatemeranga omotwe ikyaro keera bhaaruurë-mo, umweya ughwa ukukyora-mo ngokaatöökirë.
         16 Kasi bhoono abhantö bhayö, ni-kyaro ikiiya bhököngʼu, nkyo bhaaighombanga igha bhanyoore.
         Ikyaro kiyö, mmu-ryobha. Ku bhuyö, Waryobha takosooka okobherekerwa igha, we Waryobha
         uwaabho, ko bhoora we yaabhasëëmërya iyö umughi.17 Umukumo, ghwaaghërrë Ibhurahimu hano yaashaashirwë na Waryobha, akaruusya Isaaka abhe
         ikimwenso. Ibhurahimu, we Waryobha yaahaayë riraghano, kasi yaaikërëëyi akaruusya
         omoona uwaaye umumwëmwë, abhe ikimwenso ku-Waryobha.+18 Ni-igho yaakörrë, nokaanyoora Waryobha yaarenga amötëëbhëri igha, “Urwebhoro urwaho,
         nku-Isaaka roresemoka ukurwa.”+19 Ibhurahimu yaakumiri igha, Waryobha aratora kora ukuryökya Isaaka ukurwa mo-bhaku,
         mbe, akakyörribhwa Isaaka, akabha kya ömöntö ono aryökiibhwi.20 Umukumo, ghwaaghërrë Isaaka akangʼoora Yaakobho bhaana Esaau, ko okoghera iya amangʼana
         ghano ghariisha mbere iyö.21 Umukumo, ghwaaghërrë Yaakobho hano yaahikirë-ho ukukwa, akangʼoora abhaana abha Yusufu
         bhonswe igho, akasaasaama Waryobha na eno ahighimarrëëyë inyimbo iyaaye iya ukwitimbaghërya.22 Umukumo, ghwaaghërrë Yusufu hano yaahikirë-ho ukukwa, akaghamba igha, Abhaisiraëri
         mbareheemora ukurwa Miisiri. Ghwiki akaraghërrya igha, bhatakaasha kutigha-yo amaghuha
         aghaaye, bhaashe kwemoka nagho, bhaghende koghabheeka Kaanaani.+23 Umukumo, ghwaaghërrë abhaibhöri abha Mosa bhakamobheserra imyëri etatö, hano yaaibhööywë.
         Mbaakörrë igho, ko bhoora bhaarööshë igha m-muuya, kora tëbhööbhöhirë amangʼana ghano
         waanyöörrë omokama aghambirë. 24 Umukumo, ghwaaghërrë Mosa uyö hano yaahërrë, akaanga igha, tarëngë mumura uwa mwisëkë
         uwa Farao hë. 25 Mosa yaarööshë igha, nyakara anyoore inyanko hamwë na abhantö abha Waryobha, okokera
         ukushomerwa mo-mangʼana agha ëbhëbhë ku-ribhagha ike igho. 26 Yaarööshë igha, m-buuya ukunyoora inyanko ko okoghera iya Kiristo,+ bhuyö nu-bhwamë bhono bhokokera ëbhëntö ibhya Miisiri. Mosa uyö, yaaitengʼeranga
         ukunyoora ituho ukurwa ku-Waryobha sinsikö isya mbere iyö.27 Umukumo, ghwaaghërrë Mosa akarwa Miisiri, tiyööbhöhirë okorerra ukwa omokama. Yaaghömërrëëyi,
         ko bhoora yaabhaayë kya ono akomaaha ono atakomaahwa na amaiso agha kinyamöbhërë.
         28 Umukumo, ghwaaghërrë Mosa akakora inyangi iya Epasaka, akatëëbhya Abhaisiraëri igha
         bhahake amaanyinga ko-mekango ighya ebhesaku, okore hano maraika umusikya araashe,
         atakaakunia abhaana abhatangi abha Abhaisiraëri.+29 Umukumo, ghwaaghërrë Abhaisiraëri bhakaheta ghatëghatë iya inyansha iya Shaamu, kya
         bhano bhakoghenda ahasë ahöömö hano hataana amanshë. Kasi Abhamiisiri hano bhaashaashirë
         okoheta-mo, inyansha ekamëërya, bhakakwera mo-manshë muyö.+30 Umukumo, ghwaaghërrë Abhaisiraëri bhakainaaranaara obhogho obhoghare ubhwa umughi
         ughwa Yërikö, ku-sinsikö muhungatë, bhokaihöngörrya hansë.+31 Umukumo, ghwaaghërrë Rahaabhu, omokari omosooraare oora, akahona, tiyasikiibhwi hamwë
         na abhatëëyu bhaara hë, ko bhoora yaasërëënëri abhashamishi abha Abhaisiraëri ko omorembe.+32 Bhoono nkë ghwiki ndaaghambe okokera ghayö? Teneena umweya ughwa ukushumaashera amangʼana
         agha Ghidiöni, agha Bharaaki, agha Samusööni na agha Yefuta, agha Daudi, agha Samwëri
         bheena agha abharööti. 33 Ko okoghera iya umukumo ughwabho, mbaaitaini riihë bhakabhaaha abhakama abha ibhyaro
         ibhyëndë. Mbaakörrë amangʼana agha heene, bhakahaanwa ghano Waryobha yaabharaghaini.
         Mbaaghubhirë iminywa ighya sëndwë. 34 Bhaarimiri omorro ömörörö kai, bhaatööriibhwi bhatakaitwa rwa imishonge. Hano bhaahwerwanga
         singuru, Waryobha yaabhakoranga bhakongʼa ku-riihë, kora bharughya abhasirikare bhano
         bhaaruurë mu-bhyaro ibhyëndë.35 Umukumo, ghwaaghërrë abhakari nyabhorebhe, bhakanyoora ghwiki abhantö abhaabho bhano
         waanyöörrë bhaakwa kasi bhakaryoka. Abhandë mbaanyahaarrwë bhököngʼu, kora bhakaitwa,
         kasi tebhaikërëëyi okotashorwa, ko bhoora bhaaitengʼeranga igha, Waryobha nakaabharyökëri,
         okore bhanyoore öbhöhöru ubhwa ubhwera. 36 Abhandë mbaasheerwanga na okotemwa na imishariti. Abhandë mbaabhöhirwë ebheraangʼani
         bhakatoorwa mo-kebhohe. 37 Abhandë mbaatëmirwë na amaghena. Abhandë mbaakëngirwë na imisumeeno. Abhandë mbaashaashirwë,+ abhandë mbaaitirwë na imishonge. Abhandë mbaainaaranaaranga bhaibhöhirë amaseero
         agha amangʼöndi na agha sëmböri. Mbaarë na obhohabhë, mbaatëësirwë, mbaakörëëywë amangʼana
         amaghogho. 38 Abhantö bhayö, mbaainaaranaaranga ku-riköngö, mu-singuku, kora mbaangʼoseranga mo-masana
         na mo-maina. Ekebhara tikyaingʼarëëyi okobha na abhantö bhayö hë.39 Abhantö bhayö bhonswe igho, mbaatëghëëyi Waryobha ku umukumo ughwabho, kasi tebhaanyöörrë
         ghaara Waryobha yaaraghaini. 40 Tebhaanyöörrë riraghano ko bhoora Waryobha yaarenga atösëëmëëyi ëkëntö ikiiya bhököngʼu,
         okore tohekeranibhwi hamwë nabho, ku ukunyoora ghano yaaraghaini.

Yëësu Kiristo we ëkërëngyö ikyëtö121 Mbe, ko bhoora rikomo rinene riyö irya abhaimërërri nditwinaarrë igho, turuusi-ho
         kera engʼana eno ekotorebherra, na ëkëbhë keno kikwangoha ukutwitanga. Tokenye kö
         ököghömërrya mu-rikenya reno Waryobha yaatotoorra-ho. 2 Tomaahere ku-Yëësu, ömösëmöri uwa umukumo ughwëtö na we areghohekerania. Uyö we yaaghömërrëëyi
         uruku urwa ko-mosarabha, tiyaarööshë igha në-nsöni okohanekwa ko-mosarabha hë. Yaakörrë
         igho, ko okoghera iya ukushomerwa kono kwaarë mbere iyaaye. Bhoono igho naikaayë bhoryo
         ubhwa ikitumbë ikya ekekama ikya Waryobha.3 Mwitegherre ghayö ghaanyöörrë Yëësu, na bhono yaaghömërrëëyi amangʼana agha okorebherrwa
         bhököngʼu na abhaköri abha ëbhëbhë. Ku bhuyö motakaakwa omotwe, kora motakaarosa ukukumya
         Waryobha. 4 Nokaanyoora moona omotono ughwa okobhaaha ëbhëbhë, kasi temoraitana riihë na ëbhëbhë
         okohekera ukukwa ukwënyu. 5 Kanaa, mwebha amangʼana agha Waryobha ghano akobhakaania kinyabhaana abhaaye igha,“Moona uwaane, otakaasera ukuhiinywa na Omonene Waryobha.Otakaakwa omotwe hano akokaanëri engʼana.6 Ko bhoora kera ono Omonene Waryobha ahanshirë, nkumuhiinya arë.Nkushibhya arë kera ono akwikërrya igha, Waryobha n-Suwaabho.”+7 Möghömërringa hano mwahiinywa na Waryobha. Nkobhakorra arë igho, ko bhoora m-baana
         abhaaye mörë. Taaho omoona ono atakuhiinywa na suwaabho hë. 8 Waryobha nkuhiinya arë abhaana abhaaye bhonswe igho. Mbe, hano Waryobha araange okobhahiinya,
         momanye igha, bhëënyu te-bhaana abhaaye mörë hë. 9 Ghwiki ni-igha, bhëëtö bhonswe igho, ntwaarë na bhaataata abha kinyamöbhërë, bhayö
         mbaatuhiinyanga, na bhëëtö ntwaabhaighweranga. Mbe, bhoono ti-bhuuya bhököngʼu ukwitoora
         mo-mabhoko agha Taata uwa senkoro isyëtö, okore tobhe abhahöru? 10 Bhaataata abha kinyamöbhërë, mbaatuhiinyanga ku-ribhagha ike igho, kya bhono abheene
         bhaamaahanga igha m-buuya. Kasi Waryobha umwene, nkutuhiinya arë ko okoghera iya ehoorohooro
         iyëëtö, okore tosange nawe öbhöhörëëru ubhwaye. 11 Hano ömöntö yahiinywa, takushomerwa hë, nkobhaabhayera arë. Kasi abhantö bhano bhaahiinywa,
         bhëëghibhwa. Bhayö, nkobha bharë na öbhömënyi ubhwa heene na ubhwa omorembe.12 Mbe, bhoono ni-igha mwëngëri singuru mo-mabhoko aghëënyu ghano ghöröhirë, na amaru
         aghëënyu ghano ghanyööhërëëyë.+13 Moghendenga ko-senshera sëndöngë,+ okore ëkëntö eketengʼo, ketakaanyahaareka, kasi kihwënibhwinga.Amakaanio ko abhakumya14 Mbe, bhoono ni-igha mokore omotono ughwa okobha na omorembe ko-bhantö bhonswe igho,
         na öbhöhörëëru bhwonswe, ko bhoora taaho ömöntö ono aremaahana na Omonene, ataana
         öbhöhörëëru bhuyö. 15 Mwiyangarre bhököngʼu, ömöntö wowonswe oora atakaabhorwa örööbhö urwa Waryobha. Atakeebhoka-ho
         ömöntö mö-bhëënyu, ono anga kya umuri ömörörö.+ Ömöntö kya uyö, naraabhanyanki na ukunyankuhya senkoro isya abhantö abhaaru. 16 Mwiyangarre mö-bhëënyu, atakaabha-mo omosooraare, handë ömöntö ono atakosaasaama Waryobha
         kya bhono Esaau atasaasaamanga Waryobha. Esaau uyö, yaaghörri obhoheene ubhwa obhotangi
         ubhwaye, ko okoghera iya okorya ökömwë igho.+17 Mmomanyirë bhuuya igha, hano Esaau yaatunirë okorya umwandö ughwa obhongʼoore, umweya
         ghuyö, teghwatöökirë hë. Ko bhoora tiyaanyöörrë umweya ughwa okohongora ëbhëbhë ibhyaye,
         nokaanyoora igha yaatunirë umweya ghuyö rwa amaisöri.+18 Bhëënyu temwahika ku-nguku eno yookanga omorro, eno ömöntö akotora ukukunia, kya eera
         iya Sinai. Kora temwahika ku-risaarö rimwamu, ikisuntë na omosoke. 19 Kora temwahika ahasë aha ukwighwa orotera roraghamba bhököngʼu, handë engamba iya
         amangʼana agha ukwöbhöhya ghano Abhaisiraëri bhaaighuurë Waryobha araghamba, bhakasaasaama
         igha, bhatakaatëëbhibhwa ghwiki engʼana iyëndë.+20 Mbaaghambirë igho, ko bhoora tebhaatörrë ököghömërrya umughiro ghono bharaghërribhwi
         igha, “Kora itugho handë ityënyi eno eraahike ku-nguku iyö, ni-igha etemwe na amaghena.”+21 Amangʼana ghayö bhaarööshë, n-ga kyöbhöhërryö ghaarë, kora ghakaghera Mosa akaghamba
         igha, “Mbaayë na entarëki, kora ndighitirë.”+22 Kasi bhëënyu, muhikirë ku-nguku iya Sayuuni, mu-mughi ughwa Waryobha ömöhöru, Yërusarëëmu
         iya mu-ryobha, ahasë hano abhamaraika ëbhëkwë na ëbhëkwë bhaikomaini. 23 Muhikirë ko-sango iya abhatangi abha Waryobha, bhano bhandëkirwë mu-ryobha iyö. Mwishirë
         ku-Waryobha, ono akobhotorra ibhiina abhantö bhonswe igho. Mwishirë ahasë hano senkoro
         isya abhantö abha heene, bhano bhahekeranibhwa sërëngë. 24 Muhikirë ku-Yëësu, umwighwerrania uwa Imuuma Eehya, ko-maanyinga aghaaye ghano gheeteka.
         Amaanyinga ghayö, teghanga kya amaanyinga agha Abhëëri ghano ghaatunanga okohaka ikisiiyomba,
         kasi gho na-maabhë ghakushumaashera.+25 Mwangarre motakaanga omoghambi. Abhaisiraëri tebhaaibhashirë ubhushibhu hano bhaangirë
         ono yaabhakaanianga ko-kebhara kono. Bhoono bhëëtö bho, ntohona hano toraange ukwighwera
         uyö akotokaania ukurwa mu-ryobha iyö? 26 Enkaagha eno Waryobha yaaghambirë ukurwera mu-nguku iya Sinai, ikirighiti nkyaabhaayë
         ko-kebhara kono. Kasi bhoono araghaini igha, “N-kamwë igho ghwiki ndaasingisi, te-kebhara
         ikyene igho hë, kasi na mu-ryobha honswe.”+27 Mbe, engʼana eno igha, “N-kamwë igho ghwiki,” nkwörökya ërë ukuruusibhwa-ho ukwa ëbhëntö
         bheno bhikusingisa, ëbhëntö bheno bhyaabhombwa, okore bhetame ëbhëntö bheno bhetakusingisa.
         28 Ku bhuyö tukuminga Waryobha, ko bhoora atwikërëëyi tobhe mo-Bhokama ubhwaye bhono
         bhotakusingisa. Tosaasaamenga Waryobha, ko nshera eno ikumushomera iya ubhwihöötu
         na okomosooka. 29 Ko bhoora Waryobha uwëëtö, no-morro ghono ghukusikya.+

Bhono Waryobha akötëghëribhwa131 Möghëndërri okohanshana kya bhono ikutunwa ko abhakumya. 2 Motakeebha ökösërëënia abhaghëni, ko bhoora ökösërëënia kuyö, nkwo kwaaghërrë abhandë
         bhakasërëënia abhamaraika bhatamanyirë igha m-bamaraika bhakösërëënia. 3 Muhiitenga bhayö bhabhöhirwë mo-kebhohe, mobhe kya bhano mmöbhöhirwë hamwë nabho,
         muhiitenga na bhano bhakunyankibhwa, mobhe kya bhano mukunyankibhwa hamwë nabho.4 Öbhötëti ne-ngʼana iya okosookwa na abhantö bhonswe igho. Obhosooraare, bhwibhashwe,
         ko bhoora Waryobha narebhotorra ikiina abhasooraare na abha sintwara. 5 Motakaabha na eteemo iya okohansha seehera, mwiswe na bheno moonabhyo, ko bhoora Waryobha
         umwene yaaghamba igha, “Tinkutighe hë, tinkusuuhe kora hake hë.”+6 Kiyö nkyo kekoghera torabha na obhokarë ubhwa okoghamba igha,“Omonene Waryobha we aköntöörrya,tenoobhohe ëkëntö hë.Kanaa, ömöntö n-kë araankore?”+7 Muhiite bhano bhaabhatangatanga, bhano bhaabharaghërrëëyi engʼana iya Waryobha. Mwangarre
         eteemo iyaabho bhono ëtëëmirë mö-bhömënyi ubhwabho, mweghe umukumo ughwabho. 8 Yëësu Kiristo no-oora oora, isho, reero, na amakora ghonswe igho. 9 Motakaarutwa na amëëghyö aghandëghandë igho amaghëni, ko bhoora m-buuya enkoro ëtërëmibhwi
         kö örööbhö urwa Waryobha, kasi te-ko okoghera iya seteemo isya amaraghërryö agha ibhyakorya.
         Abhantö bhano bhaaghoota amangʼana ghayö, tebhanyoora ehoorohooro yoyonswe eera hë.10 Bhëëtö ntoona riighyö reno abhasëngëri bhano bhakutighinkanera Waryobha mu-righutu,
         tebhakwikërërribhwa okorya ëbhëntö ibhya-ko. 11 Omonene uwa abhasëngëri nkoghegha arë amaanyinga agha situgho, aghasöhya Ahasë Ahahörëëru
         aha Ahahörëëru, ghabha ikimwenso ko okoghera iya ëbhëbhë. Kasi sinyama isya situgho
         siyö, nkosamberwa sërë kebhara iya umughi, sisikibhwa. 12 Mbe, ko okoghera iya ghayö, Yëësu Kiristo wonswe, yaatësëëywë kebhara iya ikihiita
         ikya umughi, okore asaabhuure abhantö okohetera ko amaanyinga aghaaye umwene. 13 Bhoono ni-igha tughi ku-Yëësu Kiristo kebhara iya umughi, na eno twitëëkirë okoserwa
         ukwaye. 14 Ngambirë igho, ko bhoora tetoona umughi ghono ghoraaghëndërri okobha-ho igho kuya
         iyö, kasi nu-mughi ghono ghukuusha ngo tukwitengʼera.15 Mbe, töghëndërri ukukumya Waryobha okohetera ku-Yëësu Kiristo. Ko bhoora amangʼana
         aghëëtö agha ukukumya iriina iryaye, nkobha gharë kya ikimwenso keno tukumumwensera.
         16 Motakeebha okokora amangʼana amaiya na okoghootana tobhe këntö këmwë, ko bhoora ikimwenso
         kya kiyö, nkyo këkötëghërya Waryobha.17 Mwighwere abhatangati abhëënyu, kora mobhasooke. Bhayö n-senkoro isyënyu bhakunyankera,
         ko bhoora mbo bhareghamba amangʼana aghëënyu mbere iya Waryobha. Mobhaighwere, okore
         bhakorenga emeremo ighyabho bhashömëëywë. Bhatakaabhaabhayeranga, ko bhoora hano bharaabhaabhayere,
         timunyoore ehoorohooro yoyonswe igho hë. 18 Motosabherenga, ko bhoora nkukumya törë igha, ntoona amaitegherro amaiya, kora nkutuna
         törë tobhe abhantö abha heene ku kyokyonswe keera toraakore. 19 Ndabhasaasaama bhököngʼu igha, monsabhere ku-Waryobha, okore nangohe ukukyora kö-bhëënyu
         hayö.Amangʼana agha okomarërrya20 Mbe, Waryobha ono akohaana abhantö omorembe, yaaryökëri Omonene uwëëtö Yëësu Kiristo.
         Uyö we Omokaraabhërri uwa amangʼöndi Omonene, okohetera ko-nshera iya ukwëtëkya amaanyinga
         aghaaye agha imuuma iya amakora ghonswe igho. 21 Waryobha abhakore mohekerane ko amangʼana amaiya ghonswe igho, okore mokorenga bhono
         akutuna. Hayö ho araakore mö-bhëëtö keno kikumushomera ko okohetera ku-Yëësu Kiristo,
         aghëndërri okobha na ubhuhika ubhwa amakora ghonswe igho. Amina.22 Ndabhasaasaama bhëënyu abhakumya bharikyane, moghoote amangʼana ghayö mbaaraghërrëëyi,
         ko bhoora ritashandighi reno, nku-bhwëngʼë igho mbandëkëëyë. 23 Nkutuna ndë momanye igha, Timoteo umukumya murikyëtö, yaahaaterwa ukurwa mo-kebhohe.
         Hano araangohe ukuusha hano, nendaashe nawe kö-bhëënyu iyö.24 Mökëëri abhatangati abhëënyu bhonswe igho, na abhahörëëru bhonswe igho, abhantö bhano
         bhaarwa Itaaria nkobhakëërya bharë. 25 Örööbhö urwa Waryobha, robhe hamwë na bhëënyu bhonswe igho.

Amakëërërryö11 Nö-öni Yaakobho omoghorwa uwa Waryobha, na uwa Omonene Yëësu Kiristo nandëkirë ritashandighi
         reno. M-bëënyu nkökëërya abhantö abha amakabhira ikömi na abhërë, bhano mwanyaraghana
         ko-kebhara kono! Ritashandighi reno m-bëënyu nkwandekera.Mushomerwenga hano mwashaashwa2 Abhakumya bharikyane, mushomerwenga hano mwashaashwa ukushaashwa kwokwonswe koora,
         3 ko bhoora, mmomanyirë igha, ukushaashwa ukwa umukumo ughwënyu, nkoraaghere möghömërri.
         4 Ni-igha möghömërringa okohekera umuhiko ughwako, okore mobhe abhantö abha heene, motakaasuuhwa
         na engʼana yoyonswe igho hë.5 Kasi hano oraanyoore ömöntö mö-bhëënyu muyö, asuuhirwë na obhongʼaini, asaasaame Waryobha,
         naraamohaane. Ko bhoora Waryobha m-mohaani ko-bhantö bhonswe igho, kora takohamera
         ömöntö hë. 6 Kasi hano ömöntö yasaasaama, abhe na umukumo, atakaabha na emetwe imyaru eno arasaasaama
         Waryobha. Nkoghamba ndë igho ko bhoora igha, okosaasaama ukwa nyametwe imyaru, nkobha
         körë kya riyengo irya ku-nyansha, reno rikuhirwa ahasë honswe igho na rikama. 7 Ömöntö uwa eteemo iyö, atakaitegherra igha nanyoora ëkëntö ukurwa ko-Monene Waryobha.
         8 Ömöntö kya nyametwe imyaru uyö, nkohagha arë ko-mangʼana aghaaye ghonswe igho.9 Abhakumya abhatöbhu bhano bhakoserwa, bhashomerwenga ko bhoora Waryobha narebhahönönökya.
         10 Kasi Umukiristo umwamë, ni-igha ashomerwe hano Waryobha yamuhiinya, ko bhoora narisika
         kya ëbhëmörë ibhya mwi-sisi. 11 Hano iryobha ryatora na emerengaari ighyaryo ghëmërëki, ëmëröngö nkooma ghërë, kora
         ëbhëmörë nkosangoka bhërë, tëbhëkötëghërya ghwiki hë. Ni-igho kora ömöntö umwamë wonswe,
         mmo-meremo ighya ubhwamë ubhwaye akukwera.12 Nyakara ömöntö ono aköghömërrya hano yaashaashwa, ko bhoora hano araaghömërri ukushaashwa
         kuyö, Waryobha narimutuha ituho iya öbhöhöru ubhwa amakora ghonswe igho, bhono yaaraghaini
         okohaana bhonswe igho bhano bhamohanshirë.13 Hano ömöntö yashaashwa, atakaghamba igha, “Waryobha we akunshaashya,” ko bhoora Waryobha,
         takushaashibhwa igha akore amaghogho hë, kora takushaashya ömöntö wowonswe oora hë.
         14 Kasi ömöntö nkushaashwa arë, ko kötëghëribhwa na okongʼainwa na oronamba urwaye umwene.
         15 Hano oronamba rwakongʼa, nkoreeta rörë ëkëbhë, hano ëkëbhë kyonswe kyakongʼa kereeta
         uruku.Motakaingʼainanga kö-bhöntö ubhwa heene ubhwa Waryobha16 Abhakumya bharikyane abhaghonshe, motakangʼainwa. 17 Ëkëntö ikiiya kyokyonswe keno tokohaanwa, mu-ryobha kikurwa, ku-Waryobha Ömöbhömbi
         uwa emerengaari. We takwisyöryasyörya kya ikiiriiri hë. 18 Kya bhono we umwene yaatunanga, akatokora tobhe abhaana abhaaye, ko okohetera ko-ngʼana
         iyaaye iya obhoheene, okore tobhe abhatangi abhaaye, ku-bhyonswe igho bheno yaabhömbirë.Mwighwenga engʼana iya Waryobha na moghenaghi19 Abhakumya bharikyane abhaghonshe, munyitegherre bhuuya! Mobhe abhangö abha ukwighwa
         engʼana, kasi motakaaheetanga okoghamba engʼana, handë ukwangoha okorerra, 20 momanye igha, hano ömöntö arërëëyë, takokora amangʼana agha heene ku-Waryobha hë.
         21 Ku bhuyö mwibhashe amangʼana agha ubhunyanku, mohaatere amangʼana amaghogho ghano
         moonagho. Mwihoote kora mwikërri amangʼana amaiya ghano Waryobha yaatoora mo-senkoro
         isyënyu, ghayö ngo ghakotora okobhatöörya.22 Motakaakanya igha, ukwighwa engʼana iya Waryobha ukwene igho, nkwisa körë, keno kikutunwa,
         no-kokora bhono engʼana ekoraghërrya. 23 Ko bhoora ömöntö wowonswe ono akwitegherra engʼana iya Waryobha, kasi aanga okokora
         bhono engʼana ikutuna igha akore, uyö nkobha arë kya ömöntö ono akwimaaha mu-kyowa.
         24 Na hano yaamara ukwimaaha mu-kyowa, nkurwa arë ku-kyowa hayö kamwë igho, ebha kya
         igho arë. 25 Kasi ömöntö ono akwitaaha amaraghërryö ghano ghataana risoro, ghano ghakomokorra öbhötöönööni,
         abhe ömököri uwa amangʼana ghayö yaaighwa, uyö we araangʼoorwe na Waryobha ko ghaara
         akokora.26 Hano ömöntö araaimaahe igha na-mangʼana agha idiini akokora, kasi takorebherra örörëmë
         urwaye hë, uyö nkwingʼaina arë, ubhweseghe ubhwa idiini iyaaye igha aratëghërya Waryobha,
         m-bwa bhosa. 27 Amangʼana amaiya agha idiini ghano ghakushomera Taata uwëëtö Waryobha, ghano akomaaha
         igha teghaana isoro hë, nö-kötöörrya sentakaana na abhasinö mu-sinyanko isyabho, na
         ukwibhasha ëbhëbhë ibhya ko-kebhara kono.

Motakaabha na ekeroterro21 Abhakumya bharikyane, kya bhoora mukukumya Omonene uwëëtö Yëësu Kiristo uwa ubhuhika,
         motakaabha na ekeroterro ko-bhantö. 2 Toghambe igha, ömöntö ono aibhöhirë singibho sinshiiya, na atöörrë ku-kyara ikitwangʼa
         ikya esahaabhu, aishirë asöhirë mu-nyumba iya esango iyëënyu. Hano akomara ömötöbhu
         wonswe asohe aibhöhirë amatati. 3 Momare mösërëëni uyö aibhöhirë bhuuya, momosooke na mömötëëbhi igha, “Ikara hano ho
         ahaiya.” Kasi mötëëbhi ömötöbhu oora igha, “Uwe imerra haara,” handë igha, “Ikara
         hansë ko-maghörö aghaane hano.”4 Hano moraakore igho, noraanyoore mwörökëri igha, mmoona ekeroterro, öbhöbhötöri ubhwënyu
         ubhwa ibhiina, m-boghogho.5 Abhakumya bharikyane abhaghonshe, munyitegherre bhuuya. Waryobha yaashaaghora abhatöbhu
         abha ko-kebhara kono, okore bhabhe abhaamë abha umukumo, kora bharaaghere umwandö
         ughwa Obhokama bhono yaaraghaini bhano bhamohanshirë. 6 Kasi bhëënyu, nkosera mörë bhököngʼu abhatöbhu! Kanaa, abhaamë bhayö, te-bho bhakobhabhandërryanga,
         kora bhabhahira ko abhaahokania abha ibhiina? 7 Te-bho bhakotoka iriina iriiya irya Yëësu Kiristo reno mokobherekerrwa?8 Mo-Maandeko Amahörëëru, amaraghërryö agha Obhokama ubhwa Waryobha gharaghamba igha,
         “Ohanshe murikyaho, kya bhono wihanshirë uwe umwene.”+ Hano moraakore igho, m-buuya oraanyoore mökörrë. 9 Kasi, hano moraakore ekeroterro ko-bhantö, noraanyoore mökörrë ëkëbhë, na hayö ho
         amaraghërryö gharaabhashongere igha, m-basarya mörë.10 Hano ömöntö araaghoote amaraghërryö ghonswe igho, kasi rimwë remoterroke, naraabharwe
         igha, mosarya uwa ghonswe igho. 11 Ko bhoora Waryobha ono yaatöörrë-ho amaraghërryö ghano ghakoghamba igha, “Otakaabha
         omosooraare,”+ we uyöuyö yaatoora-ho kora ghano ghakoghamba igha, “Otakaita.”+ Ku bhuyö nokaanyoora igha törëngë mosooraare hë, kasi waita, mo-bhasarya abha amaraghërryö
         okobharrwa.12 Ku bhuyö, mushumaashenga na okokora amangʼana, momanyirë igha, Waryobha narebhabhotorra
         ibhiina ko-maraghërryö ghano ghakoreeta öbhötöönööni. 13 Waryobha takwabhera ömöntö wowonswe ono ataana amaabhë hë. Kasi naryabhera abha amaabhë
         urusikö urwa okobhabhotorra ibhiina!Ukukumya na okokora amangʼana amaiya14 Abhakumya bharikyane, ömöntö ono akoghamba igha aana umukumo, kasi takokora amangʼana
         amaiya hë, n-hoorohooro kë araanyoore? Obhoheene ni-igha, umukumo ughwaye ghuyö, tëghömötööri
         hë. 15 Hano oraanyoore umukumya murikyaho wowonswe igho, ataana singibho handë ibhyakorya,
         16 na Umukiristo murikyënyu amötëëbhi igha, “Kaghi na omorembe, Waryobha akohaane ribhereera
         na ibhyakorya,” kasi tamwibhöhëri hë, handë okomohaana ëkëntö ikya okorya hë, ömöntö
         kya uyö n-kë oraanyoore akörrë? 17 Ni-igho ekobha hano mwabha na umukumo, kasi temokokora amangʼana amaiya hë, hayö nkunyoora
         örë umukumo ughwënyu ghuyö, ghwamara ukukwa.18 Kasi ömöntö uwöndë aratora okoghamba igha, “Uwe, oona umukumo na öni na amangʼana
         amaiya nkokora.” Mbe, öni nendaamötëëbhi igha, “Nnyörökya umukumo ughwaho ghuyö ghotaana
         amangʼana amaiya, na öni nkwöröki umukumo ughwane ko amangʼana amaiya ghano nkokora.”19 Nkukumya örë igha, Waryobha nö-ömwë igho. M-maheene ni-igho ërë! M-buuya okokora!
         Kasi amasambwa ghonswe nkukumya gharë ighoigho, kora nkurighita gharë na okoobhoha!20 Kana, m-mushiimushiimu örë! Nkutuna örë wörökibhwi igha, umukumo ghono ghotaana amangʼana
         amaiya, teghoona ubhwera hë? 21 Ndarra Waryobha yaabharëëyë ghuuka Ibhurahimu+ igha m-möntö uwa heene, ko amangʼana amaiya ghaara yaakörrë, ko okokora Isaaka omoona
         uwaaye abhe ikimwenso ko-hasë aha ukumwensera ku-Waryobha!+22 Kasi tokomaaha igha umukumo ughwa Ibhurahimu, ngwaaraini hamwë na ghano yaakoranga?
         Ku bhuyö umukumo ughwaye, ngwaaimërëëyë ko mangʼana ghaara yaakoranga.23 Ghayö ngaakörrwë, kora ghakandekwa mo-Maandeko Amahörëëru igha, “Ibhurahimu yaakumiri
         Waryobha, kiyö nkyo kyaaghërrë Waryobha akamobhara igha wa heene.”+ Akabherekerwa igha, m-mosaani uwa Waryobha.24 Mbe, moramaaha igha Waryobha nkobharra arë ömöntö igha n-wa heene, ko okokora amangʼana
         amaiya, kasi tërëngë igha nu-mukumo ughwene igho, ghono ghotaana amangʼana amaiya
         hë.25 Kora Rahaabhu omoraaya oora, wonswe Waryobha yaamobharëëyë igha m-möntö uwa heene
         ko amangʼana amaiya ghano yaakörrë. Akasërëënia abhashamishya bhaara, akabhatöörya
         bhakakyora ko okohetera enshera iyëndë.+26 Ku bhuyö hano oraanyoore ömöntö aana umukumo, kasi takokora amangʼana amaiya hë, umukumo
         ughwaye ghuyö, ghwakwa, ghwabha kya ikihundughu keno ketaana umwika.

Okonaghya örörëmë31 Bhëënyu abhakumya bharikyane, abhëëghya abha engʼana iya Waryobha bhatakaaruha mö-bhëënyu.
         Ko bhoora momanyirë igha, bhëëtö abhëëghya abha engʼana iya Waryobha nturiitaahwa
         bhököngʼu na Waryobha okokera abhandë bhonswe igho. 2 Obhoheene ni-igha, bhëëtö bhonswe igho, hare kaaru ukunyoora toraituuratuura ko bhoghambi
         ubhwëtö. Hano oraanyoore aaho ömöntö wowonswe ono atakwituuratuura ko bhoghambi ubhwaye,
         uyö m-möntö uwa heene, aratora okorebherra ömöbhërë ughwaye ghwonswe igho.3 Momaahe mbe igha, nkotoora törë ikyoma ekeke keno kikumbirwë mu-minywa ighya sefaraasi,
         okore sitwighwere. Ku bhuyö, nkusyörya törë ëmëbhërë ighyasyo, situhira ahasë honswe
         igho hano tukutuna. 4 M-maheene, tigha mbarëngëri engʼana iyëndë. Iryato ryonswe, nokaanyoora igha ni-nene
         bhököngʼu, na nköghëndibhwa rërë na rikama rirörö, kasi nkusyöribhwa rërë na insika
         enke igho, ukughya ahasë hohonswe igho hano ömöghöbhya akutuna abhate.5 Mbe, örörëmë urwa ömöntö rwonswe ni-igho rörë, n-këntö ekeke kö-möbhërë ughwa ömöntö,
         kasi nkoghera rörë ömöntö aihasha bhököngʼu. Maaha kya bhono omorro omoke ghokokora
         öbhöhë ghusikya risisi rinene! 6 Na örörëmë urwa ömöntö rwonswe n-kya omorro, ni-igho rwishööyë obhoghogho bhonswe
         igho, na nkö-möbhërë rörë. Roratora koromaania obhoghogho kö-möntö, nkusikya rörë
         öbhöhöru ubhwëtö kya mo-morro ghotakurima.7 Abhantö bharatora ukutugha sityënyi syonswe igho, ibhinyönyi, sinshoka, sinswë, na
         bhyonswe igho bheno bhërëngë mo-manshë. 8 Kasi taaho ömöntö ono akotora ukutugha örörëmë hë, ndo-ghogho, terokotongwa hë, ndoona
         öbhösöngö ubhwa ukwita.9 Mbe, örörëmë nkoghera rörë tukumya Taata Waryobha Omonene uwëëtö. Örörëmë ruyöruyö,
         ndwo rokoghera toraihiima abhantö bhano bhaabhombwa na Waryobha ku ituubho iyaaye.
         10 Mu-munywa ghuyöghuyö, mo ghakurwa amangʼana agha ökötöönia, na agha ukwihiima abhantö.
         Abhakumya bharikyane, ghayö teghaingʼarëëyi ghabhe igho hë. 11 Terooho orobheere urwa ekeseekaani rono rukurwa amanshë amaiya na agha ömöönyö hë!
         12 Abhakumya bharikyane, ömötë ghono ghokobherekerwa igha umutiini, ghoratora ukwama
         sehagho isya ëmëzëituuni? Handë omozabhibhu, ngotora ukwama sehagho isya umutiini?
         Orobheere urwa ekeseekaani ikya amanshë agha ömöönyö, terokotora ukurwa amanshë amaiya
         hë. Obhongʼaini ubhwa mu-ryobha13 Mbe, nyoore aaho ömöntö mö-bhëënyu ono aana obhongʼaini, ono amanyirë amangʼana, ömöntö
         uyö ööröki abhantö okomanya ukwaye na obhongʼaini ubhwaye ko okokora amangʼana amaiya.
         Aihoote ubhwihöötu bhono bhukwörökya abhantö obhongʼaini bhono aanabho.14 Kasi hano oraanyoore igha moona orongʼeera, öbhörrö na ekeroterro mo-senkoro isyënyu,
         na eno moraikumya igha m-bangʼaini mörë, bhuyö m-borongo. 15 Obhongʼaini ubhwa eteemo iyö, m-boghogho, tibhukurwa ku-Waryobha hë, kasi nu-bhwa
         kinyabhantö, ubhwa ko-kebhara kono, bhono bhukurwera ko-Ghosambwa. 16 Ahasë honswe igho hano orongʼeera rörë bheena ekeroterro, hayö ho ribheeha na amangʼana
         amaghogho aghandë ghonswe igho gharëngë.17 Kasi, obhongʼaini bhono bhukurwa ku-Waryobha, m-buuya, mboona omorembe, na obhohaabhu,
         nkwitegherra bhörë bhuuya amangʼana agha abhantö. Obhongʼaini bhuyö, nkokora bhörë
         amangʼana amaiya, kora mboona ikyabhera, tebhoona ekeroterro, handë ubhwahöri ubhwa
         abhantö, handë ubhwihunaania. 18 Hano abhantö abha omorembe bhaabhusura imbusiro iya omorembe, omanye igha nö-bhöntö
         ubhwa heene bhareghesa.

Mwighwere Waryobha41 Momanyirë ubhutindi na riihë bheno bhërëngë mö-bhëënyu muyö hano bhikurwera? Nkurwera
         bhërë ko-ronamba urwa mo-nkoro iya ömöntö, rono rukwitana na amaitegherro agha ömöntö
         uyö. 2 Hano mwabha na oronamba urwa ëkëntö nyabhorebhe, moratora ukwita hano kyabhabhora.
         Morabha na orongʼeera kö-bhëntö ibhya abhandë, na hano mwabhorwa enshera iya ukubhinyoora,
         nkobheehana mörë, mwitana. Ëbhëntö bheno mukutuna timukubhinyoora hë, ko bhoora igha,
         temokobhesabha ku-Waryobha hë! 3 Kora hano mwasabha, timukubhinyoora hë, ko bhoora no-ronamba urwënyu ndwo rokoghera
         morabhesabha.4 Bhëënyu tëmörëngë abhantö abha heene ku-Waryobha hë, n-kya abhakari abhasooraare mörë.
         Kasi temomanyirë igha hano ömöntö yaghootana obhosaani na ekebhara, nkobha arë umubhisa
         uwa Waryobha? Ömöntö wowonswe ono araatune okoghootana obhosaani na ekebhara, uyö
         nkobha arë umubhisa uwa Waryobha. 5 Kasi nkokanya mörë igha, Amaandeko Amahörëëru m-bosa ghakoghamba igha, Umwika ono
         Waryobha yaatohaana araighwa öbhörrö bhököngʼu?+6 Hamwë na ghayö ghonswe igho, kasi nkutwëngërya arë örööbhö, nkyo kekoghera Amaandeko
         Amahörëëru gharaghamba igha,“Waryobha nkwanga arë abhantö bhano bhakwiheema,kasi örööbhö urwaye na-bhahaabhu akohaana.”+7 Ku bhuyö, mwighwerenga Waryobha. Kasi mwangenga Oghosambwa+ na amangʼana aghaako, ho ghoraabhangʼosenga. 8 Musuntarrenga Waryobha, ho wonswe araabhasuntarre. Bhëënyu abha ëbhëbhë, mutighe ëbhëbhë
         ibhyënyu, mokore amangʼana amaiya, bhëënyu bhano motashirë eno na eno, momosoorane
         ko senkoro isyënyu syonswe igho. 9 Mwighwe öbhörrö, mukuure, mosenkemerre. Okoseka ukwënyu, kusyöribhwi kobhe ikikuuro,
         na ukushomerwa ukwënyu, kobhe okobhaabhayera ukwënyu. 10 Ömöntö ono akwisuuhya ko-monene Waryobha, nkömönënëhya arë.Motakaaghambananga bhoghogho11 Abhakumya bharikyane, motakaashërëngyanga amangʼana agha bharikyënyu. Ko bhoora ömöntö
         wowonswe ono akushërëngya amangʼana agha murikyaye, handë okomobhotorra ikiina, uyö
         nkunyoora arë asërrë amaraghërryö agha Waryobha. Hano oraasere amaraghërryö, uwe tokoghasooka
         hë, kasi nkunyoora örë wikörrë umwahokania uwa amaraghërryö. 12 Waryobha umwene, we akotoora-ho amaraghërryö, na we umwahokania uwaaho. We akotora
         ökötöörya ömöntö na ukumusikya. Kasi uwe nu-uwe wë ono okobhotorra ikiina murikyaho?Motakaihashanga13 Bhoono bhëënyu bhano mokoghamba igha, “Reero handë isho, nturighya mu-mughi nyabhorebhe,
         twikare iyö omooka umughima torakora ibhyashara, tunyoore ehoorohooro.” 14 Amakëëyë teghamanyëëywë hë! Kasi nkokanya mörë igha öbhöhöru ubhwënyu n-këntö? Sinsikö
         isya ömöntö sengʼana ekesaanyi ikya ensaaghi! 15 Mutighenga okoghamba igho, kasi moghambenga igha, “Hano Omonene Waryobha araahanshe
         igha tobhe abhahöru, ntoraakore ëkëntö nyabhorebhe.” 16 Kasi bhoono bhëënyu, moraighegha igha moonabhyo kora moraiheema. Ukwiheema kuyö n-koghogho.
         17 Ku bhuyö ni-igha, ömöntö ono amanyirë okokora amangʼana amaiya kasi takoghakora hë,
         hayö në-këbhë akokora.
         
            
               	Umwika ono Waryobha yaatohaana araighwa öbhörrö bhököngʼu. Ensonga iyaamo iyëndë ni-igha, Waryobha araighomba bhököngʼu Umwika ono yaatoha.

               	Maaha mo-ketabho ikya Sengero 3:34.

               	Oghosambwa. Maaha mo-faharaasa.

            

         
      

   
      
         5
Yaakobho arakaania abhaamë abhamangarru51 Bhoono bhëënyu abhaamë, munyitegherre bhuuya! Mukuure, mobhaabhayere bhököngʼu, ko
         okoghera iya inyanko enene eno murinyoora. 2 Ubhwamë ubhwënyu bhwaghunda, na singibho isyënyu syareebhwa na rikonde. 3 Esahaabhu iyëënyu na seehera isyënyu, seena ikutu, na ikutu iyö, nerebha ekemanyërryö
         ikiiya kö-bhëënyu bhono mokosarya ëbhëntö ibhya ubhwamë ubhwënyu, ku bhuyö Waryobha
         naraabhashibhi bhörrö kya hano omorro ghwasikya ëkëntö. Hayö nkwikomanërya mörë emongo
         ku-sinsikö seno isya umuhiko.4 Mwitegherre mbatëëbhi, mwaanga okohaka ehoorohooro ko abhaköri abhëënyu abha emeremo
         bhano bhaabhaghësëëyë ibhyakorya kö-mëghöndö ighyënyu. Ehoorohooro iyö, erabhakorra
         ko-Monene Waryobha uwa obhotoro bhwonswe igho! 5 Mwikaayë morashomerwa na ubhwamë ubhwënyu ubhwaru bhono moonabho ko-kebhara kono,
         ko okokora igho, mwisëëmëri ku-rusikö urwa okobhotorrwa ikiina kya itugho ënöru iya
         okoghooghwa. 6 Möbhötööyë ibhiina na ukwita abhantö abha heene bhano bhatakwitanga amangʼana aghëënyu.Möghömërri Omonene Yëësu nkuusha arë7 Ku bhuyö abhakumya bharikyane, möghömërringa okohekera enkaagha eno Omonene Yëësu
         ariisha. Bhëënyu temokomaaha igha ömörëmi nkoghanyërrya arë ibhyakorya ibhyaye kö-möghöndö,
         takobhehoobherra hë? Kasi nkoghanya arë ömöghöndö ughwaye ghöhëësi ibhyakorya ibhiiya.
         Ku bhuyö nköghömërrya arë okohekera hano ömöghöndö ughwaye ghurinyoora imbura iya
         mbere na iya omooka.8 Ku bhuyö na bhëënyu bhonswe möghömërringa, na okoterema mo-senkoro isyënyu, ko bhoora
         igha, Omonene haangʼë arë akyore. 9 Abhakumya bharikyane, motakaatemananga amasoro motakaasha okobhotorwa ikiina. Motamaaha!
         Umwahokania ono arebhotorra abhantö bhonswe igho ibhiina ibhyabho, haangʼë arë akyore.10 Abhakumya bharikyane, momaahere ko-bharööti bhano bhaaghambanga ku ubhwera ubhwa Omonene
         Waryobha. Bhayö bhabhe ëkërëngyö ikya ököghömërrya inyaanyi. 11 Momaahe mbe, abhantö bhano tukwitegherra igha bhangʼoorwa m-baara bhaaghömërrya inyanko.
         Mwaighwa amangʼana agha ököghömërrya ukwa Ayubhu, na ghwiki mmomanyirë bhono Omonene
         Waryobha yaamökörëëyë amaiya ku-muhiko.+ Ghayö ghonswe igho nkwörökya gharë igha, Omonene Waryobha wa heene naana amaabhë.12 Abhakumya bharikyane, engʼana enene okokera ghonswe igho, ni-igha motakaatyananga
         ëkëntö kyokyonswe keera, nkekaabha ekebhara handë mu-ryobha. Kasi hano mwikërëëyi
         engʼana, mughikërri këmwë. Na hano mwangirë engʼana, mughyanga këmwë. Moghambenga
         obhoheene, hano motakörrë igho, mobhotorrwa ikiina.Mosabhenga Waryobha eno moona umukumo13 Hano oraanyoore ömöntö aana inyanko mö-bhëënyu muyö, ni-igha asaasaame Waryobha. Na
         hano oraanyoore ömöntö ashömëëywë mö-bhëënyu muyö, ni-igha arëëti amarëëtyö agha ukukumya
         Waryobha.14 Hano oraanyoore ömöntö aröörrë, ömörööyë uyö ni-igha arekerre amangʼana abhaghaaka
         abhatangati abha ekanisa, okore bhaashe bhamohake amaghuta na okomosabhera ku iriina
         irya Omonene Yëësu. 15 Hano abhantö bhayö bharaamosabhere ku umukumo, naraahwene. Omonene Yëësu naraamöghörröki,
         na hano oraanyoore akörrë ëbhëbhë, naraabherwe. 16 Ku bhuyö, mohongorranenga ëbhëbhë ibhyënyu na okosabherana ku-Waryobha, okore muhwënibhwinga
         amarööyë aghëënyu. Okosabha ukwa ömöntö uwa heene, nkoona singuru sinsharu isya okokora
         amangʼana amarito.17 Ömörööti Ëriya, m-möntö yaarë kya bhëëtö. Ömörööti uyö, akakora omotono ughwa okasaasaama
         igha imbura etakaatwa ku-kyaro ikya Isiraëri. Imbura ekamara imyoka etatö na imyëri
         esansabha etatöönyirë ku-kyaro kiyö.+18 Mbe, ghwiki akasaasaama Waryobha igha imbura etwe. Imbura ekatwa, abhantö bhakanyoora
         ibhyakorya.+19 Abhakumya bharikyane, hano oraanyoore ömöntö mö-bhëënyu muyö atëëyirë ko amangʼana
         agha obhoheene ubhwa Waryobha, ömöntö amukyöri, 20 amanye igha, noraanyoore akyörri ömöntö uwa ëbhëbhë ukurwa mö-bhëbhë ibhyaye. Noraanyoore
         ahönëri ömöntö uyö uruku, na ömöntö uyö, naraabherwe ëbhëbhë ibhyaru bheno aanabhyo.
         
            
               	Maaha mo-ketabho ikya Ayubhu 42:10-13.

               	Maaha mo-ketabho ikya 1 Abhakama 17:1.

               	Maaha mo-ketabho ikya 1 Abhakama 18:42-45.

Amakëërërryö11 Ritashandighi reno, nö-öni Peetero omotomwa uwa Yëësu Kiristo ndyandëkirë.M-bëënyu abhaahorwa abha Waryobha nandëkëëyë, bhano mwanyaraghana ukughya okomenya
         ku-bhyaro ibhya abhandë, mo-mekowa ighya Ponto, Gharatia, Kapadokia, Asia Enke na
         Bhitinia. 2 Taata Waryobha yaabhamanyirë, akabhashaaghora ukurwa kare, ko okoghera iya ësëëmyö
         iyaaye. Umwika uwaaye Ömöhörëëru, akabhakora mobhe abhahörëëru, okore mwighwere Yëësu
         Kiristo na okosaabhuurwa ko amaanyinga aghaaye.+Waryobha abhëngëri örööbhö na omorembe.Umukumo ughwëtö3 Tukumi Waryobha, Suwaabho Omonene uwëëtö Yëësu Kiristo. Nkumukumya törë ko okoghera
         iya ubhwaru ubhwa ikyabhera ikyaye, keno kyaaghërrë akatwebhora bhohya, okohetera
         ku ukuryökya Yëësu Kiristo ukurwa mo-bhaku. Ku bhuyö, bhoono tunyöörrë ubhweseghe
         ubhwa öbhöhöru. 4 Bhoono nkoghanya törë umwandö ghono Waryobha abhëëkirë mu-ryobha iyö, ko okoghera
         iya abhantö abhaaye. Obhongʼoore bhuyö, tibhukughunda hë, tebhokosareka hë, handë
         ukwoma. 5 Bhëënyu Waryobha nkobharenda arë ko obhotoro ubhwaye, okore munyoore öbhöhönia, bhono
         bhoremaahekana ku-sinsikö isya umuhiko. Keno kekoghera arabharenda, nu-mukumo ughwënyu
         ghono moonagho ku-Yëësu Kiristo.6 Mbe, mushomerwe bhököngʼu ko okoghera iya amangʼana ghayö, nokaanyoora bhoono igho,
         ni-igha mohetere mo-mashaashyo amaaru, ghano gharaaghere mobhaabhayere ku-ribhagha
         riike reno. 7 Amashaasho ghayö, nkokora gharë umukumo ughwënyu ghomaahekane igha, n-gwa heene, kya
         bhono esahaabhu yonswe ikushaashwa mo-morro. Umukumo ughwënyu ngoona ubhwera obhonene
         okokera esahaabhu eno ekosareka. Ku bhuyö, Yëësu Kiristo hano ariisha, na ukwiyörökya
         harabhu igho, narebhakora mukumibhwi, mobhe na ubhuhika, kora mosookwe. 8 Bhëënyu temwakaamörööshë hë, kasi momohanshirë. Kora nokaanyoora igha temokomomaaha
         bhoono igho hë, kasi nkumukumya mörë. Ku bhuyö, nkushomerwa mörë bhököngʼu moona ubhuhika
         bhono bhotakoghambwa, 9 ko bhono mukunyoora öbhötöörya ubhwënyu. Öbhötöörya bhuyö, mbo ësëëmyö iya umukumo
         ughwënyu.10 Abharööti abha kare bhaakörrë omotono ughwa okomanyërrya öbhöhönia bhuyö, bhakaroota
         amangʼana agha örööbhö urwa Waryobha rono robhahëkërëëyë bhëënyu. 11 Mbaarë na Umwika uwa Kiristo, uyö we yaaröötirë igha, Kiristo nakaatëësirwë, na hano
         inyaanyi iyö erehwa, narinyoora ubhuhika. Abharööti bhayö, bhaatunanga bhököngʼu bhamanye
         amangʼana ghayö igha, n-dööhë gharebha, na iyakë gharebha. 12 Waryobha yaahönyörrëëyë abharööti bhayö igha, amangʼana ghano bhaarootanga, te-ghaabho
         ghaarë hë, kasi na-ghëënyu ghaarë. Ghaara bhaaghambirë, ngo mwaaraarëkëëywë na abhantö
         bhano bhaabharëëtëëyë Amangʼana Amaiya agha Yëësu Kiristo. Bhonswe mbaabhatëëbhëri
         Amangʼana Amaiya ghayö, ko obhotoro ubhwa Umwika Ömöhörëëru ono yaatömirwë ukurwa
         mu-ryobha. Amangʼana ghayö, kora abhamaraika nkutuna bharë bhököngʼu igha bhaghamanye.Okomenya kinyabhöhörëëru13 Ku bhuyö mwisëëmi na mwiraarerre, kora mongʼainihe. Ubhweseghe ubhwënyu bhwonswe igho,
         bhobhe kö örööbhö rono morehaanwa enkaagha eno Yëësu Kiristo ariisha aiyöröki harabhu
         igho. 14 Ko bhoora igha, bhoono m-baana abha Waryobha mörë, ni-igha mosooke Waryobha. Motakaikërrya
         ghwiki okobha na oronamba oroghogho rono mwaarenga naro kare, hano mwaarenga motaraamanya
         Amangʼana Amaiya agha Yëësu Kiristo. 15 Kasi kya bhono Waryobha ono yaabhabherekera, m-Möhörëëru, mbe, ku bhuyö na bhëënyu
         bhonswe ni-igha mobhe abhahörëëru ko seteemo isyënyu syonswe igho, 16 ko bhoora Waryobha nkoghamba arë mo-Maandeko Amahörëëru igha, “Mobhe abhahörëëru,
         ko bhoora öni m-Möhörëëru ndë.”+17 Waryobha ono mokobherekera igha n-Suwëënyu ko-masaasaamo aghëënyu, momanye igha, taana
         ekeroterro kö ömöntö wowonswe igho hë. Narebhotorra abhantö bhonswe igho ibhiina,
         ko okorengʼaana na ghano bhaakora. Ku bhuyö mosooke Waryobha ko-nkaagha eno mökëmënyirë
         ko-kebhara kono, kya abhaghëni. 18 Bhëënyu mwaakoranga amangʼana ghano ghataana ubhwera. Amangʼana ghano mwaakoranga,
         n-gaara abhakörö abhëënyu bhaaghambirë. Bhoono momanye igha, Waryobha tiyaabhatungurya
         ukurwa ko-teemo iyö okohetera ko ëbhëntö bheno bhekosareka, kya seehera na esahaabhu.
         19 Kasi yaabhatungurya okohetera ko amaanyinga ghano ghaana ubhwera obhonene. Amaanyinga
         ghayö, na-agha Yëësu Kiristo, uyö we yaarë kya ekemaanwa ikya ringʼöndi+ keno ketaana ekebheera handë risoro. 20 Waryobha yaamwahööyë ukurwa kare kora ekebhara ketaraabhombwa, ko okoghera iya ësëëmyö
         iyaaye. Kasi akaghanya okohekera ko-nkaagha iya umuhiko eno, akamoreeta, akamotoora
         harabhu igho ko-bhantö bhonswe igho abha ko-kebhara kono. Yaakörrë ghayö ghonswe igho,
         ko okoghera iya bhëënyu. 21 Bhëënyu nkukumya mörë Waryobha, okohetera ku-Yëësu Kiristo. Waryobha, we yaamuryökëri
         ukurwa mo-bhaku, akamohaana ubhuhika. Kiyö nkyo kekoghera morakumya Waryobha na ukumwesegha.22 Öbhömënyi ubhwënyu, nkorengʼaana bhörë na amëëghyö agha heene agha amangʼana agha
         Yëësu Kiristo. Ku bhuyö senkoro isyënyu syasaabhuurwa, na bhoono nkotora mörë okohansha
         abhakumya bharikyënyu këmwëkëmwë. Mbe, mohanshane bhököngʼu, 23 ko bhono mwibhööywë bhohya. Ukwebhorwa bhohya kuyö, te-koora ukwa abhaibhöri abhëënyu
         hë, abhaibhöri abhëënyu bhayö nkukwa bharë, kasi mwebhorwa bhohya okohetera ko Engʼana
         iya Waryobha ëhöru, engʼana iyö, neraaghëndërri okobha-ho amakora ghonswe igho. 24 Amaandeko Amahörëëru ghandëkirwë igha,“Abhantö bhonswe igho n-kya amatö,na ubhwikööni ubhwabho n-kya ëbhëmörë.Amatö, nkooma gharë, na ëbhëmörë nkosangoka bhërë,25 kasi engʼana iya Omonene, neraaghëndërri okobha-ho amakora ghonswe igho.”+Engʼana iyö, yo Amangʼana Amaiya ghano mwaaraarekerwa.
         
            
               	Okore mwighwere Yëësu Kiristo na okosaabhuurwa ko amaanyinga aghaaye. Ikiyunaani keraghamba igha, ku ukuminshiribhwa amaanyinga aghaaye. Okorengʼaana na Ukurishoka 24:3-8, Abhaisiraëri mbaaminshiribhwanga amaanyinga agha engʼombe ukwörökya igha mbaraaighwerre
                     imuuma iyaabho. Peetero nkoghamba arë igha, amaanyinga agha Yëësu n-kya omobhaaso
                     ughwa riraghano reehya ghatë iya Waryobha na abhantö abhaaye. Maaha mo-ketabho ikya
                     Abhaëbhuraania 9:18-21.

               	Maaha mo-ketabho ikya Amangʼana agha Abharaawi 11:44-45, 19:2, 20:7.

               	Ekemaanwa ikya ringʼöndi. Maaha mo-faharaasa engʼana, Omoona Ringʼöndi.

               	Maaha mo-ketabho ikya Isaaya 40:6-8.

21 Mbe, mutighe obhoghogho bhonswe igho, seteemo syonswe igho isya okongʼaina abhantö,
         ubhwiköri, na rikenge, kora motakaaghambanga bhoghogho abhantö. 2-3 Bhoono momarrë okomanya igha Omonene Yëësu Kiristo, n-wa heene.+ Mbe, mwighombenga amabheere amaiya agha öbhöhörëëru, kya bhono ebhengʼerre bhikutuna
         amabheere agha bhanyakuwaabho, na bhëënyu bhonswe ighoigho, okore mobhe na singuru,
         monaghe kora mohone.Abhaahorwa abha Waryobha4 Yëësu we reghena rihöru irya okohaghaashera. Reghena riyö, ndyo abhantö bhaangirë,
         kasi Waryobha akarishaaghora, kora ndeena ubhwera obhonene ku-Waryobha. Mbe, musuntarre
         Yëësu. 5 Momanye igha, bhëënyu bhonswe n-kya amaghena amahöru mörë, mwahaghaashwa mobhe inyumba
         ëhörëëru. Ghwiki nkobhakora arë mobhe abhasëngëri bhano bhaahööywë okokora ibhimwenso
         ëbhëhörëëru, bheno bhikushomera Waryobha okohetera ku-Yëësu Kiristo.6 Ko bhoora Amaandeko Amahörëëru gharaghamba igha,“Motamaaha umughi ughwa Sayuuni,+ ndatoora-mo reghena irya mo-koona iya umusingi,ghwiki ndyo reghena irya ubhwera obhonene reno naashaaghora.Na ömöntö wowonswe ono araakumi uyö igha we reghena riyö,tarësökërribhwa hë!”+7 Yëësu Kiristo naana ubhwera obhonene kö-bhëënyu bhano mukumukumya. Kasi, ko bhano
         bhatakumukumya, Amaandeko Amahörëëru gharaghamba igha,“Reghena reno abhahaghaashi bhaangirë,ndyo rebhaayë reghena rinene irya ko-koona iya umusingi ughwa inyumba.”+8 Ghwiki, nkoghamba gharë igha,“Reghena riyö, ndyo irya ukwituuratuura-ko,ni-ritare irya ukughwësya abhantö.”+Abhantö bharaituuratuura-ko, ko bhoora bhatakukumya engʼana iya Waryobha. Kiyö nkyo
         bhaasëëmëribhwa ukurwa kare.9 Kasi bhëënyu no-roghanda urwahorwa mörë, abhasëngëri abha Obhokama, rikomo irya abhahörëëru,
         abhantö abha Waryobha umwene, okore moraarekenga amangʼana amarito agha Waryobha.
         We yaabhabhërëkëëyë murwe mu-kisuntë, mosohe mo-bhorabhu ubhwaye obhonene bhono bhököröghöörya.+10 Kare hayö, te-bhantö abha Waryobha mwaarë hë, kasi bhoono, m-bantö abhaaye mörë. Kora
         temwabherwanga na Waryobha hë, kasi bhoono, abhabhëëyë.+Eteemo iya abhantö abha Waryobha11 Abhaghonshe abhaane, bhëënyu m-baghëni bhahëti mörë ko-kebhara kono. Ku bhuyö, ndabhasaasaama
         igha, motakaikërrya okobhaahwa na oronamba oroghogho urwa ëmëbhërë ighyënyu. Oronamba
         oroghogho ruyö, nkurutana rörë na bhëënyu, okore robhabhaahe. 12 Mobhe na eteemo inshiiya mo-bhantö bhano bhatamanyirë Waryobha, okore hano bhareghambanga
         igha m-baghogho mörë, bhamaahe amangʼana aghëënyu amaiya ghano mokokora. Bhoono hayö,
         ho bharëtöönia Waryobha ko okoghera iya bhëënyu, urusikö rono ariisha.13 Mosookenga abhatöngi, ko okoghera iya okosooka Omonene. Mosooke omokama uwa ikyaro
         ikyënyu, ko bhoora uyö we omotangati omonene. 14 Ghwiki ni-igha mosooke abhatangati abha mekowa, ko bhoora omotangati omonene uyö,
         we yaabhashaaghora. Yaabhashaaghora, okore bhashibhinga abhantö bhano bhakokora amangʼana
         amaghogho, na ukukumya bhano bhakokora amangʼana amaiya. 15 Keno Waryobha akutuna ni-igha, mokore amangʼana amaiya, okore murimi amangʼana agha
         obhokangi ghano abhantö bhakoghamba.16 Momenye këtöönööni, kasi öbhötöönööni bhuyö, bhotakaaghera mokore amangʼana amaghogho.
         Momenye öbhömënyi bhono bhukwörökya abhantö igha, m-baköri abha emeremo abha Waryobha
         mörë. 17 Mosooke abhantö bhonswe igho, na mohanshe abhakumya bharikyënyu. Mwighwere Waryobha,
         na mosooke omokama uwëënyu.Amaraghërryö ko-bhaghorwa18 Bhëënyu abhaghorwa, mosookenga bhököngʼu abhanene abhëënyu, motakaasooka abhahaabhu
         na abha heene abheene igho hë, kasi mosookenga kora na abhanene bhëënyu abharörö bhonswe.
         19 Möghömërri inyaanyi eno mukunyoora bhosa igho motasarri engʼana. Ghayö nkobhanyoora
         gharë, ko okoghera iya okosooka Waryobha. Hano moraakore igho, Waryobha naraabhangʼoore.
         20 Hano moraaghömërri inyaanyi eno mwingʼarëëyi, ko okoghera iya okokora amangʼana amaghogho,
         hayö tëmötëghëri Waryobha hë. Kasi hano moraaghömërri inyaanyi ko okoghera iya okokora
         amangʼana amaiya, hayö ho moraatëghëri Waryobha.21 Ni-igha möghömërri, ko bhoora Yëësu Kiristo umwene yaatësëkirë ko okoghera iya bhëënyu.
         Ko okokora ghayö, akabhateghera ëkërëngyö, okore mweghenga okokora kya igho. 22 Tiyaakörrë ëkëbhë kyokyonswe igho, handë okoghamba obhorongo bhwobhwonswe bhoora hë.+23 Hano yaatökirwë, tiyaatökirë hë. Hano yaatëësirwë, tiyöbhöhërrëëyi hë. Kasi ghonswe
         igho, akateghera Waryobha abhotore ikiina bhwaheene. 24 Yëësu yaaghëghirë ëbhëbhë ibhyëtö kö-möbhërë ughwaye, kora akahanekwa ko-mosarabha.
         Yaakörrë igho, okore ëbhëbhë bhetakaatobhaaha ghwiki, okore tobhe na öbhömënyi bhono
         bhökötëghërya Waryobha. Bhëëtö twaahona ko okohetera okotemwa ukwaye. 25 Mwaarenga kya amangʼöndi ghano ghasirrë, kasi bhoono, mwakyörrë ko-mokaraabhërri uwëënyu
         na we omonaghya uwëënyu.
         
            
               	Maaha mo-ketabho ikya Zabhuri 34:8.

               	Sayuuni. Ni-riina iryëndë irya umughi ughwa Yërusarëëmu, umughi ghono risengerro irya Waryobha ryaahaghaashirwë-mo.

               	Maaha mo-ketabho ikya Isaaya 28:16.

               	Maaha mo-ketabho ikya Zabhuri 118:22.

               	Maaha mo-ketabho ikya Isaaya 8:14.

               	Maaha mo-ketabho ikya Ukurishoka 19:6; Isaaya 43:20-21.

               	Maaha mo-ketabho ikya Hosea 2:23.

               	Maaha mo-ketabho ikya Isaaya 53:9.

Amaraghërryö ko abhakari na abhashaasha31-2 Na bhëënyu abhakari bhonswe, ni-igha mwighwere bhashaasha abhëënyu, okore nyoore bhaaho
         abhashaasha bhano bhatakosoorana amëëghyö agha Waryobha, bharutwe na eteemo iyëënyu
         inshiiya. Ku bhuyö bharatora ukukumya Waryobha bhatatëëbhiibhwi engʼana. 3 Motakaabha abhantö abha ubhwikööni bhono bhokomaahwa ubhwene igho, kya ubhwa ukusuka
         situukya, okotoora ëbhëntö ibhya esahaabhu, handë singibho isya öbhöghöri obhonene.
         4 Kasi ubhwikööni ubhwënyu, bhusimiri mo-senkoro isyënyu. Ubhwikööni bhono bhotakosareka,
         handë okoghota. Ubhwikööni bhuyö, no-kobha na enkoro inshiiya na obhohaabhu, bhuyö
         mbo ubhwikööni bhono bhoona ubhwera obhonene ku-Waryobha. 5 Ni-igho bhaaikoonanga kare, abhakari bhano bhaaitengʼeranga Waryobha na ukwighwera
         bhashaasha abhaabho. 6 Saara mokaa Ibhurahimu,+ we ëkërëngyö. Yaaighweranga mushaasha uwaaye, kora yaamobherekeranga igha, “Omonene
         uwaane.” Kora bhëënyu bhonswe, hano moraakorenga amangʼana amaiya motakoobhoha kyokyonswe
         igho, hayö noraanyoore mobhaayë urwebhoro urwa Saara.7 Na bhëënyu abhashaasha, ni-igha mwikarane na abhakari abhëënyu kwa bhongʼaini, momanye
         igha, tebhaana singuru kya seno monasyo. Mwikare na bhakëënyu kwa okosookana, ko bhoora
         bhonswe mbarerya umwandö ughwa örööbhö urwa öbhöhöru. Ku bhuyö abhashaasha mokore
         igho, okore amasabhi aghëënyu, ghatakaarebherrwa.Mokore omotono ughwa okokora amangʼana amaiya8 Ko okomarërrya, nkobhatëëbhya ndë bhonswe igho igha, mobhe kiina këmwë, motakaabha
         na amaitegherro abhërë. Mohanshane kya abhantö abha enda ëmwë, mwabheranenga kora
         mwihootenga. 9 Motakaahakanga ikisiiyomba ko abhantö, handë okotoka ömöntö ono akötökirë, kasi engʼana
         inshiiya ko-bhantö kya bhayö, no-kobhakorra ubhwa heene. Ghayö ngo mwaabherekerrwa
         igha mokore, okore mongʼoorwe. 10 N-kya bhono Amaandeko Amahörëëru ghakoghamba igha,“Hano ömöntö araatune igha amenye bhuuya na ashomerwe,atakaangʼaina abhantö na okobhaghamba bhoghogho.11 Ghwiki ni-igha atakaakora amangʼana amaghogho, akore amangʼana amaiya.Akore omotono ughwa ukwikarana bhuuya na bharikyaye ko omorembe,12 ko bhoora Omonene Waryobha nkomaaha arë abhantö bhano bhakokora bhwaheene,kora nkwighwa arë amasabhi aghaabho.Kasi bhano bhakokora amangʼana amaghogho, bhayö nkobhahërrya arë enkoonwe.”+13 Hano moraakore omotono ughwa okokora amangʼana amaiya, nawë araabhanyanki? 14 Kasi hano moraanyankibhwi ko okoghera iya okokora amangʼana agha heene, Waryobha naraabhangʼoore.
         Ku bhuyö, motakaabha na entarëki handë okoobhoha bhano bhakobhanyankya. Mötööninga
         Yëësu Kiristo, uyö we Omonene uwa öbhöhöru ubhwënyu. 15 Mwisëëmi nkaagha syonswe igho okohonshora ömöntö wowonswe ono araabhabhööri keno mukwesegha.
         Mokorenga igho kwa obhohaabhu na esooko, 16 kora mobhenga na amaitegherro amaiya, okore hano bharaabhahange engʼana ko amangʼana
         ghayö mokokora ko okoghera iya Kiristo, bhasooke abheene. 17 Nyakara ömöntö unyankibhwi ko okoghera iya okokora amangʼana amaiya, hano oraanyoore
         Waryobha ni-igho akutuna, kasi otakaanyankibhwa ko okoghera iya okokora amangʼana
         amaghogho.18 Yëësu Kiristo wonswe n-kamwë igho yaakuurë ko okoghera iya ëbhëbhë ibhyëtö, okore
         atwighwerrani na Waryobha, kasi tiyaarë na ëbhëbhë bhyobhyonswe igho hë. M-möntö uwa
         heene yaarë. Yaaitirwë kinyamöbhërë, kasi ko obhotoro ubhwa Umwika Ömöhörëëru, akanyoora
         ghwiki öbhöhöru. 19 Na ko obhotoro ubhwa Umwika Ömöhörëëru, akaghya okoraarekera senkoro seno syaarë mo-kebhohe,
         isya abhantö bhano bhaakwa. 20 Senkoro siyö ni-isya abhantö bhano bhataighwërëëyë Waryobha, enkaagha eno Nuhu yaahaghaashanga
         esafina. Waryobha yaaghömërrëëyi obhoghogho ubhwabho okohekera hano esafina yaahaghaashirwë,
         kasi bhano bhahönirë ku-muhiko ughwa ëhöörö iyö, m-bake igho bhaarë, abhantö monaane
         abheene igho. 21 Amanshë agha ëhöörö iyö në-kërëngyö ikya obhobhatiisyo bhono bhokobhatöörya bhëënyu
         reero eno, ti-igha nu-kuruusya ubhunyanku kö-möbhërë hë, kasi no-kobha na enkoro inshiiya
         ku-Waryobha. Amangʼana ghayö, nkobha gharë okohetera ukuryoka ukwa Yëësu Kiristo.
         22 Yëësu Kiristo yaaghëëyë mu-ryobha, na bhoono igho, naikaayë okobhoko ukwa bhoryo ubhwa
         Waryobha, ahasë hano hakosookwa bhököngʼu. Nkotonga arë abhamaraika, ëbhëntö ëbhëtöngi
         bhyonswe igho, na bheno bheena obhotoro.
         
            
               	Ibhurahimu. Maaha mo-faharaasa. 

               	Maaha mo-ketabho ikya Zabhuri 34:12-16.

            

         
      

   
      
         4
Öbhömënyi bhono bhukushomera Waryobha41 Mbe, ko bhoora Yëësu Kiristo yaatëësirwë kö-möbhërë ughwaye, bhëënyu bhonswe mwisëëmi
         okoteeseka kya we. Nkoghamba ndë igho, ko bhoora igha, ömöntö ono amarrë koteeseka
         kö-möbhërë ughwaye, uyö takobhaahwa na ëbhëbhë hë. 2 Ku bhuyö ömöntö kya uyö, öbhömënyi ubhwa öbhöhöru ubhwaye bhonswe igho bhono akeenabho
         ko-kebhara kono, naraakorenga amangʼana ghano Waryobha akutuna, taabhe na oronamba
         oroghogho hë. 3 Kare hayö, mwaarenga na oronamba oroghogho, obhosooraare, na ubhunywi ubhwa amarwa.
         Mwaahanshirë sinyangi isya okorya, ubhunywi ubhwa okoheterania, na okosengerra ëbhëtöndö,
         engʼana iyö m-mughiro ku-Waryobha. Amangʼana ghayö mwaaghakörrë ibhagha itambë bhököngʼu.
         Bhoono motakaaghëndërrya ghwiki okokora igho. 4 Bhoono abhantö bhano bhatamanyirë Waryobha, nkoroghoora bharë, hano bhamaaha igha,
         temokosanga nabho ghwiki okokora amangʼana amaghogho ghaara, ku bhuyö, nkobhatoka
         bharë. 5 Kasi ni-igha, abhantö bhayö na-bheene bharikoorerra ku-Waryobha. Waryobha amarrë ukwisëëmya
         igha, abhotorre ibhiina abhantö bhonswe igho, abhahöru na bhano bhaakwa. 6 Kiyö nkyo ikibhuno keno kyaaghërrë abhantö bhano bhaakuurë, bhakaraarekerwa Amangʼana
         Amaiya. Mbaaraarëkëëywë, okore nokaanyoora igha bhaabhotorrwa ibhiina kö-bhömënyi
         ubhwabho kya abhandë, kasi ko obhotoro ubhwa Umwika Ömöhörëëru, bhabhe abhahöru kya
         bhono Waryobha arëngë möhöru.7 Umuhiko ughwa amangʼana ghonswe igho, ghwaahikirë haangʼë. Ku bhuyö, mongʼainihe na
         ukwiyangarra ko-mangʼana ghonswe igho, okore mosaasaamenga. 8 Engʼana enene okokera ghonswe igho, ni-igha mohanshane bhököngʼu, hano moraahanshane,
         moraabherane bhököngʼu obhosarya ubhwënyu bhono mokokorrana.+9 Mösërëëninga bharikyënyu motakwibhëmbëërya.10 Kera ömöntö naana ituho iyaaye eno yaahaanwa na Waryobha. Bhoono ni-igha aghekorre
         emeremo bhuuya ko ökötöörrya bharikyaye. Akorenga igho kya umwimërërri umuuya uwa
         örööbhö urwa Waryobha urwa seteemo nsharu. 11 Hano ömöntö aana amangʼana agha okoghamba, aghambe ko obhotoro bhono bhuruurë ku-Waryobha.
         Na hano araakorre bharikyaye emeremo, abhakorre ko obhotoro bhono bhukurwa ku-Waryobha.
         Hano moraakore igho, Waryobha naraakumibhwi ko amangʼana ghonswe igho, ko okoghera
         iya Yëësu Kiristo, uyö we aana ubhuhika na öbhötöngi ko makora na amakora. Amina.Ukunyankera Yëësu12 Abhaghonshe abhaane, motakaaroghoora ko okoghera iya inyaanyi indito eno mukunyoora,
         iyö nu-mukumo ughwënyu ikushaashya. Motakaakanya igha engʼana iyö ekobhanyoora ne-ehya.
         13 Kasi bhoono bhëënyu mushomerwe igha, nkunyoora mörë inyaanyi, kya bhoora Kiristo yaanyöörrë.
         Bhoono ni-igha, mushomerwenga, okore muushe kushomerwa bhököngʼu, hano ariisha na
         ubhuhika ubhwaye bhötöörwë harabhu igho. 14 Hano moraatokwe ko okoghera iya iriina irya Yëësu Kiristo, momanye igha mmoraangʼoorwe.
         Engʼana iyö nköbhöörökya ërë igha, Umwika uwa Waryobha uwa ubhuhika, hamwë arë na
         bhëënyu. 15 Mbe, ömöntö atakaanyoora inyaanyi ko okoghera iya ubhwiti ubhwa abhantö, ubhwibhi,
         okokora amangʼana amaghogho handë okosarekania abhantö. 16 Ömöntö wowonswe ono araanyoore inyaanyi ko bhoora igha m-mosoorani uwa Yëësu Kiristo,
         atakaasooka. Kasi atööni Waryobha igha, ni-riina riyö akobherekerrwa. 17 Momanye igha, enkaagha iya okobhotora ibhiina ihikirë, na Waryobha naraasimi okobhotorra
         ibhiina abhantö abhaaye. Mbe, hano okobhotora ibhiina koraasimiri kö-bhëëtö abhantö
         abhaaye, bhoono iyakë erebha ko bhano bhakwanga Amangʼana Amaiya agha Waryobha? 18 Amaandeko Amahörëëru gharaghamba igha,“Hano oraanyoore igha n-këköngʼu ko abhantö abha heene ökötööribhwa,bhoono iyakë erebha ko-bhantö abha ëbhëbhë bhano bhatakwighwera Waryobha?”+19 Ku bhuyö, bhano bhakunyoora inyaanyi ko okokora ghano Waryobha akutuna, bhamanye igha,
         Waryobha m-Möbhömbi uwa heene. Ku bhuyö, bho bhaitoore mo-mabhoko aghaaye, bhaghëndërri
         okokora amangʼana amaiya.

Okonaghya abhantö abha Waryobha51 Bhoono nkushumaasha ndë na bhëënyu abhaghaaka abha ekanisa. Öni m-moghaaka murikyënyu
         ndë, ono naamaaha na amaiso aghaane bhono Kiristo yaatëësirwë. Ghwiki öni m-mosangi
         murikyënyu ndë, uwa ubhuhika bhono bhoraamaahekane bhöngö hano. Ku bhuyö nkobhasaasaama
         ndë igha, 2 mobhe abhakaraabhërri abha heene abha ekanisa eno mwaahaanwa na Waryobha. Ghwiki ni-igha,
         monaghi ekanisa kwa enkoro inshiiya kya bhono Waryobha akutuna, kasi te-kwa ukusingʼirribhwa
         hë. Motakaakora emeremo ighyënyu kwa oronamba oroghogho urwa ukunyoora seehera, kasi
         mobhe na omotono. 3 Motakaabha abhakaraabhërri abharörö ko bhano mokotangata, kasi öbhömënyi ubhwënyu,
         bhobhe ëkërëngyö ikiiya ko-bhantö. 4 Hano Yëësu Kiristo Omokaraabhërri Omonene uwa ekanisa aremaahekana harabhu igho, murituhwa
         ituho iya ubhuhika. Ituho eno etakughunda.5 Ghwiki na bhëënyu abhamura, ni-igha mosooke abhaghaaka abha ekanisa. Bhëënyu bhonswe
         igho abhaghaaka na abhamura, ighoigho. Mobhe abhantö abhahaabhu, mutighinkaneranenga.
         Mokore igho, ko bhoora Amaandeko Amahörëëru gharaghamba igha,“Waryobha nkwanga arë abhantö bhano hakwiheema,kasi örööbhö urwaye na-bhahaabhu akohaana.”+6 Mbe, mwisuuhi mobhe hansë iya obhotoro ubhwa Waryobha, narebhariinia hano enkaagha
         iyaaye irihika. 7 Moteghere Waryobha inyanko iyëënyu yonswe igho, ko bhoora nkobhaighwera arë öbhörrö
         bhököngʼu.Kumya Waryobha wange Oghosambwa8 Mwiraarerre, mobhe maiso nkaagha syonswe igho, ko bhoora umubhisa uwëënyu, Oghosambwa,+ nkwinaaranaara ghörë kya ëndwë eno ikuruma, eratuna ömöntö yaakere.9 Mbe, mwange amangʼana agha Oghosambwa. Morebherre Oghosambwa ko okonaghya umukumo
         ughwënyu ku-Waryobha. Momanye igha, abhakumya bharikyënyu ahasë honswe igho ko-kebhara
         kono, nkunyankibhwa bharë kya bhëënyu.10 Waryobha uwa örööbhö rwonswe igho, yaabhabherekera, okore moghootane nawe ku-bhuhika
         ubhwaye ubhwa amakora ghonswe igho, ko bhoora ntoona öbhömwë na Yëësu Kiristo. Moraanyanke
         akabhagha akake igho, kasi we narebhatogheka, abhahaane singuru, na okobhaimererra.
         11 Waryobha we aana obhotoro amakora ghonswe igho! Amina.Amakëërërryö12 Siriwano+ umukumya murikyëtö ono öni manyirë bhuuya igha, m-möntö uwa heene, we antöörëëyi
         okobhandekera ritashandighi iryëngʼë reno. Nkutuna ndë mbatërëmi ko okobhatëëbhya
         obhoheene igha, amangʼana ghano, obhoheene nö-rööbhö urwa Waryobha. Ku bhuyö ni-igha
         monaghe ko okohetera örööbhö ruyö! 13 Abhakumya bharikyënyu abha ekanisa eno ërëngë Bhaabhëëri,+ abhaahorwa bharikyënyu, bharabhakëërya. Omoona uwaane uwa ku-mukumo ono akobherekerwa
         igha Maariko, wonswe nkobhakëërya arë. 14 Mokeerani ku righonshe irya heene.+Abhakumya abha Kiristo, omorembe ghobhe kö-bhëënyu bhonswe igho.
         
            
               	Maaha mo-ketabho ikya Sengero 3:34.

               	Oghosambwa. Maaha mo-faharaasa.

               	Siriwano. Ghwiki nkobherekerwa arë igha, Sira.

               	Bhaabhëëri ni-riina reno abhantö abhandë bhaareghambanga bhatigha okotobhora igha nu-mughi ughwa
                     Ruumi. Maaha mo-faharaasa.

               	Mokeerani ku righonshe irya heene. Ikiyunaani keraghamba igha, Mokeerani ku ukumumuntana ku righonshe. Ukumumuntana ku righonshe, ne-teemo iya amakëërërryö agha Ikiyahudi.

Amakëërërryö11 Ritashandighi reno nö-öni Simeoni Peetero ndyandëkirë, öni ömököri uwa emeremo, na
         ghwiki m-motomwa uwa Yëësu Kiristo ndë. Bhëënyu bhano mwanyoora umukumo ughwa ubhwera,
         m-bëënyu nkwandekera. Mwaanyoora umukumo ghooraghoora, ghono na bhëëtö bhonswe twaanyoora
         okohetera ko obhoheene ubhwa Waryobha na ömötöörya uwëëtö Yëësu Kiristo. 2 Örööbhö na omorembe bhebhe hamwë na bhëënyu bhököngʼu, ko okohetera ko okomanya Waryobha
         bhaana Omonene uwëëtö Yëësu.Okobherekerwa hamwë na ukwahorwa na Waryobha3 Waryobha yaatohaana ghonswe igho ghano tukutuna, okohetera ko obhotoro ubhwaye, okore
         tobhe na öbhöhöru, kora tomosooke. Yaatohaana ghayö ko enshera iya okomomanya. Ghwiki
         atöbhërëkëëyë ko okoghera iya ubhuhika na öbhöntö ubhwa heene ubhwaye. 4 Ko okoghera iya ghayö, yaatohaana imituho emenene ighya ubhwera, kya bhono yaatoraghaini.
         Imituho ghiyö, nkötötöörrya ghërë ukwibhasha obhoghogho bhono bhokoreetwa na oronamba
         oroghogho, urwa ko-kebhara kono. Ghwiki nkötötöörrya ghërë, okore tosange eteemo iya
         Waryobha.5 Ku bhuyö mokore omotono, okore umukumo ughwënyu ghwëngëribhwi-ko öbhöntö ubhwa heene,
         öbhöntö ubhwa heene bhuyö, bhwëngëribhwi-ko obhongʼaini. 6 Ghwiki obhongʼaini bhuyö, bhwëngëribhwi-ko ukwirebherra, ukwirebherra kuyö, kwëngëribhwi-ko
         ököghömërrya, ököghömërrya kuyö, kwëngëribhwi-ko okosooka Waryobha. 7 Okosooka Waryobha kuyö kwëngëribhwi-ko righonshe irya okohanshana bhëënyu abheene
         ko abheene, okohanshana kuyö, kwëngëribhwi-ko na righonshe irya okohansha abhantö
         bhonswe igho. 8 Hano seteemo siyö seraaiyëngëri kö-bhëënyu, nsebhatöörrya, okore ko amangʼana agha
         okomanya Omonene uwëëtö Yëësu Kiristo, motakaabha kya ëmëtë gheno ghetakwama. 9 Kasi ömöntö ono ataana seteemo siyö, uyö n-kya umuhukuru, ko bhoora yeebha igha, Waryobha
         yaamosaabhuura ëbhëbhë ibhyaye.10 Mbe, abhakumya bharikyane, mokore omotono bhököngʼu, ukwörökya igha, Waryobha yaabhabherekera
         na okobhaahora. Hano moraakore igho, timutighe umukumo ughwënyu kora hake hë. 11 Ku bhuyö mörësërëënibhwa bhököngʼu, mosohe mo-Bhokama ubhwa amakora ghonswe igho,
         ubhwa Omonene na Ömötöörya uwëëtö Yëësu Kiristo.12 Ko okoghera iya ghayö, nendaaghëndërringa okobhahiitökya amangʼana ghayö sinsikö syonswe
         igho, nokaanyoora, mmoghamanyirë, kora monaghirë ko obhoheene bhono mweegha. 13 Nkomaaha ndë igha, ni-igha mbahiitökinga amangʼana ghayö, senkaagha syonswe igho seno
         nkeheeshera ko-kebhara kono. 14 Nkoghamba ndë igho, ko bhoora Omonene uwëëtö Yëësu Kiristo yaanhonyorra igha, nendaarwe
         ko-kebhara kono, na öni nkomaaha ndë igha, enkaagha iyö, n-haangʼë ërë. 15 Kiyö nkyo kekoghera ndakora omotono ughwa okobhatëëbhya ghayö sinsikö syonswe igho,
         okore muhiitenga amangʼana aghaane ghayö, hano urinyoora nkuurë.Abhantö bhano bhaarööshë ubhuhika ubhwa Kiristo16 Hano twëëghyanga abhantö amangʼana agha obhotoro ubhwa Omonene uwëëtö Yëësu Kiristo
         na ukuusha ukwaye, tetwaitengʼeranga amaghano agha kare ghano ghaandekwa kinyabhongʼaini
         ngʼaini. Kasi bhëëtö abheene, ntwaarööshë ubhuhika ubhwaye. 17-18 Bhëëtö hamwë twaarenga na Yëësu ku-nguku ëhörëëru, hano yaasöökirwë kora akahaanwa
         ubhuhika ukurwa ko-Taata Waryobha. Enkaagha iyö, yo twaaighuurë engamba iya ubhuhika
         obhonene, ararwa mu-ryobha ku-Waryobha umwene, ekaghamba igha, “Ono no-Moona uwaane+ omoghonshe, we aköntëghërya bhököngʼu.”+19 Kora ntoona amangʼana amaheene bhököngʼu, agha öbhörööti, hano moraaghaghoote, m-buuya
         oraanyoore mökörrë. Amangʼana ghayö n-kya etara eno ëkömërëkya mu-kisuntë, okohekera
         hano öröghörö roraasambe, na obhorabhu ubhwa inyota iya nyinkyo bhomoreke mo-senkoro
         isyënyu. 20 Kasi ekenene ni-igha momanye igha, tebhooho öbhörööti mo-Maandeko Amahörëëru, bhono
         abharööti bhaarahööyë kya bhono abheene bhaatunanga. 21 Nkoghamba ndë igho, ko bhoora teeho engʼana iya öbhörööti eno yaareetwa na amaitegherro
         agha ömöntö wowonswe oora. Kasi abharööti bhayö, mbaaghambirë amangʼana ghano ghaaruurë
         ku-Waryobha ko okotangatwa na Umwika Ömöhörëëru.
         
            
               	Moona uwaane. Maaha mo-faharaasa, Omoona uwa Waryobha.

               	Maaha mo-ketabho ikya Mataayo 17:5; Maariko 9:7; Ruuka 9:35.

Abhëëghya nyangasheka21 Kasi ko-nkaagha eera iya abharööti abha Isiraëri, bhaibhökirë abharööti abha obhorongo.
         Ni-ighoigho erebha kö-bhëënyu igha, abhëëghya nyangasheka mbaryebhoka. Abhantö bhayö,
         mbarësöhya amëëghyö agha ukusirya abhantö, na mbaryanga Omonene ono yaabhatungurya.
         Ko okokora igho, mbareghera ukusika ukwabho kobhangohere. 2 Kora abhantö abhaaru mbareghoota amangʼana aghaabho amaghogho ghayö. Na ko okoghera
         iya abhantö bhayö, enshera iya obhoheene neretokwa. 3 Mbarebhaghaneranga amaghano agha obhorongo, ko oronamba urwabho oroghogho, okore bhanyoore
         keno bhakutuna kö-bhëënyu. Kasi okobhotorrwa ikiina ukwabho, kwamara kösëëmibhwa ukurwa
         kare. Ukusikibhwa ukwabho, tekoteghete hë.4 Abhamaraika bhano bhaakörrë ëbhëbhë, Waryobha tiyaabhatighirë hë. Kasi yaabhatabhutirë
         mu-kyaro ikya abhaku,+ bhakabhohwa-mo na ebheraangʼani mu-kisuntë. Mu-kyaro ikya abhaku muyö, mo bhakoghanyera
         urusikö urwa okobhotorrwa ikiina. 5 Ghwiki ni-igha, enkaagha eera iya Nuhu, Waryobha tiyaatighirë ukushibhya abhantö bhano
         bhatamwighwërëëyë, yaarëëtirë ëhöörö iya amanshë ko-kebhara, abhantö bhakakwa. Akatöörya
         Nuhu hamwë na abhantö abhandë muhungatë. Nuhu uyö, we yaaraarëkëëyë abhantö abha enkaagha
         iyaaye igha, bhakore bhono Waryobha akutuna. 6 Ghwiki Waryobha akasamba imighi ighya Sodoma na Ghomora na omorro, ghekabha riibhu,
         akaghisikya hamwë na abhantö abha mu-mighi ghiyö. Akabhakora ëkërëngyö ko-bhantö bhano
         bhatakumwighwera. 7 Waryobha akatöörya-mo Ruutu ono yaarë ömöntö uwa heene. Ruutu yaaighwanga bhoghogho,
         hano yaamaahanga seteemo sengogho isya abhasarya bhayö. 8 Ömöntö uwa heene uyö hano yaamënyirë hamwë nabho, enkoro iyaaye ekabhaabhayera bhököngʼu,
         ku-sinsikö sinsharu ko okoghera iya amangʼana amaghogho ghayö yaaighwanga na okomaaha.
         9 Ku bhuyö momanye igha, Omonene Waryobha namanyirë enshera iya ökötöörya abhantö abhaaye,
         bharwe mo-mashaashyo. Kora ghwiki namanyirë bhono arishibhya abhakora amaghogho, urusikö
         urwa okobhabhotorra ikiina. 10 Ekenene m-baara abha oronamba oroghogho urwa kinyamöbhërë, bhano bhakosera ubhwera
         ubhwa Waryobha.Abhantö bhayö, m-baana eteemo iya senkaani na ikiheemere, kora tebhaakoobhoha okotoka
         ëbhëntö ibhya ubhuhika, bheno bhërëngë mu-ryobha. 11 Nokaanyoora abhamaraika mbaana singuru na obhotoro obhonene, kasi bho tebhakushongera
         na okotoka ëbhëntö ibhya ubhuhika bhiyö ko-Monene Waryobha. 12 Abhantö bhayö, bho nkotoka bharë ëkëntö kyokyonswe igho, keno bhatamanyirë. Mbatuubhaini
         kya sityënyi seno setaana obhongʼaini, ko bhoora nkwebhorwa sërë igho, okore seghootwe
         na okoghooghwa! Ni-igho abhëëghya nyangasheka bhayö bharisika. 13 Ghwiki mbarishibhibhwa bhanyoore inyanko, kya bhono bhaanyankëri abhandë. Nkushomerwa
         bharë okokora amangʼana aghaabho agha oronamba urwabho oroghogho, harabhu igho. Kora
         nkushomerwa bharë okobhatëëbhya amangʼana agha obhorongo, ko-nkaagha eno ukunyoora
         bhararya hamwë na bhëënyu. Ko okokora amangʼana ghayö, nkobha bharë kya ubhunyanku
         na amahara ghano gharëngë ku-ngibho endabhu.+14 Amaiso aghaabho, n-ga kesooraare. Oronamba urwabho oroghogho urwa okokora ëbhëbhë,
         teroona umuhiko hë. Nköngʼënërrya bharë bhanyamukumo mötëntëëru. Senkoro isyabho,
         bhaasenarya ukwighomba ëbhëntö. Abhantö bhayö bhaihiimwa! 15 Bhaatigha enshera ëndöngë, bhasira ko okoghoota enshera iya Bharaamu, omoona uwa Bhëöri.
         Ömöntö uyö, yaahanshirë ukunyoora ehoorohooro ko okokora amangʼana amaghogho. 16 Ko okoghera iya eteemo iyö, Bharaamu yaahamërrëëywë na itikërë. Itikërë ni-tyënyi,
         kasi yaashumaashirë kya ömöntö ekarebherra ömörööti uyö, atighe okokora amangʼana
         agha ekekangi.+17 Abhantö bhayö n-kya ibhisima bheno bhetaana amanshë, n-kya indumbë eno ikuhuushwa
         na ikighumbë. Ahasë aha ikisuntë ekenene ho Waryobha yaabhasëëmërya. 18 Nkoghamba bharë amangʼana agha ikiheemere, ghano ghataana ubhwera. Oronamba urwabho
         oroghogho urwa kinyamöbhërë, ndo rokoghera bharakemba abhantö bhano bhaakumya bhöngö
         hano, bhano bhaatigha okokora ghano abhasarya bhakokora. 19 Nkoraghania bharë bhayö bhaakumya bhöngö ko okobhatëëbhya igha, mbaraanyoore öbhötöönööni,
         kasi bho abheene, m-baghorwa abha obhorangara, ko bhoora, ömöntö nkobha arë omoghorwa
         uwa ëkëntö kyokyonswe igho keno kekomobhaaha. 20 Hano ömöntö yaibhasha ubhunyanku ubhwa ko-kebhara kono, ko okomanya amangʼana agha
         Omonene Ömötöörya uwëëtö Yëësu Kiristo, amare ghwiki aghöötiibhwi, akerwe ukurwa mu-bhunyanku,
         nkobha arë na eteemo engogho bhököngʼu, okokera eera yaarë nayo ekembere. 21 Nyakara hano akaangirë okomanya enshera iya heene iyö, okokera okoghemanya, ghwiki
         amare atighe amaraghërryö amahörëëru ghano yaahaaywë. 22 Ömöntö uyö, natuubhaini kya oroghero rono bhaarëngëri igha, “Ësëësë ikyörëëyë okorya
         amaröki aghaayo,”+ ghwiki oroghero urwöndë nkoghamba rörë igha, “Ëmbëëshë eno yöghiibhwi, eraighaaraghaara
         ghwiki mo-matoto!” Ni-igho ekobha kö-möntö kya uyö.
         
            
               	Ikyaro ikya abhaku. Engʼana eno ku-Kiyunaani ni-igha, Taritarosi reraimererra ahasë aha ikisuntë hano abhaku bhakoghanyera okobhotorrwa ibhiina ibhyabho.
                     Ensonga iya engʼana iyö nituubhaini na engʼana eera igha, Hadesi. Maaha mo-faharaasa. 

               	Ko okokora amangʼana ghayö, nkobha bharë kya ubhunyanku na amahara ghano gharëngë
                     ku-ngibho endabhu. Senakara isyëndë syandëkirë igha, Kora enkaagha eno bhakosanga na bhëënyu ku-sinyangi isyënyu isya righonshe, nkushomerwa
                     bharë ko-bhoraaghëri ubhwabho.

               	Maaha mo-ketabho ikya Okobhara 22–24, 31:16.

               	Maaha mo-ketabho ikya Sengero 26:11.

Urusikö urwa Omonene31 Abhaghonshe abhaane, ritashandighi reno nkobhandekera, ni-irya kabhërë. Naakora omotono
         ughwa okosesemora amaitegherro aghëënyu amaiya, mo-sehakëri isyënyu ko okobhahiitökya
         mo-matashandighi ghonswe igho abhërë ghayö. 2 Nkutuna ndë muhiite amangʼana ghaara abharööti abhahörëëru bhaaghambirë kare hayö,
         na amangʼana agha umughiro ughwa Omonene Ömötöörya uwëëtö, ghano abhatomwa abhaaye
         bhaabharëtëëyë.3 Engʼana iya mbere ni-igha momanye igha, ku-sinsikö isya umuhiko, mbariisha abhantö
         abha inshabhura. Abhantö bhayö, no-ronamba urwabho urwene igho ndo rokobhanyankya.
         Mbarebhashabhura 4 bharaghamba igha, “Kiristo yaaraghaini igha nakaakyörrë! Bhoono heegharë? Ukurwa abhakörö
         abhëëtö bhaakwa, amangʼana m-buyöbhuyö igho gharë, kya bhono ghaarë ukurwa okosemoka
         ukwa ekebhara!” 5 Abhantö bhayö, bharaikörya kya bhano bheebha igha, kare Waryobha ne-ngʼana iyeene
         igho yaaghambirë, mu-ryobha na ekebhara bhekabhombwa. Yaabhömbirë ekebhara ukurwa
         mo-manshë na ko okohetera amanshë ghayöghayö, ko enshera iya engʼana iyaaye. 6 Ghwiki okohetera amanshë ghayö, yaasikiri ekebhara ikya enkaagha eera. 7 Ghwiki ko okohetera engʼana iyöiyö, Waryobha yatigha-ho mu-ryobha na ekebhara, okore
         bhiishe okosambwa mo-morro. Yabhitigha-ho okore bheghanye urusikö rono arebhotorra
         ibhiina abhantö bhano bhatakumwighwera, hayö bhoono, ho bharisika.8 Kasi abhaghonshe abhaane, motakeebha engʼana eno igha, ko-Monene Waryobha, urusikö
         örömwë ndongʼana kya imyoka ëkëkwë, na imyoka ëkëkwë, ngengʼana kya urusikö örömwë
         igho.+9 Abhantö abhandë nkokanya bharë igha, Omonene Waryobha nkotegheta arë okohekerania
         ghano yaaraghaini. Kasi obhoheene takotegheta hë. We nköghömërrya arë ko okoghera
         iya bhëënyu, ko bhoora takutuna igha, ömöntö kora ömwë, asire hë. Keno akutuna ni-igha,
         bhonswe igho bhahongore ëbhëbhë ibhyabho. 10 Urusikö urwa Omonene nduriisha igho kya umwibhi. Urusikö ruyö, ighörö iyö, harihëënia
         ukurwa-ho ku ikirumo ekenene. Ëbhëntö bheno bheemo, mberesambwa na omorro. Ekebhara
         kyonswe igho nkirisika hamwë na ëbhëntö bhyonswe igho bheno bheemo.11 Mbe, ko bhoora ëbhëntö bhyonswe igho ni-igho bhirisika, bhoono bhëënyu, n-teemo kë
         mokaabha nayo ko-kebhara kono? Ni-igha mobhe abhahörëëru, mosooke Waryobha. 12 Moghanyenga urusikö urwa Waryobha, kora morokore rwangohe ukuusha. Urusikö ruyö, ighörö
         iyö haresambwa na omorro hasike. Ëbhëntö bheno bheemo, mbiriyaaya ko okoghera iya
         rebherera rirörö bhököngʼu. 13 Kasi bhëëtö nkoghanya törë mu-ryobha ahahya na ekebhara ekehya, kya bhono yaatoraghaini,
         ahasë hano haishööyë obhoheene.14 Ku bhuyö abhaghonshe abhaane, enkaagha eno mokeghanya urusikö ruyö, mokorenga omotono
         ughwa okobha na enkoro inshiiya bhököngʼu, motakaabha na risoro ku-Waryobha, kora
         mobhe na omorembe. 15 Momanye igha Omonene nkobhaghömërrya arë, okore munyoore umweya ughwa ököhönibhwa.
         Ni-igho Pauro umukumya murikyëtö omoghonshe, yaabhandëkëëyë ko obhongʼaini bhono Waryobha
         yaamohaayë. 16 Mo-matashandighi aghaaye ghonswe igho, na-mangʼana ghayö akushumaashera. Ghaamo amangʼana
         aghandë mo-matashandighi aghaaye, n-këköngʼu okoghamanya. Abhantö bhano bhataana obhongʼaini
         na bhanyamukumo mötëntëëru, nkoghasisasisa bharë kya bhono bhakusisasisa Amaandeko
         aghandë Amahörëëru. Nkwisikya bharë abheene ko okokora amangʼana ghayö.Amangʼana agha okomarërrya17 Bhoono abhaghonshe abhaane, momarrë okomanya amangʼana agha abhëëghya nyangasheka
         bhayö, ku bhuyö mwiraarerre, okore motakangʼainwa na obhongʼaini ubhwa abhasarya bhayö,
         bhobhakore moghwe kora mutighe obhoheene ubhwënyu ubhwa obhoheene. 18 Kasi möghëndërri okobha mö-rööbhö, mo-bhomanyi ubhwa okomanya Omonene uwëëtö, Ömötöörya
         uwëëtö Yëësu Kiristo. Atöönibhwi, bhoono igho, na amakora ghonswe igho! Amina.
         
            
               	Maaha mo-ketabho ikya Zabhuri 90:4.

Yëësu we engʼana iya öbhöhöru11 Nkobharaarekera törë amangʼana agha ono akobherekerwa igha, Engʼana iya öbhöhöru,
         ono yaarenga-ho ukurwa okosemoka.+ Bhëëtö ntwaamwighuurë, kora tokamomaaha na amaiso aghëëtö abheene. Tokamwitaaha,
         kora tokamoghootaghoota na amabhoko aghëëtö. 2 Engʼana iya öbhöhöru uyö, we Waryobha yaahönyööyë ko-bhantö, kora bhëëtö bhonswe ntwaamörööshë.
         Ku bhuyö ghano tokobhatëëbhya, no-bhoheene ubhwa amangʼana aghaaye. Torabhatëëbhya
         igha, ömöntö uyö akohaana abhantö öbhöhöru, ho arë amakora ghonswe igho. Ömöntö uyö,
         yaarenga hamwë na Taata Waryobha, kasi bhoono Waryobha yamohonyora kö-bhëëtö.+3 Uyö twaamaaha na ukumwighwa, we tokobharaarekera amangʼana aghaaye. Torabharaarekera,
         okore mobhe na öbhömwë na bhëëtö ubhwa ukumukumya. Bhëëtö ntoona öbhömwë na Taata
         Waryobha, bhaana Omoona uwaaye Yëësu Kiristo.+4 Nkobhandekera törë ghano, okore bhëëtö bhonswe igho tushomerwe bhököngʼu.Okomenya mo-bhorabhu5 Mbe, engʼana eno Yëësu Kiristo yaatötëëbhya, yo tokobharaarekera igha, Waryobha we
         obhorabhu, ikisuntë tëkërëngë mu-Waryobha hë. 6 Ku bhuyö hano toraaghambe igha ntoona öbhömwë na Waryobha, eno toraghëndërrya okomenya
         mu-kisuntë ikya obhoghogho, hayö nkorongoha törë. Ghwiki hayö noraanyoore tutighirë
         okokora amangʼana agha obhoheene. 7 Kasi hano oraanyoore mo-bhorabhu tömënyirë, kya bhono Waryobha amënyirë-mo, hayö ntoraabhe
         na öbhömwë bhëëtö abheene ko bheene. Kora hayö ho ukunyoora amaanyinga agha Omoona
         uwaaye Yëësu Kiristo gharatosaabhuura ëbhëbhë ibhyëtö bhyonswe igho.8 Hano toraaghambe igha tetoona ëbhëbhë bhyobhyonswe igho hë, hayö noraanyoore toraingʼaina
         bhëëtö abheene, kora tetomanyirë obhoheene hë. 9 Kasi hano toraatëëbhi Waryobha igha twaakora ëbhëbhë, Waryobha naraatwabhere ëbhëbhë
         ibhyëtö. Naraatosaabhuure obhoghogho ubhwëtö bhwonswe igho, ko bhoora we n-wa heene,
         kora nkokora arë ubhwa heene. 10 Hano toraaghambe igha tetwakakörrë ëbhëbhë, hayö n-kya hano toraaghambe igha, Waryobha
         m-morongo. Kora noraanyoore twikaanirë engʼana iyaaye.
         
            
               	Maaha mo-ketabho ikya Okosemoka 1:1; Yohana 1:1-3.

               	Maaha mo-ketabho ikya Yohana 1:14.

               	Omoona uwaaye Yëësu Kiristo. Maaha mo-faharaasa, Omoona uwa Waryobha.

Yëësu Kiristo we akotosabhera21 Bhëënyu abhaana abhaane abhaghonshe, nkobhandekera ndë amangʼana ghano, okore motakaakora
         ëbhëbhë. Kasi ömöntö wowonswe igho hano araakore ëbhëbhë, amanye igha ntoona ono akotosabhera
         ko-Taata Waryobha. Uyö we Yëësu Kiristo, ömöntö uwa heene. 2 Uyö we ikimwenso ikya ukutwighwerrania na Waryobha ku ukuruusya-ho ëbhëbhë ibhyëtö.
         Ghwiki të-bhëbhë ibhyëtö ibhyene igho hë, kasi kora na ëbhëbhë ibhya abhantö bhonswe
         igho abha ko-kebhara kono.3 Mbe, kasi engʼana eno ikwörökya igha ntomanyirë Waryobha, no-kosooka imighiro ighyaye.
         4 Ömöntö wowonswe igho ono akoghamba igha namanyirë Waryobha, kasi takoghoota imighiro
         ighya Waryobha hë, m-morongo, tamanyirë obhoheene hë. 5 Kasi ömöntö ono akosooka engʼana iya Waryobha, uyö we aishööyë righonshe irya Waryobha.
         Ni-igho tokomanya igha ntoona öbhömwë na Waryobha. 6 Hano ömöntö yaghamba igha aana öbhömwë na Waryobha, ni-igha abhe kya bhono Yëësu yaarë.Umughiro ughwa okohanshana7 Abhaghonshe abhaane, umughiro ghono nkobhandekera te-mohya hë, kasi nu-ghwa kare ghooraghoora,
         ghono mwaarenga momanyirë ukurwa hano mwaasimiri ukukumya Yëësu Kiristo.+ Umughiro ughwa kare ghuyö, ngo engʼana iya okohanshana eno mwaighwa. 8 Nokaanyoora ngambirë igha, umughiro ghuyö nkobhandekera n-gwa kare, kasi ghwiki m-mohya.
         Obhoheene ubhwa obhohya ubhwa umughiro ghuyö, bhwaamaahekana kö-bhömënyi ubhwa Yëësu
         Kiristo. Öbhömënyi bhono bhëënyu moonabho, bhonswe nkwörökya bhörë igha, m-maheene
         umughiro ghuyö m-mohya. Ngambirë igho, ko bhoora igha, ikisuntë ikya obhoghogho na
         ukwanga okomanya, nkwihëënia bhërë, na obhorabhu ubhwa heene bhomarrë okorabherra.9 Ömöntö wowonswe igho ono akoghamba igha mo-bhorabhu arë, na eno arëghirë umukumya
         murikyaye, uyö mu-kisuntë akërë. 10 Ömöntö wowonswe igho, ono ahanshirë umukumya murikyaye, uyö mo-bhorabhu arë. Taana
         engʼana mo-nkoro iyaaye, eno eraamutimbe akore ëbhëbhë. 11 Kasi ono arëghirë umukumya murikyaye, mu-kisuntë akërë. Kora mu-kisuntë akoghenda.
         Tamanyirë hasë akughya hë, ko bhoora ikisuntë kyaamukundikirya amaiso.12 Bhëënyu abhaana abhaane abhaghonshe, nkobhandekera ndë,ko bhoora mwaabherwa ëbhëbhë ibhyënyu ko okohetera ku-Yëësu Kiristo.13 Bhëënyu bhaataata, nkobhandekera ndëko bhoora momanyirë Yëësu Kiristo,ono yaarenga-ho ukurwa okosemoka.Nkobhandekera ndë bhëënyu abhamura,ko bhoora mwabhaaha Oghosambwa.+Nkobhaadekera ndë bhare abhaana,ko bhoora mmomanyirë Taata Waryobha.14 Nkobhandekera ndë bhëënyu bhaataata,ko bhoora mmomanyirë Yëësu Kiristo,ono yaarenga-ho ukurwa okosemoka.Nkobhandekera ndë bhëënyu abhamura,ko bhoora moona singuru,kora nköghëndërrya mörë okoghoota engʼana iya Waryobha,mwabhaaha na Oghosambwa.15 Motakaahansha okokora amangʼana amaghogho kya abhantö bhano bhatakwighwera Waryobha.
         Ndakyorra okobhatëëbhya igha, motakaahansha obhoghogho bhwobhwonswe bhoora ubhwa ko-kebhara
         kono.+ Ömöntö ono ahanshirë amangʼana amaghogho agha ko-kebhara kono, taatore okohansha
         Taata Waryobha hë. 16 Ngambirë igho ko bhoora igha, obhoghogho ubhwa ko-kebhara kono, tibhukurwa ku-Waryobha
         hë, nko-kebhara kono bhukurwa. Obhoghogho bhuyö, n-kya oronamba urwa ömöbhërë, ukwighomba
         okobha na kyokyonswe igho keno okomaaha, na ikiheemere ikya ubhwamë. 17 Ekebhara hamwë na oronamba urwa abhantö mberaahete, kasi wowonswe igho ono akokora
         ghano ghakushomera Waryobha, naraabhe na öbhöhöru ubhwa amakora ghonswe igho.Mwiraarerrenga abhabhisa abha Yëësu Kiristo hobharë18 Bhëënyu abhaana abhaane abhaghonshe, seno nsyo sinsikö isya umuhiko! Mwaatëëbhibhwa
         igha umubhisa uwa Kiristo+ nkuusha arë, na kora bhoono igho, abhabhisa abhaaru abha Yëësu Kiristo bhaamara ukuusha.
         Amangʼana ghayö, ngo ghakoghera toramanya igha, seno nsyo sinsikö isya umuhiko. 19 Abhantö bhayö, mo-makanisa aghëëtö bhaarwa, kasi tebhaarë na öbhömwë ubhwa heene na
         bhëëtö hë. Singa bhaarë na öbhömwë ubhwa heene na bhëëtö, mbakaatighaayë kö-bhëëtö.
         Kasi mbaatanora, ekabha harabhu igho igha, tebhaarë na öbhömwë na bhëëtö hë.20 Kasi bhëënyu, Yëësu Ömöhörëëru yaabhahaana Umwika uwaaye,+ bhoono bhëënyu bhonswe igho, mmomanyirë obhoheene. 21 Tenkobhandekera ritashandighi reno ko bhoora igha, temomanyirë obhoheene hë. Kasi
         nkobhandekera ndë ko bhoora igha, mmobhomanyirë bhuuya. Ghwiki mmomanyirë igha, tebhooho
         obhorongo bhwobhwonswe igho, bhono bhukurwa mo-bhoheene hë. 22 Ömöntö omorongo nö-öhë? Ömöntö omorongo no-ono akoghamba igha, Yëësu ti-Kiristo+ hë. Ömöntö ono akwanga Taata Waryobha, na Yëësu Omoona uwaaye, uyö we umubhisa uwa
         Kiristo. 23 Ömöntö ono akwanga Omoona uwa Waryobha, uyö taana öbhömwë na Taata Waryobha hë. Kasi,
         ono akwikërrya Omoona uyö ko-bhantö, uyö naana öbhömwë na Taata Waryobha.24 Bhoono, möghëndërri okonaghya mo-senkoro isyënyu amangʼana ghaara mwëëghibhwa ukurwa
         hano mwaasimiri ukukumya Yëësu Kiristo. Hano moraaghëndërri okoghoota amëëghyö ghayö,
         ho moraabhe na öbhömwë na Omoona uwa Waryobha, na Taata Waryobha. 25 Riraghano reno yaatoraghaini ni-igha, tunyoore öbhöhöru ubhwa amakora ghonswe igho.26 Nkobhandekera ndë amangʼana ghayö, okore mbakaani ko amangʼana agha abhantö bhaara
         bhakushaashya okobhasirya. 27 Kasi bhëënyu, Yëësu Kiristo yaabhahaana Umwika Ömöhörëëru, ono akwikara mö-bhëënyu.
         Uyö we aköbhöörökërrya ghonswe igho, na amëëghyö aghaaye na-agha obhoheene, te-agha
         obhorongo hë. Ku bhuyö, taaho ömöntö uwöndë uwa ököbhöörökërrya,+ kya bhono Umwika aköbhëëghya, möghëndërri okobha na öbhömwë na Yëësu Kiristo.28 Bhëënyu abhaana abhaane abhaghonshe, möghëndërri okobha na öbhömwë na Yëësu Kiristo.
         Möghëndërri igho, okore enkaagha eno arikyora, tokarehe, totakaasha okosooka.29 Mmomanyirë igha, Yëësu Kiristo n-wa heene. Ku bhuyö momanye igha, wowonswe igho ono
         akokora amangʼana agha heene, uyö we omoona uwa Waryobha.
         
            
               	Maaha mo-ketabho ikya Yohana 13:34.

               	Oghosambwa. Maaha mo-faharaasa.

               	Motakaahansha okokora amangʼana amaghogho kya abhantö bhano bhatakwighwera Waryobha.
                     Ndakyorra okobhatëëbhya igha, motakaahansha obhoghogho bhwobhwonswe bhoora ubhwa ko-kebhara
                     kono. Sesesoro isyëndë nsyandëkirwë igha, Mutighe okohansha ekebhara, handë amangʼana ghano agha ko-kebhara.

               	Umubhisa uwa Kiristo. Ensonga iyaamo ni-igha, ono akwanga Kiristo.

               	Yëësu Ömöhörëëru yaabhahaana Umwika uwaaye. Ikiyunaani keraghamba igha, mwaahakwa amaghuta. Maaha mo-ketabho ikya 1 Samwëri 16:13.

               	Kiristo. Ensonga iya Kiristo no-oora yaashaaghorwa na Waryobha ökötöörya abhantö na okobhatonga
                     ko-Bhokama ubhwaye. Maaha mo-faharaasa.

               	Maaha mo-ketabho ikya Yohana 14:26.

Okomenya kya abhaana abha Waryobha31 Momaahe bhono Taata Waryobha atohanshirë bhököngʼu, igha bhëëtö tobherekerwe igha,
         m-baana abhaaye törë! Obhoheene ni-igho törë. Kasi keno kekoghera abhantö abha ko-kebhara
         kono, bhano bhatakwighwera Waryobha bhatamanyirë igha m-baana abhaaye törë, n-ko bhoora
         bhatamanyirë Waryobha. 2 Abhaghonshe abhaane, ntomanyirë igha, bhoono m-baana abha Waryobha törë, kasi teraamanyekana
         bhuuya kya bhono torebha hë. Keno tomanyirë ni-igha, hano Yëësu Kiristo arikyora ko-kebhara
         kono, nturituubhana nawe, ko bhoora ntoremomaaha bhono arë. 3 Ömöntö wowonswe igho ono akwitengʼera igha atuubhane na Yëësu Kiristo, aisaabhuure,
         abhe ömöhörëëru kya Yëësu Kiristo.4 Ömöntö wowonswe igho ono akokora ëbhëbhë, uyö nkosarya arë amaraghërryö agha Waryobha.
         Nkoghamba ndë igho, ko bhoora okokora ëbhëbhë, nko okosarya amaraghërryö. 5 Mmomanyirë igha Yëësu Kiristo yaaishirë ko-kebhara kono, okore aruusi-ho ëbhëbhë ibhyëtö.
         Ghwiki we taana ëkëbhë kyokyonswe keera hë. 6 Ömöntö wowonswe ono aköghëndërrya okobha na öbhömwë na Yëësu Kiristo, taatore ököghëndërrya
         okokora ëbhëbhë. Kasi ömöntö wowonswe igho ono aköghëndërrya okokora ëbhëbhë, uyö
         tamanyirë obhotoro ubhwa Yëësu Kiristo hë.7 Bhoono abhaana abhaane abhaghonshe, motakaikërrya ömöntö wowonswe igho abhangʼaine.
         Ömöntö wowonswe ono akokora amangʼana agha obhoheene, uyö m-möntö uwa heene ku-Waryobha
         kya bhono Yëësu Kiristo arëngë uwa heene. 8 Kasi ömöntö wowonswe ono aköghëndërrya okokora ëbhëbhë, uyö m-möntö uwa Oghosambwa.
         Ntomanyirë igho, ko bhoora Oghosambwa n-gököri ughwa ëbhëbhë ukurwa kare. Kiyö nkyo
         ikibhuno keno kyaaghërrë Omoona uwa Waryobha akaasha ko-kebhara kono, okore asari
         emeremo ighya Oghosambwa.9 Ömöntö wowonswe ono yaamara okobha omoona uwa Waryobha, taköghëndërrya okokora ëbhëbhë
         hë, ko bhoora naana eteemo iya Waryobha. Taköghëndërrya okokora ëbhëbhë, ko bhoora
         m-moona uwa Waryobha. 10 Kasi ömöntö ono atakokora amangʼana agha heene, handë ono atahanshirë umukumya murikyaye,
         uyö temoona uwa Waryobha hë. Ni-igho tokomanyërrya abhaana abha Waryobha bhono bharë,
         bheena abhaana abha Oghosambwa bhono bharë.Okohanshana ukwa Abhakiristo11 Ukurwa hano mwaasimiri ukukumya Yëësu Kiristo, mwaaighuurë engʼana eno igha, Abhakiristo
         ni-igha tohanshane. 12 Totakaabha kya Kaini, ömöntö uwa Oghosambwa, oora yaaitirë mura waabho omoke.+ N-kwakë yaamwitirë? Yaamwitirë ko bhoora ghano Kaini yaakoranga, m-maghogho ghaarë,
         kasi ghano mura uwaabho omoke uyö yaakoranga, n-ga heene ghaarë.13 Ku bhuyö abhakumya bharikyane, motakaaroghoora hano abhantö bhano bhatakwighwera Waryobha
         bharaabhareghe. 14 Bhëëtö ntomanyirë igha, twaarwa mu-singuru isya uruku, na bhoono ntoona öbhöhöru ubhwa
         amakora ghonswe igho. Ntomanyirë igho, ko bhoora ntohanshirë abhakumya bharikyëtö.
         Ömöntö wowonswe igho ono ataana righonshe, uyö nakëghöötërëëywë na singuru isya uruku.
         15 Ömöntö wowonswe igho ono akoregha umukumya murikyaye, uyö nu-mwiti. Mmomanyirë bhuuya
         igha, taaho umwiti ono aana öbhöhöru ubhwa amakora ghonswe igho hë.16 Hano Yëësu Kiristo yaaruusiri öbhöhöru ubhwaye ko okoghera iya bhëëtö, yaatwörökëri
         righonshe irya obhoheene. Kora bhëëtö bhonswe ni-igha turuusi öbhöhöru ubhwëtö, ko
         okoghera iya abhakumya bharikyëtö. 17 Ömöntö wowonswe igho ono aana ëbhëntö ibhya ko-kebhara kono, hano araamaahe umukumya
         murikyaye aana obhohabhë, ni-igha amötöörri. Kasi hano araange ökötöörrya uwa obhohabhë
         uyö, ömöntö kya uyö, atakaghamba igha aana righonshe irya Waryobha.18 Bhëënyu abhaana abhaane abhaghonshe, totakaahanshana ko mangʼana agheene igho hë,
         kasi tohanshane këmwëkëmwë ko okokorrana ubhwa heene. 19 Hano toraahanshane igho, ho toraabhe na obhoheene igha m-bantö abha heene törë, kora
         senkoro isyëtö nseraatereme ku-Waryobha. 20 Nokaanyoora torashuutwa mo-senkoro isyëtö igha m-ba ëbhëbhë törë, kasi ntoona omorembe,
         ko bhoora ntomanyirë igha Waryobha, we omonene okokera senkoro isyëtö, kora namanyirë
         amangʼana ghonswe igho.21 Abhaghonshe abhaane, hano oraanyoore totakushuutwa mo-senkoro isyëtö, ntoraakarehe
         ukuhika haangʼë Waryobha. 22 Kora kyokyonswe igho keno tokomosabha, nkotohaana arë, ko bhoora nkwighwera törë amaraghërryö
         aghaaye, kora nkokora törë amangʼana ghano ghakumushomera.23 Umughiro ughwaye ngo ghono igha, totakanga ukukumya Yëësu Kiristo, Omoona uwaaye,
         kora tohanshane kya bhoora yaatoraghërrëëyi. 24 Ömöntö wowonswe igho ono akwighwera imighiro ighya Waryobha, uyö naana öbhömwë nawe.
         Waryobha wonswe naana öbhömwë na ömöntö kya uyö. Ntomanyirë igha, Waryobha naana öbhömwë
         na bhëëtö, ko okohetera Umwika Ömöhörëëru ono yaatohaana.
         
            
               	Maaha mo-ketabho ikya Okosemoka 4:1-8.

Okoneghora amëëghyö agha obhorongo na agha obhoheene41 Abhaghonshe abhaane, motakaakumya kera ömöntö ono akoghamba igha aana Umwika Ömöhörëëru
         uwa Waryobha. Kasi mumwitaahe bhuuya, momaahe nyoore aana Umwika Ömöhörëëru uwa Waryobha.
         Ni-igha momanyërri obhoheene bhuyö, ko bhoora abharööti abhaaru abha obhorongo, bhaibhoka
         ko-kebhara kono. 2 Enshera iya okomanya igha ömöntö nyabhorebhe nkotangatwa arë na Umwika uwa Waryobha,
         ni-igha ërë. Ömöntö wowonswe ono akwikërrya igha Yëësu Kiristo yaasha ko-kebhara kono
         aana ömöbhërë kya gheno tonaghyo, uyö we akotangatwa na Umwika Ömöhörëëru uwa Waryobha.
         3 Kasi ömöntö wowonswe ono atakwikërrya igha, Yëësu Kiristo yaarë na ömöbhërë kya gheno
         tonaghyo, uyö takotangatwa na Umwika Ömöhörëëru uwa Waryobha hë. Ömöntö kya uyö, nkotangatwa
         arë na ëkëhwë ikya umubhisa uwa Kiristo. Na bhëënyu mwaighwa igha, ëkëhwë kiyö, nkuusha
         kërë, kasi bhoono kyaamara ukuusha ko-kebhara kono.4 Bhëënyu abhaana abhaane abhaghonshe, m-baana abha Waryobha mörë. Kora mwaanga amangʼana
         agha abharööti abha obhorongo bhayö. Mwaanyoora obhotoro ubhwa okokora igho, ko bhoora
         Umwika Ömöhörëëru uwa Waryobha mö-bhëënyu arë. Umwika Ömöhörëëru uyö, we aana obhotoro
         okokera ëkëhwë ikya Oghosambwa, kiyö kekotangata abhantö bhano bhatakwighwera Waryobha.
         5 Abharööti abha obhorongo bhayö, m-ba ko-kebhara kono, ku bhuyö nkoghamba bharë amangʼana
         agha bhunyakyaro. Abhantö abha ko-kebhara kono bhano bhatakwighwera Waryobha, nkobhaitegherra
         bharë. 6 Bhëëtö m-baana abha Waryobha törë. Ömöntö wowonswe ono amanyirë Waryobha, nkutwitegherra
         arë. Kasi ono atarë omoona uwa Waryobha, takutwitegherra hë. Ku bhuyö ni-igho tokotora
         okomanya na ukwahora abhantö bhano bhakotangatwa na Umwika Ömöhörëëru uwa obhoheene,
         na bhano bhakotangatwa na ëkëhwë ikya obhorongo.Righonshe irya Waryobha7 Abhaghonshe abhaane, tohanshane, ko bhoora righonshe nku-Waryobha rikurwa. Ömöntö
         wowonswe ono akohansha bharikyaye, uyö nkobha arë omoona uwa Waryobha, kora namanyirë
         Waryobha. 8 Kasi ömöntö wowonswe igho ono atahanshirë bharikyaye, uyö tamanyirë Waryobha hë, ko
         bhoora Waryobha we arëngë righonshe.9 Waryobha yöörökya righonshe iryaye kö-bhëëtö, ko okotoma Omoona uwaaye umumwëmwë ko-kebhara
         kono. Yaakörrë igho, okore okohetera ku-uyö, tunyoore öbhöhöru ubhwa amakora ghonswe
         igho. 10 Righonshe rërëngë igha, ti-igha m-bëëtö twaatangatirë okohansha Waryobha, kasi we
         yaatangatirë okotohansha. Righonshe riyö, ndyo ryaaghërrë akatoma Omoona uwaaye, okore
         abhe ikimwenso ikya ukutwighwerrania na Waryobha, ku ukuruusya-ho ëbhëbhë ibhyëtö.
         11 Abhaghonshe abhaane, ko bhoora igha Waryobha ni-igho yaatohanshirë, na bhëëtö bhonswe
         ni-igha tohanshane. 12 Taaho ömöntö ono yaakarööshë Waryobha hë. Kasi hano toraahanshane, Waryobha nkobha
         arë na öbhömwë na bhëëtö, na righonshe iryaye, nkohekerana rërë mö-bhëëtö.13 Bhëëtö ntoona öbhömwë na Waryobha, umwene wonswe naana öbhömwë na bhëëtö. Ntomanyirë
         igho, ko bhoora yatohaana Umwika uwaaye. 14 Bhëëtö twaamaaha Omoona uwa Waryobha, kora nkötëëbhya törë abhantö abhandë obhoheene
         igha, Taata Waryobha yaatömirë Omoona uwaaye ko-kebhara kono, okore abhe Ömötöörya
         uwa abhantö bhonswe igho. 15 Ömöntö wowonswe igho ono akwikërrya igha, Yëësu Kiristo m-Moona uwa Waryobha, uyö
         naana öbhömwë na Waryobha, na Waryobha wonswe, naana öbhömwë na ömöntö kya uyö. 16 Bhëëtö ntomanyirë, kora nkukumya törë igha, Waryobha natohanshirë. Waryobha we righonshe.
         Ömöntö wowonswe igho ono akobha na righonshe, we aana öbhömwë na Waryobha, na Waryobha
         wonswe, nkobha arë na öbhömwë na ömöntö kya uyö.17 Ni-igho righonshe rekohekerana mö-bhëëtö, okore tuushe okobha na obhokarë urusikö
         roora urwa okobhotorrwa ikiina. Ko bhoora öbhömënyi ubhwëtö ko-kebhara kono, mbutuubhaini
         kya bhoora Yëësu yaamënyirë ko-kebhara kono. 18 Ömöntö ono aana righonshe, uyö taana entarëki hë. Righonshe irya obhoheene, nkwata
         rërë entarëki yonswe igho, ko bhoora obhoobha ubhwa okobhotorrwa ikiina, mbo bhokoghera
         abhantö bhabha na entarëki. Ömöntö ono aana entarëki, uyö righonshe tereraahekerana
         ko-we hë.19 Bhëëtö ntohanshirë Waryobha, kora bharikyëtö bhonswe ntobhahanshirë, ko bhoora Waryobha,
         we yaatangatirë okotohansha. 20 Hano ömöntö wowonswe igho araaghambe igha nahanshirë Waryobha, na ambe narëghirë umukumya
         murikyaye, uyö m-morongo. Keno kekoghera toramanya igha m-morongo, n-ko bhoora atahanshirë
         umukumya murikyaye ono akomaaha, kasi araghamba igha, nahanshirë Waryobha ono ataakarööshë.
         21 Mbe, Waryobha atohaayë umughiro igha, ömöntö wowonswe igho ono ahanshirë Waryobha,
         ni-igha ahanshe umukumya murikyaye.+
            
               	Maaha mo-ketabho ikya Amangʼana agha Abharaawi 19:18; Eheetoko iya Etoraati 6:4-5.

Okokera ëbhëbhë51 Ömöntö wowonswe igho ono akukumya Yëësu igha n-Kiristo, uyö we omoona uwa Waryobha.
         Ömöntö wowonswe igho ono ahanshirë umwibhöri, nkohansha arë kora na omoona uwa umwibhöri
         uyö. 2 Nkomanya törë igha ntohanshirë abhaana abha Waryobha, ko okohansha Waryobha na okoghoota
         imighiro ighyaye. 3 Ko bhoora hano ömöntö yahansha Waryobha, nkoghoota arë imighiro ighyaye. Kora imighiro
         ighyaye të-mëköngʼu ighya okoghoota hë. 4 Nkoghamba ndë igho ko bhoora igha, kera omoona uwa Waryobha, naana obhotoro ubhwa
         ukwanga obhoghogho ubhwa ko-kebhara kono. Obhoghogho bhuyö, nkubhwanga törë ku ukukumya
         Yëësu Kiristo. 5 Bhoono n-nawë aana obhotoro ubhwa ukwanga obhoghogho ubhwa ko-kebhara kono? No-oora
         akukumya igha, Yëësu Kiristo m-Moona uwa Waryobha.Obhoheene ubhwa amangʼana agha Yëësu Kiristo6 Yëësu Kiristo yaahonyorwa igha we m-Moona uwa Waryobha, ko enshera iya amanshë agha
         obhobhatiisyo ubhwaye, na ko-maanyinga agha ukukwa ukwaye. Tiyöörökëri ko obhobhatiisyo
         na amanshë ibhyene igho hë, kasi kora na ukwëtëkya amaanyinga aghaaye ko-mosarabha.
         7 Umwika Ömöhörëëru we akwimererra ghayö igha m-maheene, ko bhoora we obhoheene. 8 Bhaaho abhaimërërri bhatatö bhano bhakwimererra obhoheene ubhwa amangʼana agha Yëësu
         Kiristo, [mu-ryobha iyö, n-Taata, Engʼana, na Umwika Ömöhörëëru, abhatatö bhayö n-këntö
         këmwë. 9 Ghwiki ghaaho amangʼana atatö ghano ghakwimererra ko-kebhara kono,]+ Umwika, amanshë, na amaanyinga, atatö ghayö ghonswe igho, ngo ghakwikererrania ko-kebhara
         kono. Nyoore torakumya ubhwimërërri ubhwa abhantö, ubhwimërërri ubhwa Waryobha, mboona
         ubhurito bhököngʼu, ko bhoora bhuyö, mbo obhoheene bhono Waryobha yaatoora-ho, ko
         mangʼana agha Omoona uwaaye.10 Ömöntö wowonswe igho ono akukumya Omoona uwa Waryobha, uyö nkunyoora örë akumiri igha,
         ubhwimërërri bhuyö, nu-bhwa obhoheene. Kasi ono atakukumya Waryobha, nkomokora arë
         morongo, ko bhoora akwanga ukukumya obhoheene bhono Waryobha yaaghamba ko amangʼana
         agha Omoona uwaaye. 11 Keno kekoghera torabha na obhoheene ubhwa ghano Waryobha yaatötëëbhëri igha m-maheene,
         nö-bhöhöru ubhwa amakora ghonswe igho bhono yaatohaana. Öbhöhöru bhuyö, ntwaabhunyoora
         ko okoghera iya ukukumya Omoona uwaaye. 12 Ömöntö wowonswe igho ono aana öbhömwë na Omoona uwa Waryobha, uyö naana öbhöhöru bhuyö.
         Kasi ono ataana öbhömwë na Omoona uwa Waryobha, uyö taana öbhöhöru hë.Obhokarë ku-Waryobha13 Mbandëkëëyë amangʼana ghayö, bhëënyu bhano mukukumya Omoona uwa Waryobha, okore momanye
         igha, mmoona öbhöhöru ubhwa amakora ghonswe igho. 14 Bhëëtö nkokareha törë bhököngʼu ukuhika haangʼë Waryobha, ko bhoora ntomanyirë igha,
         nkutwighwa arë hano twamosabha ryoryonswe igho okorengʼaana na righonshe iryaye. 15 Mbe, ntomanyirë igha, nkutwitegherra arë, hano twamosabha kyokyonswe igho, kiyö nkyo
         kekoghera torabha na obhoheene igha naraatohaane ghano tokomosabha.16 Bheeho ëbhëbhë ibhyëndë bheno bhetakotoora ömöntö hare na Waryobha, amakora ghonswe
         igho. Hano ömöntö wowonswe igho araamaahe umukumya murikyaye arakora ëbhëbhë kya bhiyö,
         amosabhere ku-Waryobha. Waryobha naraamohaane öbhöhöru. Ni-igho ekobha ko bhano bhakokora
         ëbhëbhë kya bhiyö. Kasi bheeho ëbhëbhë ibhyëndë, bheno bhikwahora ömöntö abha hare
         na Waryobha, amakora ghonswe igho. Öni tenkoghamba igha, asabhere ömököri uwa ëbhëbhë
         kya bhiyö ku-Waryobha. 17 Okokora engʼana yoyonswe igho eno etaingʼarëëyi ku-Waryobha, nko okokora ëbhëbhë.
         Kasi hamwë na ghayö, bheeho ëbhëbhë ibhyëndë bheno bhetakwahora ömöntö abhe hare na
         Waryobha amakora ghonswe igho.18 Ntomanyirë igha, omoona uwa Waryobha taköghëndërrya okokora ëbhëbhë hë.+ Keno kekoghera ataköghëndërrya okokora ëbhëbhë, n-ko bhoora Yëësu Kiristo akomorenda.+ Ku bhuyö Oghosambwa teghokomokora ngʼana hë. 19 Ntomanyirë igha, bhëëtö m-baana abha Waryobha törë. Kasi abhantö abhandë bhonswe igho
         bhano bhatakwighwera Waryobha, bhayö nkobhaahwa bharë na Oghosambwa. 20 Ghwiki ntomanyirë igha, Omoona uwa Waryobha yaamara ukuusha ko-kebhara kono, yaatohaana
         obhongʼaini ubhwa okomanya Waryobha ubhwa heene. Ntoona öbhömwë na Waryobha uwa heene,
         ko okohetera kö-bhömwë ubhwëtö na Yëësu Kiristo Omoona uwaaye. Yëësu Kiristo uyö,
         we Waryobha uwa heene, na uwa öbhöhöru ubhwa amakora ghonswe igho.21 Bhëënyu abhaana abhaane abhaghonshe, mwiyangarrenga motakaasengerra ëbhëtöndö.+
            
               	Amangʼana ghano gharëngë mo-bhebhandërryö kya bheno […] ni-igha, tegharëngë mo-senakara
                     isyëndë isya Ikiyunaani.

               	Maaha mo-ketabho ikya 1 Yohana 3:9.

               	Yëësu Kiristo akomorenda. Ensonga iyaamo iyëndë ni-igha, omoona wowonswe igho uwa Waryobha, nkwirenda arë.

               	Motakaasengerra ëbhëtöndö. Ensonga iyaamo iyëndë ni-igha, motakaakora ëbhëbhë.

Amakëërërryö11 Öni omoghaaka uwa ekanisa, nu-uwe umusubhaati nkwandekera ritashandighi reno, hamwë
         na abhaana abhaaho. Uwe musubhaati, waahorwa na Waryobha hamwë na abhaana abhaaho.+ Uwe hamwë na abhaana abhaaho, ko bhoheene nembahanshirë. Tö-öni umwene igho mbahanshirë
         hë, kasi kora abhandë bhonswe igho bhano bhamanyirë obhoheene, mbabhahanshirë. 2 Nembahanshirë ko bhoora bhëëtö na bhëënyu, ntomanyirë obhoheene, ghwiki ntoraaghëndërri
         okobhomanya amakora ghonswe igho.3 Mbe, Taata Waryobha na Omoona uwaaye Yëësu Kiristo, mbaraatohaane örööbhö, ikyabhera
         bheena omorembe, bhëëtö bhano toona obhoheene na righonshe.Okohanshana nko okosooka imighiro ighya Waryobha4 Naashömëëywë bhököngʼu ukwighwa igha, abhaana abhaaho abhandë mbanaghëri obhoheene,
         kya bhono Taata Waryobha yaatoraghërrya. 5 Bhoono ore musubhaati omoghonshe, ndakosabha omanye igha, bhëëtö Abhakiristo, ni-igha
         tohanshane. Umughiro ghuyö te-mohya hë, kasi n-gooraghoora ughwa kare, ghono twaarenga
         tomanyirë ukurwa hano twaasimiri ukukumya Yëësu Kiristo.+6 Okohanshana, nko okosooka imighiro ighya Waryobha. Mwaatëëbhibhwanga umughiro ughwa
         okohanshana nkaagha syonswe igho, kerenga haara mwaasimiiyi ukukumya Yëësu Kiristo.Motakaasërëënia abharongo7 Nkobhatëëbhya ndë igho, ko bhoora abharongo abhaaru bheebhoka ko-kebhara kono. Abharongo
         bhayö, tebhakwikërrya igha Yëësu Kiristo, yaaishirë ko-kebhara kono, aana ömöbhërë
         kya gheno tonaghyo.+ Ömöntö wowonswe igho ono akoghamba bhuyö, uyö m-morongo, kora m-mubhisa uwa Kiristo.+8 Mbe, ku bhuyö ni-igha mwiyangarrenga, okore omotono ughwënyu ughwa okokorra Waryobha
         emeremo, ghotakaaheta bhosa igho. Kasi omotono ughwënyu ghuyö, ghobhareetere ehoorohooro
         iya okobhaisa, eno ikurwa ku-Waryobha.+9 Ömöntö wowonswe igho ono atakoghoota amëëghyö agha Yëësu Kiristo, kora ghwiki igha
         nkoghasyörya arë, uyö taana öbhömwë na Waryobha hë. Kasi ömöntö ono aköghëndërrya
         okoghoota amëëghyö agha Yëësu Kiristo, uyö naana öbhömwë na bhonswe igho, Taata Waryobha,
         na Omoona uwa Waryobha. 10 Hano ömöntö wowonswe igho araashe kö-bhëënyu, eno arëëghya amëëghyö ghano ghatatuubhaini
         na amëëghyö ghaara Yëësu Kiristo yëëghya, motakaamösërëënia mu-sinyumba isyënyu. Kora
         motakaamökëërya ënkëërya iya Ikikiristo. 11 Ömöntö ono araamökëëri, uyö nkoghootana arë hamwë nawe, ko-mangʼana amaghogho ghano
         akokora.Amangʼana agha okomarërrya12 Neena amangʼana amaaru ghano naakutuna igha mbatëëbhi, kasi tinkutuna igha ngandeke
         ku-ritashandighi kono. Ko bhoora nkwitengʼera ndë igha, nendaashe kobhataarra. Hayö
         bhoono ho turishumaasha hamwë, kora nturishomerwa bhonswe igho.13 Abhaana abha musubhaati uwëënyu ono yaahorwa na Waryobha,+ bharakökëërya.
         
            
               	Uwe musubhaati, waahorwa na Waryobha hamwë na abhaana abhaaho. Hayö Yohana nkörëngya arë umusubhaati na ekanisa nyabhorebhe, abhaana abha musubhaati
                     uyö, na-bhakumya abha ekanisa iyö.

               	Maaha mo-ketabho ikya Yohana 13:34.

               	Maaha mo-ketabho ikya 1 Yohana 4:2-3.

               	Umubhisa uwa Kiristo. Ensonga iyaamo ni-igha, ono akwanga emeremo ighya Yëësu Kiristo.

               	Maaha mo-ketabho ikya 1 Abhakörintö 3:10-15.

               	Abhaana abha musubhaati uwëënyu ono yaahorwa na Waryobha. Hayö Yohana nkörëngya arë umusubhaati na ekanisa nyabhorebhe, abhaana abha umusubhaati
                     uyö na abhakumya abha ekanisa iyö.

Amakëërërryö11 Öni omoghaaka uwa ekanisa, ndakwandekera uwe omoghonshe uwaane Ghaayo. Obhoheene nenkohanshirë.2 Öni nkokosabhera ndë omoghonshe uwaane igha, amangʼana ghonswe igho, ghabhe bhuuya
         ku-uwe, agha kinyamöbhërë, kya bhono mmanyirë igha, ubhwighwerrani ubhwaho na Waryobha
         m-buuya bhörë. 3 Naashömëëywë bhököngʼu hano abhakumya bharikyëtö bhaaishirë hano. Hano bhaahikirë
         hano, mbaantëëbhëri igha, nköghëndërrya örë okoghooterra obhoheene ubhwa Waryobha,
         na öbhömënyi ubhwaho nu-bhwa obhoheene. 4 Teeho engʼana eno ikunshomera bhököngʼu, okokera ukwighwa amangʼana igha, abhaana
         abhaane abha ku-mukumo, nköghëndërrya bharë bhuuya okobha na öbhömënyi ubhwa heene.Öbhöntö ubhwa heene ubhwa Ghaayo5 Omoghonshe uwaane, uwe m-möntö uwa heene örë, ko ghano okokorra abhakumya bharikyëtö,
         nokaanyoora igha m-baghëni ku-uwe. 6 Mo-bhantö bhayö waatöörrya, mbo bhaatëëbhya ekanisa iya hano kya bhono ohanshirë bhököngʼu
         Abhakiristo bharikyaho. Bhoono keno nkökötëëbhya ni-igha, uwe ghëndërrya ökötöörrya
         abhantö kya bhayö, hano waanyoora bharatuna ukurwa kö-bhëënyu hayö bhaghi ahasë handë.
         Ko bhoora engʼana iya ökösërëënia iyö, nkushomera ërë Waryobha. 7 Abhantö bhayö, mbaasimiri oroghendo urwa ukutighinkanera Yëësu Kiristo, bhataana ekehaheeno
         ukurwa ko abhantö bhano bhatakukumya Yëësu Kiristo. 8 Ku bhuyö bhëëtö Abhakiristo, ni-igha tötöörringa abhantö kya bhayö. Hano toraakore
         igho, nkunyoora örë toghootaini nabho hamwë ko-meremo ighya okoraareka obhoheene.Diotirefe bhaana Demetirio9 Naandekera abhantö abha ekanisa ritashandighi irya amangʼana amake igho, kasi Diotirefe
         ono ahanshirë ukwitangatërrya, okanya igha we omotangati uwaabho, akaanga ukwikërrya
         amaraghërryö aghëëtö. 10 Ku bhuyö hano ndiisha iyö, nendehonyora harabhu igho amangʼana aghaaye ghano akokora.
         Keno akokora, no-kotoghamba bhoghogho ko amangʼana agha obhorongo agha akutushabhura.
         Te-ghayö agheene igho hë, kora takösërëënia abhakumya bharikyëtö bhano ukunyoora bharëngë
         ko-roghendo. Kora ghwiki nkokaania arë abhantö abha mo-kanisa bhano bhakutuna ökösërëënia
         abhakumya bharikyëtö bhayö. Abhakumya bhano bhakobhasërëënia, nkobharughya arë ukurwa
         mo-kanisa.11 Bhoono Ghaayo omoghonshe uwaane, otakeegha okokora amangʼana amaghogho ghayö. Kasi
         weeghe eteemo iya abhantö bhano bhakokora amangʼana amaiya. Hano ömöntö yakora amangʼana
         amaiya, nkwörökya gharë igha, ömöntö uyö, m-moona uwa Waryobha. Kasi ömöntö ono akokora
         amangʼana amaghogho, uyö tamanyirë Waryobha hë.12 Abhantö bhonswe igho, nkoghamba bharë igha, “Demetirio m-möntö uwa heene. Nkokora
         arë amangʼana kya bhono Waryobha akutuna.” Kora bhëëtö bhonswe nkoghamba törë igha,
         uyö m-möntö uwa heene. Kora uwe wonswe nomanyirë igha, ghayö tokoghamba m-maheene.Amakëërërryö agha okoragha13 Neena amangʼana amaaru ghano nkutuna mbatëëbhi, kasi tinkutuna ngandeke ku-ritashandighi.
         14 Keno nkwitengʼera ni-igha, m-böngö ndaabhataarre. Hayö ho torebha hamwë tushumaashe.15 Omorembe ghobhe hamwë na uwe. Bhasaani abhaaho bhonswe igho abha hano, bharakökëërya.
         Na uwe wonswe, tökëërërri abhasaani abhëëtö bhonswe igho abha iyö, kera ömöntö ku
         iriina iryaye.

Amakëërërryö11 Ritashandighi reno, nö-öni Yuuda ömököri uwa emeremo uwa Yëësu Kiristo, mura uwaabho
         Yaakobho ndyandëkirë. M-bëënyu bhano mwahanshwa nandëkëëyë, mwabherekerwa na Taata
         Waryobha, na nkorendwa mörë bhuuya, ko okoghera iya Yëësu Kiristo. 2 Ikyabhera, omorembe na righonshe bhebhe hamwë na bhëënyu bhököngʼu.Okobhotorrwa ikiina abhëëghya nyangasheka3 Abhaghonshe abhaane, naaighombanga bhököngʼu igha, mbandekere amangʼana agha öbhöhönia
         bhono tokosanga bhëëtö bhonswe igho. Kasi ndööshë igha, ni-igha mbandekere ritashandighi
         reno, ko okobhasabha igha, mokore omotono ughwa okonaghya umukumo ghono Waryobha yaahaana
         abhantö abhaaye kamwë igho. 4 Nkobhandekera ndë ritashandighi reno, ko bhoora igha, bhaaho abhantö nyabhorebhe,
         bhano bhatakwighwera Waryobha. Abhantö bhayö bhaibhumbura bhughunyi igho mö-bhëënyu.
         Nkusisa bharë engʼana iya örööbhö urwa Waryobha uwëëtö, okore bhakore amangʼana agha
         sënsöni, na ukwanga Yëësu Kiristo, umwene igho, we omotangati uwëëtö, Omonene uwëëtu.
         Kasi ukurwa kare, yaandëkirwë igha, abhantö bhayö mbarebhotorrwa ikiina.5 Nokaanyoora mmomanyirë bhuuya ghonswe igho igha, Omonene yaatunguyi Abhaisiraëri,
         ukurwa mu-kyaro ikya Miisiri mono bhaanyankanga. Kasi nkutuna ndë mbahiitöki igha,
         yaamarrë akasikya bhano bhaangirë ukumukumya.+6 Muhiitoke igha, kora abhamaraika bhano bhataanaghëri ibhyeo ibhyabho, bhakatigha ahasë
         ahaabho aha okomenya, Waryobha yabhabhoha na ebheraangʼani mu-kisuntë. Nkoghanya bharë
         urusikö oronene roora, urwa okobhotorrwa ikiina. 7 Ghwiki ni-igha muhiite ghano ghaanyöörrë abhantö abha imighi ighya Sodoma na Ghomora
         na imighi gheno ghyaaheegheraini naghyo. Amangʼana ghayö, n-kya agha abhamaraika bhayö.
         Abhantö bhayö, bhaakoranga obhosooraare na okoghoota amangʼana agha oronamba urwa
         ömöbhërë, rono rotatuubhaini kya bhono ëmëbhërë ighyabho ghyaabhömbirwë igha ghekore.
         Bhakashibhibhwa ku ukusikibhwa mo-morro ghotakurima amakora ghonswe igho. Ku bhuyö
         okobhotorrwa ikiina kuyö, kwabha ëkërëngyö ikya ukushibhibhwa.+8 Amangʼana ni-ighoigho gharë igha, abhantö abha reero eno bhano bhatakwighwera Waryobha,
         mbatuubhaini na bhayö. Nkoroota bharë ebherooto bheno bhekoghera bharanyankuhya ëmëbhërë
         ighyabho, nkwanga bharë öbhötöngi ubhwa Waryobha. Kora nkotoka bharë ëbhëntö ibhya
         ubhuhika, bheno bhërëngë mu-ryobha. 9 Kasi kora Mikaëri, maraika omonene oora, hano yaanyeraini senkaani na Oghosambwa,+ ko okoghera iya ömöbhërë ughwa Mosa, tiyaakarëhirë okoghamba bhoghogho Oghosambwa,
         handë okoghotema amasoro. Kasi keno yaaghambirë ni-igha, “Omonene Waryobha umwene
         akohamere!” 10 Kasi abhantö abhaghogho bhayö, nkoghamba bharë bhoghogho amangʼana ghano bhatamanyirë.
         Kora amangʼana ghano bhakomanya n-kya ghano sityënyi seno setaana obhongʼaini semanyirë,
         ghayö ngo ghakobhasikya.11 Haahö, abheene bhayö! Ko bhoora bhaghöötirë enshera iya Kaini, iya okokora ëbhëbhë.+ Ko bhoora nu-bhwamë bhakutuna, bhaihaatera këmwë, kora mö-bhöngʼënërrya kya ubhwa
         Bharaamu bhoora bharë.+ Bhaasika, ko bhoora bhaatëëyirë kya bhoora Koora yaatëëyirë akasika.+12 Abhantö bhayö, n-kya amarengo+ amaghogho agha mu-nyansha. Nkwingʼahërya bharë okorya abheene mu-sinyangi isyënyu
         isya righonshe, kora tebhaana sënsöni hë. Ghwiki abhantö bhayö, tebhaana ubhwera hë,
         mbanga kya amasaarö ghano ghataana imbura, rikama nkoghahuushahuusha rërë, ukughya
         ahasë honswe igho. Ghwiki mbanga kya ëmëtë gheno ghetaana sehagho enkaagha iya ukutwa
         sehagho, ghyoma törö, kora ghyaihwa. 13 Tebhakwirebherra hë. Bhaabha kya amayengo amanene agha ku-nyansha. Amangʼana aghaabho
         agha sënsöni ghano bhakokora, gharomaana kya rihuro irya amayengo. N-kya sinyota seno
         sikwinaaranaara igho, kora teseena ubhwera hë. Waryobha yaabhatoorra-ho emongo iyaabho,
         ahasë aha ikisuntë ekenene amakora ghonswe igho.14 Henooko, ömöntö uwa muhungatë ukurwa ko-Adamu,+ yaaruusiri öbhörööti ko amangʼana agha abhantö bhayö igha, “Maaha, Omonene Waryobha
         araasha, hamwë na abhamaraika abhaaye abhahörëëru ëbhëkwë ibhyaru, bhano otaatore
         okobhara, 15 okore abhotorre ikiina abhantö bhonswe igho, na okotoora harabhu amangʼana aghaabho
         amaghogho ghonswe igho, hamwë na amangʼana ghonswe igho, ghano abhaköri abha ëbhëbhë
         bhayö bhakoghamba bhoghogho Waryobha.” 16 Abhantö bhayö, nkwibhëmbëërya bharë na okotema abhantö abhandë amasoro, kasi no-ronamba
         urwabho urwene igho ndo rokobhanyankya. Nkoghamba bharë amangʼana amarito agha ukwihasha,
         na ukukumya bhököngʼu abhantö abha ibhyeo, okore bhanyoore ehoorohooro.Amakaanio bheena amaraghërryö17 Kasi bhëënyu bhare abhaghonshe abhaane, muhiitoke ghaara abhatomwa abha Omonene uwëëtö
         Yëësu Kiristo bhaaghambirë kare. 18 Bhaaghambirë igha, “Enkaagha iya sinsikö isya umuhiko, mbaryebhoka abhantö abha oronamba,
         na abhashabhuri.” 19 Abhantö bhayö, m-baköri abha ikisiiyomba, amangʼana agha ko-kebhara kono, ngo agheene
         bhakwitegherra, tebhaana Umwika Ömöhörëëru uwa Waryobha hë.20-21 Kasi bhëënyu bhare bhaghonshe abhaane, mwiraarerre ku righonshe irya Waryobha. Monaghe
         ku-mukumo ughwënyu ömöhörëëru bhököngʼu, mosabhenga ko obhotoro ubhwa Umwika Ömöhörëëru,
         na eno moraitengʼera na ukushomerwa ko okoghera iya ikyabhera ikya Omonene uwëëtö
         Yëësu Kiristo, ono araabhareetere öbhöhöru ubhwa amakora ghonswe igho. 22 Mobhe na ikyabhera ko bhano bhataana obhoheene ubhwa umukumo. 23 Abhantö abhandë mobhatööri ko okobhasakörya ukurwa mo-morro. Abhandë mobhaabhere,
         kasi mwangarre, mwibhashe obhoghogho ubhwabho.Amasaasaamo agha ukukumya24 Waryobha aana obhotoro ubhwa okobharenda motakaasira, na okobhareeta mbere iya ubhuhika
         ubhwaye mushömëëywë, motaana isoro. 25 Waryobha we umwene igho Ömötöörya uwëëtö, okohetera ku-Yëësu Kiristo Omonene uwëëtö.
         Waryobha atöönibhwi! Naana obhonene, obhotoro, na ubhwera, ukurwa kare, bhoono igho,
         na amakora ghonswe igho. Amina.
         
            
               	Maaha mo-ketabho ikya Okobhara 14:26-35, 26:64-65.

               	Maaha mo-ketabho ikya Okosemoka 19:1-26.

               	Oghosambwa. Maaha mo-faharaasa.

               	Maaha mo-ketabho ikya Okosemoka 4:1-16.

               	Maaha mo-ketabho ikya Okobhara 22–24, 31:16.

               	Maaha mo-ketabho ikya Okobhara 16:1-35.

               	Amarengo. Ensonga iyëndë iya engʼana iyö ku-Kiyunaani ni-igha, amahara. 

               	Maaha mo-ketabho ikya Okosemoka 5:21-24.

Yohana arashumaashera amangʼana agha eketabho keno11 Kono no-kohonyora ukwa Yëësu Kiristo. Waryobha yaahaayë Yëësu Kiristo okore ööröki
         abhaköri abha emeremo abhaaye amangʼana ghano heene ghakaangöhirë ukwikora. Yëësu
         wonswe akatëëbhya maraika uwaaye ahonyorre Yohana, ömököri uwaaye uwa emeremo. 2 Yohana akaimererra amangʼana ghonswe igho ghano yaarööshë. Amangʼana ghayö yaarööshë,
         na-agha obhoheene bhono bhwahönyööywë na Yëësu Kiristo. Obhoheene bhuyö, mbo engʼana
         iya Waryobha. 3 Nyakara abhantö bhonswe igho bhano bhakosomera bharikyabho amangʼana ghayö, agha öbhörööti.
         Nyakara bhano bhakwitegherra na ököröndërrya ghano ghandëkirwë muyö, ko bhoora enkaagha
         iya ukwebhoka kwagho, haangʼë ërë.Amakëërërryö4 Öni Yohana, ritashandighi reno, m-bëënyu nkwandekera abhasoorani abha Yëësu abha amakanisa
         muhungatë ghano gharëngë ikyaro ikya Asia Enke.+Munyoore örööbhö na omorembe ukurwa ku-Waryobha ono aaho, ho yaarë ukurwa okosemoka,
         nanyabhoono ho arë, na ukurwa ku-Miika muhungatë bhano bharëngë bhöröngë ubhwa ikitumbë
         ikya ekekama, 5 na ukurwa ku-Yëësu Kiristo umwimërërri uwa heene. Uyö we yaaryökiibhwi mbere, okore
         abhe omokama uwa abhakama bhonswe igho ko-kebhara.Yëësu Kiristo natohanshirë, kora yatotashora ukurwa mö-bhëbhë ibhyëtö ku ukutukwera.
         6 Atökörrë tobhe obhokama na abhasëngëri, okore tutighinkanere Waryobha. Waryobha uyö,
         n-Suwaabho. Ubhuhika na obhotoro, bhebhe ku-Yëësu amakora na amakora! Amina.7 Motamaaha! Nariisha arëngë ko-masaarö!+Kera ömöntö naremomaaha,kora abhantö bhaara bhaamöbhëtirë ritimö, bhayö bhonswe mbaremomaaha.Amakabhira ghonswe igho ko-kebhara ngarikuura ko okoghera iya Yëësu.+Yëë. Amina.8 Omonene Waryobha araghamba igha, “Öni nö-öni Esemoko na Umuhiko.+ Öni ho ndë, ho naarë ukurwa okosemoka, nanyabhoono ho ndë. Nö-öni neena obhotoro
         bhwonswe igho.”Yohana aramaaha Omoona uwa Ömöntö9 Öni nö-öni Yohana umukumya murikyënyu. Nkötöörrania ndë hamwë na bhëënyu ököghömërrya
         inyanko ko okoghera iya Yëësu na Obhokama ubhwaye. Öni naarëbhërrëëywë kwi-ghinga
         reno rekobherekerwa igha Paatimo. Naarëbhërrëëywë iyö, okore igha, ntakaaraareka engʼana
         iya Waryobha na ntakaimererra amangʼana agha Yëësu. 10 Mbe, Umwika Ömöhörëëru akanyitoomera urusikö nyabhorebhe urwa Omonene Yëësu.+ Kamwë igho, nkaighwa nyuma iyaane iyö, engamba enene kya iya orotera. 11 Engamba iyö yaaghambirë igha, “Andeka mo-ketabho amangʼana ghonswe igho ghano oraamaahe.
         Omare otomane eketabho kiyö mo-makanisa muhungatë agha Ëfësö, Simirina, Perighamo,
         Tiyatira, Saridi, Firadërifia, na Raodikia.”12 Nkaisyörya mmaahe uyö yaashumaashirë na öni, nkamaaha ebhetangora muhungatë ibhya
         esahaabhu ibhya okotoora-ko setara. 13 Ghatëghatë iya setara siyö, nkamaaha-ho ömöntö anga kya Omoona uwa Ömöntö.+ Aibhöhirë engansho entambë, na mu-kikubha, yaaibhöhirë umushibhi omoghare ughwa esahaabhu.
         14 Situukya isyaye ne-ndabhu shaa syaarë kya simbushe, ghwiki nsyaatuubhaini kya righörö
         rirabhu shaa. Amaiso aghaaye, ghaamekamekanga kya ëbhëmörë ibhya omorro. 15 Amaghörö aghaaye ghaamekamekanga bhököngʼu kya ishabha eno ighuutirwë na omorro. Engamba
         iyaaye, yaarenga kya amanshë amaaru ghano ghakoghera mö-sënkörömöri. 16 Ömöntö uyö, yaarë na sinyota muhungatë mo-kobhoko ukwa bhoryo. Umushonge umwöghë nyambagha
         ibhërë, ghwaarwanga mu-munywa ughwaye. Ubhusyö ubhwaye, bhwaamekamekanga kya omobhasö
         ömörörö kai.17 Hano naamörööshë, nkaghwa hansë bhubhuumaayë ko-maghörö aghaaye, ukwörökya igha, nëmösöökirë,
         nkabha kya ono nkuurë. Kasi akantoorra okobhoko ukwaye ukwa bhoryo eno arantëëbhya
         igha, “Otakoobhoha! Öni nö-öni uwa mbere na nö-öni embotorra. 18 Nö-öni öbhöhöru! Naarenga nkuurë, kasi bhoono tamaaha, möhöru ndë, amakora ghonswe
         igho. Nö-öni neena sefongoro isya uruku na isya mu-kyaro ikya abhaku.+19 Bhoono andeka amangʼana ghayö örööshë, ghayö ghakwebhoka bhoono igho, na amangʼana
         ghaara gharyebhoka mbere iyö. 20 Mo-kobhoko ukwane ukwa bhoryo, waarööshë-mo sinyota muhungatë, ghwiki okamaaha ebhetangora
         muhungatë ibhya esahaabhu ibhya okotoora-ko setara, ensonga iya ikibhisirë kiyö ni-igha,
         sinyota muhungatë seera, na-bhamaraika abha makanisa muhungatë. Ebhetangora muhungatë
         ibhya esahaabhu ibhya okotoora-ko setara, bhiyö na-makanisa muhungatë.”
         
            
               	Asia Enke yo reero eno ekobherekerwa igha ikyaro ikya Bhuturuki.

               	Maaha mo-ketabho ikya Daniëri 7:13.

               	Maaha mo-ketabho ikya Zakaria 12:10; Yohana 19:34.

               	Esemoko na Umuhiko, mu-Kiyunaani ni-igha Arufa na Omegha. Arufa në-hërufi iya mbere kö-sëhërufi isyabho, na Omegha në-hërufi iya umuhiko.

               	Urusikö urwa Omonene Yëësu ruyö nu-rusikö urwa Jumapiri rono Yëësu yaaryökirë mo-bhaku.

               	Omoona uwa Ömöntö. Maaha mo-faharaasa.

               	Mu-kyaro ikya abhaku. Maaha mo-faharaasa engʼana, Ikyaro ikya abhaku.

            

         
      

   
      
         2
Ritashandighi ko abhantö abha ekanisa iya Ëfësö21 Ömöntö uyö arëngë kya m-Moona uwa Ömöntö akaghëndërrya ököntëëbhya igha, “Andekera
         maraika uwa ekanisa iya Ëfësö, ömötëëbhi igha,Ghano ngo nkoghamba öni ono ngötërrëëyë sinyota muhungatë mo-kobhoko ukwane ukwa bhoryo.
         Öni nö-öni nkoghenda ghatëghatë iya ebhetangora muhungatë ibhya esahaabhu bheera ibhya
         okotoora-ko setara. Mwitegherre ghano nkobhatëëbhya.2 Nemanyirë amangʼana aghëënyu ghano mokokora, na omotono ughwënyu, na ököghömërrya
         ukwënyu. Kora timukwikererrania na abhantö abhaghogho, ko bhoora mwaashaashiri bhaara
         bhakwibherekera igha m-batomwa, mokamaaha igha, te-bhatomwa hë, m-barongo. 3 Kora nemanyirë igha, mworeka bhököngʼu na amangʼana aghaane, kasi mwaaghömërrya nanyabhoono
         temoraarosa hë. Mwitegherre ghano nkobhatëëbhya!4 Kasi moona engʼana eno ikunnyankya. Ni-igha, mwatigha righonshe iryënyu reno mwaarë
         naryo ekembere. 5 Muhiite ghano mwaakoranga haara mwaankumiri. Mohongore ëbhëbhë ibhyënyu, mokore kya
         ghaara mwaakörrë ko-nkaagha eera. Hano motaahongore ëbhëbhë ibhyënyu, nindiisha nduusi-ho
         eketangora ikyënyu ikya okotoora-ko setara. 6 Kasi eeho engʼana eno mokokora bhuuya. Mwaregha amangʼana amaghogho ghano Abhanikorai+ bhakokora. Ghayö ngo kora öni wonswe nkoregha bhököngʼu.7 Ono aana amatwë, aitegherre amangʼana ghano Umwika Ömöhörëëru akötëëbhya amakanisa.
         Ömöntö wowonswe ono arekera amangʼana ghayö na aghömërri righonshe irya mbere reera,
         nindimwikërrya araaghere sehagho isya ömötë ghono ghokohaana abhantö öbhöhöru. Ömötë
         ghuyö, mu-ryobha iyö ghörë mu-bhusitaani iya Waryobha.”+Ritashandighi ko abhantö abha ekanisa iya Simirina8 Ömöntö uyö akaghëndërrya okoghamba igha, “Andekera maraika uwa ekanisa iya Simirina,
         ömötëëbhi igha,Öni nö-öni uwa mbere na nö-öni embotorra. Naakuurë, nkaryoka, na bhoono igho m-möhöru
         ndë! Mwitegherre ghano nkobhatëëbhya!9 Nemanyirë inyanko iyëënyu, na öbhötöbhu ubhwënyu. Kasi obhoheene, bhëënyu m-baamë
         mörë! Kora nemanyirë kya bhono bhakobhatoka bhayö bhakwibherekera igha m-Bayahudi,
         kasi te-bho hë. Bhayö na-bhasoorani abha Oghosambwa.+10 Motakoobhoha inyanko iyö murinyoora. Motamaaha! Oghosambwa ngorebhashaashya, kora
         ghotoore bharikyënyu mo-kebhohe, na bhëënyu murinyankibhwa sinsikö ikömi. Kasi mobhe
         abhantö abha heene ku-öni, nokaanyoora igha nkukwa, mukwe. Ko bhoora öni, nendebhatuha
         ibhirighi ibhya öbhöhöru ubhwa amakora ghonswe igho.11 Ono aana amatwë, aitegherre amangʼana ghano Umwika Ömöhörëëru akötëëbhya amakanisa.
         Ömöntö wowonswe ono arekera amangʼana ghayö, tarikunibhwa na omorro ughwa amakora
         ghonswe igho kora hake hë. Omorro ghuyö, ngwo uruku urwa kabhërë.”+ Ritashandighi ko abhantö abha ekanisa iya Perighamo12 Ömöntö uyö akaghëndërrya okoghamba igha, “Andekera maraika uwa ekanisa iya Perighamo,
         ömötëëbhi igha,Neena umushonge umwöghë nyambagha ibhërë. Mwitegherre ghano nkobhatëëbhya!13 Öni nemanyirë ahasë hayö mömënyirë, hayö, ho Oghosambwa ghokotonga. Nokaanyoora ni-igho
         amangʼana gharë, kasi nkunkumya mökërë. Kora enkaagha eno umwimërërri uwaane uwa heene
         Antipa yaaitirwë mu-mughi ughwënyu muyö Oghosambwa ghömënyirë, temwanyikaanirë hë.
         Antipa uyö, nu-mwimërërri uwaane uwa heene yaarë.14 Kasi amangʼana gharëngë kö-bhëënyu amake igho, ghano ghakunnyankya. Bhaaho abhantö
         bhano bhakosoorana amëëghyö agha Bharaamu, mö-bhëënyu muyö. Bharaamu uyö, yëëghëri
         Bharaaki okotegha Abhaisiraëri, okore bhakore ëbhëbhë ibhya okorya ibhyakorya bheno
         bhimwënsëywë ëbhëtöndö, na okokora obhosooraare.+15 Ghwiki abhandë ni-ighoigho bhakokora ko okosoorana amëëghyö amaghogho agha Abhanikorai.
         16 Mbe, mohongore ëbhëbhë ibhyënyu! Hano moraange okobhehongora, m-böngöbhöngö ndaashe
         na umushonge, ghono ghukurwa mu-munywa ughwane, okore nkore riihë na abhantö bhayö.17 Ono aana amatwë, aitegherre amangʼana ghano Umwika Ömöhörëëru akötëëbhya amakanisa.
         Ömöntö wowonswe ono arekera amangʼana ghayö, ndimutuha ituho ekerengere ikya ibhyakorya
         ibhya emana+ eno yaabhiswa. Ghwiki nendemohaana reghena rirabhu. Reghena riyö, nurinyoora ryandëkirwë-ko
         iriina reehya. Taaho ömöntö ono aremanya iriina riyö hë. Kasi ono arehaanwa reghena
         riyö, we aremanya.”Ritashandighi ko abhantö abha ekanisa iya Tiyatira18 Ömöntö uyö akaghëndërrya okoghamba igha, “Andekera maraika uwa ekanisa iya Tiyatira,
         ömötëëbhi igha,Öni nö-öni Omoona uwa Waryobha.+ Neena amaiso kya ëbhëmörë ibhya omorro, na amaghörö agha okomekameka kya ishabha
         eno yaaghuutwa mo-morro. Mwitegherre ghano nkobhatëëbhya!19 Nemanyirë righonshe iryënyu, amangʼana ghano mokokora, umukumo ughwënyu, öbhököri
         ubhwënyu ubhwa emeremo, na ököghömërrya ukwënyu. Ghwiki nkomaaha ndë igha, bhoono,
         m-buuya mokokora, ko bhoora möhëtërëëyë ghaara mwaakoranga kare.20 Kasi moona engʼana eno ikunnyankya. Bhëënyu nkwikererrania mörë na amangʼana agha
         omokari oora Yëzëbhëëri. Uyö akwibherekera igha m-mörööti, kasi të-mörööti hë. Nkwikërrya
         mörë igha angʼaine abhaköri abha emeremo abhaane, ko ököbhëëghya bhakore obhosooraare,
         na okorya ibhyakorya bheno bhimwënsëywë ëbhëtöndö. 21 Öni namohaana umweya, okore ahongore ëbhëbhë ibhyaye, kasi takutuna ukutigha obhosooraare
         ubhwaye hë. 22 Motamaaha! Ku ikibhuno kiyö, nendaamohaane inyanko iya öbhörööyë bhono bhoraaghire
         ange ukurwa kö-bhörrë. Na abhantö bhonswe igho bhano bhakokora nawe obhosooraare,
         nendaabhanyanki bhököngʼu, hano bhatahöngööyë amangʼana aghaabho amaghogho. 23 Ghwiki obhoheene ni-igha, nendaaite abhasoorani abhaaye. Hayö ho abhantö abha ekanisa
         bhareemanya igha, öni nkwitaaha ndë enkoro na amaitegherro agha ömöntö. Nendehaka
         kera ömöntö mö-bhëënyu, ko okorengʼaana na ghano yaakora.24 Kasi bhaaho abhantö abhandë abha heene mö-bhëënyu Tiyatira hayö. Abhantö bhayö tebhakosoorana
         amëëghyö agha Yëzëbhëëri hë, kora tebhamanyirë ëbhëntö bhiyö abhandë bhakoghamba igha
         ni-bhibhisirë ibhya mönsë. Kasi obhoheene ni-igha, ibhibhisirë bhiyö, na-mëëghyö agha
         Oghosambwa. Bhëënyu keno nkobhatëëbhya ni-igha, tëmbëngëri umurigho ughwöndë hë, 25 kasi moghoterre bhuuya amaiya ghayö moonagho, okohekera hano ndiisha.26 Ömöntö wowonswe ono arekera amangʼana ghayö na aghëndërri okokora bhono nkutuna okohekera
         umuhiko,“Nendemohaane ubhwera ubhwa okotonga ibhyaro bhyonswe igho.27 Areetonga kö öbhöbhë ko okobhatemera inyimbo iya ikyoma,narebhabhondora kya sinyöngö.”+Narehaanwa ubhwera kya bhoora öni naahaaywë na Taata. 28 Ömöntö wowonswe ono arekera inyanko iyö, nendemohaana inyota iya nyinkyo.+29 Ono aana amatwë, aitegherre amangʼana ghano Umwika Ömöhörëëru akötëëbhya amakanisa. ”
         
            
               	Abhanikorai n-dikomo irya idiini ryaarë, reno ryaarondyanga seteemo sengogho na amëëghyö agha
                     obhorongo.

               	Maaha mo-ketabho ikya Okosemoka 2:9.

               	Oghosambwa. Maaha mo-faharaasa.

               	Maaha mo-ketabho ikya Okohonyora 20:6, 20:14, 21:8.

               	Maaha mo-ketabho ikya Okobhara 22:1–25:3, 31:16.

               	Emana ni-bhyakorya bheno Abhaisiraëri bhaaryanga enkaagha eno bhaarenga ku-riköngö. Maaha
                     mo-ketabho ikya Ukurishoka 16:31-34. 

               	Omoona uwa Waryobha. Maaha mo-faharaasa.

               	Maaha mo-ketabho ikya Zabhuri 2:8-9.

               	Nendemohaana inyota iya nyinkyo. Ensonga yaamo no-kohaanwa ekemanyërryö ikya ukwörökya igha, abhaahirë.

Ritashandighi ko-bhantö abha ekanisa iya Saridi31 Mbe, ömöntö uyö arëngë kya m-Moona uwa Ömöntö akaghëndërrya okoghamba igha, “Andekera
         maraika uwa ekanisa iya Saridi, ömötëëbhi igha,Öni nö-öni nkotongera Imiika muhungatë abha Waryobha, na nö-öni neena sinyota muhungatë
         seera. Mwitegherre ghano nkobhatëëbhya!Nemanyirë amangʼana aghëënyu ghonswe igho, monga kya abhahöru, kasi mwamara ukukwa.
         2 Mobhooke! Motogheke amangʼana amaiya amake ghayö ghakeeho, ko bhoora kora ghonswe
         n-haangʼë gharë ghakwe. Ndööshë igha, amangʼana aghëënyu teghanga kya bhono Waryobha
         uwaane akutuna hë. 3 Muhiite ghano mwëëghiibhwi, moghakumi na moghanaghi. Mbe, mogharöndërri bhuuya, kora
         mohongore ëbhëbhë ibhyënyu. Hano motaabhe maiso, nindiisha kya umwibhi, kora temoremanya
         enkaagha eno ndiisha hë.4 Kasi bhaaho abhasoorani abhake igho Saridi hayö, bhano bhataraakönia singibho isyabho
         ko okokora ëbhëbhë. Mbe, mbarebha hamwë na öni, bhaibhöhiibhwi singibho sendabhu,
         ko bhoora abhantö bhayö, mbaingʼarëëyë okokorrwa ghayö. 5 Ömöntö wowonswe ono arekera amangʼana ghayö, nindimwibhöhya singibho sendabhu kya
         bhayö. Tindiruusya iriina iryaye mo-Ketabho ikya Öbhöhöru.+ Kasi nindimwikërrya mbere iya Taata Waryobha na abhamaraika abhaaye igha, ono nu-uwaane.6 Ono aana amatwë, aitegherre amangʼana ghano Umwika Ömöhörëëru akötëëbhya amakanisa. ”Ritashandighi ko-bhantö abha ekanisa iya Firadërifia7 Mbe, ömöntö uyö anga kya Omoona uwa Ömöntö, akaghëndërrya okoghamba igha, “Andekera
         maraika uwa ekanisa iya Firadërifia, ömötëëbhi igha,Öni m-Möhörëëru ndë uwa obhoheene, ghwiki nö-öni neena orofongoro urwa omokama Daudi.+Hano nsiikirë ekesaku, taaho ömöntö ono araatore ukukyeghora hë.Hano nighööyë ekesaku, taaho ömöntö ono araatore ukukisiika.+Mwitegherre ghano nkobhatëëbhya! 8 Nemanyirë amangʼana aghëënyu ghonswe igho. Motamaaha! Öni nabheeghorra-ho ekesaku,
         kasi taaho ömöntö ono akotora ukukisiika. Nokaanyoora singuru isyënyu ne-nke, kasi
         mwaikërrya amëëghyö aghaane, kora temwanyangirë hë. 9 Motamaaha! Nendaakohaane abhasoorani abha inyumba iya esango iya Oghosambwa, bhano
         bhakwibherekera igha m-Bayahudi nabho te-Bhayahudi hë, kora m-barongo. Mbe, nendaabhakore
         bhaashe bhabhatemere hansë ibhiru. Ho bhayö bhonswe igho bhareemanya igha, öni nembahanshirë.10 Enkaagha iya inyanko niriisha ko-kebhara kyonswe igho, na abhantö bhonswe igho mbarishaashwa.
         Kasi bhëënyu, nendebharenda ko-nkaagha iyö, ko bhoora mwaaghömërrya inyaanyi kya bhoora
         naabharaghërrëëyi. 11 M-böngö ndaashe! Monaghi bhuuya amangʼana amaiya ghayö moonagho, okore ömöntö atakaabharuusya
         ibhirighi ibhyënyu ibhya obhobhaahi.12 Ömöntö wowonswe ono arekera amangʼana ghayö, nendemokora abhe umutimö ughwa Inyumba
         iya Waryobha+ uwaane, na tarirwa-mo röndë hë. Kora nindimwandeka iriina irya Waryobha na iriina
         irya umughi ughwa Waryobha. Umughi ghuyö ngo Yërusarëëmu omohya, ghono ghuriika ukurwa
         mu-ryobha ku-Waryobha. Kora nindimwandeka iriina iryane reehya.13 Ono aana amatwë, aitegherre amangʼana ghano Umwika Ömöhörëëru akötëëbhya amakanisa. ”Ritashandighi ko-bhantö abha ekanisa iya Raodikia14 Mbe, ömöntö uyö anga kya Omoona uwa Ömöntö, akaghëndërrya okoghamba igha, “Andekera
         maraika uwa ekanisa iya Raodikia, ömötëëbhi igha,Öni nö-öni nkobherekerwa igha, Amina, umwimërërri uwa heene. Nö-öni ömösëmöri uwa
         ëbhëntö bhyonswe igho bheno bhyaabhombwa na Waryobha. Mwitegherre ghano nkobhatëëbhya!15 Öni nemanyirë amangʼana aghëënyu ghano mokokora. Nemanyirë igha, m-bahyöku mörë. Nyakara
         mokaabhaayë omorro handë ekemeesha! 16 Kasi ko bhono mörëngë abhahyöku, temoona omorro handë ekemeesha hë, nendaabhahongore
         murwe mu-munywa ughwane. 17 Moraghamba igha, ‘M-baamë törë. Twaniibha bhököngʼu. Ëbhëntö bhyonswe igho ntoonabhyo,
         tetokobhorwa ëkëntö hë!’ Kasi temomanyirë igha m-batëntëëru mörë, m-bakwabherwa mörë,
         öbhötöbhu na ubhuhukuru nu-bhwënyu, kora n-kengʼaabhi mörë. 18 Ku bhuyö nkobharaghërrya ndë igha, moghore ku-öni esahaabhu eno yaghuutwa mo-morro,
         okore mwamehe. Ghwiki moghore singibho sendabhu, okore mubhisi ekengʼaabhi ikyënyu
         motakaashe mosooke. Moghore iryogho irya okohaka mo-maiso, okore momaahe.19 Nkokaania ndë na ukuhiinya bhano nhanshirë. Mbe, mokore omotono ughwa okohongora ëbhëbhë
         ibhyënyu. 20 Motamaaha! Mo-kesaku ndë nimërëëyë ndabherekera. Ömöntö ono araaighwe engamba iyaane
         na anyeghorre-ho ekesaku, nendaasohe mu-nyumba iyaaye, nsange nawe ibhyakorya.21 Ömöntö wowonswe ono arekera amangʼana ghayö, nindimwikërrya aikare hamwë na öni ku-kitumbë
         ikyane ikya ekekama, kya bhono öni wonswe naakërrë, nkaikara na Taata ku-kitumbë ikyaye
         ikya ekekama.22 Ono aana amatwë, aitegherre amangʼana ghano Umwika Ömöhörëëru akötëëbhya amakanisa. ”
         
            
               	Eketabho ikya Öbhöhöru ne-ketabho keno amariina agha abhantö abha Waryobha ghaandekwa-mo. Maaha mo-ketabho
                     ikya Okohonyora 20:12.

               	Orofongoro urwa omokama Daudi. Ensonga iyaamo ni-igha, ekemanyërryö ikya ubhwera. Maaha mo-faharaasa engʼana, Daudi.

               	Maaha mo-ketabho ikya Isaaya 22:22.

               	Inyumba iya Waryobha. Maaha mo-faharaasa.

Waryobha aratöönibhwa mu-ryobha41 Hano ghayö ghaahööyë, nkarekera amaiso ighörö. Ë! Nkamaaha ekesaku kighökirë mu-ryobha!
         Mbe, engamba kya iya orotera eno yaantëëbhëri ekembere,+ ghwiki akaghamba igha, “Nshö, riina kighörö eno, okore nkwöröki amangʼana ghano gharëngë
         igha, ni-igha ghabhe hano ghayö gharaahwe.”2 Kamwë igho, Umwika Ömöhörëëru akanyitoomera, nkamaaha ikitumbë ikya ekekama mu-ryobha
         iyö, kikarëëywë. 3 Uyö yaaikaayë-ko, yaamekamekanga bhököngʼu kya amaghena agha öbhöghöri agha erangë
         enkangaaru inshiiya. Ikitumbë kiyö, nkyaarenga kiinaarrwë na riitë irya abhaasi, reno
         ryaamëkirëmëkirë bhököngʼu kya amaghena agha öbhöghöri agha erangë iya urunyënyi.
         4 Bhyaare-ho ibhitumbë ibhyëndë ibhya ekekama merongo ëbhërë na bhine, bhiinaarrë ikitumbë
         ikya ekekama ikya mbere keera. Ku-bhitumbë bhiyö, bhaaikaaye-ko abhaghaaka merongo
         ëbhërë na abhane. Bhaibhöhirë singibho sendabhu na ibhirighi ibhya ekekama ibhya esahaabhu
         ko-metwe. 5 Ikitumbë ikya ekekama kiyö, kyaamësyanga na okobhaghatya kya enkobha. Mbere iyaakyo
         haara, bhyaare-ho ëbhëmörë muhungatë bheno bhyookanga. Ëbhëmörë bhiyö, ni-Miika muhungatë
         bhaara abha Waryobha. 6 Mbere iya ikitumbë haara, kyaare-ho ëkëntö kenga inyansha iya ikyowa. Ëkëntö kiyö
         kyaatuubhaini kya reghena reno rekomekameka bhököngʼu.Ghatëghatë iya ikitumbë ikya ekekama na abhaghaaka bhayö, bhyaare-ho ëbhëntö ibhine
         bheno bhekoheeshera. Ëbhëntö bhiyö bhyaarë mbaara syonswe igho. Bhyaarë na amaiso
         ahasë honswe igho. 7 Ikya mbere, nkyaatuubhaini na ëndwë, ikya kabhërë kyaatuubhaini na ekeghaini ikya
         engʼombe, ikya katatö kyaarë na ekesosa ikya ömöntö, na ikya kane kyaatuubhaini na
         ritöönyi reno rikwibhurruka. 8 Ëbhëntö ibhine bheera bhekoheeshera, mbyaarë na amabhabha asansabha. Amabhabha ghaara,
         ghaarë na amaiso ahasë honswe igho.+ Ëbhëntö bhiyö bhyaarëëtyanga ubhutikö na omobhasö, tibhyakiranga hë. Bhyaarëëtyanga
         igha,“Ömöhörëëru, Ömöhörëëru, Ömöhörëëru,no-Monene Waryobha uwa obhotoro bhwonswe igho,+ono aaho, ho yaarë ukurwa okosemoka, nanyabhoono ho arë.”9 Ëbhëntö ibhine bhiyö bhekoheeshera, bhyaatöönianga, bherasooka na ukukumya oora yaaikaayë
         ku-kitumbë ikya ekekama, ono aaho amakora ghonswe igho. 10 Enkaagha eno Waryobha yaakumibhwanga na ëbhëntö bheno bhekoheeshera bheera, abhaghaaka
         merongo ëbhërë na abhane bhakaighwësya hansë bhubhuumaayë ko-maghörö aghaaye, bhakasaasaama
         Waryobha ono aaho amakora ghonswe igho. Kora mbyaaruusyanga ibhirighi ibhyabho ibhya
         ekekama bherabhetoora mbere iya ikitumbë ikya ekekama keera na eno bheraghamba igha,11 “Omonene uwëëtö, Waryobha uwëëtö, wingʼarëëyë ökötöönibhwa,okosookwa na okobha na obhotoro bhwonswe igho.Ko bhoora nu-uwe waabhömbirë ëbhëntö bhyonswe igho,ëbhëntö bhiyö mbyaabhömbirwë ko okohansha ukwaho, kora höbhërë.”
         
            
               	Maaha mo-ketabho ikya Okohonyora 1:10.

               	Amabhabha ghaara, ghaarë na amaiso ahasë honswe igho. Ensonga iyaako iyëndë ni-igha, Ëbhëntö bheera bhyaarë na amaiso ömöbhërë ghonswe igho.

               	Maaha mo-ketabho ikya Isaaya 6:3.

Omoona Ringʼöndi na eketabho51 Mbe, nkamaaha eketabho mo-kobhoko ukwa bhoryo ukwa oora yaaikaayë ku-kitumbë ikya
         ekekama. Eketabho kiyö kyaarenga kyaandëkirwë sembaara syonswe igho ibhërë, ghwiki
         kyaarenga kenantërrëëywë imihuri muhungatë ighya ubhurimbo. 2 Ghwiki nkamaaha maraika uwa obhotoro araraareka bhököngʼu, akabhöörya igha, “Nawë
         aingʼarëëyi okonaanora imihuri ghiyö, akondokore eketabho keno?” 3 Kasi tiyatöökirë-ho ömöntö kora ömwë mu-ryobha iyö, handë ko-kebhara, kora mu-kyaro
         ikya abhaku ono yaingʼarëëyë okokehonyora akesome.4 Mbe, nkasimya ukukuura bhököngʼu ko bhoora tiyaatöökirë ömöntö wowonswe igho, ono
         yaaingʼarëëyi okokondokora handë okosoma eketabho kiyö. 5 Ho ömwë uwa abhaghaaka bhaara akantëëbhya igha, “Otakaakuura! Maaha! Ëndwë iya Ekesaku
         ikya Yuuda,+ umwebhorwa uwa omokama Daudi, akërrë. Aingʼarëëyi okonaanora ubhurimbo ku-mihuri
         muhungatë ko-ketabho kiyö na okokehonyora.”6 Mbe, nkamaaha ghatëghatë haara haarenga na ikitumbë ikya ekekama, Omoona Ringʼöndi+ aimërëëyë. Yaarenga ainaarwë na ëbhëntö ibhine bheera na abhaghaaka merongo ëbhërë
         na abhane bhaara. Hano wamaaha Omoona Ringʼöndi uyö, yaarenga kya ono ashinshirwë.
         Yaarenga na amatera muhungatë na amaiso muhungatë. Amaiso ghayö, ni-Miika muhungatë
         abha Waryobha bhano bhaarenga bhatömirwë kera ahasë ko-kebhara kyonswe igho. 7 Omoona Ringʼöndi uyö akaghya, akaghegha eketabho kiyö, ukurwa mo-kobhoko ukwa bhoryo
         ukwa ono yaarenga aikaayë ku-kitumbë ikya ekekama. 8 Hano yaamarrë okoghegha eketabho kiyö, ëbhëntö ibhine bhiyö bhekoheeshera na abhaghaaka
         merongo ëbhërë na abhane bhaara, bhakaghwa bhubhuumaayë bhöröngë ubhwa Omoona Ringʼöndi.
         Kera ömwë uwaabho yaarenga na ritungu na amabhaköri agha esahaabhu ghaishööyë ëkörösö.
         Ëkörösö iyö yo amasabhi agha abhantö abha Waryobha.9 Bhakarëëtërya Omoona Ringʼöndi rirëëtyö reehya igha,“Uwe wingʼarëëyi okoghegha eketabho kiyöna okonaanora-ko ubhurimbo ubhwa ku-mihuri ighya-ko,ko bhoora uwe waashinshirwë.Okaghorra Waryobha ko amaanyinga aghaaho,abhantö abha amakabhira ghonswe igho, ebheghambo bhyonswe igho,sihiiri syonswe igho na ibhyaro bhyonswe igho.10 Uwe waakörrë abhantö bhano bhabhe abha Obhokama ubhwa Waryobha uwëëtö,bhabhe abhasëngëri abha okomokorra emeremo,mbaraatonge ekebhara keno.”11 Mbe, nkaighwa na nkamaaha abhamaraika abhaaru, ëbhëkwë na ëbhëkwë, kora tootore okobhabhara
         hë. Abhamaraika bhayö bhaarenga bhainaarrë ikitumbë ikya ekekama keera, ëbhëntö ibhine
         bheno bhekoheeshera bheera na abhaghaaka bhaara. 12 Nkabhaitegherra bhararëëtya bhököngʼu igha,“Omoona Ringʼöndi ono yaashinshwa,aingʼarëëyi okohaanwa obhotoro, ubhwamë na obhongʼaini.Singuru, okosookwa, ubhuhika na sinkuma ni-bhyaye!”13 Mbe, nkaighwa ëbhëntö bhyonswe igho mu-ryobha iyö, ko-kebhara, mu-kyaro ikya abhaku
         na mu-nyansha bherarëëtya kwa korengerrania igha,“Uyö aikaayë ku-kitumbë ikya ekekama,na Omoona Ringʼöndi uyö,bhakumibhwi, bhasookwe,bhahaanwe ubhuhika na obhotoro amakora na amakora!”14 Na ëbhëntö ibhine bheno bhekoheeshera bheera, bhekaikërrya bharaghamba igha, “Amina!”
         Abhaghaaka bhaara bhakaghwa hansë bhubhuumaayë, bhakasaasaama Waryobha na Omoona Ringʼöndi.
         
            
               	Mo-ketabho ikya Okosemoka 49:9 ekesaku ikya Yuuda kerabherekerwa ëndwë, na omokama Daudi na Yëësu, mmo-kesaku kiyö bhaarwërëëyë.

               	Omoona Ringʼöndi. Maaha mo-faharaasa.

Omoona Ringʼöndi aranaanora ubhurimbo ku-mihuri muhungatë61 Mbe, nkamaaha Omoona Ringʼöndi uyö, aranaanora ubhurimbo ku-muhuri ughwa mbere, mu-mihuri
         muhungatë gheera. Nkaighwa ëkëmwë ikya ibhine bheera bhekoheeshera, kerabhaghatya
         kya enkobha, kekaghamba igha, “Nshö!” 2 Mbe, nkamaaha efaraasi endabhu na ömöntö aikaayë-ko. Ömöntö uyö, yaarenga aghöötërrëëyë
         obhota, kora okanyoora ahaaywë ikirighi ikya ekekama. Akarwa mu-ryobha abhaahirë,
         okore aghëndërri okobhaaha.3 Mbe, Omoona Ringʼöndi uyö, akanaanora ubhurimbo ku-muhuri ughwa kabhërë. Nkaighwa
         ëkëntö ikya kabhërë keera kekoheeshera keraghamba igha, “Nshö!” 4 Mbe, ekatora efaraasi iyëndë enkangaaru. Na ömöntö ono yaaikaayë-ko araghëghëndya,
         akahaanwa umushonge omonene na obhotoro ubhwa okoreeta riihë ko-kebhara, okore kera
         ömöntö aite murikyaye.5 Mbe, Omoona Ringʼöndi, akanaanora ubhurimbo ku-muhuri ughwa katatö, nkaighwa ëkëntö
         ikya katatö keera kekoheeshera keraghamba igha, “Nshö!” Nkarekera-yo amaiso, nkamaaha
         efaraasi imwamu. Ömöntö ono yaaikaayë-ko araghëghëndya yaarenga na ebherengero bhibhërë
         mo-kobhoko ukwaye. 6 Nkaighwa ëkëntö kya engamba, erarwera ghatëghatë iya ëbhëntö ibhine bheera bhekoheeshera,
         eraghamba igha, “Ehoorohooro iya urusikö urughima, neraaghore rikopo irya engano reno
         rekoreengʼaana na ikiiro ëmwë igho, handë rikopo rinene irya ishairi+ reno rekoreengʼaana na sikiiro isatö isyene igho. Kasi otakaasarya amaghuta, handë
         idivai.”+7 Mbe, Omoona Ringʼöndi akanaanora ubhurimbo ku-muhuri ughwa kane, nkaighwa ëkëntö ikya
         kane keera kekoheeshera keraghamba igha, “Nshö!” 8 Mbe, nkarekera-yo amaiso, nkamaaha efaraasi iya erangë endabhöku. Na ömöntö ono yaaikaayë-ko
         araghëghëndya yaabherekerwanga igha, Uruku, ono yaaghendanianga hamwë na ikyaro ikya
         abhaku. Bhonswe igho bhakahaanwa ubhwera ubhwa ukwita ritabhë irya kane irya abhantö
         ko-kebhara, ku-riihë, inshara, amarööyë na ku sityënyi sëmbë isya mwi-sisi.9 Mbe, Omoona Ringʼöndi akanaanora ubhurimbo ku-muhuri ughwa kataano, nkamaaha senkoro
         isya abhantö mö-ngönköörë iya riighyö. Abhantö bhayö mbaaitirwë, ko bhoora bhaakumiri
         na ukwimererra engʼana iya Waryobha. 10 Mbe, imiika ghiyö ghekakora ikituri gheraghamba igha, “Ë Omonene Waryobha ömötöngi
         uwa bhyonswe igho, ono örëngë Ömöhörëëru na uwa heene, n-kwakë okotegheta? N-dööhë
         orebhotorra ikiina abhantö abha ko-kebhara na okomara ikisiiyomba ikya ukutwita?”
         11 Mbe, bhonswe igho bhayö bhaaitirwë, bhakahaanwa sengansho sendabhu. Bhakatëëbhibhwa
         igha, bhaghanye hake igho okohekera hano abhakumya bharikyabho, abhaköri abha emeremo
         bharikyabho, bhaitwe kya bho, okore ekerengere ikyabho kehekerane.12 Mbe, nkamaaha Omoona Ringʼöndi aranaanora ubhurimbo ku-muhuri ughwa kasansabha ghoora.
         Hano yaanaanööyë-ko, ikirighiti ekenene bhököngʼu kekeebhoka. Iryobha rekaisyörya
         erangë, rekamwama twi kya amakara, umwëri ghokakangaara bhököngʼu kya amaanyinga.
         13 Sinyota sekaghwa ko-kebhara bhoghoghoghogho igho, okanya igha n-sehagho sendere seharatökirë
         ukurwa kö-mötë hano ghwasingisibhwa na rikama rirörö. 14 Ighörö iyö, hakaihëënia kya ekarataasi, kya hano ömöntö yaaringa risenke. Singuku
         na amaghinga bhyonswe igho bhekaruusibhwa-ho.15 Ho abhakama abha ko-kebhara, abhatöngi, abhatangati abha riihë, abhaamë, abhantö abha
         ibhyeo, hamwë na abhantö bhonswe igho, mbakaabha abhaghorwa handë abhatöönööni, bhonswe
         igho bhayö, bhakaibhisa mo-masana na mo-marengo agha mu-singuku. 16 Bhakatëëbhya singuku siyö na amarengo ghayö igha, “Mutughwere! Mutubhise, okore oora
         ikaayë ku-kitumbë ikya ekekama, atakaatörëghërrya. Mutubhise, totakaasha okomaaha
         amangʼana ghayö agha okorerra ukwa Omoona Ringʼöndi. 17 Ko bhoora urusikö oronene urwa okorerra okonene ukurwa ku-Waryobha na Omoona Ringʼöndi,
         ruhikirë! M-maheene, taaho ömöntö wowonswe ono akotora ököghömërrya hë.”
         
            
               	Ishairi. Iyö nituubhaini kya engano.

               	Idivai. Maaha mo-faharaasa.

Abhantö abha Waryobha bharatoorrwa imihuri71 Hano ghayö ghaahööyë, nkamaaha abhamaraika abhane, kera ömwë aimërëëyë ko-robhareka
         örömwë urwa sembaara inye seera isya ekebhara. Abhamaraika bhayö bhaarebherranga rikama
         ukurwa sembaara syonswe igho inye isya ekebhara, okore rikama retakaaherra ukuusha
         ko-kebhara handë ukughya ku-nyansha handë ukusingisya ömötë ghwoghwonswe ghoora. 2 Abhamaraika bhayö, bhaarenga bhahaaywë obhotoro ubhwa okosarya ikyaro na inyansha.
         Mbe, nkamaaha maraika uwöndë aratiira ighörö ukurwa röghörö, aghëghirë umuhuri ughwa
         Waryobha ömöhöru. Akakongera abhamaraika abhane bhaara 3 araghamba igha, “Moghanye! Motakaasarya ikyaro, inyansha handë ëmëtë, moghanye okohekera
         hano toremara okotoora imihuri ku-bhusyö ubhwa kera ömököri uwa emeremo uwa Waryobha
         uwëëtö.”4 Mbe, nkatëëbhibhwa ekerengere ikya abhantö bhano bhaarenga bhatöörëëywë imihuri ighya
         Waryobha ku-bhusyö. Bhaarenga abhantö eraaki ëmwë, ëbhëkwë merongo ene na bhine (144,000),
         ukurwa mo-bhesaku bhyonswe igho ikömi na bhibhërë ibhya Abhaisiraëri.5 Ukurwa mo-kesaku ikya Yuuda, abhantö ëbhëkwë ikömi na bhibhërë,ikya Ruubhëëni abhantö ëbhëkwë ikömi na bhibhërë,ikya Ghaadi abhantö ëbhëkwë ikömi na bhibhërë.6 Ekesaku ikya Asheeri abhantö ëbhëkwë ikömi na bhibhërë,ikya Nafutaari abhantö ëbhëkwë ikömi na bhibhërë,ikya Manase abhantö ëbhëkwë ikömi na bhibhërë.7 Ekesaku ikya Simeoni abhantö ëbhëkwë ikömi na bhibhërë,ikya Raawi abhantö ëbhëkwë ikömi na bhibhërë,ikya Isakaari abhantö ëbhëkwë ikömi na bhibhërë.8 Ikya Zabhurööni abhantö ëbhëkwë ikömi na bhibhërë,ikya Yusufu abhantö ëbhëkwë ikömi na bhibhërë,na ikya Bhenjamini abhantö ëbhëkwë ikömi na bhibhërë.Rikomo rinene irya abhantö abha amakabhira aghandë9 Hano ghayö ghaahööyë, nkamaaha rikomo rinene irya abhantö bhano otaatore okobhara.
         Abhantö bhayö, bhaarë abha ibhyaro bhyonswe igho, abha amakabhira ghonswe igho, abha
         sihiiri na abha ebheghambo bhyonswe igho. Bhaimërëëyë mbere iya ikitumbë ikya ekekama
         na mbere iya Omoona Ringʼöndi. Bhaatöörrë sengansho sendabhu kora bhaarenga na amasagharya
         agha emetende mo-mabhoko aghaabho, ukwörökya igha bhashömëëywë. 10 Bhaakonganga bhököngʼu bharaghamba igha,“Öbhöhönia nku-Waryobha uwëëtöono aikaayë ku-kitumbë ikya ekekama bhukurwa,na ko Omoona Ringʼöndi.”11 Abhamaraika bhonswe igho bhayö, bhaarenga bhaimërëëyë bhainaarrë ikitumbë ikya ekekama,
         abhaghaaka bhaara na ëbhëntö ibhine bheera bhekoheeshera. Bhakaighwësya hansë bhubhuumaayë
         mbere iya ikitumbë ikya ekekama kiyö, bharasaasaama Waryobha, 12 bharaghamba igha,“Amina!Waryobha uwëëtö aana ubhuhika,na obhongʼaini,naana singuru na obhotoro bhwonswe igho,tumukumina okomosookaamakora na amakora.Amina!”13 Mbe, ömwë mo-bhaghaaka bhaara, akamböörya igha, “Kasi, okaamanya abhantö bhayö bhatöörrë
         sengansho sendabhu m-baabho wë? Omanyirë hano bharwërëëyë?”14 Nkamohonshora igha, “Omonene, uwe nu-uwe omanyirë.”Akantëëbhya igha, “Abhantö bhayö, m-baara bhaaghömërrëëyi inyanko enene eera. Bhaafura
         sengansho isyabho ko amaanyinga agha Omoona Ringʼöndi, sekarabha shaa. 15 Nkyo kekoghera bharëngë mbere iya ikitumbë ikya ekekama ikya Waryobha, bharasaasaama
         ubhutikö na omobhasö mu-nyumba iya Waryobha. Waryobha ono akwikara ku-kitumbë ikya
         ekekama, naraabhe hamwë nabho, abharende. 16 Tebharebha na inshara handë inyonta ghwiki hë. Kora tebharebharrwa omobhasö ghwiki
         hë, handë ukunyahaarwa na orooha rworwonswe roora. 17 Ko bhoora Omoona Ringʼöndi ono arëngë haangʼë na ikitumbë ikya ekekama, narebha omokaraabhërri
         uwaabho. Narebhatangata ukughya mo-seseeka isya amanshë agha öbhöhöru, na Waryobha
         narebheeya amaisöri.”

Omoona Ringʼöndi aranaanora ubhurimboku-muhuri ughwa muhungatë81 Mbe, Omoona Ringʼöndi uyö, akanaanora ubhurimbo ku-muhuri ughwa muhungatë, mu-ryobha
         hakakerrana kiri, ku-ribhagha irya ritënë irya esa. 2 Ho naamarrë, nkamaaha abhamaraika muhungatë bhaara bhaaimërëëyë mbere iya Waryobha,
         kera ömwë uwaabho akahaanwa orotera.3 Maraika uwöndë akaasha, akaimerra mbere iya riighyö. Yaarenga aghöötërrëëyë ribhaköri
         irya esahaabhu, irya okosambera-mo ëkörösö. Akahaanwa ëkörösö insharu, okore aghishooghani
         na amasaasaamo agha abhantö bhonswe igho abha Waryobha, amare abhiruusi ikimwenso
         bhyonswe igho ku-riighyö irya esahaabhu reno rërëngë mbere iya ikitumbë ikya ekekama.
         4 Iryöki irya ëkörösö hamwë na amasaasaamo agha abhantö abha Waryobha, bhitiirrë kighörö
         mbere iya Waryobha, ukurwa mo-kobhoko ukwa maraika uyö.5 Mbe, maraika uyö akaghegha ribhaköri iryaye, akariishörya amakara agha omorro ukurwa
         ku-riighyö, akagharekera ko-kebhara. Ikirumo ikya enkobha, kekaruma, kekabha-ho ëkëmësyö,
         ekebhara kekarighita.Abhamaraika abhane bharahuuta sentera6 Mbe, abhamaraika muhungatë bhano bhaarenga na sentera muhungatë, bhakaisëëmya ukuhuuta
         sentera isyabho.7 Maraika uwa mbere, akahuuta orotera urwaye. Hayö mbe ho imbura iya righörö, na omorro
         ghono ghwishooghaini amaanyinga bhekarekerwa ko-kebhara. Omorro ghuyö, ghokasamba
         ikitweno ikya katatö ikya ekebhara, ghokasikya ëmëtë na amanyanki orobhaara ruyö.8 Maraika uwa kabhërë, akahuuta orotera urwaye. Hayö ho ëkëntö kenga inguku enene bhököngʼu,
         eno ekooka omorro, kekarekerwa mu-nyansha. Hano kyaaitëmirë ku-nyansha, ikitweno ikya
         katatö ikya inyansha, kekaisyörya, kekabha amaanyinga. 9 Ëbhëntö bheno bhyaarë orobhareka ruyö urwa inyansha, bhekakwa, na amaato ghonswe igho
         ghano ghaarë orobhareka ruyö, ghakasareka.10 Maraika uwa katatö wonswe akahuuta orotera urwaye. Mbe, inyota enene bhököngʼu ekaghwa
         ukurwa mu-ryobha. Yaarenga engʼangʼirë kya ëkëmörë, ekaghwera ikitweno ikya katatö
         ikya imyoro na ikya ebheseekaani. 11 Inyota iyö yaabherekerwanga igha, Nyabhörrö. Ekasyörya ikitweno ikya katatö ikya amanshë,
         ghakarora kai. Mbe, abhantö bhakakwa abhaaru, ko bhoora amanshë ghayö, m-marörö ghaarë.12 Maraika uwa kane, wonswe akahuuta orotera urwaye. Ho orobhaara urwa iryobha na urwa
         umwëri na urwa sinyota rokatemwa, kekabha ikisuntë. Ikitweno ikya katatö ikya omobhasö
         kekabhorwa obhorabhu ubhwako na ikya ubhutikö kyonswe kekabhorwa obhorabhu.13 Mbe, nkamaaha ritöönyi rinene rerabhurruka ighörö. Ryaakoranga ikituri reraghamba
         igha, “Haahö! Haahö! Haahö bhëënyu abhamënyi abha ko-kebhara kono, hano sirihuutwa
         sentera isatö siyö sitighaayë. Abhamaraika bhayö, haangʼë bharë bhahuute sentera siyö!”

Maraika uwa kataano arahuuta orotera urwaye91 Mbe, maraika uwa kataano oora, akahuuta orotera urwaye. Nkamaaha inyota erarwa ku-risaarö
         ekaghwa ko-kebhara. Ekahaanwa orofongoro urwa mu-bhwina ubhwa mu-kyaro ikya abhaku.
         2 Ekeeghora-ho ubhwina ubhwa mu-kyaro ikya abhaku. Rekarwa-mo iryöki iryaru, kya irya
         öghöbhëri oghonene. Kora, ko okoghera iya iryöki riyö, iryobha na amasaarö bhekaghubhwa
         tibhyamaahekaini hë. 3 Mbe, singighë sekarwera mu-ryöki muyö, sekaroomaana ko-kebhara. Sekahaanwa obhotoro
         ubhwa okoroma kya ëbhëtörömööni. 4 Singighë siyö, sekaraghërribhwa igha, setakaasarya ubhunyanki handë ëmëtë ghyoghyonswe
         gheera. Kasi sinyahaare abhantö bhano bhataarenga na imihuri ighya Waryobha ku-bhusyö.+5 Singighë siyö, syaahaaywë obhotoro ubhwa okoteesa abhantö ku-ribhagha irya imyëri
         etaano igho, kasi setakaabhaita. Na öbhörrö ubhwasyo, mbwaarë kya hano ömöntö yaromwa
         na ëkëtörömööni. 6 Sinsikö siyö abhantö mbareghambanga igha, nyakara ukukwa, kasi tebharikwa hë. Mbarighombanga
         ukukwa, kasi uruku ndorebhangʼosanga.7 Singighë siyö, syaarë kya sefaraasi seno syaasëëmiibhwi ukughya ku-riihë. Ko-metwe
         ighaasyo, syaatöörrë ëbhëntö kya ibhirighi ibhya ekekama ibhya esahaabhu, na ubhusyö
         ubhwasyo mbwatuubhaini kya ubhusyö ubhwa ömöntö. 8 Nsyaarë na situukya sentambë, kya isya abhakari. Syaarë na amaino kya agha ëndwë.
         9 Syaarenga sëtöörrë ëbhëntö kya sidirii isya ibhyoma mu-bhikubha. Hano syaabhurrukanga,
         amabhabha aghaasyo ghaaherranga, kya okoherra ukwa ëmëkökötëëni imyaru ighya sefaraasi
         seno sekokenya ukughya ku-riihë. 10 Na hano emekera ighyasyo ghëkörömirë, öbhörrö ubhwako n-kya ubhwa ëkëtörömööni. Emekera
         ghiyö, ghyaarenga na öbhösöngö ubhwa ukunyankya abhantö imyëri etaano.11 Syaarë na omokama. Omokama uwaasyo, we yaarë maraika omonene uwa mu-bhwina ubhwa mu-kyaro
         ikya abhaku. Maraika uyö ku-Kiëbhuraania yaabherekerwanga igha, Abhadoni na ku-Kiyunaani
         igha, Aporioni. Ensonga iyaamo ni-igha, “Umusikya.”12 Ikyateko ikya mbere këhööyë, kasi momanye igha bhekeeho ibhyateko bhibhërë bheno bhikuusha.Maraika uwa kasansabha arahuuta orotera urwaye13 Mbe, maraika uwa kasansabha, wonswe akahuuta orotera urwaye. Nkaighwa engamba erarwera
         ko-matera ane agha riighyö irya esahaabhu reno rërëngë mbere iya Waryobha. 14 Engamba iyö, ekatëëbhya maraika uwa kasansabha ono yaaghöötërrëëyë orotera urwaye
         mo-kobhoko, ekamötëëbhya igha, “Tashora abhamaraika abhane bhano bhaabhöhirwë ko-mooro
         omonene ughwa Yufurati.” 15 Abhamaraika abhane bhayö, bhakatashorwa, okore bhaite ikitweno ikya katatö ikya abhantö
         bhonswe igho ko-kebhara. Bhaarenga bhasëëmiibhwi ko-esa iyöiyö, iya urusikö ruyöruyö,
         urwa umwëri ghuyöghuyö, ughwa omooka ghuyöghuyö. 16 Ghakaasha amakomo agha abhasirikare ghano ghaarë ko-sefaraasi. Nkaighwa igha, ngaarë
         ekerengere ikya abhasirikare simiriöni amaghana abhërë. 17 Nkamaaha abhantö bhano bhaarë ko-sefaraasi bhaarenga bhatöörrë ëbhëntö kya sidirii+ isya omorro mu-bhikubha ibhyabho, nsyaarë na erangë enkangaaru kaa, iya ubhurru na
         iya mayaai. Nkamaaha emetwe ighya sefaraasi siyö, ngyaarë kya emetwe ighya sëndwë.
         Mu-minywa ighyabho, syaarwanga-mo sensasë isya omorro, iryöki na ubhurutu ubhwa ikibhiriiti.
         18 Bhakaitwa abhantö ikitweno ikya katatö ikya ku-bhyateko ibhitatö bhiyö. Ibhyateko
         ibhitatö bheera n-sensasë isya omorro, iryöki na ubhurutu ubhwa ikibhiriiti ukurwa
         mu-minywa ighyasyo. 19 Obhotoro ubhwa sefaraasi seera mbwaarë mu-minywa na ko-mekera. Ko bhoora emekera ighyasyo
         ngyaarë kya sinshoka isya emetwe ighya ukunyahaara abhantö.20 Abhantö bhano bhataakuurë ku-bhyateko bheno bhyanyöörrë bharikyabho, tebhaahöngööyë
         obhoghogho ubhwabho hë. Mbaaghëndërrëëyi okosaasaama amasambwa na ëbhëtöndö, bheno
         bhaakörrë abheene ko esahaabhu, seehera, sishabha, amaghena na ëmëtë. Ëbhëtöndö bhiyö
         tebhekomaaha hë, tibhikwighwa hë, kora tebhekoghenda hë. 21 Tebhaahöngööyë ëbhëbhë ibhyabho ibhya ubhwiti ubhwa abhantö, öbhöröghi, kora obhosooraare
         na ubhwibhi.
         
            
               	Maaha mo-ketabho ikya Okohonyora 7:2-3.

               	Sidirii. Në-bhëntö bheno abhasirikare abha Ikiruumi bhaatooranga ku-bhikubha, okorebherra
                     ibhyöghë ibhya abhabhisa bhetakaabhanyahaara.

Maraika na eketabho ekeke101 Hano ghayö ghaahööyë, nkamaaha maraika uwöndë uwa obhotoro, araika ukurwa mu-ryobha.
         Maraika uyö, yaarenga aibhöhiibhwi amasaarö, na ko-motwe ughwaye, riitë irya abhaasi
         ryaarenga riköönyirë-ko. Ubhusyö ubhwaye, bhwaamësyamësyanga kya iryobha, na amaghörö
         aghaaye ngaarë kya imitimö gheno gheekoka omorro. 2 Yaarenga na eketabho ekeke mo-kobhoko ukwaye, keno kyaarenga këhönyööywë. Maraika
         uyö yaarenga aimërëëyë, ököghörö ukwa bhoryo, kotashirë ku-nyansha kighörö, na ukwa
         bhömösi, kotashirë ku-rirobha. 3 Akabherekera, emberekera iyaaye, yaarë kya ëndwë eno ikuruma. Hano maraika uyö yaabhërëkëëyë,
         ikirumo kekamohonshora ku ukuruma mara muhungatë. 4 Hano ibhirumo muhungatë bhiyö bhyaarumirë, nkatuna igha nandeke amangʼana agha ibhirumo
         bhiyö, kasi nkaighwa engamba erarwa mu-ryobha eraghamba igha, “Otakaandeka amangʼana
         agha ikirumo kiyö! Kiyö ni-kibhisirë!”5 Ho maraika uyö naarööshë aimërëëyë atashirë ku-nyansha kighörö na ku-rirobha, akainyökya
         okobhoko ukwaye ukwa bhoryo ighörö mu-ryobha. 6 Akatyana iriina irya Waryobha ono aaho amakora ghonswe igho, ono yaabhömbirë mu-ryobha,
         ekebhara, inyansha na ëbhëntö bhyonswe igho bheno bheemo. Akaghamba igha, “Enkaagha
         iya okoghanyerra ëhööyë. 7 Hano maraika uwa muhungatë araahuute orotera urwaye, ho Waryobha yakamarërri ësëëmyö
         iyaaye iya ikibhisirë. Nkeraahekeranibhwi kya bhoora yaarenga araarëkëëyë abhaköri
         abha emeremo abhaaye, abharööti.”8 Mbe, engamba eera yaarwërëëyë mu-ryobha, ekamberekera ghwiki, ekantëëbhya igha, “Kaghi
         ko maraika oora aimërëëyë atashirë ku-rirobha na ku-nyansha kighörö, ogheghe eketabho
         ekeke keera kerambööywë mo-kobhoko ukwaye.”9 Mbe, nkaghya, nkamötëëbhya igha angʼaane eketabho ekeke keera, akantëëbhya igha, “N-keno
         hano! Kegheghe okeraaghere. ‘Nkeraashomerre mu-munywa ughwaho kya öbhöökë,’+ kasi nkeraakokebherre mo-nda.” 10 Nkaghegha eketabho ekeke keera ukurwa mo-kobhoko ukwa maraika uyö, nkakerya. Kyaashomerranga
         mu-munywa ughwane kya öbhöökë, kasi hano naakëmërrë, kekankebherra mo-nda.11 Nkatëëbhibhwa igha, “Ni-igha ghwiki okore öbhörööti ko amangʼana agha abhantö abhaaru,
         ibhyaro ibhyaru, ebheghambo ibhyaru, na abhakama abhaaru.”
         
            
               	Maaha mo-ketabho ikya Ezekieri 3:3.

Abhaimërërri abhabhërë abha Waryobha111 Mbe, nkahaanwa umunyaamunsi ghono ghwaarë kya orotanka urwa okorengera obhotambë.
         Nkatëëbhibhwa igha, “Kaghi orenge mu-nyumba iya Waryobha, na ahasë aha ukumwensera.
         Kora obhare abhantö bhonswe igho bhano bhakosaasaama muyö. 2 Kasi otakaarenga öbhööri ubhwa inyumba iya Waryobha, ko bhoora bhuyö, mbo Abhakyaro
         bhategherwa. Bhakyaro bhayö, mbaretasha Yërusarëëmu umughi ömöhörëëru ghuyö, ku-ribhagha
         irya imyëri merongo ene na ibhërë. 3 Nendaatome abhaimërërri abhaane bhabhërë, bhano ndaahaane obhotoro ubhwa okokora öbhörööti
         sinsikö ëkëkwë ëkëmwë amaghana abhërë na merongo esansabha. Abhaimërërri bhayö, nurinyoora
         bhaibhöhirë singibho isya amaghonera, ukwörökya igha bhasorombaayë.” Sinsikö siyö,
         nsengʼana kya imyëri merongo ene na ibhërë.4 Abhaimërërri abhabhërë bhayö, në-mëzëituuni ëbhërë na ebhetangora bhibhërë ibhya okotoora-ko
         setara, seno sekobha mbere iya Omonene Waryobha ono akotonga ekebhara.+5 Hano ömöntö wowonswe oora akaatunirë okobhanyahaara, nakaaitirwë na omorro ghono ghukurwa
         mu-minywa ighya abhaimërërri bhayö. Ni-igho arikwa ömöntö wowonswe igho ono arituna
         okobhanyahaara. 6 Abhaimërërri bhayö, mbaana ubhwera ubhwa okokaania imbura etakaatwa enkaagha eno bhakokora
         öbhörööti. Na enkaagha yoyonswe igho eno bharaatune, bharatora ukusyörya amanshë ghabhe
         amaanyinga na okoreeta inyanko yoyonswe eera ko-kebhara kono.7 Hano bharemara ukwimererra engʼana iya Waryobha, ughutyënyi ghoora ghwaariinirë ukurwa
         mu-bhwina ubhwa mu-kyaro ikya abhaku, nguriitana nabho. Ngorebhakera, ghobhaite. 8 Ibhihundughu ibhya abhaimërërri bhayö, nurinyoora bheraayë ko-mohanda ughwa umughi
         omonene ughwa Yërusarëëmu. Umughi ghuyö, n-goora Omonene uwaabho yaahanëkirwë-mo ko-mosarabha.
         Eteemo iyaagho n-kya iya umughi ughwa Sodoma na ikyaro ikya Miisiri. 9 Abhantö abha ibhyaro bhyonswe igho, abha amakabhira ghonswe igho, abha sihiiri syonswe
         igho na ebheghambo bhyonswe igho ekebhara ikighima, mbaremaaherra ibhihundughu bhiyö
         ibhya abhaimërërri abhabhërë bhayö, ku-sinsikö isatö na ritënë. Taaho ömöntö ono arikërërribhwa
         igha abhabheeke. 10 Uruku urwa abharööti abhabhërë bhayö, ndoreghera abhantö ko-kebhara bhashomerwe, bhakore
         inyangi kora bhatuhane. Mbarekora igho ko bhoora abharööti bhayö, bhaanyankëri bhököngʼu
         abhantö bhano bhataakumyanga Waryobha ko-kebhara kono.11 Hano sinsikö isatö siyö na ritënë syaahööyë, Waryobha akabhahuuha umwika ughwa öbhöhöru,
         bhakabha abhahöru, bhakeemoka. Bhonswe igho bhano bhaabharööshë, bhakoobhoha bhököngʼu.
         12 Abharööti bhayö, bhakaighwa engamba enene erarwera mu-ryobha, eraghamba igha, “Muushe
         ighörö eno!” Mbe, bhakaghya mu-ryobha bharëngë ku-risaarö na eno abhabhisa abhaabho
         bharabhamaaherra. 13 Enkaagha iyöiyö, kekabha-ho ikirighiti ekenene, kora rokasareka orobhaara örömwë urwa
         ikömi urwa umughi ghonswe igho. Kirighiti kiyö, kyaaghërrë abhantö ëbhëkwë muhungatë,
         bhakakwa na abhandë bhonswe igho bhano bhaatighaayë, bhakoobhoha, bhakatöönia Waryobha
         uwa mu-ryobha.14 Motamaaha, ikyateko ikya kabhërë, këhööyë, ikyateko ikya katatö haangʼë kërë kiishe.Maraika uwa muhungatë arahuuta orotera urwaye15 Mbe, maraika uwa muhungatë akahuuta orotera urwaye. Ho naaighuurë sengamba sindito
         mu-ryobha iyö, seno syaaghambanga igha,“Öbhötöngi ubhwa ekebharabhobhaayë mo-mabhoko agha Omonene Waryobha uwëëtöna Kiristo uwaaye ono yaashaaghööyë ökötöörya abhantö.Omonene Waryobha, naraatonge amakora ghonswe igho.”16 Ho abhaghaaka merongo ëbhërë na abhane, bhano bhaarenga bhaikaayë ku-bhitumbë ibhyabho
         mbere iya Waryobha, bhakatema hansë ibhiru bhakasaasaama Waryobha 17 bharaghamba igha,“Torakukumya Omonene Waryobha uwa obhotoro bhwonswe igho,ono ooho, waare-ho ukurwa okosemoka.Ko bhoora ko obhotoro ubhwaho obhonene,bhoono nkotonga örë.18 Abhakyaro bhaakörërërrëëyë,kasi bhoono enkaagha iya ikisiiyomba ihikirë.Bhoono ne-nkaagha iya okobhotorra ikiina abhaku.Yo enkaagha iya ukutuha abhaköri abha emeremo abhaaho abharööti,abhantö abhaaho bhonswe igho bhano bhakösöökirë,abha ibhyeo na bhano bhataana ibhyeo.Eno yo enkaagha iya ukusikyaabhantö bhonswe igho bhano bhakosarya ekebhara.”19 Mbe, ekesaku ikya okosohera mu-risengerro irya Waryobha+ mu-ryobha iyö, kekeghorwa. Risandeko irya Imuuma iya Waryobha,+ rekamaahekana mu-nyumba iya Waryobha. Nkamaaha örömësyö na nkaighwa ikirumo ikya
         enkobha. Ikyaro kekarighita, ekatwa imbura iya righörö ririto.
         
            
               	Maaha mo-ketabho ikya Zakaria 4:1-14.

               	Mu-risengerro irya Waryobha. Maaha mo-faharaasa engʼana, Risengerro irya Waryobha.

               	Risandeko irya Imuuma iya Waryobha. Maaha mo-faharaasa.

Omokari na Ughushoka121 Mbe, kekeebhoka ekemanyërryö ikya ököröghöörya bhököngʼu, ighörö iyö. Nkamaaha omokari
         aibhöhiibhwi iryobha, na eno amaghörö aghaaye, ghatashirë ku-mwëri. Ghwiki, yaarenga
         atöörrë ikirighi ikya ekekama ko-motwe ughwaye. Ikirighi kiyö, kyaarë na sinyota ikömi
         na ibhërë. 2 Omokari uyö, ne-nda yaarë, ekahekera-ho enkaagha aitoorani, ebhesa bhekamukuurya.3 Mbe, ghwiki kekeebhoka ekemanyërryö ikyëndë ikya ököröghöörya ighörö iyö. Tamaaha!
         Ghwaare-ho ughushoka oghonene oghokangaaru. Ughushoka ghuyö ngwaarë na emetwe muhungatë,
         na amatera ikömi, na kera omotwe ughwaryo ngwaarë na ikirighi ekeke ikya ekekama.
         4 Omokera ughwa ughushoka ghuyö, ghokahorotora ikitweno ikya katatö ikya sinyota ukurwa
         mu-ryobha ghokaserekera hansë. Ughushoka ghuyö ghokaimerra mbere iya omokari uyö yaatunanga
         ukwebhora, okore hano omoona areebhorwe, ghomomere. 5 Mbe, omokari uyö akeebhora omoona uwa ikishaasha. “Omoona uyö, naretonga ibhyaro bhyonswe
         igho na inyimbo iya ekekama iya ikyoma.”+ Omoona uyö, akasaköribhwa, akahirwa ku-Waryobha, ku-kitumbë ikya Waryobha ikya ekekama.
         6 Omokari uyö, akangʼosera ku-riköngö, ahasë hano waanyöörrë Waryobha yaamösëëmërya-yo
         igha, amutughe iyö ku-sinsikö ëkëkwë ëkëmwë amaghana abhërë, na merongo esansabha.7 Mbe, riihë rekeebhoka mu-ryobha iyö. Mikaëri maraika omonene, hamwë na abhamaraika
         abha orobhareka urwaye, bhakaitana na ughushoka ghuyö, na abhamaraika abhaagho. 8 Kasi ughushoka na abhamaraika abhaagho bhakakerwa. Ku bhuyö bhakarughibhwa ukurwa
         mu-ryobha iyö. 9 Ughushoka oghonene ghuyö, ghokarekerwa ko-kebhara hamwë na abhamaraika abhaagho. Ghuyö,
         ngwo ughushoka ughwa kare ghoora ghokobherekerwa igha, Nyangasheka handë igha Oghosambwa.
         Ghuyö, ngo ghwaangʼainirë abhantö bhonswe igho ko-kebhara kono, okore bhakore ëbhëbhë.10 Mbe, nkaighwa engamba ukurwa mu-ryobha eraghamba bhököngʼu igha,“Bhoono, Waryobha uwëëtö ahönëri abhantö abhaaye.Aimërëëyi-ho Obhokama ubhwaye ko obhotoro ubhwaye!Kiristo wonswe öörökëri ubhwera ubhwaye,ko bhoora umushöngëri uwa abhakumya bharikyëtö,ono akobhashongera mbere iya Waryobha ubhutikö na omobhasö, arëkëëywë hansë.11 Abhakumya bharikyëtö, bhaanyöörrë singuru isya okobhaaha Oghosambwaokohetera ko amaanyinga agha Omoona Ringʼöndi,na ko okoghera iya ubhwimërërri bhono bhaamwimërërrëëyë,ko bhoora tebhaatöniibhwi na öbhöhöru ubhwabho hë.Mbaaikërëëyi ukukwa, ko okoghera iya ukukumya Omoona Ringʼöndi.12 Ku bhuyö ni-igha mushomerwe,bhonswe igho bhano mömënyirë ighörö mu-ryobha!Kasi haahö, ekebhara na inyansha,ko bhoora Oghosambwa ghörëkëëywë kö-bhëënyu iyöna eno ghörërëëyë bhököngʼu, ko bhoora ngomanyirë igha, sinsikö isyagho, ne-nke sitighaayë.”13 Hano ughushoka ghuyö ghwaarööshë igha ghörëkëëywë ko-kebhara, ghokaseeta omokari oora
         yaarenga aitooraini omoona uwa ikishaasha. 14 Kasi Waryobha yaahaayë omokari uyö amabhabha abhërë, kya agha öghötöönyi oghonene,
         okore aibhurruke aghende ku-riköngö iyö ko okongʼosa ughushoka ghuyö. Hayö ho ahasë
         hano araatughwe na okorendwa ku-sinsikö ëkëkwë ëkëmwë amaghana abhërë, na merongo
         esansabha,15 Mbe, ughushoka ghuyö, ghokaruusya amanshë amaaru kya omoghera mu-munywa ughwaryo,
         okore omokari uyö, ahete na engera. 16 Kasi rirobha rekatöörrya omokari uyö. Rirobha rekaasama kya umunywa, rekamera amanshë
         ghayö ghonswe igho, ghano ghaaruurë mu-munywa ughwa ughushoka ghuyö. 17 Ughushoka ghuyö, ghokarererra bhököngʼu omokari uyö. Ghokaghya ukwitana na abhaana
         abha omokari uyö bhano bhaatighaayë. Abhaana bhayö, na-bhantö bhano bhakoghoota amaraghërryö
         agha Waryobha, na ukwimererra Yëësu. 18 Mbe, ughushoka ghuyö, ghokaimerra mbareka iya inyansha.
         
            
               	Maaha mo-ketabho ikya Zabhuri 2:9.

Ughutyënyi ughwa mbere131 Mbe, nkamaaha ughutyënyi ghorarwa mu-nyansha. Ughutyënyi ghuyö, ngwaarë na emetwe
         muhungatë, na amatera ikömi, na kera retera, ndyaarenga na ikirighi ekeke ikya ekekama.
         Na kera omotwe, ngwaarenga ghwaandëkirwë-ko iriina irya okotoka Waryobha. 2 Ughutyënyi ghuyö naarööshë, ghwaarenga kya ëngwë, kasi amaghörö aghaagho, ghaarë kya
         agha ityënyi eno ekobherekerwa igha idubhu, na umunywa ughwaryo, ghwaarë kya ughwa
         ëndwë. Ughushoka ghoora, ghokahaana ughutyënyi singuru isyagho, ikitumbë ikyagho ikya
         ekekama, na ubhwera bhwonswe igho.3 Omotwe öghömwë ughwa ughutyënyi ghuyö, ghwaarenga ghoharaghirwë oroghoma urwa nyende.
         Kasi oroharagho ruyö, rokahwena! Engʼana iyö, ekaröghöörya abhantö bhonswe igho ko-kebhara,
         bhakasoorana ughutyënyi ghuyö. 4 Kora bhakasengerra ughushoka ghuyö, ko bhoora ghwaahaayë ughutyënyi obhotoro ubhwa
         okotonga. Bhakasengerra na ughutyënyi ghoora ghwonswe eno bharaghamba igha, “Taaho
         ömöntö kya ughutyënyi ghono hë! Handë ono akaatora ukwitana nagho.”5 Mbe, ughutyënyi ghuyö, ghokahaanwa obhotoro ubhwa ukwihasha ko amangʼana agha okotoka
         Waryobha. Ughutyënyi ghuyö, ghwaahaaywë ubhwera ubhwa okokora ghayö, ku-myëri merongo
         ene na ibhërë. 6 Ughutyënyi ghuyö, ghokatoka Waryobha, iriina iryaye na ahasë hano akwikara, ko bhoora
         igha, ghokatoka abhamënyi abha mu-ryobha bhonswe igho. 7 Ughutyënyi ghuyö ghokaikërërribhwa ghokore riihë na abhantö abha Waryobha, ghobhabhaahe.
         Ghokahaanwa na ubhwera ubhwa okotonga abhantö abha amakabhira ghonswe igho, sihiiri
         syonswe igho, ebheghambo bhyonswe igho na ibhyaro bhyonswe igho. 8 Abhantö bhonswe igho abha ko-kebhara kono, bhano amariina aghaabho ghatandëkirwë mo-ketabho
         ikya Öbhöhöru, mbareghosengerra. Eketabho kiyö, ni-ikya Omoona Ringʼöndi ono yaanshinshirwë,
         nkyaandëkirwë ukurwa okosemoka ukwa ekebhara.9 Ono aana amatwë, aitegherre.10 Ömöntö ono yaaitengʼerwanga igha agheghwe këghötërëëyë,naregheghwa këghötërëëyë.Ömöntö ono yaaitengʼerwanga igha aitwe na umushonge,nariitwa na umushonge.Ku bhuyö ni-igha abhantö abha Waryobha, bhaghömërri inyaanyi iyö, na bhaghëndërri
         okobha na umukumo.Ughutyënyi ughwa kabhërë11 Mbe, nkamaaha ughutyënyi ughwöndë ghorarwa mu-rirobha. Ughutyënyi ghuyö, ngwaarë na
         amatera amake igho abhërë, kya agha ekemaanwa ikya ringʼöndi, kasi engamba iyaaghwo,
         yaarë kya iya ughushoka. 12 Ghokakora amangʼana ku ubhwera bhonswe igho ubhwa ughutyënyi ughwa mbere ghoora, na
         ko okoghera iya ughwene ghuyö. Ughutyënyi ughwa kabhërë ghuyö, ghokasingʼirrya abhantö
         bhonswe igho abha ko-kebhara, bhasengerre ughutyënyi ughwa mbere ghoora ghwaarë na
         oroghoma urwa nyende rono rwaahwënirë. 13 Ughutyënyi ughwa kabhërë ghuyö ghwaakörrë ebhemanyërryö ibhya amakono agha ököröghöörya,
         kora ghokaghera omorro ghwike ukurwa mu-ryobha, ghuushe ko-kebhara, na eno abhantö
         bharamaaha bhuuya igho. 14 Ghokangʼaina abhatakumya ko-kebhara okohetera kö ebhemanyërryö ibhya amakono bheno
         ghwaakörrë ko okoghera iya ughutyënyi ughwa mbere ghoora. Ghokatëëbhya abhantö igha,
         bhakore ritöndö ko okoghera iya okosooka ughutyënyi ughwa mbere ghoora ghwaaharaghirwë
         oroghoma urwa nyende na umushonge, kasi ghwiki, ghokabha öghöhöru.15 Mbe, ughutyënyi ghuyö, ghokahaanwa obhotoro ubhwa okohootera umwika ughwa öbhöhöru
         mu-ritöndö irya ughutyënyi ughwa mbere ghoora. Ghwaakörrë igho, okore ritöndö riyö
         reghambe na okohamera igha, bhaitwe bhaara bhonswe igho bhaangirë okoghosengerra.16 Ughutyënyi ughwa kabhërë ghuyö ghokasingʼirrya abhantö bhonswe igho, abha ibhyeo na
         bhano bhataarë na ibhyeo, abhaamë na abhatöbhu, abhatöönööni na abhaghorwa, bhatoorrwe
         ekemanyërryö ko-kobhoko ukwa bhoryo handë ku-bhusyö. 17 Ku bhuyö ni-igha, ömöntö taaghore handë ököghörya kyokyonswe keera hë, hano ataana
         eharama iya iriina irya ughutyënyi handë risaabhu irya seherufi isya ughutyënyi ghoora.18 Engʼana eno, nö-bhöngʼaini ikutuna. Omongʼaini, asesore ensonga iya risaabhu irya
         ughutyënyi ghuyö, ko bhoora igha, ni-risaabhu irya kinyabhantö. Risaabhu irya-ko na-maghana
         asansabha merongo esansabha na isansabha.

Omoona Ringʼöndi na abhantö abhaaye 144,000141 Mbe, hano naarëkëëyë amaiso, nkamaaha Omoona Ringʼöndi aimërëëyë ku-nguku iya Sayuuni,
         hamwë na abhantö eraaki ëmwë ëbhëkwë merongo ene na bhine. Abhantö bhayö bhaarenga
         bhandëkirwë iriina irya Omoona Ringʼöndi na irya Suwaabho, ku-bhusyö. 2 Nkaighwa engamba ukurwa mu-ryobha kya okoherra ukwa amanshë amaaru, na kya ekebhaghatyö
         ikirito kya enkobha. Ghwiki engamba iyö, yaarë kya abhatëmi abha amatungu abhaaru
         bhano bhakorengerrania.3 Abhantö eraaki ëmwë ëbhëkwë merongo ene na bhine bhayö, bhaarenga bhaimërëëyë mbere
         iya ikitumbë ikya ekekama keera, na bhöröngë ubhwa ëbhëntö ibhine bheno bhekoheeshera
         na mbere iya abhaghaaka merongo ëbhërë na abhane bhaara. Bhaarëëtyanga rirëëtyö reehya,
         na taaho ömöntö uwöndë ono yaatöörrë ukwegha rirëëtyö riyö hë, kasi na abhantö bhayö
         bhaarenga bhatunguribhwi ukurwa ko-kebhara abheene igho. 4 Abhantö bhayö, nkosoorana bharë Omoona Ringʼöndi ahasë hohonswe igho hano akughya.
         Tebhaarenga bhainyankuhiri ko okotaara na abhakari, ku bhuyö, nsi-ntindë bhaarë. Bhaatunguriibhwi
         ukurwa mo-bhantö abhandë, bhakakorwa ikimwenso ikya obhotongore ku-Waryobha bhaana
         Omoona Ringʼöndi. 5 Tebhakaaghambirë obhorongo hë, kora tebhaarë na risoro ryoryonswe igho hë.Abhamaraika bhatatö bhararaareka engʼana iya Waryobha6 Mbe, nkamaaha maraika uwöndë araibhurruka ighörö iyö. Maraika uyö, yaarë na Amangʼana
         Amaiya agha amakora ghonswe igho, agha ökötëëbhya abhantö bhonswe igho abha ko-kebhara
         kono, abha ibhyaro bhyonswe igho, amakabhira ghonswe igho, abha ebheghambo bhyonswe
         igho, na abha sihiiri syonswe igho. 7 Mbe, maraika uyö akakonga araghamba igha, “Mosookenga Waryobha na mömötööni, ko bhoora
         enkaagha iyaaye iya okobhotorra abhantö ikiina, ihikirë. Mosengerre Waryobha, we yaabhömbirë
         mu-ryobha, rirobha, inyansha, na ebheseekaani.”8 Mbe, maraika uwöndë uwa kabhërë, akaroobhera-ko araghamba igha, “Umughi omonene ughwa
         Bhaabhëëri,+ ghötëmööywë këmwë! Umughi ghono ghwaakörrë abhantö bhonswe igho bhakanywa idivai
         iyaagho ëndörö. Idivai ëndörö iyö, no-bhosooraare ubhwagho.”9 Mbe, maraika uwöndë uwa katatö, wonswe akaroobhera ko-bhandë bhaara. Akaghamba bhököngʼu
         igha, “Hano ömöntö araasengerre ughutyënyi ghuyö na ritöndö irya-ko, na atoorrwe ekemanyërryö
         ku-bhusyö handë ko-kobhoko, 10 ömöntö uyö wonswe naraanywe idivai iya okorerra ukwa Waryobha. Idivai iyö, në-ndörö
         kya amarwa ghano ghataghörröywë na amanshë. Waryobha umwene naraamotoorre mo-kekombe
         ikya okorerra ukwaye anywe. Ömöntö uyö naraateeswe mo-morro ömörörö kai, na ubhurutu
         ubhwa ikibhiriiti, bhöröngë ubhwa abhamaraika abhahörëëru na bhöröngë ubhwa Omoona
         Ringʼöndi. 11 Iryöki irya omorro ghuyö ghokobhateesa, ndiriighundenga ukughya ighörö iyö amakora
         ghonswe igho. Abhantö bhayö, tebharishomerwa röndë hë, mbokaabha ubhutikö handë omobhasö,
         ko bhoora bhaasëngërrëëyë ughutyënyi na ritöndö irya-ko, bhakatoorrwa ekemanyërryö
         ikya iriina irya ughutyënyi ghuyö.”12 Bhoono enkaagha eno, yo iya ököghömërrya ukwa abhantö abha Waryobha bhano bhakoghoota
         amaraghërryö agha Waryobha, na ukukumya Yëësu.13 Nkaighwa engamba erarwa mu-ryobha, eraghamba igha, “Andeka igha, nyakara abhantö bhano
         bhakukwa ukurwa bhoono igho na eno bhakumiri Omonene Yëësu.”Mbe, Umwika Ömöhörëëru uwa Waryobha akaghamba igha, “Tigha bhamuunye inyanko iyaabho
         eno bhaanyoora, ko bhoora amangʼana aghaabho amaiya ghano bhaakora, ngarebhasoorana.”Okogheswa ukwa ekebhara14 Mbe, nkarekera-yo amaiso ghwiki, nkamaaha risaarö rirabhu. Ku-risaarö kuyö, yaarenga
         aikaayë-ko ömöntö kya Omoona uwa Ömöntö.+ Ömöntö uyö, yaarenga atöörrë ikirighi ikya ekekama ikya esahaabhu ko-motwe ughwaye.
         Mo-kobhoko ukwaye, yaaghöötërrëëyë-mo righasi iryöghë.15 Ho maraika uwöndë akarwa mu-nyumba iya Waryobha, akakonga bhököngʼu aratëëbhya oora
         yaaikaayë ku-risaarö igha, “Taghoota righasi iryaho oghese, ko bhoora righesa irya
         ekebhara rebhaayë, na enkaagha iya okoghesa ihikirë.” 16 Mbe, ömöntö oora yaaikaayë ku-risaarö, akarekera righasi iryaye ko-kebhara, akaghesa.17 Ghwiki maraika uwöndë akarwa mu-ryobha iyö, mu-nyumba iya Waryobha, na eno aghöötërrëëyë
         righasi iryöghë. 18 Mbe, maraika ono akwimererra omorro, akarwera ku-riighyö irya okosambera-ko ëkörösö.
         Maraika uyö akakonga, akatëëbhya maraika nyaighasi iryöghë uyö igha, “Taghoota righasi
         iryaho iryöghë, otabhore ebhesaghara ibhya sezabhibhu isya ko-kebhara, ko bhoora sehagho
         isyako syaatöbhirë.” 19 Mbe, maraika uyö akarekera righasi iryaye, akaghesa sezabhibhu isya ko-kebhara, akasetoora
         mö-këntö ekenene ikya okometera-mo. Ëkëntö kiyö këröörökya okorerra ukwa Waryobha.
         20 Sezabhibhu sekameterwa mö-këntö kiyö, kebhara iya umughi omonene. Sekarwa amaanyinga.
         Amaanyinga ghayö, ghakabha omoghera omotambë. Obhotambë ubhwagho, mbwaarë kya sikiromiita
         amaghana atatö, na obhotambë ubhwa okosekera, n-kya imiita ëmwë na ritënë.
         
            
               	Bhaabhëëri. Maaha mo-faharaasa.

               	Omoona uwa Ömöntö. Maaha mo-faharaasa. Maaha mo-ketabho ikya Daniëri 7:13.

Rirëëtyö irya Omoona Ringʼöndi na Mosa151 Mbe, nkamaaha ekemanyërryö ikyëndë ekenene ikya ököröghöörya mu-ryobha iyö. Naarööshë-yo
         abhamaraika muhungatë, abha ibhyateko muhungatë ibhya okomarërrya, ko bhoora igha,
         ibhyateko bhiyö, mbyo bhekaamarërrëëyi okorerra ukwa Waryobha. 2 Ghwiki nkamaaha ëkëntö keno kenga inyansha iya ikyowa eno yishooghaini na omorro.
         Ku-nyansha hayö, bhaaimërëyë-ho abhantö bhaara bhabhaahirë ughutyënyi ghoora, ritöndö
         iryagho hamwë na risaabhu irya iriina iryagho. Abhantö bhayö, bhaarenga bhaghöötërrëëyë
         amatungu mo-mabhoko aghaabho, ghano bhaarenga bhahaaywë na Waryobha, okore bhamosengerre.
         3 Bhaarëëtyanga rirëëtyö reera irya Omoona Ringʼöndi na Mosa ömököri uwa emeremo uwa
         Waryobha, bharaghamba igha,“Omonene Waryobha uwa obhotoro bhwonswe igho,amangʼana aghaaho m-marito, nköröghöörya gharë.Uwe nu-uwe Omokama uwa ibhyaro bhyonswe igho,senshera isyaho, ne-heene, kora n-sya obhoheene.4 Ë Omonene, ni-igha abhantö bhonswe igho bhakwobhohe,kora bhatööni iriina iryaho,ko bhoora nu-uwe umwene ömöhörëëru.Abhantö abha ibhyaro bhyonswe igho mbariisha, bhakosengerre,ko bhoora amangʼana aghaaho agha heene, nkomaahekana gharë harabhu igho.”Abhamaraika muhungatë abha ibhyateko5 Hano ghayö ghaahööyë, nkarekera-yo amaiso nkamaaha mu-nyumba iya Waryobha, mu-righutu
         irya ukwimererra okobha-ho ukwa Waryobha, haighööywë. 6 Abhamaraika muhungatë bhaara, abha ibhyateko muhungatë, bhakarwa-mo. Bhaarenga bhaibhöhirë
         singibho sinshiiya, isya öbhöghöri obhonene seno sekomekameka. Bharenga bhaibhöhëëyë
         imishibhi ëmëgharë ighya esahaabhu ku-bhikubha ibhyabho. 7 Ömwë uwa ëbhëntö ibhine bheera bhekoheeshera, akahaana abhamaraika muhungatë bhayö
         kera ömwë ribhaköri irya esahaabhu reno riishööyë okorerra ukwa Waryobha ömöhöru amakora
         ghonswe igho. 8 Mu-nyumba iya Waryobha hakaishora iryöki irya ubhuhika ubhwa Waryobha na obhotoro
         ubhwaye. Taaho ömöntö ono araatore okosoha mu-risengerro irya Waryobha, okohekera
         hano ibhyateko muhungatë ibhya abhamaraika bhaara bherehwa.

Amabhaköri muhungatë agha okorerra ukwa Waryobha161 Mbe, nkaighwa engamba enene ukurwa mu-nyumba iya Waryobha, eratëëbhya abhamaraika
         muhungatë bhaara igha, “Moghende mohomorre ko-kebhara okorerra ukwa Waryobha kono
         körëngë mo-mabhaköri muhungatë ghayö.” 2 Mbe, maraika uwa mbere akaghya, akahomorra ko-kebhara ribhaköri iryaye riyö irya okorerra
         ukwa Waryobha. Hayö na hayö igho, abhantö bhano bhaarë na eharama iya ughutyënyi,
         na bhano bhaasëngërrëëyë ritöndö iryagho, bhakabha na amahutë amaghogho, ghano ghakotakunya
         bhököngʼu.3 Ho maraika uwa kabhërë wonswe akahomorra ribhaköri iryaye ku-nyansha. Amanshë ghakabha
         kya amaanyinga agha umuku, ëbhëntö bhyonswe igho bhekakwa mu-nyansha muyö.4 Mbe, maraika uwa katatö, wonswe akahomorra ku-myoro na ebheseekaani ribhaköri iryaye,
         amanshë ghayö ghonswe igho, ghakabha amaanyinga. 5 Nkaighwa maraika umwimërërri uwa amanshë araghamba igha,“Ë Waryobha Ömöhörëëru,uwe ho waarë ukurwa kare na kora bhoono igho hö örë,uwe nu-uwa heene örë,na öbhöbhötöri ubhwaho ubhwa ikiina bhono, nu-bhwa heene.6 Ko bhoora igha, abhantö abhaghogho bhaaitirë abhantö abhaaho na abharööti abhaaho,uwe Waryobha obhashibhiri ko okobhahaana amaanyinga, bhanywe.Ubhushibhu bhuyö, mbobhaingʼarëëyë!”7 Mbe, nkaighwa engamba erarwera ku-riighyö eraghamba igha, “M-maheene, Omonene Waryobha
         uwa obhotoro bhwonswe igho, ubhushibhu ubhwaho, m-bwa heene, na ubhwa obhoheene.”8 Ho maraika uwa kane, wonswe akahomorra ribhaköri iryaye ku-ryobha. Iryobha rekahaanwa
         obhotoro ubhwa okosamba abhantö na omobhasö ughwaryo. 9 Abhantö bhakasambwa bhörrö. Bhakatoka Waryobha ko bhoora yaarë na ubhwera ubhwa ibhyateko
         bhiyö. Kasi abhantö bhayö, tebhaahöngööyë ëbhëbhë ibhyabho, handë igha bhatööni Waryobha
         hë.10 Mbe, maraika uwa kataano, akahomorra ribhaköri iryaye ku-kitumbë ikya ekekama ikya
         ughutyënyi ghoora. Ikisuntë kekakura kamwë igho, ko-bhokama ubhwa ughutyënyi ghuyö,
         na abhantö bhakairomaroma bhörrö sëndëmë isyabho, ko bhoora bhaanyaharekanga. 11 Bhakatoka Waryobha uwa mu-ryobha, ko okoghera iya öbhörrö na amahutë amaghogho ghano
         bhanyöörrë. Kora tebhaahöngööyë amangʼana aghaabho amaghogho hë.12 Mbe, maraika uwa kasansabha, wonswe akahomorra ribhaköri iryaye ko-mooro omonene ughwa
         Yufurati, omooro ghuyö, ghokooma. Ku bhuyö ekakorwa-ho enshera iya okoheta-ko abhakama
         abha ukurwera röghörö.13 Mbe, nkamaaha amasambwa atatö, ghano ghaatuubhaini na ebhekere. Rimwë rekarwa mu-munywa
         ughwa ughushoka, iryëndë, rekarwa mu-munywa ughwa ughutyënyi, na iryëndë, rekarwa
         mu-munywa ughwa ömörööti uwa obhorongo+ oora. 14 Amasambwa ghayö, ghaarenga na obhotoro ubhwa okokora ebhemanyërryö ibhya amakono,
         na emeremo ighyagho, nu-kughya okokomania abhakama bhonswe igho ko-kebhara, okore
         bhakore riihë ku-rusikö oronene roora, urwa Waryobha uwa obhotoro bhwonswe igho.15 Omonene Yëësu araghamba igha, “Momaahe! Nindiisha kya bhoora umwibhi akuusha igho
         atarëkëëyë amangʼana. Yaamara okongʼoorwa ömöntö ono akwiraarerra eno aibhöhirë singibho
         isyaye bhuuya, okore atakaasha okoghenda kengʼaabhi na ökösöökërribhwa mo-bhantö.”16 Mbe, amasambwa ghayö ghakakomania abhakama bhonswe igho na abhasirikare abhaabho ahasë
         hano hakobherekerwa ku-Kiëbhuraania igha, Harimagedoni.17 Mbe, maraika uwa muhungatë akahomorra ribhaköri iryaye ighörö iyö. Ghwiki nkaighwa
         engamba enene, erarwera ku-kitumbë ikya ekekama mu-nyumba iya Waryobha, eraghamba
         igha, “Bhoono ghahööyë!” 18 Bhekabha-ho ëbhëmësyö na ebhebhaghatyö ibhya enkobha. Ekebhara kekarighita bhököngʼu.
         Ikirighiti kiyö, n-kenene kyaarë okokera ibhirighiti bhyonswe igho, ukurwa hano ömöntö
         yaabhömbirwë. 19 Mbe, umughi omonene ghoora ghokobherekerwa igha Bhaabhëëri ghokaahokana sembaara isatö,
         na imighi emenene ighya ibhyaro ibhyëndë, ghekasareka ghyonswe igho. Waryobha tiyëëbhirë
         umughi omonene ghoora Bhaabhëëri, ku bhuyö akaghusingʼirrya ghunywe ekekombe ikya
         idivai iya okorerra ukwaye. 20 Ikirighiti kiyö nkyaaghërrë amaghinga ghonswe igho ghakasika, na singuku syonswe igho,
         tisyamaahekaini ghwiki hë. 21 Imbura iya righörö ekatwa. Amaghena amanene agha righörö agha ubhurito kya ubhwa sikiiro
         merongo etaano kera rimwë, ghakarwa mu-ryobha, ghakaghwera abhantö. Abhantö bhakatoka
         Waryobha ku kibhuno ikya ibhyateko bhiyö ibhya imbura iya righörö, ko bhoora ibhyateko
         bhiyö, m-beghogho bhököngʼu bhyaarë.
         
            
               	Ömörööti uwa obhorongo erakyorra ughutyënyi ughwa kabhërë ghoora, ghono ghwaatörrë ukurwa ku-rirobha, na
                     emeremo ighyagho, ni-ighya ukushinshighania abhantö ghyaarë, ko amangʼana aghaaryo.
                     Maaha mo-ketabho ikya Okohonyora 13:11-15. 

Omosooraare na ughutyënyi oghokangaaru171 Mbe, ömwë mo-bhamaraika muhungatë, bhayö bhaarë na amabhaköri agha okorerra ukwa Waryobha,
         akaasha ku-öni, akantëëbhya igha, “Nshö hano nkwöröki ubhushibhu ubhwa omokari omosooraare,
         uyö, nu-mughi ghoora ghwaahaghaashwa ko-manshë amaaru. 2 Omosooraare uyö, we abhakama abha ko-kebhara bhaakörrë nawe obhosooraare, na abhantö
         abha ko-kebhara kono, bhakaghootwa na obhosooraare ubhwaye bhuyö, kya hano ömöntö
         aghöötirwë na amarwa.”3 Mbe, Umwika Ömöhörëëru uwa Waryobha akanyitoomera. Maraika akantangata ukughya ku-riköngö.
         Hano naahikirë iyö, nkamaaha omokari aikaayë ku-ghutyënyi oghokangaaru. Ughutyënyi
         ghuyö, ghwaarenga na emetwe muhungatë, na amatera ikömi. Kö-möbhërë ughwa ughutyënyi
         ghuyö, ghaarenga gharomaini-ko amariina agha okotoka Waryobha. 4 Omokari uyö, yaarenga aibhöhirë singibho sinshiiya isya erangë këësërö na isya erangë
         enkangaaru. Ghwiki yaarenga atöörrë esahaabhu, ebheghera ibhya öbhöghöri na iruuru.
         Mo-kobhoko ukwaye, yaaghöötërrëëyë ekekombe ikya esahaabhu, keno kyaaishööyë amanyënyëëri
         na amangʼana amanyanku agha obhosooraare ubhwaye bhuyö. 5 Ku-bhusyö ubhwa omokari uyö, ryarenga ryandëkirwë-ko iriina irya ikibhisirë. Iriina
         reno ryaandëkirwë-ko ni-igha,umughi omonene bhaabhëëri,nyakuwaabho abhasooraarena amanyënyëëri ghonswe igho agha ko-kebhara.6 Nkamaaha omokari uyö, abhaaye kya ono aghöötirwë na amarwa, ko bhoora yaarenga anyööyë
         amaanyinga agha abhantö abha Waryobha, bhano bhaaitirwë ku ikibhuno ikya ukwimererra
         amangʼana agha Yëësu. Hano naamörööshë, nkaroghoora bhököngʼu!7 Kasi maraika uyö akamböörya igha, “N-kwakë öröghöörrë? Tigha nkötëëbhi ensonga iya
         ikibhisirë ikya omokari uyö, na iya ughutyënyi nyametwe muhungatë, na amatera ikömi
         ghayö. 8 Ughutyënyi ghuyö örööshë, ngö-höru ghwaarë, kasi bhoono ghwaakwa. Kora n-haangʼë ghörë
         ghurwe mu-bhwina ubhwa mu-kyaro ikya abhaku, kasi Waryobha naraaghusiki. Abhantö bhonswe
         igho abha ko-kebhara kono, bhano amariina aghaabho ghatandëkirwë mo-Ketabho ikya Öbhöhöru,
         hano waanyöörrë ekebhara ketaraabhombwa, mbareroghoora okomaaha ughutyënyi ghuyö,
         ko bhoora igha, ho ghwaarenga, ghokakwa, kasi ghwiki ngurikyora.”9 Maraika uyö akaghëndërrya akaghamba igha, “Hano, haratuna ömöntö uwa obhongʼaini.
         Emetwe muhungatë ghiyö örööshë, ghiyö ne-bhekereghe muhungatë bheno omokari uyö akwikara-ko.
         10 Ghwiki emetwe muhungatë ghiyö, nkwimererra ghërë abhakama muhungatë. Mo-bhakama muhungatë
         bhayö, abhataano, bhaamara ukukwa, ömwë, nkotonga akërë. Kasi omokama uwöndë ono araaroobhere-ko,
         hano ariisha, Waryobha naremohaana umweya, atonge ku-ribhagha ike igho. 11 Ughutyënyi ghuyö ghwaarenga ghöhöru kasi ghokakwa, ngwo omokama uwa monaane. Omokama
         uwa monaane uyö mmo-bhakama muhungatë bhayö yaarë, kasi wonswe Waryobha narimusikya.12 “Amatera ikömi ghayö örööshë, nkwimererra gharë abhakama ikömi bhano bhataraatonga.
         Bhonswe igho bhayö, mbarehaanwa ubhwera ubhwa okotonga hamwë na ughutyënyi ghuyö,
         ku-ribhagha irya esa ëmwë igho. 13 Abhakama ikömi bhayö, mbarebha na ikiina këmwë. Mbarehaana ughutyënyi obhotoro na
         ubhwera ubhwabho bhwonswe igho. 14 Mbareghootana na ughutyënyi ghuyö, okore bhaitane na Omoona Ringʼöndi. Kasi Omoona
         Ringʼöndi hamwë na abhantö abhaaye, narebhabhaaha, ko bhoora we Omonene uwa abhanene
         na Omokama uwa abhakama. Abhantö abhaaye bhayö, m-baara Waryobha yaabhërëkëëyë, akabhashaaghora,
         abhantö bhayö, m-ba heene.” 15 Maraika akaghëndërrya ukushumaasha, akantëëbhya igha, “Amanshë ghayö örööshë omosooraare
         aikaayë-ko, ne-bheghambo bhyonswe igho ghakwemererra, sihiiri syonswe igho na ibhyaro
         bhyonswe igho.16 “Amatera ikömi ghayö örööshë, hamwë na ughutyënyi ghuyö, mbereregha omosooraare uyö.
         Mbaremosensa ëbhëntö ibhyaye bhyonswe igho, bhamutighe kengʼaabhi kya mutyënyi. Mbaremorya,
         na bheno bheretama, mbarebhetabhuta mo-morro. 17 Waryobha umwene we yaakörrë bhabhe na ikiina ëkëmwë ikya okohaana ughutyënyi ghuyö
         obhotoro ubhwabho ubhwa okotonga. Ni-igho bharekora okohekera hano ësëëmyö iya Waryobha
         erehekerana. 18 Omokari uyö örööshë, uyö we akwimererra umughi omonene ghoora ghokotonga abhakama
         bhonswe igho abha ko-kebhara kono.”

Umughi ughwa Bhaabhëëri ghoratemorwa181 Hano ghayö ghaahööyë, nkamaaha maraika uwöndë ono yaarë na ubhwera obhonene, araika
         ukurwa mu-ryobha. Yaarenga na emerengaari gheno ghyaamërëkëri ekebhara. 2 Akakonga bhököngʼu igha,“Ghötëmööywë!Umughi omonene ughwa Bhaabhëëri, ghötëmööywë!Bhoono ghobhaayë ahasë aha ukwibhisa,amasambwa, na ëbhëhwë ebheghogho ibhya seteemo syonswe igho.Obhaayë ahasë aha amanyönyi amanyanku agha ökösëësëëbhya enkoro.3 Bhaabhëëri ghötëmööywë, ko bhoora abhantö abha ibhyaro bhyonswe igho,bhaanywa idivai ëndörö iya oronamba urwa obhosooraare ubhwaye,abhakama abha ekebhara bhaakörrë nawe amaigha.Abhaköri abha ibhyashara abha ko-kebharabhaamëhëëyë ko-ronamba urwaye rono rotaana orotonga.”4 Mbe, nkaighwa engamba iyëndë ukurwa mu-ryobha iyö eraghamba igha,“Bhare abhantö abhaane, murwe mu-mughi ghuyö,okore motakaaghootana nagho okokora ëbhëbhë,motakaasha okohombanibhwa hamwë mu-bhushibhu ubhwagho.5 Ko bhoora ëbhëbhë ibhyaye, bhyaruhirë,kora bhyahikirë mu-ryobha.Waryobha n-haangʼë arë aghushibhi, ko amangʼana aghaagho amaghogho.6 Momokorre ighoigho, kya bhoora we yaakörëëyë abhandë.Kora ni-igha mumwëngëri kabhërë ko amangʼana amaghogho ghayö yaakörëëyë abhandë.Mogheghe ekekombe ikyayemomotoorre-mo mara kabhërë iya öbhörrö bhono yaabhatöörëëyë bhëënyu.7 Mumushibhi na momoteese ko okorengʼaana na bhono yaakörrë akaameha igho, akaghya sinkuma.Ko bhoora igha, nkwihasha arë mo-maitegherro aghaaye araghamba igha,‘Nikaayë kya omokama omokari, ko bhoora tëndëngë musinö hë, tendebhaabhayera röndë
         hë!’8 Ku bhuyö ibhyateko bhyonswe igho, mbirimunyoora ku-rusikö örömwë,ibhyateko ibhya uruku, ikikuuro na ibhya inshara.Naresambwa mo-morro asikibhwi,ko bhoora Omonene Waryobha ono akobhotora ibhiina, n-wa obhotoro.”9 Abhakama abha ekebhara bhano bhaakörrë nawe amaigha, na okosanga ubhwamë ubhwaye,
         hano bharemaaha iryöki irya ukusika ukwa umughi ghuyö, mbarikuura, bharasenkemerra
         umughi ghuyö. 10 Abhakama bhayö, mbariitasha hare na umughi ghuyö, ko okoobhoha inyaanyi iya umughi
         ghuyö. Mbarikuuranga bharaghamba igha, “Haahö, haahö umughi omonene Bhaabhëëri, umughi
         ughwa singuru! Ko bhoora ko-nkaagha iya esa ëmwë igho, ushibhiibhwi.”11 Abhaköri abha ibhyashara abha ko-kebhara, mbarikuura na okosenkemerra, ko bhoora taaho
         ghwiki ömöntö uwa okoghora ëbhëntö ibhyabho hë. 12 Ömöntö uwa okoghora ëbhëntö ibhya öbhöghöri ibhya esahaabhu, seehera, iruuru, ebheghera
         ibhya öbhöghöri taatooke hë. Ömöntö uwa okoghora eketambaara ikiiya ikya öbhöghöri,
         singibho isya erangë këësërö, isya ehariri na senkangaaru, taatooke hë. Ghwiki ömöntö
         uwa okoghora kera eteemo iya ömötë ughwa ëkörösö, kera ëkëntö ikya amaino agha sinshöghu,
         kera ëkëntö ikya ömötë ughwa öbhöghöri, ikya ishabha, ikyoma na ëkëntö ikya emaarumaaru,
         taatooke hë. 13 Ömöntö uwa okoghora omodarasiini, ebherongo, ihiriki, amaghuta agha öbhöghöri, ëkörösö,
         idivai, amaghuta agha okohensherra, obhose ubhuuya na engano, taatooke hë. Ömöntö
         uwa okoghora sengʼombe, amangʼöndi, sefaraasi na ëmëkökötëëni ighya ukurutwa na sefaraasi,
         abhaghorwa na öbhöhöru ubhwa abhantö, taatooke hë.14 Mbe, abhaköri abha ibhyashara mbareghamba igha, “Ëbhëntö bheno waahanshirë bhisikirë.
         Ëbhëntö ibhya öbhöghöri, bhisikirë, tebheeho hë, kora turibhinyoora röndë hë.” 15 Abhaköri abha ibhyashara ibhya ëbhëntö bhiyö, bhano bhaamëhirë ku ibhyashara ibhya
         ku-mughi ghuyö, mbariitasha hare, ko okoobhoha inyaanyi iyaagho, eno bharakuura na
         okobhaabhayera. 16 Mbareghambanga igha, “Haahö, haahö, ghore umughi omonene. Waaibhohanga singibho sinshiiya
         isya öbhöghöri obhonene, na isya erangë këësërö na enkangaaru. Waaikonanga na esahaabhu,
         ebheghera ibhya öbhöghöri na iruuru, 17 kasi bhoono kamwë igho, ubhwamë bhuyö bhwonswe igho, bhusikiibhwi!”Abhaghöbhya abha amaato bhonswe igho, abhantö bhonswe igho bhano bhakoheta ku-nyansha,
         abhantö bhonswe igho bhano bhakokora emeremo mo-maato, mbariimerra hare iyö. 18 Hano bharemaaha iryöki irya ukusikibhwa ukwa umughi ghuyö, mbarikuura bhököngʼu bharaghamba
         igha, “Teghooho umughi omonene ughwöndë kya umughi ghono hë!” 19 Abhantö bhayö, mbariyerorra urutu ko-metwe ighyabho, ukwörökya igha, bhabhaabhayëëyë.
         Mbarikuura eno bharaghamba igha, “Haahö, haahö, umughi omonene ghono. Umughi ghono
         ngwo ghwaakora bhëëtö bheene maato bhonswe igho, twameha ko okoghera iya ubhwamë ubhwagho.
         Kasi bhoono ghusikirë kamwë igho.”20 Mushomerwe abhamënyi abha mu-ryobha, na bhëënyu abhantö abha Waryobha, abhatomwa na
         abharööti, bhonswe igho mushomerwe, ko bhoora Waryobha ashibhiri umughi ghuyö, ko
         okoghera iya ghaara umughi ghuyö ghwaabhakörëëyë.21 Mbe, maraika uwa singuru, akainyökya reghena kya oroghena oronene urwa okoseera, akarerekera
         mu-nyansha, akaghamba igha,“Ku singuru sinsharu kya igho, ni-igho Bhaabhëëri arerekerwa,umughi omonene ghuyö, toremaahwa ghwiki hë.22 Taaho ömöntö ono ariighwa-mo abhantö bhararëëtya,handë ukwighwa-mo ritungu, ekerongwe handë setarumbeeta.Tarebha-mo umunfundi wowonswe oora hë,ömöntö tariighwa ömöntö arasya muyö hë!23 Kora emerengaari ighya etara tegheremoreka-mo hë.Kora inyangi iya öbhötëti terebha-mo hë.Ko bhoora abhaköri abha ibhyashara abhaaho,m-banene abha ibhyaro bhaarë,na ko okoghera iya ubhuturutumbi ubhwaho,ibhyaro bhyonswe igho, bhekangʼainwa.24 Mu-mughi muyö, ghaare-mo amaanyinga agha abharööti na agha abhantö abhandë abha Waryobha,hamwë na amaanyinga agha abhantö bhonswe igho bhano bhaaitirwë ko-kebhara kono.”

Waryobha aratöönibhwa191 Hano ghayö ghaahööyë, nkaighwa engamba kya iya rikomo rinene mu-ryobha iyö, erakonga
         igha,“Waryobha akumibhwi!Öbhöhönia, ubhuhika na obhotoro, ni-ibhya Waryobha uwëëtö,2 ko bhoora okobhotora ibhiina ukwaye, n-kwa obhoheene, na n-kwa heene.Abhötörëëyë omosooraare bhököngʼu oora ikiina,ono yaasarya ekebhara ko obhosooraare ubhwaye.Waryobha amarrë ikisiiyombako okoghera iya amaanyinga agha abhaköri abha emeremo abhaaye.”3 Bhakaghamba urwa kabhërë igha,“Waryobha akumibhwi!Iryöki irya umughi ghuyönkwighunda rërë ukughya ighörö iyö amakora ghonswe igho.”4 Abhaghaaka merongo ëbhërë na abhane bhaara, bhakaighwësya hansë bhubhuumaayë hamwë
         na ëbhëntö ibhine bheno bhekoheeshera, bhakasaasaama Waryobha. Waryobha ono aikaayë
         ku-kitumbë ikya ekekama, we bhaasaasaamanga igha, “Amina! Waryobha akumibhwi!”5 Mbe, nkaighwa engamba iyëndë erarwera ku-kitumbë ikya ekekama hayö eraghamba igha,“Mukumi Waryobha uwëëtö, bhëënyu abhaköri abha emeremo abhaaye bhonswe igho.Mumukumi bhano mokomosooka,abha ibhyeo na kora bhano bhataana ibhyeo!”6 Mbe, nkaighwa engamba kya iya rikomo rinene. Engamba iyö, yaarë okanya igha m-manshë
         amaaru ghakoghera. Ghwiki yaarë kya enkobha eno ekobhaghatya, ekaghamba igha,“Waryobha akumibhwi!Ko bhoora Omonene Waryobha uwëëtö uwa obhotoro bhwonswe igho we akotonga.7 Ni-igha tushomerwe,tukirirri na ökömötöönia.Ko bhoora inyangi iya obhoghabhöri ubhwa Omoona Ringʼöndi ihikirë,na umwenga uwaaye amarrë ukwisëëmya.8 Umwenga uyö ahaaywë singibho sinshiiya isya öbhöghöriseno sekomekameka.”Singibho sinshiiya siyö ensonga yaamo, na-mangʼana amaiya ghano abhantö abha Waryobha
         bhakokora.9 Mbe, maraika uyö, akantëëbhya igha, “Andeka igha, nyakara bhano bharaarekwa ku-nyangi
         iya obhoghabhöri ubhwa Omoona Ringʼöndi.” Ghwiki akantëëbhya igha, “Amangʼana ghayö
         ngambirë, na-mangʼana amaheene agha Waryobha.”10 Mbe, ho naaghööyë hansë bhubhuumaayë ko-maghörö agha maraika uyö, okore mmosaasaame.
         Kasi akantëëbhya igha, “Tigha otakaakora igho! Öni wonswe murikyaho ndë, ömököri uwa
         emeremo hamwë na abhakumya bharikyaho, bhano bhakwimererra amangʼana agha Yëësu. Sengerra
         Waryobha! Ko bhoora ukwimererra amangʼana agha Yëësu kuyö nkwo esemoka iya öbhörööti.”Ömöghëndya uwa efaraasi endabhu11 Hano ghayö ghaahööyë, nkamaaha mu-ryobha haighökirë. Nkamaaha efaraasi endabhu. Ono
         yaaikaayë-ko, yaabherekerwanga igha, “Uwa heene” na “Uwa Obhoheene.” Nkobhotora arë
         ibhiina na ukwitana riihë ubhwa heene. 12 Amaiso aghaaye, ngaarë kya emerengaari ighya omorro. Yaarenga aibhöhiibhwi ibhirighi
         ebheke ibhyaru ibhya ekekama ko-motwe ughwaye. Yandëkirwë iriina reno reetaamanyirwë
         na uwöndë, kasi nu-mwene igho we yaaremanyirë. 13 Yaarenga aibhöhiibhwi engansho eno yaarenga ishöshirë amaanyinga. Yaabherekerwanga
         igha, “Engʼana iya Waryobha.” 14 Abhasirikare abha mu-ryobha mbaamosooraini, bhariinirë ko-sefaraasi sendabhu, bhaibhöhëëyë
         singibho sinshiiya isya öbhöghöri, sendabhu shaa. 15 Umushonge umwöghë, nkurwa ghörë mu-munywa ughwaye, okore abhaahe Abhakyaro. Narebhatonga
         ku ubhwera obhonene. Uyö we akotashera sezabhibhu mö-këntö ikya okosemetera-mo. Ëkëntö
         kiyö këröörökya okorerra ukwa Waryobha uwa obhotoro bhwonswe igho. 16 Ömöntö uyö, yaarë na iriina ryandëkirwë ko-ngansho orobhareka urwa ku-kiimo ikyaye
         igha,omokama uwa abhakama, omonene uwa abhanene.17 Mbe, nkamaaha maraika ömwë aimërëëyë ku-ryobha kighörö. Maraika uyö akakonga bhököngʼu,
         aratëëbhya ibhinyönyi bhonswe igho bheno bhyaaibhurrukanga kighörö igha, “Muushe,
         mwikomani ku-nyangi enene iya Waryobha. 18 Muushe moraaghere ibhihundughu ibhya abhakama, ibhya abhatangati abha riihë, ibhya
         abhantö abha singuru. Moraaghere sinyama isya sefaraasi na isya abhaghëndya abha sefaraasi
         siyö. Moraaghere sinyama isya abhantö bhonswe igho, abhaghorwa na abhatöönööni, abha
         ibhyeo na bhano bhataana ibhyeo.”19 Mbe, nkamaaha ughutyënyi ghuyö na abhakama abha ko-kebhara na abhasirikare abhaabho
         bhaaikomaini hamwë. Bhaatunanga igha, bhaitane na uyö yaaikaayë ko-faraasi endabhu
         hamwë na abhasirikare abhaaye. 20 Kasi ughutyënyi ghuyö hamwë na ömörööti uwaaye uwa obhorongo oora yaaghökörëëyë amakono,
         bhaaghëghirwë këghötërëëyë. Ko amakono aghaaye ghayö, ömörööti uyö, yaangʼainirë abhantö
         bhano bhaarë na ekemanyërryö ikya ughutyënyi ghuyö, na bhano bhaasengerranga ritöndö
         iryagho. Bhonswe igho bhabhërë bhayö, mbaatabhutirwë bharëngë bhahöru mu-nyansha eno
         ikwibhugha omorro na ubhurutu ubhwa ikibhiriiti. 21 Abhantö bhano bhaatighaayë, mbaaitirwë na umushonge ughwa oora yaarenga aikaayë ko-faraasi
         endabhu. Umushonge ghuyö, n-goora ghwaarwanga mu-munywa ughwaye. Ibhinyönyi bhonswe
         igho bhekarya sinyama isya ibhihundughu bhiyö, bhekeeghota.

Oghosambwa ghorabhohwa imyoka ëkëkwë ëkëmwë201 Mbe, nkamaaha maraika araika ukurwa mu-ryobha. Maraika uyö yaarenga na orofongoro
         urwa ubhwina ubhwa mu-kyaro ikya abhaku na ekeraangʼani ekenene mo-kobhoko ukwaye.
         2-3 Akaghoota ughushoka ghoora. Ughushoka ghuyö, ngo inshoka iya kare eera ekobherekerwa
         igha, Nyangasheka, handë igha Oghosambwa. Akaghobhoha na ekeraangʼani, akaghotabhuta
         mu-bhwina ubhwa mu-kyaro ikya abhaku, akasiika-ho ekesaku, akamaameka-ko umuhuri ughwa
         ubhurimbo, okore ghotakaasha okongʼaina ghwiki Abhakyaro. Oghosambwa ghuyö ngorebhohwa
         imyoka ëkëkwë ëkëmwë. Hano ribhagha riyö rerehwa, ni-igha ghuruusibhwi mo-kebhohe
         ko-nkaagha enke igho.4 Mbe, nkamaaha ibhitumbë ibhya ekekama bhikarëëywë na bhayö bhaarenga bhahaaywë ubhwera
         ubhwa okobhotorra abhantö ibhiina ibhyabho. Bhayö, n-senkoro isya abhantö bhano bhaabhotorwa
         ëbhëghöti, ku kwimererra amangʼana agha Yëësu, na okoraareka engʼana iya Waryobha.
         Tebhasëngërrëëyë ughutyënyi ghuyö, handë ritöndö iryagho hë. Tebhaikërëëyi okotoorrwa
         ekemanyërryö ikya ughutyënyi ghuyö ku-bhusyö handë ko-mabhoko aghaabho hë. Abhantö
         bhayö, mbaaryökirë bhakatonga hamwë na Kiristo imyoka ëkëkwë ëkëmwë. 5 (Abhaku abhandë tebhariryoka hë, okohekera hano imyoka ëkëkwë ëkëmwë gherehwa.) 6 Kono nko ukuryoka ukwa mbere ukwa abhaku. Nyakara bhano bhariryökibhwa ko-nkaagha
         iyö, bhayö m-bahörëëru. Ko bhoora uruku urwa kabhërë terorebha na singuru ko-bhayö
         hë. Mbarebha abhasëngëri abha Waryobha na Kiristo, kora mbaretonga hamwë na Kiristo
         ku-ribhagha riyö irya imyoka ëkëkwë ëkëmwë.Oghosambwa ghorasikibhwa7 Hano imyoka ëkëkwë ëkëmwë gherehwa, Oghosambwa ngorehaaterwa ukurwa mo-kebhohe. 8 Mbe, hano ghorehaaterwa, nguriisha ghongʼaine Abhakyaro abha ko-kebhara kyonswe igho,
         Ghööghu bheena Maghööghu. Oghosambwa ngorebhakomania bhaitane riihë, nabho m-baaru
         bharebha kya omosense ughwa ku-nyansha. 9 Mbareghendanga ko-kebhara kyonswe igho, na bharainaara umughi ghono Waryobha ahanshirë.
         Abhantö abha Waryobha mu-mughi muyö bhamënyirë. Kasi hano bharekora igho, omorro nguriika
         ukurwa mu-ryobha, ghobhasiki. 10 Mbe, Oghosambwa ghono ghwaabhangʼainirë, ngoretabhutwa mu-nyansha iyö ikwibhugha omorro
         na ubhurutu ubhwa ikibhiriiti. Muyö mo ughutyënyi ghoora na ömörööti uwa obhorongo
         oora, bhaarëkëëywë-mo. Muyö mo bhareteeswanga ubhutikö na omobhasö, amakora ghonswe
         igho.Embotorra iya ibhiina11 Mbe, nkamaaha Waryobha aikaayë ku-kitumbë ekenene ekerabhu ikya ekekama. Mu-ryobha
         na ekebhara, bhekamwihëënërya-ho, kora tibhyamaahekana ghwiki hë. 12 Nkamaaha abhaku bhonswe igho, abha ibhyeo na bhano bhataana ibhyeo bhaimërëëyë bhöröngë
         ubhwa ikitumbë ikya ekekama keera. Ho ebhetabho bheno bhyandëkirwë amangʼana agha
         abhantö bhonswe igho, bhekakondokorwa. Na eketabho ikyëndë kekakondokorwa, eketabho
         kiyö, n-keera kekobherekerwa igha, Eketabho ikya Öbhöhöru. Abhaku bhakabhotorrwa ibhiina
         ko okorengʼaana na amangʼana aghaabho ghano ghaandëkirwë mo-bhetabho bhiyö. 13 Inyansha ekahongora abhaku bhano bhaare-mo. Uruku na ikyaro ikya abhaku bhyonswe bhekahongora
         abhaku abha-mo. Kera ömöntö akabhotorrwa ikiina okorengʼaana na amangʼana aghaaye.
         14 Hano ghayö ghaahööyë, uruku bheena ikyaro ikya abhaku, bhekatabhutwa mu-nyansha iyö
         ikwibhugha omorro. Inyansha iyö ikwibhugha omorro, yo uruku urwa kabhërë. 15 Mbe, ömöntö wowonswe ono iriina iryaye retaandëkirwë mo-ketabho ikya öbhöhöru, uyö
         wonswe yaatabhutirwë mu-nyansha iyö ikwibhugha omorro.

Ekebhara ekehya211 Hano ghayö ghaahööyë, nkamaaha mu-ryobha ahahya na ekebhara ekehya, ko bhoora mu-ryobha
         aha mbere na ekebhara ikya mbere, bhyaarenga bhisikiibhwi, kora inyansha tiyaare-ho
         ghwiki hë. 2 Mbe, nkamaaha umughi ömöhörëëru, ghoraika ukurwa mu-ryobha, ku-Waryobha, ghuyö ngo
         Yërusarëëmu omohya. Umughi ghuyö, ngwaakönirwë kya bhono umwenga yasëëmibhwa araghanya
         ömötëti. 3 Nkaighwa engamba enene, erarwera ku-kitumbë ikya ekekama eraghamba igha, “Taighwa!
         Waryobha hamwë amënyirë na abhantö abhaaye. Naraaikare hamwë nabho. Mbaraabhe abhantö
         abhaaye, wonswe naraabhe Waryobha uwaabho. 4 Narebheeya amaisöri. Enkaagha iyö, uruku terorebha-ho hë, kora okobhaabhayera tekorebha-ho
         hë. Ikikuuro tekerebha-ho hë handë ukunyahaareka, ko bhoora amangʼana agha kare ghaara,
         nurinyoora ghaahwa.”5 Mbe, oora yaarenga aikaayë ku-kitumbë ikya ekekama akaghamba igha, “Bhoono ëkëntö
         kyokyonswe igho, nkokekora ndë bhohya!” Mbe, ghwiki akantëëbhya igha, “Andeka amangʼana
         ghayö, ko bhoora n-ga ukukumibhwa na n-ga obhoheene.” 6 Ghwiki akantëëbhya igha, “Ghahekeraini! Öni nö-öni Esemoko na Umuhiko,+ nö-öni nkosemora amangʼana ghonswe igho na okoghamarërrya. Kera ömöntö ono aana inyonta,
         nendaamohaane amanshë agha bhosa anywe, ghano ghakurwa mo-bheseekaani ibhya amanshë
         agha öbhöhöru. 7 Ömöntö wowonswe ono araakere, nendaamohaane ghayö ghonswe igho. Naraabhe omoona uwaane,
         na öni wonswe nendaabhe Waryobha uwaaye. 8 Kasi bhoono abhoobha, bhano bhatakukumya Waryobha, bhano bhakösësëëbhya enkoro iya
         Waryobha, abhaiti, abhasooraare, abhaturutumbi, bhano bhakosengerra ëbhëtöndö, na
         abharongo, bhonswe igho bhayö, mbaretoorwa mu-nyansha eno ikwibhugha omorro, na ubhurutu
         ubhwa ikibhiriiti. Na ruyö ndwo uruku urwa kabhërë.”Yërusarëëmu eehya9 Ho ömwë uwa abhamaraika muhungatë bhaara bhaarë na amabhaköri muhungatë ghano ghaishööyë
         ibhyateko muhungatë ibhya umuhiko, akaasha akantëëbhya igha, “Nshö hano nkwöröki umwenga,
         ono araabhe mokaa Omoona Ringʼöndi.” 10 Mbe, Umwika Ömöhörëëru akanyitoomera, maraika uyö akanhira ku-nguku enene, entambë.
         Akaanyörökya Yërusarëëmu umughi ömöhörëëru, ghoraika ukurwa ighörö mu-ryobha, ku-Waryobha.
         11 Umughi ghuyö, ngwaarë na emerengaari ighya Waryobha ghesekanirë, ko bhoora igha ngyaamekamekanga
         kya reghena irya öbhöghöri reno rekobherekerwa igha yasipi, reramësya kya ikyowa.
         12 Ghwaarë na obhogho obhotambë bhököngʼu, na ibhihiita ikömi na bhibhërë. Kera ikihiita,
         nkyaarendwanga na maraika, na nkyaandëkirwë iriina irya ekabhira ëmwë, mo-makabhira
         ikömi na abhërë agha Isiraëri. 13 Kera orobhareka, rwaarë na ibhihiita bhitatö, röghörö, ghöösi, syömya, na nyansha.
         14 Obhogho ubhwa umughi ghuyö, mbwaarenga bhohaghaashirwë ko-maghena ikömi na abhërë,
         agha umusingi. Na kera reghena, ndyaandëkirwë-ko iriina irya omotomwa ömwë, mo-bhatomwa
         ikömi na bhabhërë bhaara abha Omoona Ringʼöndi.15 Mbe, maraika uyö yaashumaashanga na öni, yaarë na orotanka urwa esahaabhu urwa okorengera
         ëbhëntö. Yaarë naro, okore arenge umughi ghuyö, ebhesaku ibhyagho, na obhogho ubhwagho.
         16 Mbe, akarenga umughi ghuyö, obhotambë na obhoghare ubhwa umughi ghuyö mbyaarengʼaini.
         Akanyoora igha, n-sikiromiita ëbhëkwë bhibhërë na amaghana ane. 17 Akarenga obhoghare ubhwa obhogho bhuyö, akanyoora igha, na-makubha righana imwë merongo
         ene na inye. Yaarengeranga ekerengero keno kyaamanyekaini ko-bhantö.18 Obhogho bhuyö bhwaarenga bhohaghaashëëywë amaghena agha öbhöghöri agha yasipi iya
         erangë iya urunyënyi. Umughi ghuyö, ngwaarenga ghohaghaashëëywë esahaabhu inshiiya,
         iya okomekameka kya ikyowa. 19 Obhorosa ubhwa obhogho ubhwa umughi ghuyö, mbwaakönirwë na amaghena agha öbhöghöri
         agha seteemo nsharu. Reghena irya mbere ryaarë irya yasipi iya erangë iya urunyënyi,
         irya kabhërë, ni-irya yakuuti iya erangë iya ubhurru, irya katatö, irya karikedoni
         iya erangë iya urunyënyi. Reghena irya kane, ryaarë irya izumaridi iya erangë iya
         urunyënyi, 20 irya kataano, rerabherekerwa igha, saridöniki iya erangë enkangaaru, irya kasansabha,
         rerabherekerwa igha, akiki iya erangë enkangaaru. Reghena irya muhungatë, ryaarë kirisorito
         iya erangë iya mayaai, irya monaane, rerabherekerwa igha, zabharajadi iya erangë iya
         ubhurru bhono bhwishooghaini na erangë iya urunyënyi. Reghena irya kenda, rerabherekerwa
         igha, yakuuti iya mayaayi, irya ikömi, rerabherekerwa igha, kirisopiraso iya erangë
         iya urunyënyi inkwerranu, irya ikömi na kamwë, rerabherekerwa igha, hiakinito iya
         erangë enkangaaru eno ishooghaini na iya amashungwa, na irya ikömi na kabhërë, rerabherekerwa
         igha, ametisito iya erangë këësërö. 21 Ibhihiita ikömi na bhibhërë bhiyö bhyonswe igho, ni-ibhya iruuru bhyaarë. Kera ekesaku
         kyaakörëëywë iruuru ëmwë igho! Omohanda omonene ughwa mu-mughi muyö, ghwaakörëëywë
         esahaabhu inshiiya, eno ekomekameka kya ikyowa.22 Mu-mughi muyö tenaarööshë-mo inyumba iya Waryobha hë, ko bhoora Omonene Waryobha uwa
         obhotoro bhwonswe igho na Omoona Ringʼöndi mmu-mughi muyö bhamënyirë. Ku bhuyö inyumba
         iya Waryobha teena ubhwera hë. 23 Umughi ghuyö, tëghötöndörrëywë na emerengaari ighya iryobha handë ighya umwëri, ko
         bhoora ubhuhika ubhwa Waryobha, mbwo bhokobharra umughi ghuyö, na Omoona Ringʼöndi
         we ëkëmörë. 24 Abhantö abha ibhyaro bhyonswe igho, mbariikara mo-bhorabhu ubhwa emerengaari ighya
         umughi ghuyö, na abhakama abha ko-kebhara mbarihira-mo ëbhëntö ibhyabho ibhya öbhöghöri.
         25 Ibhihiita bhyonswe igho ibhya umughi ghuyö, tibhirisiikwanga hë, ko bhoora ubhutikö
         tebhorebhanga-ho hë. 26 Abhantö bhonswe igho abha ko-kebhara kono, mbarihira ubhwamë ubhwabho na ëbhëntö ibhyabho
         ibhya öbhöghöri mu-mughi muyö. 27 Kasi ikinyanku kyokyonswe keera, tekeresoha mu-mughi muyö hë. Ömöntö wowonswe uwa
         amanyënyëëri handë omorongo, uyö taresoha-mo hë. Kasi abhantö bhano bharesoha mu-mughi
         ghuyö, m-baara urinyoora amariina aghaabho ghaandekwa mo-Ketabho ikya Öbhöhöru ikya
         Omoona Ringʼöndi.

Omooro ughwa amanshë agha öbhöhöru221 Mbe, maraika uyö, akaanyörökya omooro ughwa amanshë agha öbhöhöru, ghono ghwaarabherranga
         kya ikyowa. Ghwaarweranga mwi-rungu irya ikitumbë ikya ekekama ikya Waryobha na Omoona
         Ringʼöndi. 2 Omooro ghuyö, gwaahetanga ghatëghatë iya omohanda omonene ughwa mu-mughi ghuyö. Ghwaare-ho
         ömötë ughwa öbhöhöru ghono ghwaatahatirë humbu na humbu. Ömötë ghuyö, ngwaamanga sehagho
         kera umwëri, ko-mooka mara ikömi na kabhërë. Amatö agha ömötë ghuyö n-dyogho ryaarë
         irya ukuhwënia Abhakyaro.3 Umughi ghuyö, teghorebha-mo na ëkëntö kyokyonswe keno kyaihiimwa na Waryobha. Na ikitumbë
         keera ikya ekekama ikya Waryobha, bhaana Omoona Ringʼöndi, nkeraabhenga mu-mughi muyö.
         Abhaköri abha emeremo abha Waryobha, mbaremosengerra. 4 Mbaremomaaha, kera ömöntö naryandekwa iriina irya Waryobha ku-bhusyö ubhwaye. 5 Ubhutikö tebhorebha mu-mughi ghuyö röndë hë. Abhantö tebharëtönibhwa na setara, handë
         emerengaari ighya iryobha hë, ko bhoora Omonene Waryobha, we arebha obhorabhu ubhwabho.
         Abhantö bhayö, mbaretonga amakora ghonswe igho.Amangʼana agha umuhiko6 Mbe, maraika uyö akantëëbhya igha, “Amangʼana ghano, na-agha obhoheene, kora n-ga
         ukukumibhwa. Omonene Waryobha ono akuhuuha abharööti Umwika uwaaye, yaatömirë maraika
         uwaaye ökwörökya abhaköri abha emeremo abhaaye amangʼana ghano gharaabhe bhöngö hano.”7 Yëësu araghamba igha, “Itegherra! M-böngö ndaashe. Waryobha naraangʼoore bhano bhakoghoota
         na ököröndërrya amangʼana agha öbhörööti ubhwa mo-ketabho mono.”8 Öni Yohana, nö-öni naaighuurë na ukwimaahera amangʼana ghayö bhuuya. Na hano naaghaighuurë
         na okoghamaaha, naaghööyë bhubhuumaayë, bhöröngë ubhwa maraika uyö yaanyörökyanga
         amangʼana ghayö, nkatuna igha mosengerre. 9 Kasi we akantëëbhya igha, “Tigha, otakaakora igho! Öni wonswe m-mököri uwa emeremo
         murikyaho ndë. N-kya abhakumya bharikyaho abharööti ndë, na abhandë bhonswe igho bhano
         bhakoghoota engʼana iya eketabho keno. Ku bhuyö sengerra Waryobha umwene igho!”10 Mbe, maraika uyö akantëëbhya igha, “Amangʼana ghano agha öbhörööti ubhwa mo-ketabho
         mono, otakaaghabhisa, ko bhoora ghonswe igho ghano ghaghambirwë muyö, enkaagha iyaagho
         haangʼë ërë. 11 Mbe, ömöntö ono akokora amangʼana amaghogho, we ataghëndërrya okokora amaghogho ghayö,
         na ono akokora amangʼana amanyanku, wonswe aghëndërri okokora amangʼana amanyanku
         ghayö. Ömöntö uwa heene, wonswe aghëndërri okobha ömöntö uwa heene, ömöhörëëru wonswe,
         aghëndërri okobha ömöhörëëru.”12 Yëësu araghamba igha, “Itegherra! M-böngö ndaashe. Nkuusha ndë na rihaki irya kera
         ömöntö, ko okorengʼaana na bhono yaakora. 13 Öni nö-öni Esemoko na Umuhiko, nö-öni nkosemora amangʼana ghonswe igho, na okoghamarërya.”14 Mbe, nyakara abhantö bhano bhakufura singibho isyabho, okore bhaikërërribhwi bhasohe
         mu-mughi omohya ghuyö, okohetera mu-bhihiita ibhyagho, na bharaagherenga sehagho isya
         ömötë ughwa öbhöhöru. 15 Kasi abhaturutumbi bhonswe igho, abhasooraare, abhaiti abha abhantö, bhano bhakosengerra
         ëbhëtöndö, na bhonswe igho bhano bhakorongoha, mbarebha kebhara iya umughi ghuyö,
         kya sësëësë.16 “Öni Yëësu, nö-öni umwebhorwa uwa omokama Daudi, nkomekameka ndë kya entorrona. Ntömirë
         maraika uwaane, aashe abhatëëbhi bhëënyu abhasoorani abhaane, amangʼana ghano ko okoghera
         iya amakanisa.”17 Umwika Ömöhörëëru uwa Waryobha, na umwenga uwa Omoona Ringʼöndi, nkobherekera bharë
         Omonene igha, “Nshö!” Na abhantö bhonswe igho bhano bharaaighwe amangʼana ghayö, bhaghambe
         igha, “Nshö!” Wowonswe ono aana inyonta, ono akutuna amanshë, aashe anywe amanshë
         agha öbhöhöru bhosa igho.Amangʼana agha umuhiko18 Nkötëëbhya ndë ömöntö wowonswe ono araaighwe amangʼana agha öbhörööti agha mo-ketabho
         mono igha, hano ömöntö wowonswe arëngërërri-mo amangʼana aghaaye, Waryobha wonswe
         naraamwëngëri ibhyateko bheno bheghambirwë mo-ketabho mono. 19 Ömöntö wowonswe ono araaruusi engʼana yoyonswe igho ukurwa mo-mangʼana agha öbhörööti
         ubhwa eketabho keno, Waryobha wonswe naraamuruusiri-ho obhoheene ubhwa okomenya mu-mughi
         ömöhörëëru, na obhoheene ubhwa okorya sehagho isya ömötë ughwa öbhöhöru.20 Na ono akuruusya ubhwimërërri ubhwa amangʼana ghano, araghamba igha, “M-maheene, m-böngö
         ndaashe.”Amina. Otaasha Omonene Yëësu!21 Örööbhö urwa Omonene Yëësu, robhe hamwë na bhëënyu bhonswe igho. Amina.
         
            

         
      

   